
Namo tassa bhagavato arahato sammāsambuddhassa.

Majjhimanikāyo

Mūlapaṇṇāsapāḷi

1. Mūlapariyāyavaggo

1. Mūlapariyāyasuttaŋ
1. Evaŋ (p. 1.001) me sutaŋ– ekaŋ samayaŋ bhagavā ukkaṭṭhāyaŋ viharati subhagavane sālarājamūle. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca– ‘sabbadhammamūlapariyāyaŋ vo, bhikkhave, desessāmi. Taŋ suṇātha, sādhukaŋ manasi karotha, bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

2. ‘Idha, bhikkhave, assutavā puthujjano ariyānaŋ adassāvī ariyadhammassa akovido ariyadhamme avinīto, sappurisānaŋ adassāvī sappurisadhammassa akovido sappurisadhamme avinīto– pathaviŋ pathavito sañjānāti; pathaviŋ pathavito saññatvā pathaviŋ maññati, pathaviyā maññati, pathavito maññati, pathaviŋ meti maññati pathaviŋ abhinandati. Taŋ kissa hetu? “Apariññātaŋ tassā” ti vadāmi.

‘Āpaŋ āpato sañjānāti; āpaŋ āpato saññatvā āpaŋ maññati, āpasmiŋ maññati, āpato maññati, āpaŋ meti maññati, āpaŋ abhinandati. Taŋ kissa hetu? “Apariññātaŋ tassā” ti vadāmi.

‘Tejaŋ (p. 1.002) tejato sañjānāti; tejaŋ tejato saññatvā tejaŋ maññati, tejasmiŋ maññati, tejato maññati, tejaŋ meti maññati, tejaŋ abhinandati. Taŋ kissa hetu? “Apariññātaŋ tassā” ti vadāmi.

‘Vāyaŋ vāyato sañjānāti; vāyaŋ vāyato saññatvā vāyaŋ maññati, vāyasmiŋ maññati, vāyato maññati, vāyaŋ meti maññati, vāyaŋ abhinandati. Taŋ kissa hetu? “Apariññātaŋ tassā” ti vadāmi.

3. ‘Bhūte bhūtato sañjānāti; bhūte bhūtato saññatvā bhūte maññati, bhūtesu maññati, bhūtato maññati, bhūte meti maññati, bhūte abhinandati. Taŋ kissa hetu? “Apariññātaŋ tassā” ti vadāmi.

‘Deve devato sañjānāti; deve devato saññatvā deve maññati, devesu maññati, devato maññati, deve meti maññati, deve abhinandati. Taŋ kissa hetu? “Apariññātaŋ tassā” ti vadāmi.

‘Pajāpatiŋ pajāpatito sañjānāti; pajāpatiŋ pajāpatito saññatvā pajāpatiŋ maññati, pajāpatismiŋ maññati, pajāpatito maññati, pajāpatiŋ meti maññati, pajāpatiŋ abhinandati. Taŋ kissa hetu? “Apariññātaŋ tassā” ti vadāmi.

‘Brahmaŋ brahmato sañjānāti; brahmaŋ brahmato saññatvā brahmaŋ maññati brahmasmiŋ maññati, brahmato maññati, brahmaŋ meti maññati, brahmaŋ abhinandati. Taŋ kissa hetu? “Apariññātaŋ tassā” ti vadāmi.

‘Ābhassare ābhassarato sañjānāti; ābhassare ābhassarato saññatvā ābhassare maññati, ābhassaresu maññati, ābhassarato maññati, ābhassare meti maññati, ābhassare abhinandati. Taŋ kissa hetu? “Apariññātaŋ tassā” ti vadāmi.

‘Subhakiṇhe subhakiṇhato sañjānāti; subhakiṇhe subhakiṇhato saññatvā subhakiṇhe maññati, subhakiṇhesu maññati, subhakiṇhato maññati, subhakiṇhe meti maññati, subhakiṇhe abhinandati. Taŋ kissa hetu? “Apariññātaŋ tassā” ti vadāmi.

‘Vehapphale (p. 1.003) vehapphalato sañjānāti; vehapphale vehapphalato saññatvā vehapphale maññati, vehapphalesu maññati, vehapphalato maññati, vehapphale meti maññati, vehapphale abhinandati. Taŋ kissa hetu? “Apariññātaŋ tassā” ti vadāmi.

‘Abhibhuŋ abhibhūto sañjānāti; abhibhuŋ abhibhūto saññatvā abhibhuŋ maññati, abhibhusmiŋ maññati, abhibhūto maññati, abhibhuŋ meti maññati, abhibhuŋ abhinandati. Taŋ kissa hetu? “Apariññātaŋ tassā” ti vadāmi.

4. ‘Ākāsānañcāyatanaŋ ākāsānañcāyatanato sañjānāti; ākāsānañcāyatanaŋ ākāsānañcāyatanato saññatvā ākāsānañcāyatanaŋ maññati, ākāsānañcāyatanasmiŋ maññati, ākāsānañcāyatanato maññati, ākāsānañcāyatanaŋ meti maññati, ākāsānañcāyatanaŋ abhinandati. Taŋ kissa hetu? “Apariññātaŋ tassā” ti vadāmi.

‘Viññāṇañcāyatanaŋ viññāṇañcāyatanato sañjānāti; viññāṇañcāyatanaŋ viññāṇañcāyatanato saññatvā viññāṇañcāyatanaŋ maññati, viññāṇañcāyatanasmiŋ maññati, viññāṇañcāyatanato maññati, viññāṇañcāyatanaŋ meti maññati, viññāṇañcāyatanaŋ abhinandati. Taŋ kissa hetu? “Apariññātaŋ tassā” ti vadāmi.

‘Ākiñcaññāyatanaŋ ākiñcaññāyatanato sañjānāti; ākiñcaññāyatanaŋ ākiñcaññāyatanato saññatvā ākiñcaññāyatanaŋ maññati, ākiñcaññāyatanasmiŋ maññati, ākiñcaññāyatanato maññati, ākiñcaññāyatanaŋ meti maññati, ākiñcaññāyatanaŋ abhinandati. Taŋ kissa hetu? “Apariññātaŋ tassā” ti vadāmi.

‘Nevasaññānāsaññāyatanaŋ nevasaññānāsaññāyatanato sañjānāti; nevasaññānāsaññāyatanaŋ nevasaññānāsaññāyatanato saññatvā nevasaññānāsaññāyatanaŋ maññati, nevasaññānāsaññāyatanasmiŋ maññati, nevasaññānāsaññāyatanato maññati, nevasaññānāsaññāyatanaŋ meti maññati, nevasaññānāsaññāyatanaŋ abhinandati. Taŋ kissa hetu? “Apariññātaŋ tassā” ti vadāmi.

5. ‘Diṭṭhaŋ (p. 1.004) diṭṭhato sañjānāti; diṭṭhaŋ diṭṭhato saññatvā diṭṭhaŋ maññati, diṭṭhasmiŋ maññati, diṭṭhato maññati, diṭṭhaŋ meti maññati, diṭṭhaŋ abhinandati. Taŋ kissa hetu? “Apariññātaŋ tassā” ti vadāmi.

‘Sutaŋ sutato sañjānāti; sutaŋ sutato saññatvā sutaŋ maññati, sutasmiŋ maññati, sutato maññati, sutaŋ meti maññati, sutaŋ abhinandati. Taŋ kissa hetu? “Apariññātaŋ tassā” ti vadāmi.

‘Mutaŋ mutato sañjānāti; mutaŋ mutato saññatvā mutaŋ maññati, mutasmiŋ maññati, mutato maññati, mutaŋ meti maññati, mutaŋ abhinandati. Taŋ kissa hetu? “Apariññātaŋ tassā” ti vadāmi.

‘Viññātaŋ viññātato sañjānāti; viññātaŋ viññātato saññatvā viññātaŋ maññati, viññātasmiŋ maññati, viññātato maññati, viññātaŋ meti maññati, viññātaŋ abhinandati. Taŋ kissa hetu? “Apariññātaŋ tassā” ti vadāmi.

6. ‘Ekattaŋ ekattato sañjānāti; ekattaŋ ekattato saññatvā ekattaŋ maññati, ekattasmiŋ maññati, ekattato maññati, ekattaŋ meti maññati, ekattaŋ abhinandati. Taŋ kissa hetu? “Apariññātaŋ tassā” ti vadāmi.

‘Nānattaŋ nānattato sañjānāti; nānattaŋ nānattato saññatvā nānattaŋ maññati, nānattasmiŋ maññati, nānattato maññati, nānattaŋ meti maññati, nānattaŋ abhinandati. Taŋ kissa hetu? “Apariññātaŋ tassā” ti vadāmi.

‘Sabbaŋ sabbato sañjānāti; sabbaŋ sabbato saññatvā sabbaŋ maññati, sabbasmiŋ maññati, sabbato maññati, sabbaŋ meti maññati, sabbaŋ abhinandati. Taŋ kissa hetu? “Apariññātaŋ tassā” ti vadāmi.

‘Nibbānaŋ nibbānato sañjānāti; nibbānaŋ nibbānato saññatvā nibbānaŋ maññati, nibbānasmiŋ maññati nibbānato maññati, nibbānaŋ meti maññati, nibbānaŋ abhinandati. Taŋ kissa hetu? “Apariññātaŋ tassā” ti vadāmi.

Puthujjanavasena paṭhamanayabhūmiparicchedo niṭṭhito.

7. ‘Yopi (p. 1.005) so, bhikkhave, bhikkhu sekkho appattamānaso anuttaraŋ yogakkhemaŋ patthayamāno viharati, sopi pathaviŋ pathavito abhijānāti; pathaviŋ pathavito abhiññāya pathaviŋ mā maññi, pathaviyā mā maññi, pathavito mā maññi, pathaviŋ meti mā maññi, pathaviŋ mābhinandi . Taŋ kissa hetu? “Pariññeyyaŋ tassā” ti vadāmi.

‘Āpaŋ …pe… tejaŋ… vāyaŋ… bhūte… deve… pajāpatiŋ… brahmaŋ… ābhassare… subhakiṇhe… vehapphale… abhibhuŋ… ākāsānañcāyatanaŋ… viññāṇañcāyatanaŋ… ākiñcaññāyatanaŋ… nevasaññānāsaññāyatanaŋ… diṭṭhaŋ… sutaŋ… mutaŋ… viññātaŋ… ekattaŋ… nānattaŋ… sabbaŋ… nibbānaŋ nibbānato abhijānāti; nibbānaŋ nibbānato abhiññāya nibbānaŋ mā maññi, nibbānasmiŋ mā maññi, nibbānato mā maññi, nibbānaŋ meti mā maññi, nibbānaŋ mābhinandi. Taŋ kissa hetu? “Pariññeyyaŋ tassā” ti vadāmi.

Sekkhavasena dutiyanayabhūmiparicchedo niṭṭhito.

8. ‘Yopi so, bhikkhave, bhikkhu arahaŋ khīṇāsavo vusitavā katakaraṇīyo ohitabhāro anuppattasadattho parikkhīṇabhavasaŋyojano sammadaññā vimutto, sopi pathaviŋ pathavito abhijānāti; pathaviŋ pathavito abhiññāya pathaviŋ na maññati, pathaviyā na maññati, pathavito na maññati, pathaviŋ meti na maññati, pathaviŋ nābhinandati. Taŋ kissa hetu? “Pariññātaŋ tassā” ti vadāmi.

‘Āpaŋ …pe… tejaŋ… vāyaŋ… bhūte… deve… pajāpatiŋ… brahmaŋ… ābhassare… subhakiṇhe… vehapphale… abhibhuŋ… ākāsānañcāyatanaŋ… viññāṇañcāyatanaŋ… ākiñcaññāyatanaŋ… nevasaññānāsaññāyatanaŋ… diṭṭhaŋ… sutaŋ… mutaŋ… viññātaŋ… ekattaŋ… nānattaŋ… sabbaŋ… nibbānaŋ nibbānato abhijānāti; nibbānaŋ nibbānato abhiññāya nibbānaŋ na maññati, nibbānasmiŋ na maññati, nibbānato na maññati, nibbānaŋ meti na maññati, nibbānaŋ nābhinandati. Taŋ kissa hetu? “Pariññātaŋ tassā” ti vadāmi.

Khīṇāsavavasena tatiyanayabhūmiparicchedo niṭṭhito.

9. ‘Yopi (p. 1.006) so, bhikkhave, bhikkhu arahaŋ khīṇāsavo vusitavā katakaraṇīyo ohitabhāro anuppattasadattho parikkhīṇabhavasaŋyojano sammadaññā vimutto, sopi pathaviŋ pathavito abhijānāti; pathaviŋ pathavito abhiññāya pathaviŋ na maññati, pathaviyā na maññati, pathavito na maññati, pathaviŋ meti na maññati, pathaviŋ nābhinandati. Taŋ kissa hetu? Khayā rāgassa, vītarāgattā.

‘Āpaŋ …pe… tejaŋ… vāyaŋ… bhūte… deve… pajāpatiŋ… brahmaŋ… ābhassare… subhakiṇhe… vehapphale… abhibhuŋ… ākāsānañcāyatanaŋ… viññāṇañcāyatanaŋ… ākiñcaññāyatanaŋ nevasaññānāsaññāyatanaŋ diṭṭhaŋ… sutaŋ… mutaŋ… viññātaŋ… ekattaŋ… nānattaŋ… sabbaŋ… nibbānaŋ nibbānato abhijānāti; nibbānaŋ nibbānato abhiññāya nibbānaŋ na maññati, nibbānasmiŋ na maññati, nibbānato na maññati, nibbānaŋ meti na maññati, nibbānaŋ nābhinandati. Taŋ kissa hetu? Khayā rāgassa, vītarāgattā.

Khīṇāsavavasena catutthanayabhūmiparicchedo niṭṭhito.

10. ‘Yopi so, bhikkhave, bhikkhu arahaŋ khīṇāsavo vusitavā katakaraṇīyo ohitabhāro anuppattasadattho parikkhīṇabhavasaŋyojano sammadaññā vimutto, sopi pathaviŋ pathavito abhijānāti; pathaviŋ pathavito abhiññāya pathaviŋ na maññati, pathaviyā na maññati, pathavito na maññati, pathaviŋ meti na maññati, pathaviŋ nābhinandati. Taŋ kissa hetu? Khayā dosassa, vītadosattā.

‘Āpaŋ …pe… tejaŋ… vāyaŋ… bhūte… deve… pajāpatiŋ… brahmaŋ… ābhassare… subhakiṇhe… vehapphale… abhibhuŋ… ākāsānañcāyatanaŋ… viññāṇañcāyatanaŋ… ākiñcaññāyatanaŋ… nevasaññānāsaññāyatanaŋ… diṭṭhaŋ… sutaŋ… mutaŋ… viññātaŋ… ekattaŋ… nānattaŋ… sabbaŋ… nibbānaŋ nibbānato abhijānāti; nibbānaŋ nibbānato abhiññāya nibbānaŋ na maññati, nibbānasmiŋ na maññati, nibbānato na maññati, nibbānaŋ meti na maññati, nibbānaŋ nābhinandati. Taŋ kissa hetu? Khayā dosassa, vītadosattā.

Khīṇāsavavasena pañcamanayabhūmiparicchedo niṭṭhito.

11. ‘Yopi (p. 1.007) so, bhikkhave, bhikkhu arahaŋ khīṇāsavo vusitavā katakaraṇīyo ohitabhāro anuppattasadattho parikkhīṇabhavasaŋyojano sammadaññā vimutto, sopi pathaviŋ pathavito abhijānāti; pathaviŋ pathavito abhiññāya pathaviŋ na maññati, pathaviyā na maññati, pathavito na maññati, pathaviŋ meti na maññati, pathaviŋ nābhinandati. Taŋ kissa hetu? Khayā mohassa, vītamohattā.

‘Āpaŋ …pe… tejaŋ… vāyaŋ… bhūte… deve… pajāpatiŋ… brahmaŋ… ābhassare… subhakiṇhe… vehapphale… abhibhuŋ… ākāsānañcāyatanaŋ… viññāṇañcāyatanaŋ… ākiñcaññāyatanaŋ nevasaññānāsaññāyatanaŋ… diṭṭhaŋ… sutaŋ… mutaŋ… viññātaŋ… ekattaŋ… nānattaŋ… sabbaŋ… nibbānaŋ nibbānato abhijānāti; nibbānaŋ nibbānato abhiññāya nibbānaŋ na maññati, nibbānasmiŋ na maññati, nibbānato na maññati, nibbānaŋ meti na maññati, nibbānaŋ nābhinandati. Taŋ kissa hetu? Khayā mohassa, vītamohattā.

Khīṇāsavavasena chaṭṭhanayabhūmiparicchedo niṭṭhito.

12. ‘Tathāgatopi, bhikkhave, arahaŋ sammāsambuddho pathaviŋ pathavito abhijānāti; pathaviŋ pathavito abhiññāya pathaviŋ na maññati, pathaviyā na maññati, pathavito na maññati, pathaviŋ meti na maññati, pathaviŋ nābhinandati Taŋ kissa hetu? “Pariññātantaŋ tathāgatassā” ti vadāmi.

‘Āpaŋ …pe… tejaŋ… vāyaŋ… bhūte… deve… pajāpatiŋ… brahmaŋ… ābhassare… subhakiṇhe… vehapphale… abhibhuŋ… ākāsānañcāyatanaŋ… viññāṇañcāyatanaŋ ākiñcaññāyatanaŋ… nevasaññānāsaññāyatanaŋ… diṭṭhaŋ… sutaŋ… mutaŋ… viññātaŋ… ekattaŋ… nānattaŋ… sabbaŋ… nibbānaŋ nibbānato abhijānāti; nibbānaŋ nibbānato abhiññāya nibbānaŋ na maññati, nibbānasmiŋ na maññati, nibbānato na maññati, nibbānaŋ meti na maññati, nibbānaŋ nābhinandati. Taŋ kissa hetu? “Pariññātantaŋ tathāgatassā” ti vadāmi.

Tathāgatavasena sattamanayabhūmiparicchedo niṭṭhito.

13. ‘Tathāgatopi (p. 1.008) bhikkhave, arahaŋ sammāsambuddho pathaviŋ pathavito abhijānāti; pathaviŋ pathavito abhiññāya pathaviŋ na maññati, pathaviyā na maññati, pathavito na maññati, pathaviŋ meti na maññati, pathaviŋ nābhinandati. Taŋ kissa hetu? “Nandī dukkhassa mūlan” ti– iti viditvā “bhavā jāti bhūtassa jarāmaraṇan” ti. Tasmātiha, bhikkhave, “tathāgato sabbaso taṇhānaŋ khayā virāgā nirodhā cāgā paṭinissaggā anuttaraŋ sammāsambodhiŋ abhisambuddho” ti vadāmi.

‘Āpaŋ …pe… tejaŋ… vāyaŋ… bhūte… deve… pajāpatiŋ… brahmaŋ… ābhassare… subhakiṇhe… vehapphale… abhibhuŋ… ākāsānañcāyatanaŋ… viññāṇañcāyatanaŋ… ākiñcaññāyatanaŋ… nevasaññānāsaññāyatanaŋ… diṭṭhaŋ… sutaŋ… mutaŋ… viññātaŋ… ekattaŋ… nānattaŋ… sabbaŋ… nibbānaŋ nibbānato abhijānāti; nibbānaŋ nibbānato abhiññāya nibbānaŋ na maññati, nibbānasmiŋ na maññati, nibbānato na maññati, nibbānaŋ meti na maññati, nibbānaŋ nābhinandati. Taŋ kissa hetu? “Nandī dukkhassa mūlan” ti– iti viditvā “bhavā jāti bhūtassa jarāmaraṇan” ti. Tasmātiha, bhikkhave, “tathāgato sabbaso taṇhānaŋ khayā virāgā nirodhā cāgā paṭinissaggā anuttaraŋ sammāsambodhiŋ abhisambuddho” ti vadāmī’ ti.

Tathāgatavasena aṭṭhamanayabhūmiparicchedo niṭṭhito.

Idamavoca bhagavā. Na te bhikkhū bhagavato bhāsitaŋ abhinandunti.

Mūlapariyāyasuttaŋ niṭṭhitaŋ paṭhamaŋ.

2. Sabbāsavasuttaŋ
14. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca– ‘sabbāsavasaŋvarapariyāyaŋ vo, bhikkhave, desessāmi. Taŋ suṇātha (p. 1.009) sādhukaŋ manasi karotha, bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

15. ‘Jānato ahaŋ, bhikkhave, passato āsavānaŋ khayaŋ vadāmi, no ajānato no apassato. Kiñca, bhikkhave, jānato kiñca passato āsavānaŋ khayaŋ vadāmi? Yoniso ca manasikāraŋ ayoniso ca manasikāraŋ. Ayoniso, bhikkhave, manasikaroto anuppannā ceva āsavā uppajjanti, uppannā ca āsavā pavaḍḍhanti; yoniso ca kho, bhikkhave, manasikaroto anuppannā ceva āsavā na uppajjanti, uppannā ca āsavā pahīyanti.

16. ‘Atthi, bhikkhave, āsavā dassanā pahātabbā, atthi āsavā saŋvarā pahātabbā, atthi āsavā paṭisevanā pahātabbā, atthi āsavā adhivāsanā pahātabbā, atthi āsavā parivajjanā pahātabbā, atthi āsavā vinodanā pahātabbā, atthi āsavā bhāvanā pahātabbā.

Dassanā pahātabbāsavā

17. ‘Katame ca, bhikkhave, āsavā dassanā pahātabbā? Idha, bhikkhave assutavā puthujjano– ariyānaŋ adassāvī ariyadhammassa akovido ariyadhamme avinīto, sappurisānaŋ adassāvī sappurisadhammassa akovido sappurisadhamme avinīto– manasikaraṇīye dhamme nappajānāti, amanasikaraṇīye dhamme nappajānāti. So manasikaraṇīye dhamme appajānanto amanasikaraṇīye dhamme appajānanto, ye dhammā na manasikaraṇīyā, te dhamme manasi karoti, ye dhammā manasikaraṇīyā te dhamme na manasi karoti.

‘Katame ca, bhikkhave, dhammā na manasikaraṇīyā ye dhamme manasi karoti? Yassa, bhikkhave, dhamme manasikaroto anuppanno vā kāmāsavo uppajjati, uppanno vā kāmāsavo pavaḍḍhati; anuppanno vā bhavāsavo uppajjati, uppanno vā bhavāsavo pavaḍḍhati; anuppanno vā avijjāsavo uppajjati, uppanno vā avijjāsavo pavaḍḍhati– ime dhammā na manasikaraṇīyā ye dhamme manasi karoti.

‘Katame (p. 1.010) ca, bhikkhave, dhammā manasikaraṇīyā ye dhamme na manasi karoti? Yassa, bhikkhave, dhamme manasikaroto anuppanno vā kāmāsavo na uppajjati, uppanno vā kāmāsavo pahīyati; anuppanno vā bhavāsavo na uppajjati, uppanno vā bhavāsavo pahīyati; anuppanno vā avijjāsavo na uppajjati, uppanno vā avijjāsavo pahīyati– ime dhammā manasikaraṇīyā ye dhamme na manasi karoti.

‘Tassa amanasikaraṇīyānaŋ dhammānaŋ manasikārā manasikaraṇīyānaŋ dhammānaŋ amanasikārā anuppannā ceva āsavā uppajjanti uppannā ca āsavā pavaḍḍhanti.

18. ‘So evaŋ ayoniso manasi karoti– “ahosiŋ nu kho ahaŋ atītamaddhānaŋ? Na nu kho ahosiŋ atītamaddhānaŋ? Kiŋ nu kho ahosiŋ atītamaddhānaŋ? Kathaŋ nu kho ahosiŋ atītamaddhānaŋ? Kiŋ hutvā kiŋ ahosiŋ nu kho ahaŋ atītamaddhānaŋ? Bhavissāmi nu kho ahaŋ anāgatamaddhānaŋ? Na nu kho bhavissāmi anāgatamaddhānaŋ? Kiŋ nu kho bhavissāmi anāgatamaddhānaŋ? Kathaŋ nu kho bhavissāmi anāgatamaddhānaŋ? Kiŋ hutvā kiŋ bhavissāmi nu kho ahaŋ anāgatamaddhānan” ti? Etarahi vā paccuppannamaddhānaŋ ajjhattaŋ kathankathī hoti– “ahaŋ nu khosmi? No nu khosmi? Kiŋ nu khosmi? Kathaŋ nu khosmi? Ayaŋ nu kho satto kuto āgato? So kuhiŋ gāmī bhavissatī” ti?

19. ‘Tassa evaŋ ayoniso manasikaroto channaŋ diṭṭhīnaŋ aññatarā diṭṭhi uppajjati. “Atthi me attā” ti vā assa saccato thetato diṭṭhi uppajjati; “natthi me attā” ti vā assa saccato thetato diṭṭhi uppajjati; “attanāva attānaŋ sañjānāmī” ti vā assa saccato thetato diṭṭhi uppajjati; “attanāva anattānaŋ sañjānāmī” ti vā assa saccato thetato diṭṭhi uppajjati; “anattanāva attānaŋ sañjānāmī” ti vā assa saccato thetato diṭṭhi uppajjati; atha vā panassa evaŋ diṭṭhi hoti– “yo me ayaŋ attā vado vedeyyo tatra tatra kalyāṇapāpakānaŋ kammānaŋ vipākaŋ paṭisaŋvedeti so kho pana me ayaŋ attā nicco dhuvo sassato avipariṇāmadhammo (p. 1.011) sassatisamaŋ tatheva ṭhassatī” ti. Idaŋ vuccati, bhikkhave diṭṭhigataŋ diṭṭhigahanaŋ diṭṭhikantāraŋ diṭṭhivisūkaŋ diṭṭhivipphanditaŋ diṭṭhisaŋyojanaŋ. Diṭṭhisaŋyojanasaŋyutto, bhikkhave, assutavā puthujjano na parimuccati jātiyā jarāya maraṇena sokehi paridevehi dukkhehi domanassehi upāyāsehi; “na parimuccati dukkhasmā” ti vadāmi.

20. ‘Sutavā ca kho, bhikkhave, ariyasāvako– ariyānaŋ dassāvī ariyadhammassa kovido ariyadhamme suvinīto, sappurisānaŋ dassāvī sappurisadhammassa kovido sappurisadhamme suvinīto– manasikaraṇīye dhamme pajānāti amanasikaraṇīye dhamme pajānāti. So manasikaraṇīye dhamme pajānanto amanasikaraṇīye dhamme pajānanto ye dhammā na manasikaraṇīyā te dhamme na manasi karoti, ye dhammā manasikaraṇīyā te dhamme manasi karoti.

‘Katame ca, bhikkhave, dhammā na manasikaraṇīyā ye dhamme na manasi karoti? Yassa, bhikkhave, dhamme manasikaroto anuppanno vā kāmāsavo uppajjati, uppanno vā kāmāsavo pavaḍḍhati; anuppanno vā bhavāsavo uppajjati, uppanno vā bhavāsavo pavaḍḍhati; anuppanno vā avijjāsavo uppajjati, uppanno vā avijjāsavo pavaḍḍhati– ime dhammā na manasikaraṇīyā, ye dhamme na manasi karoti.

‘Katame ca, bhikkhave, dhammā manasikaraṇīyā ye dhamme manasi karoti? Yassa, bhikkhave, dhamme manasikaroto anuppanno vā kāmāsavo na uppajjati, uppanno vā kāmāsavo pahīyati; anuppanno vā bhavāsavo na uppajjati uppanno vā bhavāsavo pahīyati; anuppanno vā avijjāsavo na uppajjati, uppanno vā avijjāsavo pahīyati– ime dhammā manasikaraṇīyā ye dhamme manasi karoti.

‘Tassa amanasikaraṇīyānaŋ dhammānaŋ amanasikārā manasikaraṇīyānaŋ dhammānaŋ manasikārā anuppannā ceva āsavā na uppajjanti, uppannā ca āsavā pahīyanti.

21. ‘So “idaŋ dukkhan” ti yoniso manasi karoti, “ayaŋ dukkhasamudayo” ti yoniso manasi karoti, “ayaŋ dukkhanirodho” ti yoniso (p. 1.012) manasi karoti, “ayaŋ dukkhanirodhagāminī paṭipadā” ti yoniso manasi karoti. Tassa evaŋ yoniso manasikaroto tīṇi saŋyojanāni pahīyanti– sakkāyadiṭṭhi, vicikicchā, sīlabbataparāmāso. Ime vuccanti, bhikkhave, āsavā dassanā pahātabbā.

Saŋvarā pahātabbāsavā

22. ‘Katame ca, bhikkhave, āsavā saŋvarā pahātabbā? Idha, bhikkhave, bhikkhu paṭisankhā yoniso cakkhundriyasaŋvarasaŋvuto viharati. Yañhissa, bhikkhave, cakkhundriyasaŋvaraŋ asaŋvutassa viharato uppajjeyyuŋ āsavā vighātapariḷāhā, cakkhundriyasaŋvaraŋ saŋvutassa viharato evaŋsa te āsavā vighātapariḷāhā na honti. Paṭisankhā yoniso sotindriyasaŋvarasaŋvuto viharati …pe… ghānindriyasaŋvarasaŋvuto viharati …pe… jivhindriyasaŋvarasaŋvuto viharati …pe… kāyindriyasaŋvarasaŋvuto viharati …pe… manindriyasaŋvarasaŋvuto viharati. Yañhissa, bhikkhave manindriyasaŋvaraŋ asaŋvutassa viharato uppajjeyyuŋ āsavā vighātapariḷāhā, manindriyasaŋvaraŋ saŋvutassa viharato evaŋsa te āsavā vighātapariḷāhā na honti.

‘Yañhissa, bhikkhave, saŋvaraŋ asaŋvutassa viharato uppajjeyyuŋ āsavā vighātapariḷāhā saŋvaraŋ saŋvutassa viharato evaŋsa te āsavā vighātapariḷāhā na honti. Ime vuccanti, bhikkhave, āsavā saŋvarā pahātabbā.

Paṭisevanā pahātabbāsavā

23. ‘Katame ca, bhikkhave, āsavā paṭisevanā pahātabbā? Idha, bhikkhave, bhikkhu paṭisankhā yoniso cīvaraŋ paṭisevati– “yāvadeva sītassa paṭighātāya, uṇhassa paṭighātāya, ḍaŋsamakasavātātapasarīŋsapa- samphassānaŋ paṭighātāya, yāvadeva hirikopīnappaṭicchādanatthaŋ”.

‘Paṭisankhā yoniso piṇḍapātaŋ paṭisevati– “neva davāya, na madāya, na maṇḍanāya, na vibhūsanāya, yāvadeva imassa kāyassa ṭhitiyā yāpanāya, vihiŋsūparatiyā, brahmacariyānuggahāya, iti purāṇañca vedanaŋ paṭihankhāmi navañca (p. 1.013) vedanaŋ na uppādessāmi, yātrā ca me bhavissati anavajjatā ca phāsuvihāro ca” .

‘Paṭisankhā yoniso senāsanaŋ paṭisevati– “yāvadeva sītassa paṭighātāya, uṇhassa paṭighātāya, ḍaŋsamakasavātātapasarīŋsapasamphassānaŋ paṭighātāya, yāvadeva utuparissayavinodanapaṭisallānārāmatthaŋ”.

‘Paṭisankhā yoniso gilānappaccayabhesajjaparikkhāraŋ paṭisevati– “yāvadeva uppannānaŋ veyyābādhikānaŋ vedanānaŋ paṭighātāya, abyābajjhaparamatāya” .

‘Yañhissa, bhikkhave, appaṭisevato uppajjeyyuŋ āsavā vighātapariḷāhā, paṭisevato evaŋsa te āsavā vighātapariḷāhā na honti. Ime vuccanti, bhikkhave, āsavā paṭisevanā pahātabbā.

Adhivāsanā pahātabbāsavā

24. ‘Katame ca, bhikkhave, āsavā adhivāsanā pahātabbā? Idha, bhikkhave, bhikkhu paṭisankhā yoniso khamo hoti sītassa uṇhassa, jighacchāya pipāsāya. Đaŋsamakasavātātapasarīŋsapasamphassānaŋ, duruttānaŋ durāgatānaŋ vacanapathānaŋ, uppannānaŋ sārīrikānaŋ vedanānaŋ dukkhānaŋ tibbānaŋ kharānaŋ kaṭukānaŋ asātānaŋ amanāpānaŋ pāṇaharānaŋ adhivāsakajātiko hoti.

‘Yañhissa, bhikkhave, anadhivāsayato uppajjeyyuŋ āsavā vighātapariḷāhā, adhivāsayato evaŋsa te āsavā vighātapariḷāhā na honti. Ime vuccanti, bhikkhave, āsavā adhivāsanā pahātabbā.

Parivajjanā pahātabbāsavā

25. ‘Katame ca, bhikkhave, āsavā parivajjanā pahātabbā? Idha, bhikkhave, bhikkhu paṭisankhā yoniso caṇḍaŋ hatthiŋ parivajjeti, caṇḍaŋ assaŋ parivajjeti, caṇḍaŋ goṇaŋ parivajjeti, caṇḍaŋ kukkuraŋ parivajjeti, ahiŋ khāṇuŋ kaṇṭakaṭṭhānaŋ sobbhaŋ papātaŋ candanikaŋ oḷigallaŋ. Yathārūpe anāsane nisinnaŋ (p. 1.014) yathārūpe agocare carantaŋ yathārūpe pāpake mitte bhajantaŋ viññū sabrahmacārī pāpakesu ṭhānesu okappeyyuŋ, so tañca anāsanaŋ tañca agocaraŋ te ca pāpake mitte paṭisankhā yoniso parivajjeti.

‘Yañhissa, bhikkhave, aparivajjayato uppajjeyyuŋ āsavā vighātapariḷāhā, parivajjayato evaŋsa te āsavā vighātapariḷāhā na honti. Ime vuccanti, bhikkhave, āsavā parivajjanā pahātabbā.

Vinodanā pahātabbāsavā

26. ‘Katame ca, bhikkhave, āsavā vinodanā pahātabbā? Idha, bhikkhave, bhikkhu paṭisankhā yoniso uppannaŋ kāmavitakkaŋ nādhivāseti pajahati vinodeti byantīkaroti anabhāvaŋ gameti, uppannaŋ byāpādavitakkaŋ …pe… uppannaŋ vihiŋsāvitakkaŋ …pe… uppannuppanne pāpake akusale dhamme nādhivāseti pajahati vinodeti byantīkaroti anabhāvaŋ gameti.

‘Yañhissa, bhikkhave, avinodayato uppajjeyyuŋ āsavā vighātapariḷāhā, vinodayato evaŋsa te āsavā vighātapariḷāhā na honti. Ime vuccanti, bhikkhave, āsavā vinodanā pahātabbā.

Bhāvanā pahātabbāsavā

27. ‘Katame ca, bhikkhave, āsavā bhāvanā pahātabbā? Idha, bhikkhave, bhikkhu paṭisankhā yoniso satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariṇāmiŋ; paṭisankhā yoniso dhammavicayasambojjhangaŋ bhāveti …pe… vīriyasambojjhangaŋ bhāveti… pītisambojjhangaŋ bhāveti… passaddhisambojjhangaŋ bhāveti… samādhisambojjhangaŋ bhāveti… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariṇāmiŋ.

‘Yañhissa, bhikkhave abhāvayato uppajjeyyuŋ āsavā vighātapariḷāhā, bhāvayato evaŋsa te āsavā vighātapariḷāhā na honti. Ime vuccanti, bhikkhave, āsavā bhāvanā pahātabbā.

28. ‘Yato kho, bhikkhave, bhikkhuno ye āsavā dassanā pahātabbā te dassanā pahīnā honti, ye āsavā saŋvarā pahātabbā (p. 1.015) te saŋvarā pahīnā honti, ye āsavā paṭisevanā pahātabbā te paṭisevanā pahīnā honti, ye āsavā adhivāsanā pahātabbā te adhivāsanā pahīnā honti, ye āsavā parivajjanā pahātabbā te parivajjanā pahīnā honti, ye āsavā vinodanā pahātabbā te vinodanā pahīnā honti, ye āsavā bhāvanā pahātabbā te bhāvanā pahīnā honti; ayaŋ vuccati, bhikkhave– “bhikkhu sabbāsavasaŋvarasaŋvuto viharati, acchecchi taṇhaŋ, vivattayi saŋyojanaŋ, sammā mānābhisamayā antamakāsi dukkhassā”’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Sabbāsavasuttaŋ niṭṭhitaŋ dutiyaŋ.

3. Dhammadāyādasuttaŋ
29. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Dhammadāyādā me, bhikkhave, bhavatha, mā āmisadāyādā. Atthi me tumhesu anukampā– “kinti me sāvakā dhammadāyādā bhaveyyuŋ, no āmisadāyādā” ti. Tumhe ca me, bhikkhave, āmisadāyādā bhaveyyātha no dhammadāyādā, tumhepi tena ādiyā bhaveyyātha– “āmisadāyādā satthusāvakā viharanti, no dhammadāyādā” ti; ahampi tena ādiyo bhaveyyaŋ– “āmisadāyādā satthusāvakā viharanti, no dhammadāyādā” ti. Tumhe ca me, bhikkhave, dhammadāyādā bhaveyyātha, no āmisadāyādā, tumhepi tena na ādiyā bhaveyyātha– “dhammadāyādā satthusāvakā viharanti, no āmisadāyādā” ti; ahampi tena na ādiyo bhaveyyaŋ– “dhammadāyādā satthusāvakā viharanti, no āmisadāyādā” ti. Tasmātiha me, bhikkhave, dhammadāyādā bhavatha, mā āmisadāyādā. Atthi me (p. 1.016) tumhesu anukampā– “kinti me sāvakā dhammadāyādā bhaveyyuŋ, no āmisadāyādā” ti.

30. ‘Idhāhaŋ, bhikkhave, bhuttāvī assaŋ pavārito paripuṇṇo pariyosito suhito yāvadattho; siyā ca me piṇḍapāto atirekadhammo chaḍḍanīyadhammo . Atha dve bhikkhū āgaccheyyuŋ jighacchādubbalya- paretā Tyāhaŋ evaŋ vadeyyaŋ– “ahaŋ khomhi, bhikkhave, bhuttāvī pavārito paripuṇṇo pariyosito suhito yāvadattho; atthi ca me ayaŋ piṇḍapāto atirekadhammo chaḍḍanīyadhammo. Sace ākankhatha, bhuñjatha, no ce tumhe bhuñjissatha, idānāhaŋ appaharite vā chaḍḍessāmi, appāṇake vā udake opilāpessāmī” ti. Tatrekassa bhikkhuno evamassa– “bhagavā kho bhuttāvī pavārito paripuṇṇo pariyosito suhito yāvadattho; atthi cāyaŋ bhagavato piṇḍapāto atirekadhammo chaḍḍanīyadhammo. Sace mayaŋ na bhuñjissāma, idāni bhagavā appaharite vā chaḍḍessati, appāṇake vā udake opilāpessati” Vuttaŋ kho panetaŋ bhagavatā– “dhammadāyādā me, bhikkhave, bhavatha, mā āmisadāyādā” ti. Āmisaññataraŋ kho panetaŋ, yadidaŋ piṇḍapāto. Yaŋnūnāhaŋ imaŋ piṇḍapātaŋ abhuñjitvā imināva jighacchādubbalyena evaŋ imaŋ rattindivaŋ vītināmeyyan’ ti. So taŋ piṇḍapātaŋ abhuñjitvā teneva jighacchādubbalyena evaŋ taŋ rattindivaŋ vītināmeyya. Atha dutiyassa bhikkhuno evamassa– “bhagavā kho bhuttāvī pavārito paripuṇṇo pariyosito suhito yāvadattho; atthi cāyaŋ bhagavato piṇḍapāto atirekadhammo chaḍḍanīyadhammo. Sace mayaŋ na bhuñjissāma, idāni bhagavā appaharite vā chaḍḍessati, appāṇake vā udake opilāpessati. Yaŋnūnāhaŋ imaŋ piṇḍapātaŋ bhuñjitvā jighacchādubbalyaŋ paṭivinodetvā evaŋ imaŋ rattindivaŋ vītināmeyyan” ti. So taŋ piṇḍapātaŋ bhuñjitvā jighacchādubbalyaŋ paṭivinodetvā evaŋ taŋ rattindivaŋ vītināmeyya. Kiñcāpi so, bhikkhave, bhikkhu taŋ piṇḍapātaŋ bhuñjitvā jighacchādubbalyaŋ paṭivinodetvā evaŋ taŋ rattindivaŋ vītināmeyya, atha kho asuyeva me purimo bhikkhu pujjataro ca pāsaŋsataro ca. Taŋ kissa hetu? Tañhi tassa, bhikkhave, bhikkhuno dīgharattaŋ (p. 1.017) appicchatāya santuṭṭhiyā sallekhāya subharatāya vīriyārambhāya saŋvattissati. Tasmātiha me, bhikkhave, dhammadāyādā bhavatha, mā āmisadāyādā. Atthi me tumhesu anukampā– “kinti me sāvakā dhammadāyādā bhaveyyuŋ, no āmisadāyādā”’ ti.

Idamavoca bhagavā. Idaŋ vatvāna sugato uṭṭhāyāsanā vihāraŋ pāvisi.

31. Tatra kho āyasmā sāriputto acirapakkantassa bhagavato bhikkhū āmantesi– ‘āvuso bhikkhave’ ti. ‘Āvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca–

‘Kittāvatā nu kho, āvuso, satthu pavivittassa viharato sāvakā vivekaŋ nānusikkhanti, kittāvatā ca pana satthu pavivittassa viharato sāvakā vivekamanusikkhantī’ ti? ‘Dūratopi kho mayaŋ, āvuso, āgacchāma āyasmato sāriputtassa santike etassa bhāsitassa atthamaññātuŋ. Sādhu vatāyasmantaŋyeva sāriputtaŋ paṭibhātu etassa bhāsitassa attho; āyasmato sāriputtassa sutvā bhikkhū dhāressantī’ ti. ‘Tena hāvuso, suṇātha, sādhukaŋ manasi karotha, bhāsissāmī’ ti. ‘Evamāvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca –

‘Kittāvatā nu kho, āvuso, satthu pavivittassa viharato sāvakā vivekaŋ nānusikkhanti? Idhāvuso, satthu pavivittassa viharato sāvakā vivekaŋ nānusikkhanti, yesañca dhammānaŋ satthā pahānamāha, te ca dhamme nappajahanti, bāhulikā ca honti, sāthalikā, okkamane pubbangamā, paviveke nikkhittadhurā. Tatrāvuso, therā bhikkhū tīhi ṭhānehi gārayhā bhavanti. “Satthu pavivittassa viharato sāvakā vivekaŋ nānusikkhantī” ti– iminā paṭhamena ṭhānena therā bhikkhū gārayhā bhavanti. “Yesañca dhammānaŋ satthā pahānamāha te ca dhamme nappajahantī” ti– iminā dutiyena (p. 1.018) ṭhānena therā bhikkhū gārayhā bhavanti. “Bāhulikā ca, sāthalikā, okkamane pubbangamā, paviveke nikkhittadhurā” ti– iminā tatiyena ṭhānena therā bhikkhū gārayhā bhavanti. Therā, āvuso, bhikkhū imehi tīhi ṭhānehi gārayhā bhavanti. Tatrāvuso, majjhimā bhikkhū …pe… navā bhikkhū tīhi ṭhānehi gārayhā bhavanti. “Satthu pavivittassa viharato sāvakā vivekaŋ nānusikkhantī” ti– iminā paṭhamena ṭhānena navā bhikkhū gārayhā bhavanti. “Yesañca dhammānaŋ satthā pahānamāha te ca dhamme nappajahantī” ti– iminā dutiyena ṭhānena navā bhikkhū gārayhā bhavanti. “Bāhulikā ca honti, sāthalikā, okkamane pubbangamā, paviveke nikkhittadhurā” ti – iminā tatiyena ṭhānena navā bhikkhū gārayhā bhavanti. Navā, āvuso, bhikkhū imehi tīhi ṭhānehi gārayhā bhavanti. Ettāvatā kho, āvuso, satthu pavivittassa viharato sāvakā vivekaŋ nānusikkhanti.

32. ‘Kittāvatā ca, panāvuso, satthu pavivittassa viharato sāvakā vivekamanusikkhanti Idhāvuso, satthu pavivittassa viharato sāvakā vivekamanusikkhanti– yesañca dhammānaŋ satthā pahānamāha te ca dhamme pajahanti; na ca bāhulikā honti, na sāthalikā okkamane nikkhittadhurā paviveke pubbangamā. Tatrāvuso, therā bhikkhū tīhi ṭhānehi pāsaŋsā bhavanti. “Satthu pavivittassa viharato sāvakā vivekamanusikkhantī” ti– iminā paṭhamena ṭhānena therā bhikkhū pāsaŋsā bhavanti. “Yesañca dhammānaŋ satthā pahānamāha te ca dhamme pajahantī” ti– iminā dutiyena ṭhānena therā bhikkhū pāsaŋsā bhavanti. “Na ca bāhulikā, na sāthalikā okkamane nikkhittadhurā paviveke pubbangamā” ti– iminā tatiyena ṭhānena therā bhikkhū pāsaŋsā bhavanti. Therā, āvuso, bhikkhū imehi tīhi ṭhānehi pāsaŋsā bhavanti Tatrāvuso, majjhimā bhikkhū …pe… navā bhikkhū tīhi ṭhānehi pāsaŋsā bhavanti. “Satthu pavivittassa viharato sāvakā vivekamanusikkhantī” ti– iminā paṭhamena ṭhānena navā bhikkhū pāsaŋsā bhavanti. “Yesañca dhammānaŋ satthā pahānamāha te ca dhamme pajahantī” ti– iminā dutiyena ṭhānena navā bhikkhū pāsaŋsā bhavanti. “Na ca bāhulikā, na sāthalikā okkamane nikkhittadhurā paviveke pubbangamā” ti– iminā tatiyena ṭhānena navā bhikkhū pāsaŋsā bhavanti. Navā, āvuso, bhikkhū imehi (p. 1.019) tīhi ṭhānehi pāsaŋsā bhavanti. Ettāvatā kho, āvuso, satthu pavivittassa viharato sāvakā vivekamanusikkhanti.

33. ‘Tatrāvuso, lobho ca pāpako doso ca pāpako. Lobhassa ca pahānāya dosassa ca pahānāya atthi majjhimā paṭipadā cakkhukaraṇī ñāṇakaraṇī upasamāya abhiññāya sambodhāya nibbānāya saŋvattati. Katamā ca sā, āvuso, majjhimā paṭipadā cakkhukaraṇī ñāṇakaraṇī upasamāya abhiññāya sambodhāya nibbānāya saŋvattati? Ayameva ariyo aṭṭhangiko maggo, seyyathidaŋ – sammādiṭṭhi sammāsankappo sammāvācā sammākammanto sammā-ājīvo sammāvāyāmo sammāsati sammāsamādhi. Ayaŋ kho sā, āvuso, majjhimā paṭipadā cakkhukaraṇī ñāṇakaraṇī upasamāya abhiññāya sambodhāya nibbānāya saŋvattati.

‘Tatrāvuso, kodho ca pāpako upanāho ca pāpako …pe… makkho ca pāpako paḷāso ca pāpako, issā ca pāpikā maccherañca pāpakaŋ, māyā ca pāpikā sāṭheyyañca pāpakaŋ, thambho ca pāpako sārambho ca pāpako, māno ca pāpako atimāno ca pāpako, mado ca pāpako pamādo ca pāpako. Madassa ca pahānāya pamādassa ca pahānāya atthi majjhimā paṭipadā cakkhukaraṇī ñāṇakaraṇī upasamāya abhiññāya sambodhāya nibbānāya saŋvattati. Katamā ca sā, āvuso, majjhimā paṭipadā cakkhukaraṇī ñāṇakaraṇī upasamāya abhiññāya sambodhāya nibbānāya saŋvattati? Ayameva ariyo aṭṭhangiko maggo, seyyathidaŋ– sammādiṭṭhi sammāsankappo sammāvācā sammākammanto sammā-ājīvo sammāvāyāmo sammāsati sammāsamādhi. Ayaŋ kho sā, āvuso, majjhimā paṭipadā cakkhukaraṇī ñāṇakaraṇī upasamāya abhiññāya sambodhāya nibbānāya saŋvattatī’ ti.

Idamavocāyasmā sāriputto. Attamanā te bhikkhū āyasmato sāriputtassa bhāsitaŋ abhinandunti.

Dhammadāyādasuttaŋ niṭṭhitaŋ tatiyaŋ.

4. Bhayabheravasuttaŋ
34. Evaŋ (p. 1.020) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Atha kho jāṇussoṇi brāhmaṇo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho jāṇussoṇi brāhmaṇo bhagavantaŋ etadavoca– ‘yeme, bho gotama, kulaputtā bhavantaŋ gotamaŋ uddissa saddhā agārasmā anagāriyaŋ pabbajitā, bhavaŋ tesaŋ gotamo pubbangamo, bhavaŋ tesaŋ gotamo bahukāro, bhavaŋ tesaŋ gotamo samādapetā; bhoto ca pana gotamassa sā janatā diṭṭhānugatiŋ āpajjatī’ ti. ‘Evametaŋ, brāhmaṇa, evametaŋ, brāhmaṇa! Ye te, brāhmaṇa, kulaputtā mamaŋ uddissa saddhā agārasmā anagāriyaŋ pabbajitā, ahaŋ tesaŋ pubbangamo, ahaŋ tesaŋ bahukāro, ahaŋ tesaŋ samādapetā; mama ca pana sā janatā diṭṭhānugatiŋ āpajjatī’ ti. ‘Durabhisambhavāni hi kho, bho gotama, araññavanapatthāni pantāni senāsanāni, dukkaraŋ pavivekaŋ, durabhiramaŋ ekatte, haranti maññe mano vanāni samādhiŋ alabhamānassa bhikkhuno’ ti ‘Evametaŋ, brāhmaṇa, evametaŋ, brāhmaṇa! Durabhisambhavāni hi kho, brāhmaṇa, araññavanapatthāni pantāni senāsanāni, dukkaraŋ pavivekaŋ, durabhiramaŋ ekatte, haranti maññe mano vanāni samādhiŋ alabhamānassa bhikkhuno’ ti.

35. ‘Mayhampi kho, brāhmaṇa, pubbeva sambodhā anabhisambuddhassa bodhisattasseva sato etadahosi– “durabhisambhavāni hi kho araññavanapatthāni pantāni senāsanāni, dukkaraŋ pavivekaŋ, durabhiramaŋ ekatte, haranti maññe mano vanāni samādhiŋ alabhamānassa bhikkhuno” ti. Tassa mayhaŋ brāhmaṇa, etadahosi– “ye kho keci samaṇā vā brāhmaṇā vā aparisuddhakāyakammantā araññavanapatthāni pantāni senāsanāni paṭisevanti, aparisuddhakāyakammantasandosahetu have te bhonto samaṇabrāhmaṇā akusalaŋ bhayabheravaŋ avhāyanti. Na kho panāhaŋ aparisuddhakāyakammanto araññavanapatthāni pantāni senāsanāni paṭisevāmi; parisuddhakāyakammantohamasmi. Ye hi vo ariyā parisuddhakāyakammantā (p. 1.021) araññavanapatthāni pantāni senāsanāni paṭisevanti tesamahaŋ aññataro” ti. Etamahaŋ, brāhmaṇa, parisuddhakāyakammataŋ attani sampassamāno bhiyyo pallomamāpādiŋ araññe vihārāya.

36. ‘Tassa mayhaŋ, brāhmaṇa, etadahosi– “ye kho keci samaṇā vā brāhmaṇā vā aparisuddhavacīkammantā …pe… aparisuddhamanokammantā …pe… aparisuddhājīvā araññavanapatthāni pantāni senāsanāni paṭisevanti, aparisuddhājīvasandosahetu have te bhonto samaṇabrāhmaṇā akusalaŋ bhayabheravaŋ avhāyanti. Na kho panāhaŋ aparisuddhājīvo araññavanapatthāni pantāni senāsanāni paṭisevāmi; parisuddhājīvohamasmi. Ye hi vo ariyā parisuddhājīvā araññavanapatthāni pantāni senāsanāni paṭisevanti tesamahaŋ aññataro” ti. Etamahaŋ, brāhmaṇa, parisuddhājīvataŋ attani sampassamāno bhiyyo pallomamāpādiŋ araññe vihārāya.

37. ‘Tassa mayhaŋ, brāhmaṇa, etadahosi– “ye kho keci samaṇā vā brāhmaṇā vā abhijjhālū kāmesu tibbasārāgā araññavanapatthāni pantāni senāsanāni paṭisevanti, abhijjhālukāmesutibbasārāgasandosahetu have te bhonto samaṇabrāhmaṇā akusalaŋ bhayabheravaŋ avhāyanti. Na kho panāhaŋ abhijjhālu kāmesu tibbasārāgo araññavanapatthāni pantāni senāsanāni paṭisevāmi; anabhijjhālūhamasmi. Ye hi vo ariyā anabhijjhālū araññavanapatthāni pantāni senāsanāni paṭisevanti tesamahaŋ aññataro” ti. Etamahaŋ, brāhmaṇa, anabhijjhālutaŋ attani sampassamāno bhiyyo pallomamāpādiŋ araññe vihārāya.

38. ‘Tassa mayhaŋ, brāhmaṇa, etadahosi– “ye kho keci samaṇā vā brāhmaṇā vā byāpannacittā paduṭṭhamanasankappā araññavanapatthāni pantāni senāsanāni paṭisevanti, byāpannacittapaduṭṭhamanasankappasandosahetu have te bhonto samaṇabrāhmaṇā akusalaŋ bhayabheravaŋ avhāyanti. Na kho panāhaŋ byāpannacitto paduṭṭhamanasankappo araññavanapatthāni pantāni senāsanāni paṭisevāmi; mettacittohamasmi. Ye hi vo ariyā mettacittā araññavanapatthāni pantāni senāsanāni paṭisevanti tesamahaŋ aññataro” ti. Etamahaŋ, brāhmaṇa, mettacittataŋ attani sampassamāno bhiyyo pallomamāpādiŋ araññe vihārāya.

39. ‘Tassa (p. 1.022) mayhaŋ, brāhmaṇa, etadahosi– “ye kho keci samaṇā vā brāhmaṇā vā thīnamiddhapariyuṭṭhitā araññavanapatthāni pantāni senāsanāni paṭisevanti, thīnamiddhapariyuṭṭhānasandosahetu have te bhonto samaṇabrāhmaṇā akusalaŋ bhayabheravaŋ avhāyanti. Na kho panāhaŋ thīnamiddhapariyuṭṭhito araññavanapatthāni pantāni senāsanāni paṭisevāmi; vigatathīnamiddhohamasmi. Ye hi vo ariyā vigatathīnamiddhā araññavanapatthāni pantāni senāsanāni paṭisevanti tesamahaŋ aññataro” ti. Etamahaŋ, brāhmaṇa, vigatathīnamiddhataŋ attani sampassamāno bhiyyo pallomamāpādiŋ araññe vihārāya.

40. ‘Tassa mayhaŋ, brāhmaṇa, etadahosi– “ye kho keci samaṇā vā brāhmaṇā vā uddhatā avūpasantacittā araññavanapatthāni pantāni senāsanāni paṭisevanti, uddhata-avūpasantacittasandosahetu have te bhonto samaṇabrāhmaṇā akusalaŋ bhayabheravaŋ avhāyanti. Na kho panāhaŋ uddhato avūpasantacitto araññavanapatthāni pantāni senāsanāni paṭisevāmi; vūpasantacittohamasmi. Ye hi vo ariyā vūpasantacittā araññavanapatthāni pantāni senāsanāni paṭisevanti, tesamahaŋ aññataro” ti. Etamahaŋ, brāhmaṇa, vūpasantacittataŋ attani sampassamāno bhiyyo pallomamāpādiŋ araññe vihārāya.

41. ‘Tassa mayhaŋ, brāhmaṇa, etadahosi– “ye kho keci samaṇā vā brāhmaṇā vā kankhī vicikicchī araññavanapatthāni pantāni senāsanāni paṭisevanti, kankhivicikicchisandosahetu have te bhonto samaṇabrāhmaṇā akusalaŋ bhayabheravaŋ avhāyanti. Na kho panāhaŋ kankhī vicikicchī araññavanapatthāni pantāni senāsanāni paṭisevāmi; tiṇṇavicikicchohamasmi. Ye hi vo ariyā tiṇṇavicikicchā araññavanapatthāni pantāni senāsanāni paṭisevanti tesamahaŋ aññataro” ti. Etamahaŋ, brāhmaṇa, tiṇṇavicikicchataŋ attani sampassamāno bhiyyo pallomamāpādiŋ araññe vihārāya.

42. ‘Tassa mayhaŋ, brāhmaṇa, etadahosi– “ye kho keci samaṇā vā brāhmaṇā vā attukkaŋsakā paravambhī araññavanapatthāni pantāni senāsanāni paṭisevanti, attukkaŋsanaparavambhanasandosahetu have te bhonto (p. 1.023) samaṇabrāhmaṇā akusalaŋ bhayabheravaŋ avhāyanti Na kho panāhaŋ attukkaŋsako paravambhī araññavanapatthāni pantāni senāsanāni paṭisevāmi anattukkaŋsako aparavambhīhamasmi. Ye hi vo ariyā anattukkaŋsakā aparavambhī araññavanapatthāni pantāni senāsanāni paṭisevanti tesamahaŋ aññataro” ti. Etamahaŋ, brāhmaṇa, anattukkaŋsakataŋ aparavambhitaŋ attani sampassamāno bhiyyo pallomamāpādiŋ araññe vihārāya.

43. ‘Tassa mayhaŋ, brāhmaṇa, etadahosi– “ye kho keci samaṇā vā brāhmaṇā vā chambhī bhīrukajātikā araññavanapatthāni pantāni senāsanāni paṭisevanti, chambhibhīrukajātikasandosahetu have te bhonto samaṇabrāhmaṇā akusalaŋ bhayabheravaŋ avhāyanti. Na kho panāhaŋ chambhī bhīrukajātiko araññavanapatthāni pantāni senāsanāni paṭisevāmi; vigatalomahaŋsohamasmi. Ye hi vo ariyā vigatalomahaŋsā araññavanapatthāni pantāni senāsanāni paṭisevanti tesamahaŋ aññataro” ti. Etamahaŋ, brāhmaṇa, vigatalomahaŋsataŋ attani sampassamāno bhiyyo pallomamāpādiŋ araññe vihārāya.

44. ‘Tassa mayhaŋ, brāhmaṇa, etadahosi– “ye kho keci samaṇā vā brāhmaṇā vā lābhasakkārasilokaŋ nikāmayamānā araññavanapatthāni pantāni senāsanāni paṭisevanti, lābhasakkārasilokanikāmana sandosahetu have te bhonto samaṇabrāhmaṇā akusalaŋ bhayabheravaŋ avhāyanti. Na kho panāhaŋ lābhasakkārasilokaŋ nikāmayamāno araññavanapatthāni pantāni senāsanāni paṭisevāmi; appicchohamasmi. Ye hi vo ariyā appicchā araññavanapatthāni pantāni senāsanāni paṭisevanti tesamahaŋ aññataro” ti. Etamahaŋ, brāhmaṇa, appicchataŋ attani sampassamāno bhiyyo pallomamāpādiŋ araññe vihārāya.

45. ‘Tassa mayhaŋ, brāhmaṇa, etadahosi– “ye kho keci samaṇā vā brāhmaṇā vā kusītā hīnavīriyā araññavanapatthāni pantāni senāsanāni paṭisevanti (p. 1.024) kusītahīnavīriyasandosahetu have te bhonto samaṇabrāhmaṇā akusalaŋ bhayabheravaŋ avhāyanti. Na kho panāhaŋ kusīto hīnavīriyo araññavanapatthāni pantāni senāsanāni paṭisevāmi; āraddhavīriyohamasmi. Ye hi vo ariyā āraddhavīriyā araññavanapatthāni pantāni senāsanāni paṭisevanti tesamahaŋ aññataro” ti. Etamahaŋ, brāhmaṇa, āraddhavīriyataŋ attani sampassamāno bhiyyo pallomamāpādiŋ araññe vihārāya.

46. ‘Tassa mayhaŋ, brāhmaṇa, etadahosi– “ye kho keci samaṇā vā brāhmaṇā vā muṭṭhassatī asampajānā araññavanapatthāni pantāni senāsanāni paṭisevanti, muṭṭhassati-asampajānasandosahetu have te bhonto samaṇabrāhmaṇā akusalaŋ bhayabheravaŋ avhāyanti. Na kho panāhaŋ muṭṭhassati asampajāno araññavanapatthāni pantāni senāsanāni paṭisevāmi; upaṭṭhitassatihamasmi. Ye hi vo ariyā upaṭṭhitassatī araññavanapatthāni pantāni senāsanāni paṭisevanti tesamahaŋ aññataro” ti. Etamahaŋ, brāhmaṇa, upaṭṭhitassatitaŋ attani sampassamāno bhiyyo pallomamāpādiŋ araññe vihārāya.

47. ‘Tassa mayhaŋ, brāhmaṇa, etadahosi– “ye kho keci samaṇā vā brāhmaṇā vā asamāhitā vibbhantacittā araññavanapatthāni pantāni senāsanāni paṭisevanti, asamāhitavibbhantacittasandosahetu have te bhonto samaṇabrāhmaṇā akusalaŋ bhayabheravaŋ avhāyanti. Na kho panāhaŋ asamāhito vibbhantacitto araññavanapatthāni pantāni senāsanāni paṭisevāmi; samādhisampannohamasmi. Ye hi vo ariyā samādhisampannā araññavanapatthāni pantāni senāsanāni paṭisevanti tesamahaŋ aññataro” ti. Etamahaŋ, brāhmaṇa, samādhisampadaŋ attani sampassamāno bhiyyo pallomamāpādiŋ araññe vihārāya.

48. ‘Tassa mayhaŋ, brāhmaṇa, etadahosi– “ye kho keci samaṇā vā brāhmaṇā vā duppaññā eḷamūgā araññavanapatthāni pantāni senāsanāni paṭisevanti, duppañña-eḷamūgasandosahetu have te bhonto samaṇabrāhmaṇā akusalaŋ bhayabheravaŋ avhāyanti. Na kho panāhaŋ duppañño eḷamūgo (p. 1.025) araññavanapatthāni pantāni senāsanāni paṭisevāmi; paññāsampannohamasmi. Ye hi vo ariyā paññāsampannā araññavanapatthāni pantāni senāsanāni paṭisevanti tesamahaŋ aññataro” ti. Etamahaŋ, brāhmaṇa, paññāsampadaŋ attani sampassamāno bhiyyo pallomamāpādiŋ araññe vihārāya.

Soḷasapariyāyaŋ niṭṭhitaŋ.

49. ‘Tassa mayhaŋ, brāhmaṇa, etadahosi– “yaŋnūnāhaŋ yā tā rattiyo abhiññātā abhilakkhitā– cātuddasī pañcadasī aṭṭhamī ca pakkhassa– tathārūpāsu rattīsu yāni tāni ārāmacetiyāni vanacetiyāni rukkhacetiyāni bhiŋsanakāni salomahaŋsāni tathārūpesu senāsanesu vihareyyaŋ appeva nāmāhaŋ bhayabheravaŋ passeyyan” ti. So kho ahaŋ, brāhmaṇa, aparena samayena yā tā rattiyo abhiññātā abhilakkhitā– cātuddasī pañcadasī aṭṭhamī ca pakkhassa– tathārūpāsu rattīsu yāni tāni ārāmacetiyāni vanacetiyāni rukkhacetiyāni bhiŋsanakāni salomahaŋsāni tathārūpesu senāsanesu viharāmi. Tattha ca me, brāhmaṇa, viharato mago vā āgacchati, moro vā kaṭṭhaŋ pāteti, vāto vā paṇṇakasaṭaŋ ereti; tassa mayhaŋ brāhmaṇa etadahosi – “etaŋ nūna taŋ bhayabheravaŋ āgacchatī” ti. Tassa mayhaŋ, brāhmaṇa, etadahosi– “kiŋ nu kho ahaŋ aññadatthu bhayapaṭikankhī viharāmi? Yaŋnūnāhaŋ yathābhūtaŋ yathābhūtassa me taŋ bhayabheravaŋ āgacchati, tathābhūtaŋ tathābhūtova taŋ bhayabheravaŋ paṭivineyyan” ti. Tassa mayhaŋ, brāhmaṇa, cankamantassa taŋ bhayabheravaŋ āgacchati. So kho ahaŋ, brāhmaṇa, neva tāva tiṭṭhāmi na nisīdāmi na nipajjāmi, yāva cankamantova taŋ bhayabheravaŋ paṭivinemi. Tassa mayhaŋ, brāhmaṇa, ṭhitassa taŋ bhayabheravaŋ āgacchati. So kho ahaŋ, brāhmaṇa, neva tāva cankamāmi na nisīdāmi na nipajjāmi. Yāva ṭhitova taŋ bhayabheravaŋ paṭivinemi. Tassa mayhaŋ, brāhmaṇa, nisinnassa taŋ bhayabheravaŋ āgacchati. So kho ahaŋ, brāhmaṇa, neva tāva nipajjāmi na tiṭṭhāmi (p. 1.026) na cankamāmi, yāva nisinnova taŋ bhayabheravaŋ paṭivinemi. Tassa mayhaŋ, brāhmaṇa, nipannassa taŋ bhayabheravaŋ āgacchati. So kho ahaŋ, brāhmaṇa, neva tāva nisīdāmi na tiṭṭhāmi na cankamāmi, yāva nipannova taŋ bhayabheravaŋ paṭivinemi.

50. ‘Santi kho pana, brāhmaṇa, eke samaṇabrāhmaṇā rattiŋyeva samānaŋ divāti sañjānanti, divāyeva samānaŋ rattīti sañjānanti. Idamahaŋ tesaŋ samaṇabrāhmaṇānaŋ sammohavihārasmiŋ vadāmi. Ahaŋ kho pana, brāhmaṇa, rattiŋyeva samānaŋ rattīti sañjānāmi, divāyeva samānaŋ divāti sañjānāmi. Yaŋ kho taŋ, brāhmaṇa, sammā vadamāno vadeyya– “asammohadhammo satto loke uppanno bahujanahitāya bahujanasukhāya lokānukampāya atthāya hitāya sukhāya devamanussānan” ti, mameva taŋ sammā vadamāno vadeyya– “asammohadhammo satto loke uppanno bahujanahitāya bahujanasukhāya lokānukampāya atthāya hitāya sukhāya devamanussānan” ti.

51. ‘Āraddhaŋ kho pana me, brāhmaṇa, vīriyaŋ ahosi asallīnaŋ, upaṭṭhitā sati asammuṭṭhā, passaddho kāyo asāraddho, samāhitaŋ cittaŋ ekaggaŋ. So kho ahaŋ, brāhmaṇa, vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja vihāsiŋ. Vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja vihāsiŋ. Pītiyā ca virāgā upekkhako ca vihāsiŋ, sato ca sampajāno sukhañca kāyena paṭisaŋvedesiŋ; yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja vihāsiŋ. Sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja vihāsiŋ.

52. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte pubbenivāsānussatiñāṇāya cittaŋ abhininnāmesiŋ. So anekavihitaŋ pubbenivāsaŋ (p. 1.027) anussarāmi, seyyathidaŋ– ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi jātiyo paññāsampi jātiyo jātisatampi jātisahassampi jātisatasahassampi anekepi saŋvaṭṭakappe anekepi vivaṭṭakappe anekepi saŋvaṭṭavivaṭṭakappe– “amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarāmi. Ayaŋ kho me, brāhmaṇa, rattiyā paṭhame yāme paṭhamā vijjā adhigatā, avijjā vihatā vijjā uppannā, tamo vihato āloko uppanno, yathā taŋ appamattassa ātāpino pahitattassa viharato.

53. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte sattānaŋ cutūpapātañāṇāya cittaŋ abhininnāmesiŋ. So dibbena cakkhunā visuddhena atikkantamānusakena satte passāmi cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānāmi– “ime vata bhonto sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiṭṭhikā micchādiṭṭhikammasamādānā; te kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannā. Ime vā pana bhonto sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiṭṭhikā sammādiṭṭhikammasamādānā; te kāyassa bhedā paraŋ maraṇā sugatiŋ saggaŋ lokaŋ upapannā” ti. Iti dibbena cakkhunā visuddhena atikkantamānusakena satte passāmi cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānāmi. Ayaŋ kho me, brāhmaṇa, rattiyā majjhime yāme dutiyā vijjā adhigatā, avijjā vihatā vijjā uppannā, tamo vihato āloko uppanno, yathā taŋ appamattassa ātāpino pahitattassa viharato.

54. ‘So (p. 1.028) evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte āsavānaŋ khayañāṇāya cittaŋ abhininnāmesiŋ. So “idaŋ dukkhan” ti yathābhūtaŋ abbhaññāsiŋ, “ayaŋ dukkhasamudayo” ti yathābhūtaŋ abbhaññāsiŋ, “ayaŋ dukkhanirodho” ti yathābhūtaŋ abbhaññāsiŋ, “ayaŋ dukkhanirodhagāminī paṭipadā” ti yathābhūtaŋ abbhaññāsiŋ. “Ime āsavā” ti yathābhūtaŋ abbhaññāsiŋ, “ayaŋ āsavasamudayo” ti yathābhūtaŋ abbhaññāsiŋ, “ayaŋ āsavanirodho” ti yathābhūtaŋ abbhaññāsiŋ, “ayaŋ āsavanirodhagāminī paṭipadā” ti yathābhūtaŋ abbhaññāsiŋ. Tassa me evaŋ jānato evaŋ passato kāmāsavāpi cittaŋ vimuccittha, bhavāsavāpi cittaŋ vimuccittha, avijjāsavāpi cittaŋ vimuccittha. Vimuttasmiŋ vimuttamiti ñāṇaŋ ahosi. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti abbhaññāsiŋ. Ayaŋ kho me, brāhmaṇa, rattiyā pacchime yāme tatiyā vijjā adhigatā, avijjā vihatā vijjā uppannā, tamo vihato āloko uppanno, yathā taŋ appamattassa ātāpino pahitattassa viharato.

55. ‘Siyā kho pana te, brāhmaṇa, evamassa– “ajjāpi nūna samaṇo gotamo avītarāgo avītadoso avītamoho, tasmā araññavanapatthāni pantāni senāsanāni paṭisevatī” ti. Na kho panetaŋ, brāhmaṇa, evaŋ daṭṭhabbaŋ. Dve kho ahaŋ, brāhmaṇa, atthavase sampassamāno araññavanapatthāni pantāni senāsanāni paṭisevāmi– attano ca diṭṭhadhammasukhavihāraŋ sampassamāno, pacchimañca janataŋ anukampamāno’ ti.

56. ‘Anukampitarūpā vatāyaŋ bhotā gotamena pacchimā janatā yathā taŋ arahatā sammāsambuddhena. Abhikkantaŋ, bho gotama! Abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– “cakkhumanto rūpāni dakkhantī” ti; evamevaŋ bhotā gotamena anekapariyāyena dhammo pakāsito. Esāhaŋ bhavantaŋ gotamaŋ saraṇaŋ gacchāmi dhammañca bhikkhusanghañca. Upāsakaŋ maŋ bhavaŋ gotamo dhāretu ajjatagge pāṇupetaŋ saraṇaŋ gatan’ ti.

Bhayabheravasuttaŋ niṭṭhitaŋ catutthaŋ.

5. Anangaṇasuttaŋ
57. Evaŋ (p. 1.029) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho āyasmā sāriputto bhikkhū āmantesi– ‘āvuso, bhikkhave’ ti. ‘Āvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca–

‘Cattārome, āvuso, puggalā santo saŋvijjamānā lokasmiŋ. Katame cattāro? Idhāvuso, ekacco puggalo sāngaṇova samāno “atthi me ajjhattaŋ angaṇan” ti yathābhūtaŋ nappajānāti. Idha panāvuso, ekacco puggalo sāngaṇova samāno “atthi me ajjhattaŋ angaṇan” ti yathābhūtaŋ pajānāti. Idhāvuso, ekacco puggalo anangaṇova samāno “natthi me ajjhattaŋ angaṇan” ti yathābhūtaŋ nappajānāti. Idha panāvuso, ekacco puggalo anangaṇova samāno “natthi me ajjhattaŋ angaṇan” ti yathābhūtaŋ pajānāti. Tatrāvuso, yvāyaŋ puggalo sāngaṇova samāno “atthi me ajjhattaŋ angaṇan” ti yathābhūtaŋ nappajānāti, ayaŋ imesaŋ dvinnaŋ puggalānaŋ sāngaṇānaŋyeva sataŋ hīnapuriso akkhāyati. Tatrāvuso, yvāyaŋ puggalo sāngaṇova samāno “atthi me ajjhattaŋ angaṇan” ti yathābhūtaŋ pajānāti, ayaŋ imesaŋ dvinnaŋ puggalānaŋ sāngaṇānaŋyeva sataŋ seṭṭhapuriso akkhāyati Tatrāvuso, yvāyaŋ puggalo anangaṇova samāno “natthi me ajjhattaŋ angaṇan” ti yathābhūtaŋ nappajānāti, ayaŋ imesaŋ dvinnaŋ puggalānaŋ anangaṇānaŋyeva sataŋ hīnapuriso akkhāyati. Tatrāvuso, yvāyaŋ puggalo anangaṇova samāno “natthi me ajjhattaŋ angaṇan” ti yathābhūtaŋ pajānāti, ayaŋ imesaŋ dvinnaŋ puggalānaŋ anangaṇānaŋyeva sataŋ seṭṭhapuriso akkhāyatī’ ti.

58. Evaŋ vutte, āyasmā mahāmoggallāno āyasmantaŋ sāriputtaŋ etadavoca–

‘Ko nu kho, āvuso sāriputta, hetu ko paccayo yenimesaŋ dvinnaŋ puggalānaŋ sāngaṇānaŋyeva sataŋ eko hīnapuriso akkhāyati, eko seṭṭhapuriso akkhāyati? Ko panāvuso sāriputta, hetu ko (p. 1.030) paccayo yenimesaŋ dvinnaŋ puggalānaŋ anangaṇānaŋyeva sataŋ eko hīnapuriso akkhāyati, eko seṭṭhapuriso akkhāyatī’ ti?

59. ‘Tatrāvuso, yvāyaŋ puggalo sāngaṇova samāno “atthi me ajjhattaŋ angaṇan” ti yathābhūtaŋ nappajānāti, tassetaŋ pāṭikankhaŋ– na chandaŋ janessati na vāyamissati na vīriyaŋ ārabhissati tassangaṇassa pahānāya; so sarāgo sadoso samoho sāngaṇo sankiliṭṭhacitto kālaŋ karissati. Seyyathāpi, āvuso, kaŋsapāti ābhatā āpaṇā vā kammārakulā vā rajena ca malena ca pariyonaddhā. Tamenaŋ sāmikā na ceva paribhuñjeyyuŋ na ca pariyodapeyyuŋ, rajāpathe ca naŋ nikkhipeyyuŋ. Evañhi sā, āvuso, kaŋsapāti aparena samayena sankiliṭṭhatarā assa malaggahitā’ ti? ‘Evamāvuso’ ti. ‘Evameva kho, āvuso, yvāyaŋ puggalo sāngaṇova samāno “atthi me ajjhattaŋ angaṇan” ti yathābhūtaŋ nappajānāti, tassetaŋ pāṭikankhaŋ– na chandaŋ janessati na vāyamissati na vīriyaŋ ārabhissati tassangaṇassa pahānāya; so sarāgo sadoso samoho sāngaṇo sankiliṭṭhacitto kālaŋ karissati.

‘Tatrāvuso, yvāyaŋ puggalo sāngaṇova samāno “atthi me ajjhattaŋ angaṇan” ti yathābhūtaŋ pajānāti, tassetaŋ pāṭikankhaŋ– chandaŋ janessati vāyamissati vīriyaŋ ārabhissati tassangaṇassa pahānāya; so arāgo adoso amoho anangaṇo asankiliṭṭhacitto kālaŋ karissati. Seyyathāpi, āvuso, kaŋsapāti ābhatā āpaṇā vā kammārakulā vā rajena ca malena ca pariyonaddhā. Tamenaŋ sāmikā paribhuñjeyyuñceva pariyodapeyyuñca, na ca naŋ rajāpathe nikkhipeyyuŋ. Evañhi sā, āvuso, kaŋsapāti aparena samayena parisuddhatarā assa pariyodātā’ ti? ‘Evamāvuso’ ti. ‘Evameva kho, āvuso, yvāyaŋ puggalo sāngaṇova samāno “atthi me ajjhattaŋ angaṇan” ti yathābhūtaŋ pajānāti, tassetaŋ pāṭikankhaŋ– chandaŋ janessati vāyamissati vīriyaŋ ārabhissati tassangaṇassa pahānāya; so arāgo adoso amoho anangaṇo asankiliṭṭhacitto kālaŋ karissati.

‘Tatrāvuso (p. 1.031) yvāyaŋ puggalo anangaṇova samāno “natthi me ajjhattaŋ angaṇan” ti yathābhūtaŋ nappajānāti, tassetaŋ pāṭikankhaŋ subhanimittaŋ manasi karissati, tassa subhanimittassa manasikārā rāgo cittaŋ anuddhaŋsessati; so sarāgo sadoso samoho sāngaṇo sankiliṭṭhacitto kālaŋ karissati. Seyyathāpi, āvuso, kaŋsapāti ābhatā āpaṇā vā kammārakulā vā parisuddhā pariyodātā. Tamenaŋ sāmikā na ceva paribhuñjeyyuŋ na ca pariyodapeyyuŋ, rajāpathe ca naŋ nikkhipeyyuŋ. Evañhi sā, āvuso, kaŋsapāti aparena samayena sankiliṭṭhatarā assa malaggahitā’ ti? ‘Evamāvuso’ ti. ‘Evameva kho, āvuso, yvāyaŋ puggalo anangaṇova samāno “natthi me ajjhattaŋ angaṇan” ti yathābhūtaŋ nappajānāti, tassetaŋ pāṭikankhaŋ– subhanimittaŋ manasi karissati, tassa subhanimittassa manasikārā rāgo cittaŋ anuddhaŋsessati;so sarāgo sadoso samoho sāngaṇo sankiliṭṭhacittokālankarissati.

‘Tatrāvuso, yvāyaŋ puggalo anangaṇova samāno “natthi me ajjhattaŋ angaṇan” ti yathābhūtaŋ pajānāti, tassetaŋ pāṭikankhaŋ– subhanimittaŋ na manasi karissati, tassa subhanimittassa amanasikārā rāgo cittaŋ nānuddhaŋsessati; so arāgo adoso amoho anangaṇo asankiliṭṭhacitto kālaŋ karissati. Seyyathāpi, āvuso, kaŋsapāti ābhatā āpaṇā vā kammārakulā vā parisuddhā pariyodātā. Tamenaŋ sāmikā paribhuñjeyyuñceva pariyodapeyyuñca, na ca naŋ rajāpathe nikkhipeyyuŋ. Evañhi sā, āvuso, kaŋsapāti aparena samayena parisuddhatarā assa pariyodātā’ ti? ‘Evamāvuso’ ti. ‘Evameva kho, āvuso, yvāyaŋ puggalo anangaṇova samāno “natthi me ajjhattaŋ angaṇan” ti yathābhūtaŋ pajānāti, tassetaŋ pāṭikankhaŋ– subhanimittaŋ na manasi karissati, tassa subhanimittassa amanasikārā rāgo cittaŋ nānuddhaŋsessati; so arāgo adoso amoho anangaṇo asankiliṭṭhacitto kālaŋ karissati.

‘Ayaŋ kho, āvuso moggallāna hetu ayaŋ paccayo yenimesaŋ dvinnaŋ puggalānaŋ sāngaṇānaŋyeva sataŋ eko hīnapuriso akkhāyati, eko seṭṭhapuriso akkhāyati. Ayaŋ panāvuso moggallāna, hetu ayaŋ (p. 1.032) paccayo yenimesaŋ dvinnaŋ puggalānaŋ anangaṇānaŋyeva sataŋ eko hīnapuriso akkhāyati, eko seṭṭhapuriso akkhāyatī’ ti.

60. ‘Angaṇaŋ angaṇanti, āvuso, vuccati. Kissa nu kho etaŋ, āvuso, adhivacanaŋ yadidaŋ angaṇan’ ti? ‘Pāpakānaŋ kho etaŋ, āvuso, akusalānaŋ icchāvacarānaŋ adhivacanaŋ, yadidaŋ angaṇan’ ti.

‘Ṭhānaŋ kho panetaŋ, āvuso, vijjati yaŋ idhekaccassa bhikkhuno evaŋ icchā uppajjeyya– “āpattiñca vata āpanno assaŋ, na ca maŋ bhikkhū jāneyyuŋ āpattiŋ āpanno” ti. Ṭhānaŋ kho panetaŋ, āvuso, vijjati yaŋ taŋ bhikkhuŋ bhikkhū jāneyyuŋ– “āpattiŋ āpanno” ti. “Jānanti maŋ bhikkhū āpattiŋ āpanno” ti– iti so kupito hoti appatīto. Yo ceva kho, āvuso, kopo yo ca appaccayo– ubhayametaŋ angaṇaŋ.

‘Ṭhānaŋ kho panetaŋ, āvuso, vijjati yaŋ idhekaccassa bhikkhuno evaŋ icchā uppajjeyya– “āpattiñca vata āpanno assaŋ, anuraho maŋ bhikkhū codeyyuŋ, no sanghamajjhe” ti. Ṭhānaŋ kho panetaŋ, āvuso, vijjati yaŋ taŋ bhikkhuŋ bhikkhū sanghamajjhe codeyyuŋ, no anuraho. “Sanghamajjhe maŋ bhikkhū codenti, no anuraho” ti– iti so kupito hoti appatīto. Yo ceva kho, āvuso, kopo yo ca appaccayo– ubhayametaŋ angaṇaŋ.

‘Ṭhānaŋ kho panetaŋ, āvuso, vijjati yaŋ idhekaccassa bhikkhuno evaŋ icchā uppajjeyya– “āpattiñca vata āpanno assaŋ, sappaṭipuggalo maŋ codeyya, no appaṭipuggalo” ti. Ṭhānaŋ kho panetaŋ, āvuso, vijjati yaŋ taŋ bhikkhuŋ appaṭipuggalo codeyya, no sappaṭipuggalo. “Appaṭipuggalo maŋ codeti, no sappaṭipuggalo” ti – iti so kupito hoti appatīto. Yo ceva kho, āvuso, kopo yo ca appaccayo– ubhayametaŋ angaṇaŋ.

‘Ṭhānaŋ kho panetaŋ, āvuso, vijjati yaŋ idhekaccassa bhikkhuno evaŋ icchā uppajjeyya– “aho vata mameva satthā paṭipucchitvā paṭipucchitvā bhikkhūnaŋ dhammaŋ deseyya, na aññaŋ bhikkhuŋ satthā paṭipucchitvā paṭipucchitvā bhikkhūnaŋ dhammaŋ deseyyā” ti. Ṭhānaŋ kho panetaŋ, āvuso, vijjati yaŋ aññaŋ bhikkhuŋ satthā paṭipucchitvā (p. 1.033) paṭipucchitvā bhikkhūnaŋ dhammaŋ deseyya, na taŋ bhikkhuŋ satthā paṭipucchitvā paṭipucchitvā bhikkhūnaŋ dhammaŋ deseyya. “Aññaŋ bhikkhuŋ satthā paṭipucchitvā paṭipucchitvā bhikkhūnaŋ dhammaŋ deseti, na maŋ satthā paṭipucchitvā paṭipucchitvā bhikkhūnaŋ dhammaŋ desetī” ti– iti so kupito hoti appatīto. Yo ceva kho, āvuso, kopo yo ca appaccayo– ubhayametaŋ angaṇaŋ.

‘Ṭhānaŋ kho panetaŋ, āvuso, vijjati yaŋ idhekaccassa bhikkhuno evaŋ icchā uppajjeyya– “aho vata mameva bhikkhū purakkhatvā purakkhatvā gāmaŋ bhattāya paviseyyuŋ, na aññaŋ bhikkhuŋ bhikkhū purakkhatvā purakkhatvā gāmaŋ bhattāya paviseyyun” ti. Ṭhānaŋ kho panetaŋ, āvuso, vijjati yaŋ aññaŋ bhikkhuŋ bhikkhū purakkhatvā purakkhatvā gāmaŋ bhattāya paviseyyuŋ, na taŋ bhikkhuŋ bhikkhū purakkhatvā purakkhatvā gāmaŋ bhattāya paviseyyuŋ. “Aññaŋ bhikkhuŋ bhikkhū purakkhatvā purakkhatvā gāmaŋ bhattāya pavisanti, na maŋ bhikkhū purakkhatvā purakkhatvā gāmaŋ bhattāya pavisantī” ti– iti so kupito hoti appatīto. Yo ceva kho, āvuso, kopo yo ca appaccayo– ubhayametaŋ angaṇaŋ.

‘Ṭhānaŋ kho panetaŋ, āvuso, vijjati yaŋ idhekaccassa bhikkhuno evaŋ icchā uppajjeyya– “aho vata ahameva labheyyaŋ bhattagge aggāsanaŋ aggodakaŋ aggapiṇḍaŋ, na añño bhikkhu labheyya bhattagge aggāsanaŋ aggodakaŋ aggapiṇḍan” ti. Ṭhānaŋ kho panetaŋ, āvuso, vijjati yaŋ añño bhikkhu labheyya bhattagge aggāsanaŋ aggodakaŋ aggapiṇḍaŋ, na so bhikkhu labheyya bhattagge aggāsanaŋ aggodakaŋ aggapiṇḍaŋ. “Añño bhikkhu labhati bhattagge aggāsanaŋ aggodakaŋ aggapiṇḍaŋ, nāhaŋ labhāmi bhattagge aggāsanaŋ aggodakaŋ aggapiṇḍan” ti– iti so kupito hoti appatīto. Yo ceva kho, āvuso, kopo yo ca appaccayo– ubhayametaŋ angaṇaŋ.

‘Ṭhānaŋ kho panetaŋ, āvuso, vijjati yaŋ idhekaccassa bhikkhuno evaŋ icchā uppajjeyya– “aho vata ahameva bhattagge bhuttāvī anumodeyyaŋ, na añño bhikkhu bhattagge bhuttāvī anumodeyyā” ti. Ṭhānaŋ kho panetaŋ, āvuso, vijjati yaŋ añño bhikkhu bhattagge bhuttāvī anumodeyya, na so bhikkhu bhattagge bhuttāvī anumodeyya. “Añño bhikkhu bhattagge bhuttāvī (p. 1.034) anumodati, nāhaŋ bhattagge bhuttāvī anumodāmī” ti– iti so kupito hoti appatīto. Yo ceva kho, āvuso, kopo yo ca appaccayo– ubhayametaŋ angaṇaŋ.

‘Ṭhānaŋ kho panetaŋ, āvuso, vijjati yaŋ idhekaccassa bhikkhuno evaŋ icchā uppajjeyya– “aho vata ahameva ārāmagatānaŋ bhikkhūnaŋ dhammaŋ deseyyaŋ, na añño bhikkhu ārāmagatānaŋ bhikkhūnaŋ dhammaŋ deseyyā” ti. Ṭhānaŋ kho panetaŋ, āvuso, vijjati yaŋ añño bhikkhu ārāmagatānaŋ bhikkhūnaŋ dhammaŋ deseyya, na so bhikkhu ārāmagatānaŋ bhikkhūnaŋ dhammaŋ deseyya. “Añño bhikkhu ārāmagatānaŋ bhikkhūnaŋ dhammaŋ deseti, nāhaŋ ārāmagatānaŋ bhikkhūnaŋ dhammaŋ desemī” ti– iti so kupito hoti appatīto. Yo ceva kho, āvuso, kopo yo ca appaccayo– ubhayametaŋ angaṇaŋ.

‘Ṭhānaŋ kho panetaŋ, āvuso, vijjati yaŋ idhekaccassa bhikkhuno evaŋ icchā uppajjeyya– “aho vata ahameva ārāmagatānaŋ bhikkhunīnaŋ dhammaŋ deseyyaŋ …pe… upāsakānaŋ dhammaŋ deseyyaŋ …pe… upāsikānaŋ dhammaŋ deseyyaŋ, na añño bhikkhu ārāmagatānaŋ upāsikānaŋ dhammaŋ deseyyā” ti. Ṭhānaŋ kho panetaŋ, āvuso, vijjati yaŋ añño bhikkhu ārāmagatānaŋ upāsikānaŋ dhammaŋ deseyya, na so bhikkhu ārāmagatānaŋ upāsikānaŋ dhammaŋ deseyya. “Añño bhikkhu ārāmagatānaŋ upāsikānaŋ dhammaŋ deseti, nāhaŋ ārāmagatānaŋ upāsikānaŋ dhammaŋ desemī” ti– iti so kupito hoti appatīto. Yo ceva kho, āvuso, kopo yo ca appaccayo– ubhayametaŋ angaṇaŋ.

‘Ṭhānaŋ kho panetaŋ, āvuso, vijjati yaŋ idhekaccassa bhikkhuno evaŋ icchā uppajjeyya– “aho vata mameva bhikkhū sakkareyyuŋ garuŋ kareyyuŋ māneyyuŋ pūjeyyuŋ, na aññaŋ bhikkhuŋ bhikkhū sakkareyyuŋ garuŋ kareyyuŋ māneyyuŋ pūjeyyun” ti. Ṭhānaŋ kho panetaŋ, āvuso, vijjati yaŋ aññaŋ bhikkhuŋ bhikkhū sakkareyyuŋ garuŋ kareyyuŋ māneyyuŋ pūjeyyuŋ, na taŋ bhikkhuŋ bhikkhū sakkareyyuŋ garuŋ kareyyuŋ māneyyuŋ pūjeyyuŋ. “Aññaŋ bhikkhuŋ bhikkhū sakkaronti garuŋ (p. 1.035) karonti mānenti pūjenti na maŋ bhikkhū sakkaronti garuŋ karonti mānenti pūjentī” ti – iti so kupito hoti appatīto. Yo ceva kho, āvuso, kopo yo ca appaccayo– ubhayametaŋ angaṇaŋ.

‘Ṭhānaŋ kho panetaŋ, āvuso, vijjati yaŋ idhekaccassa bhikkhuno evaŋ icchā uppajjeyya– “aho vata mameva bhikkhuniyo …pe… upāsakā …pe… upāsikā sakkareyyuŋ garuŋ kareyyuŋ māneyyuŋ pūjeyyuŋ, na aññaŋ bhikkhuŋ upāsikā sakkareyyuŋ garuŋ kareyyuŋ māneyyuŋ pūjeyyun” ti. Ṭhānaŋ kho panetaŋ, āvuso, vijjati yaŋ aññaŋ bhikkhuŋ upāsikā sakkareyyuŋ garuŋ kareyyuŋ māneyyuŋ pūjeyyuŋ, na taŋ bhikkhuŋ upāsikā sakkareyyuŋ garuŋ kareyyuŋ māneyyuŋ pūjeyyuŋ. “Aññaŋ bhikkhuŋ upāsikā sakkaronti garuŋ karonti mānenti pūjenti, na maŋ upāsikā sakkaronti garuŋ karonti mānenti pūjentī” ti– iti so kupito hoti appatīto. Yo ceva kho, āvuso, kopo yo ca appaccayo– ubhayametaŋ angaṇaŋ.

‘Ṭhānaŋ kho panetaŋ, āvuso, vijjati yaŋ idhekaccassa bhikkhuno evaŋ icchā uppajjeyya– “aho vata ahameva lābhī assaŋ paṇītānaŋ cīvarānaŋ, na añño bhikkhu lābhī assa paṇītānaŋ cīvarānan” ti. Ṭhānaŋ kho panetaŋ, āvuso, vijjati yaŋ añño bhikkhu lābhī assa paṇītānaŋ cīvarānaŋ, na so bhikkhu lābhī assa paṇītānaŋ cīvarānaŋ. “Añño bhikkhu lābhī paṇītānaŋ cīvarānaŋ, nāhaŋ lābhī paṇītānaŋ cīvarānan” ti– iti so kupito hoti appatīto. Yo ceva kho, āvuso, kopo yo ca appaccayo– ubhayametaŋ angaṇaŋ.

‘Ṭhānaŋ kho panetaŋ, āvuso, vijjati yaŋ idhekaccassa bhikkhuno evaŋ icchā uppajjeyya– “aho vata ahameva lābhī assaŋ paṇītānaŋ piṇḍapātānaŋ …pe… paṇītānaŋ senāsanānaŋ …pe… paṇītānaŋ gilānappaccayabhesajjaparikkhārānaŋ, na añño bhikkhu lābhī assa paṇītānaŋ gilānappaccayabhesajjaparikkhārānan” ti. Ṭhānaŋ kho panetaŋ, āvuso, vijjati yaŋ añño bhikkhu lābhī assa paṇītānaŋ gilānappaccayabhesajjaparikkhārānaŋ, na so bhikkhu lābhī assa paṇītānaŋ gilānappaccayabhesajjaparikkhārānaŋ. “Añño bhikkhu (p. 1.036) lābhī paṇītānaŋ gilānappaccayabhesajjaparikkhārānaŋ, nāhaŋ lābhī paṇītānaŋ gilānappaccayabhesajjaparikkhārānan” ti– iti so kupito hoti appatīto. Yo ceva kho, āvuso, kopo yo ca appaccayo– ubhayametaŋ angaṇaŋ.

‘Imesaŋ kho etaŋ, āvuso, pāpakānaŋ akusalānaŋ icchāvacarānaŋ adhivacanaŋ, yadidaŋ angaṇan’ ti.

61. ‘Yassa kassaci, āvuso, bhikkhuno ime pāpakā akusalā icchāvacarā appahīnā dissanti ceva sūyanti ca, kiñcāpi so hoti āraññiko pantasenāsano piṇḍapātiko sapadānacārī paŋsukūliko lūkhacīvaradharo, atha kho naŋ sabrahmacārī na ceva sakkaronti na garuŋ karonti na mānenti na pūjenti. Taŋ kissa hetu? Te hi tassa āyasmato pāpakā akusalā icchāvacarā appahīnā dissanti ceva sūyanti ca. Seyyathāpi, āvuso, kaŋsapāti ābhatā āpaṇā vā kammārakulā vā parisuddhā pariyodātā. Tamenaŋ sāmikā ahikuṇapaŋ vā kukkurakuṇapaŋ vā manussakuṇapaŋ vā racayitvā aññissā kaŋsapātiyā paṭikujjitvā antarāpaṇaŋ paṭipajjeyyuŋ. Tamenaŋ jano disvā evaŋ vadeyya– “ambho, kimevidaŋ harīyati jaññajaññaŋ viyā” ti? Tamenaŋ uṭṭhahitvā apāpuritvā olokeyya. Tassa sahadassanena amanāpatā ca saṇṭhaheyya, pāṭikulyatā ca saṇṭhaheyya, jegucchatā ca saṇṭhaheyya; jighacchitānampi na bhottukamyatā assa, pageva suhitānaŋ. Evameva kho, āvuso, yassa kassaci bhikkhuno ime pāpakā akusalā icchāvacarā appahīnā dissanti ceva sūyanti ca, kiñcāpi so hoti āraññiko pantasenāsano piṇḍapātiko sapadānacārī paŋsukūliko lūkhacīvaradharo, atha kho naŋ sabrahmacārī na ceva sakkaronti na garuŋ karonti na mānenti na pūjenti. Taŋ kissa hetu? Te hi tassa āyasmato pāpakā akusalā icchāvacarā appahīnā dissanti ceva sūyanti ca.

62. ‘Yassa kassaci, āvuso, bhikkhuno ime pāpakā akusalā icchāvacarā pahīnā dissanti ceva sūyanti ca, kiñcāpi so hoti gāmantavihārī (p. 1.037) nemantaniko gahapaticīvaradharo, atha kho naŋ sabrahmacārī sakkaronti garuŋ karonti mānenti pūjenti. Taŋ kissa hetu Te hi tassa āyasmato pāpakā akusalā icchāvacarā pahīnā dissanti ceva sūyanti ca. Seyyathāpi, āvuso, kaŋsapāti ābhatā āpaṇā vā kammārakulā vā parisuddhā pariyodātā. Tamenaŋ sāmikā sālīnaŋ odanaŋ vicitakāḷakaŋ anekasūpaŋ anekabyañjanaŋ racayitvā aññissā kaŋsapātiyā paṭikujjitvā antarāpaṇaŋ paṭipajjeyyuŋ. Tamenaŋ jano disvā evaŋ vadeyya– “ambho, kimevidaŋ harīyati jaññajaññaŋ viyā” ti? Tamenaŋ uṭṭhahitvā apāpuritvā olokeyya. Tassa saha dassanena manāpatā ca saṇṭhaheyya, appāṭikulyatā ca saṇṭhaheyya, ajegucchatā ca saṇṭhaheyya; suhitānampi bhottukamyatā assa, pageva jighacchitānaŋ. Evameva kho, āvuso, yassa kassaci bhikkhuno ime pāpakā akusalā icchāvacarā pahīnā dissanti ceva sūyanti ca, kiñcāpi so hoti gāmantavihārī nemantaniko gahapaticīvaradharo, atha kho naŋ sabrahmacārī sakkaronti garuŋ karonti mānenti pūjenti Taŋ kissa hetu? Te hi tassa āyasmato pāpakā akusalā icchāvacarā pahīnā dissanti ceva sūyanti cā’ ti.

63. Evaŋ vutte, āyasmā mahāmoggallāno āyasmantaŋ sāriputtaŋ etadavoca– ‘upamā maŋ, āvuso sāriputta, paṭibhātī’ ti. ‘Paṭibhātu taŋ, āvuso moggallānā’ ti. ‘Ekamidāhaŋ, āvuso, samayaŋ rājagahe viharāmi giribbaje. Atha khvāhaŋ, āvuso, pubbaṇhasamayaŋ nivāsetvā pattacīvaramādāya rājagahaŋ piṇḍāya pāvisiŋ. Tena kho pana samayena samīti yānakāraputto rathassa nemiŋ tacchati. Tamenaŋ paṇḍuputto ājīvako purāṇayānakāraputto paccupaṭṭhito hoti. Atha kho, āvuso, paṇḍuputtassa ājīvakassa purāṇayānakāraputtassa evaŋ cetaso parivitakko udapādi– “aho vatāyaŋ samīti yānakāraputto imissā nemiyā imañca vankaŋ imañca jimhaŋ imañca dosaŋ taccheyya, evāyaŋ nemi apagatavankā apagatajimhā apagatadosā suddhā assa sāre patiṭṭhitā” ti Yathā yathā kho, āvuso, paṇḍuputtassa ājīvakassa purāṇayānakāraputtassa cetaso parivitakko hoti, tathā tathā (p. 1.038) samīti yānakāraputto tassā nemiyā tañca vankaŋ tañca jimhaŋ tañca dosaŋ tacchati. Atha kho, āvuso, paṇḍuputto ājīvako purāṇayānakāraputto attamano attamanavācaŋ nicchāresi– “hadayā hadayaŋ maññe aññāya tacchatī” ti.

‘Evameva kho, āvuso, ye te puggalā assaddhā, jīvikatthā na saddhā agārasmā anagāriyaŋ pabbajitā, saṭhā māyāvino ketabino uddhatā unnaḷā capalā mukharā vikiṇṇavācā, indriyesu aguttadvārā, bhojane amattaññuno, jāgariyaŋ ananuyuttā, sāmaññe anapekkhavanto, sikkhāya na tibbagāravā, bāhulikā sāthalikā, okkamane pubbangamā, paviveke nikkhittadhurā, kusītā hīnavīriyā muṭṭhassatī asampajānā asamāhitā vibbhantacittā duppaññā eḷamūgā, tesaŋ āyasmā sāriputto iminā dhammapariyāyena hadayā hadayaŋ maññe aññāya tacchati.

‘Ye pana te kulaputtā saddhā agārasmā anagāriyaŋ pabbajitā, asaṭhā amāyāvino aketabino anuddhatā anunnaḷā acapalā amukharā avikiṇṇavācā, indriyesu guttadvārā, bhojane mattaññuno, jāgariyaŋ anuyuttā, sāmaññe apekkhavanto, sikkhāya tibbagāravā, na bāhulikā na sāthalikā, okkamane nikkhittadhurā, paviveke pubbangamā, āraddhavīriyā pahitattā upaṭṭhitassatī sampajānā samāhitā ekaggacittā paññavanto aneḷamūgā, te āyasmato sāriputtassa imaŋ dhammapariyāyaŋ sutvā pivanti maññe, ghasanti maññe vacasā ceva manasā ca– “sādhu vata, bho, sabrahmacārī akusalā vuṭṭhāpetvā kusale patiṭṭhāpetī” ti. Seyyathāpi, āvuso, itthī vā puriso vā daharo yuvā maṇḍanakajātiko sīsaŋnhāto uppalamālaŋ vā vassikamālaŋ vā atimuttakamālaŋ vā labhitvā ubhohi hatthehi paṭiggahetvā uttamange sirasmiŋ patiṭṭhapeyya, evameva kho, āvuso, ye te kulaputtā saddhā agārasmā anagāriyaŋ pabbajitā, asaṭhā amāyāvino aketabino anuddhatā anunnaḷā acapalā amukharā avikiṇṇavācā, indriyesu guttadvārā, bhojane mattaññuno, jāgariyaŋ anuyuttā, sāmaññe apekkhavanto, sikkhāya tibbagāravā, na bāhulikā na sāthalikā, okkamane nikkhittadhurā, paviveke pubbangamā, āraddhavīriyā pahitattā upaṭṭhitassatī (p. 1.039) sampajānā samāhitā ekaggacittā paññavanto aneḷamūgā, te āyasmato sāriputtassa imaŋ dhammapariyāyaŋ sutvā pivanti maññe, ghasanti maññe vacasā ceva manasā ca– “sādhu vata, bho, sabrahmacārī akusalā vuṭṭhāpetvā kusale patiṭṭhāpetī” ti. Itiha te ubho mahānāgā aññamaññassa subhāsitaŋ samanumodiŋsū’ ti.

Anangaṇasuttaŋ niṭṭhitaŋ pañcamaŋ.

6. Ākankheyyasuttaŋ
64. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Sampannasīlā, bhikkhave, viharatha sampannapātimokkhā; pātimokkhasaŋvarasaŋvutā viharatha ācāragocarasampannā aṇumattesu vajjesu bhayadassāvino; samādāya sikkhatha sikkhāpadesu.

65. ‘Ākankheyya ce, bhikkhave, bhikkhu– “sabrahmacārīnaŋ piyo ca assaŋ manāpo ca garu ca bhāvanīyo cā” ti, sīlesvevassa paripūrakārī ajjhattaŋ cetosamathamanuyutto anirākatajjhāno vipassanāya samannāgato brūhetā suññāgārānaŋ.

‘Ākankheyya ce, bhikkhave, bhikkhu– “lābhī assaŋ cīvarapiṇḍapātasenāsanagilānappaccayabhesajjaparikkhārānan” ti, sīlesvevassa paripūrakārī ajjhattaŋ cetosamathamanuyutto anirākatajjhāno vipassanāya samannāgato brūhetā suññāgārānaŋ.

‘Ākankheyya ce, bhikkhave, bhikkhu– “yesāhaŋ cīvarapiṇḍapātasenāsana gilānappaccayabhesajjaparikkhāraŋ paribhuñjāmi tesaŋ te kārā mahapphalā assu (p. 1.040) mahānisaŋsā” ti, sīlesvevassa paripūrakārī ajjhattaŋ cetosamathamanuyutto anirākatajjhāno vipassanāya samannāgato brūhetā suññāgārānaŋ.

‘Ākankheyya ce, bhikkhave, bhikkhu– “ye maŋ ñātī sālohitā petā kālankatā pasannacittā anussaranti tesaŋ taŋ mahapphalaŋ assa mahānisaŋsan” ti, sīlesvevassa paripūrakārī ajjhattaŋ cetosamathamanuyutto anirākatajjhāno vipassanāya samannāgato brūhetā suññāgārānaŋ.

66. ‘Ākankheyya ce, bhikkhave, bhikkhu– “aratiratisaho assaŋ, na ca maŋ arati saheyya, uppannaŋ aratiŋ abhibhuyya abhibhuyya vihareyyan” ti, sīlesvevassa paripūrakārī …pe… brūhetā suññāgārānaŋ.

‘Ākankheyya ce, bhikkhave, bhikkhu– “bhayabheravasaho assaŋ, na ca maŋ bhayabheravaŋ saheyya, uppannaŋ bhayabheravaŋ abhibhuyya abhibhuyya vihareyyan” ti, sīlesvevassa paripūrakārī …pe… brūhetā suññāgārānaŋ.

‘Ākankheyya ce, bhikkhave, bhikkhu– “catunnaŋ jhānānaŋ ābhicetasikānaŋ diṭṭhadhammasukhavihārānaŋ nikāmalābhī assaŋ akicchalābhī akasiralābhī” ti, sīlesvevassa paripūrakārī …pe… brūhetā suññāgārānaŋ.

‘Ākankheyya ce, bhikkhave, bhikkhu– “ye te santā vimokkhā atikkamma rūpe āruppā, te kāyena phusitvā vihareyyan” ti, sīlesvevassa paripūrakārī …pe… brūhetā suññāgārānaŋ.

67. ‘Ākankheyya ce, bhikkhave, bhikkhu– “ tiṇṇaŋ saŋyojanānaŋ parikkhayā sotāpanno assaŋ avinipātadhammo niyato sambodhiparāyaṇo” ti, sīlesvevassa paripūrakārī …pe… brūhetā suññāgārānaŋ.

‘Ākankheyya ce, bhikkhave, bhikkhu– “ tiṇṇaŋ saŋyojanānaŋ parikkhayā rāgadosamohānaŋ tanuttā sakadāgāmī assaŋ sakideva imaŋ lokaŋ āgantvā dukkhassantaŋ kareyyan” ti, sīlesvevassa paripūrakārī …pe… brūhetā suññāgārānaŋ.

‘Ākankheyya (p. 1.041) ce, bhikkhave, bhikkhu– “pañcannaŋ orambhāgiyānaŋ saŋyojanānaŋ parikkhayā opapātiko assaŋ tattha parinibbāyī anāvattidhammo tasmā lokā” ti, sīlesvevassa paripūrakārī …pe… brūhetā suññāgārānaŋ.

68. ‘Ākankheyya ce, bhikkhave, bhikkhu– “anekavihitaŋ iddhividhaŋ paccanubhaveyyaŋ– ekopi hutvā bahudhā assaŋ, bahudhāpi hutvā eko assaŋ; āvibhāvaŋ tirobhāvaŋ; tirokuṭṭaŋ tiropākāraŋ tiropabbataŋ asajjamāno gaccheyyaŋ, seyyathāpi ākāse; pathaviyāpi ummujjanimujjaŋ kareyyaŋ, seyyathāpi udake; udakepi abhijjamāne gaccheyyaŋ, seyyathāpi pathaviyaŋ; ākāsepi pallankena kameyyaŋ, seyyathāpi pakkhī sakuṇo; imepi candimasūriye evaŋmahiddhike evaŋmahānubhāve pāṇinā parāmaseyyaŋ parimajjeyyaŋ; yāva brahmalokāpi kāyena vasaŋ vatteyyan” ti, sīlesvevassa paripūrakārī …pe… brūhetā suññāgārānaŋ.

‘Ākankheyya ce, bhikkhave, bhikkhu– “dibbāya sotadhātuyā visuddhāya atikkantamānusikāya ubho sadde suṇeyyaŋ– dibbe ca mānuse ca ye dūre santike cā” ti, sīlesvevassa paripūrakārī …pe… brūhetā suññāgārānaŋ.

‘Ākankheyya ce, bhikkhave, bhikkhu– “parasattānaŋ parapuggalānaŋ cetasā ceto paricca pajāneyyaŋ– sarāgaŋ vā cittaŋ sarāgaŋ cittanti pajāneyyaŋ, vītarāgaŋ vā cittaŋ vītarāgaŋ cittanti pajāneyyaŋ; sadosaŋ vā cittaŋ sadosaŋ cittanti pajāneyyaŋ, vītadosaŋ vā cittaŋ vītadosaŋ cittanti pajāneyyaŋ; samohaŋ vā cittaŋ samohaŋ cittanti pajāneyyaŋ, vītamohaŋ vā cittaŋ vītamohaŋ cittanti pajāneyyaŋ; sankhittaŋ vā cittaŋ sankhittaŋ cittanti pajāneyyaŋ, vikkhittaŋ vā cittaŋ vikkhittaŋ cittanti pajāneyyaŋ; mahaggataŋ vā cittaŋ mahaggataŋ cittanti pajāneyyaŋ, amahaggataŋ vā cittaŋ amahaggataŋ cittanti pajāneyyaŋ; sa-uttaraŋ vā cittaŋ sa-uttaraŋ cittanti pajāneyyaŋ, anuttaraŋ vā cittaŋ anuttaraŋ cittanti pajāneyyaŋ; samāhitaŋ vā cittaŋ samāhitaŋ cittanti pajāneyyaŋ, asamāhitaŋ vā cittaŋ asamāhitaŋ cittanti pajāneyyaŋ; vimuttaŋ vā cittaŋ vimuttaŋ cittanti pajāneyyaŋ, avimuttaŋ vā cittaŋ avimuttaŋ cittanti pajāneyyan” ti, sīlesvevassa paripūrakārī …pe… brūhetā suññāgārānaŋ.

‘Ākankheyya (p. 1.042) ce, bhikkhave, bhikkhu– “anekavihitaŋ pubbenivāsaŋ anussareyyaŋ, seyyathidaŋ– ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi jātiyo paññāsampi jātiyo jātisatampi jātisahassampi jāti satasahassampi anekepi saŋvaṭṭakappe anekepi vivaṭṭakappe anekepi saŋvaṭṭavivaṭṭakappe– amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapannoti. Iti sākāraŋ sa-uddesaŋ anekavihitaŋ pubbenivāsaŋ anussareyyan” ti, sīlesvevassa paripūrakārī …pe… brūhetā suññāgārānaŋ.

‘Ākankheyya ce, bhikkhave, bhikkhu– “dibbena cakkhunā visuddhena atikkantamānusakena satte passeyyaŋ cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajāneyyaŋ – ime vata bhonto sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiṭṭhikā micchādiṭṭhikammasamādānā, te kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannā; ime vā pana bhonto sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiṭṭhikā sammādiṭṭhikammasamādānā, te kāyassa bhedā paraŋ maraṇā sugatiŋ saggaŋ lokaŋ upapannāti, iti dibbena cakkhunā visuddhena atikkantamānusakena satte passeyyaŋ cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajāneyyan” ti, sīlesvevassa paripūrakārī ajjhattaŋ cetosamathamanuyutto anirākatajjhāno vipassanāya samannāgato brūhetā suññāgārānaŋ.

69. ‘Ākankheyya ce, bhikkhave, bhikkhu– “āsavānaŋ khayā anāsavaŋ cetovimuttiŋ paññāvimuttiŋ diṭṭhevadhamme sayaŋ abhiññā sacchikatvā upasampajja (p. 1.043) vihareyyan” ti, sīlesvevassa paripūrakārī ajjhattaŋ cetosamathamanuyutto anirākatajjhāno vipassanāya samannāgato brūhetā suññāgārānaŋ.

‘Sampannasīlā, bhikkhave, viharatha sampannapātimokkhā; pātimokkhasaŋvarasaŋvutā viharatha ācāragocarasampannā aṇumattesu vajjesu bhayadassāvino; samādāya sikkhatha sikkhāpadesū’ ti– iti yaŋ taŋ vuttaŋ idametaŋ paṭicca vuttan’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Ākankheyyasuttaŋ niṭṭhitaŋ chaṭṭhaŋ.

7. Vatthasuttaŋ
70. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Seyyathāpi, bhikkhave, vatthaŋ sankiliṭṭhaŋ malaggahitaŋ; tamenaŋ rajako yasmiŋ yasmiŋ rangajāte upasaŋhareyya– yadi nīlakāya yadi pītakāya yadi lohitakāya yadi mañjiṭṭhakāya durattavaṇṇamevassa aparisuddhavaṇṇamevassa. Taŋ kissa hetu? Aparisuddhattā, bhikkhave, vatthassa. Evameva kho, bhikkhave, citte sankiliṭṭhe, duggati pāṭikankhā. Seyyathāpi, bhikkhave, vatthaŋ parisuddhaŋ pariyodātaŋ; tamenaŋ rajako yasmiŋ yasmiŋ rangajāte upasaŋhareyya– yadi nīlakāya yadi pītakāya yadi lohitakāya yadi mañjiṭṭhakāya– surattavaṇṇamevassa parisuddhavaṇṇamevassa. Taŋ kissa hetu? Parisuddhattā, bhikkhave, vatthassa. Evameva kho, bhikkhave, citte asankiliṭṭhe, sugati pāṭikankhā.

71. ‘Katame ca, bhikkhave, cittassa upakkilesā? Abhijjhāvisamalobho cittassa upakkileso, byāpādo cittassa upakkileso, kodho cittassa upakkileso, upanāho cittassa upakkileso, makkho (p. 1.044) cittassa upakkileso, paḷāso cittassa upakkileso, issā cittassa upakkileso, macchariyaŋ cittassa upakkileso, māyā cittassa upakkileso, sāṭheyyaŋ cittassa upakkileso, thambho cittassa upakkileso, sārambho cittassa upakkileso, māno cittassa upakkileso, atimāno cittassa upakkileso, mado cittassa upakkileso, pamādo cittassa upakkileso.

72. ‘Sa kho so, bhikkhave, bhikkhu “abhijjhāvisamalobho cittassa upakkileso” ti– iti viditvā abhijjhāvisamalobhaŋ cittassa upakkilesaŋ pajahati; “byāpādo cittassa upakkileso” ti– iti viditvā byāpādaŋ cittassa upakkilesaŋ pajahati “kodho cittassa upakkileso” ti– iti viditvā kodhaŋ cittassa upakkilesaŋ pajahati; “upanāho cittassa upakkileso” ti– iti viditvā upanāhaŋ cittassa upakkilesaŋ pajahati; “makkho cittassa upakkileso” ti– iti viditvā makkhaŋ cittassa upakkilesaŋ pajahati; “paḷāso cittassa upakkileso” ti– iti viditvā paḷāsaŋ cittassa upakkilesaŋ pajahati; “issā cittassa upakkileso” ti– iti viditvā issaŋ cittassa upakkilesaŋ pajahati; “macchariyaŋ cittassa upakkileso” ti– iti viditvā macchariyaŋ cittassa upakkilesaŋ pajahati; “māyā cittassa upakkileso” ti– iti viditvā māyaŋ cittassa upakkilesaŋ pajahati; “sāṭheyyaŋ cittassa upakkileso” ti– iti viditvā sāṭheyyaŋ cittassa upakkilesaŋ pajahati; “thambho cittassa upakkileso” ti– iti viditvā thambhaŋ cittassa upakkilesaŋ pajahati; “sārambho cittassa upakkileso” ti iti viditvā sārambhaŋ cittassa upakkilesaŋ pajahati; “māno cittassa upakkileso” ti– iti viditvā mānaŋ cittassa upakkilesaŋ pajahati; “atimāno cittassa upakkileso” ti– iti viditvā atimānaŋ cittassa upakkilesaŋ pajahati; “mado cittassa upakkileso” ti– iti viditvā madaŋ cittassa upakkilesaŋ pajahati; “pamādo cittassa upakkileso” ti– iti viditvā pamādaŋ cittassa upakkilesaŋ pajahati.

73. ‘Yato kho, bhikkhave, bhikkhuno “abhijjhāvisamalobho cittassa upakkileso” ti– iti viditvā abhijjhāvisamalobho cittassa upakkileso (p. 1.045) pahīno hoti, “byāpādo cittassa upakkileso” ti– iti viditvā byāpādo cittassa upakkileso pahīno hoti; “kodho cittassa upakkileso” ti– iti viditvā kodho cittassa upakkileso pahīno hoti; “upanāho cittassa upakkileso” ti– iti viditvā upanāho cittassa upakkileso pahīno hoti; “makkho cittassa upakkileso” ti– iti viditvā makkho cittassa upakkileso pahīno hoti; “paḷāso cittassa upakkileso” ti– iti viditvā paḷāso cittassa upakkileso pahīno hoti; “issā cittassa upakkileso” ti– iti viditvā issā cittassa upakkileso pahīno hoti; “macchariyaŋ cittassa upakkileso” ti– iti viditvā macchariyaŋ cittassa upakkileso pahīno hoti; “māyā cittassa upakkileso” ti– iti viditvā māyā cittassa upakkileso pahīno hoti; “sāṭheyyaŋ cittassa upakkileso” ti iti viditvā sāṭheyyaŋ cittassa upakkileso pahīno hoti; “thambho cittassa upakkileso” ti– iti viditvā thambho cittassa upakkileso pahīno hoti; “sārambho cittassa upakkileso” ti– iti viditvā sārambho cittassa upakkileso pahīno hoti; “māno cittassa upakkileso” ti– iti viditvā māno cittassa upakkileso pahīno hoti; “atimāno cittassa upakkileso” ti– iti viditvā atimāno cittassa upakkileso pahīno hoti; “mado cittassa upakkileso” ti– iti viditvā mado cittassa upakkileso pahīno hoti; “pamādo cittassa upakkileso” ti– iti viditvā pamādo cittassa upakkileso pahīno hoti.

74. ‘So buddhe aveccappasādena samannāgato hoti – “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti; dhamme aveccappasādena samannāgato hoti– “svākkhāto bhagavatā dhammo sandiṭṭhiko akāliko ehipassiko opaneyyiko paccattaŋ veditabbo viññūhī” ti; sanghe aveccappasādena samannāgato hoti– “suppaṭipanno bhagavato sāvakasangho, ujuppaṭipanno bhagavato sāvakasangho, ñāyappaṭipanno bhagavato sāvakasangho, sāmīcippaṭipanno (p. 1.046) bhagavato sāvakasangho, yadidaŋ cattāri purisayugāni, aṭṭha purisapuggalā. Esa bhagavato sāvakasangho āhuneyyo pāhuneyyo dakkhiṇeyyo añjalikaraṇīyo anuttaraŋ puññakkhettaŋ lokassā” ti.

75. ‘Yathodhi kho panassa cattaŋ hoti vantaŋ muttaŋ pahīnaŋ paṭinissaṭṭhaŋ, so “buddhe aveccappasādena samannāgatomhī” ti labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Pamuditassa pīti jāyati, pītimanassa kāyo passambhati, passaddhakāyo sukhaŋ vedeti, sukhino cittaŋ samādhiyati; “dhamme …pe… sanghe aveccappasādena samannāgatomhī” ti labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ; pamuditassa pīti jāyati, pītimanassa kāyo passambhati, passaddhakāyo sukhaŋ vedeti, sukhino cittaŋ samādhiyati. “Yathodhi kho pana me cattaŋ vantaŋ muttaŋ pahīnaŋ paṭinissaṭṭhan” ti labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ; pamuditassa pīti jāyati, pītimanassa kāyo passambhati, passaddhakāyo sukhaŋ vedeti, sukhino cittaŋ samādhiyati.

76. ‘Sa kho so, bhikkhave, bhikkhu evaŋsīlo evaŋdhammo evaŋpañño sālīnaŋ cepi piṇḍapātaŋ bhuñjati vicitakāḷakaŋ anekasūpaŋ anekabyañjanaŋ, nevassa taŋ hoti antarāyāya. Seyyathāpi, bhikkhave, vatthaŋ sankiliṭṭhaŋ malaggahitaŋ acchodakaŋ āgamma parisuddhaŋ hoti pariyodātaŋ ukkāmukhaŋ vā panāgamma jātarūpaŋ parisuddhaŋ hoti pariyodātaŋ, evameva kho, bhikkhave, bhikkhu evaŋsīlo evaŋdhammo evaŋpañño sālīnaŋ cepi piṇḍapātaŋ bhuñjati vicitakāḷakaŋ anekasūpaŋ anekabyañjanaŋ nevassa taŋ hoti antarāyāya.

77. ‘So mettāsahagatena cetasā ekaŋ disaŋ pharitvā viharati, tathā dutiyaŋ, tathā tatiyaŋ, tathā catutthaŋ . Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyāpajjena pharitvā viharati; karuṇāsahagatena cetasā …pe… muditāsahagatena cetasā …pe… upekkhāsahagatena (p. 1.047) cetasā ekaŋ disaŋ pharitvā viharati, tathā dutiyaŋ, tathā tatiyaŋ, tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyāpajjena pharitvā viharati.

78. ‘So “atthi idaŋ, atthi hīnaŋ, atthi paṇītaŋ, atthi imassa saññāgatassa uttariŋ nissaraṇan” ti pajānāti. Tassa evaŋ jānato evaŋ passato kāmāsavāpi cittaŋ vimuccati, bhavāsavāpi cittaŋ vimuccati, avijjāsavāpi cittaŋ vimuccati. Vimuttasmiŋ vimuttamiti ñāṇaŋ hoti. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti Ayaŋ vuccati, bhikkhave– “bhikkhu sināto antarena sinānenā”’ ti.

79. Tena kho pana samayena sundarikabhāradvājo brāhmaṇo bhagavato avidūre nisinno hoti. Atha kho sundarikabhāradvājo brāhmaṇo bhagavantaŋ etadavoca– ‘gacchati pana bhavaŋ gotamo bāhukaŋ nadiŋ sināyitun’ ti? ‘Kiŋ, brāhmaṇa, bāhukāya nadiyā? Kiŋ bāhukā nadī karissatī’ ti? ‘Lokkhasammatā hi, bho gotama, bāhukā nadī bahujanassa, puññasammatā hi, bho gotama, bāhukā nadī bahujanassa, bāhukāya pana nadiyā bahujano pāpakammaŋ kataŋ pavāhetī’ ti. Atha kho bhagavā sundarikabhāradvājaŋ brāhmaṇaŋ gāthāhi ajjhabhāsi–


‘Bāhukaŋ adhikakkañca, gayaŋ sundarikaŋ mapi .


Sarassatiŋ payāgañca, atho bāhumatiŋ nadiŋ.


Niccampi bālo pakkhando, kaṇhakammo na sujjhati.


‘Kiŋ sundarikā karissati, kiŋ payāgā kiŋ bāhukā nadī.


Veriŋ katakibbisaŋ naraŋ, na hi naŋ sodhaye pāpakamminaŋ.


‘Suddhassa (p. 1.048) ve sadā phaggu, suddhassuposatho sadā;


Suddhassa sucikammassa, sadā sampajjate vataŋ.


Idheva sināhi brāhmaṇa, sabbabhūtesu karohi khemataŋ.


‘Sace musā na bhaṇasi, sace pāṇaŋ na hiŋsasi;


Sace adinnaŋ nādiyasi, saddahāno amaccharī.


Kiŋ kāhasi gayaŋ gantvā, udapānopi te gayā’ ti.

80. Evaŋ vutte, sundarikabhāradvājo brāhmaṇo bhagavantaŋ etadavoca– ‘abhikkantaŋ, bho gotama, abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti; evamevaŋ bhotā gotamena anekapariyāyena dhammo pakāsito. Esāhaŋ bhavantaŋ gotamaŋ saraṇaŋ gacchāmi dhammañca bhikkhusanghañca. Labheyyāhaŋ bhoto gotamassa santike pabbajjaŋ, labheyyaŋ upasampadan’ ti. Alattha kho sundarikabhāradvājo brāhmaṇo bhagavato santike pabbajjaŋ, alattha upasampadaŋ. Acirūpasampanno kho panāyasmā bhāradvājo eko vūpakaṭṭho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭhevadhamme sayaŋ abhiññā sacchikatvā upasampajja vihāsi. ‘Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā’ ti abbhaññāsi. Aññataro kho panāyasmā bhāradvājo arahataŋ ahosīti.

Vatthasuttaŋ niṭṭhitaŋ sattamaŋ.

8. Sallekhasuttaŋ
81. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Atha kho āyasmā mahācundo sāyanhasamayaŋ paṭisallānā vuṭṭhito yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho (p. 1.049) āyasmā mahācundo bhagavantaŋ etadavoca– ‘yā imā, bhante, anekavihitā diṭṭhiyo loke uppajjanti– attavādapaṭisaŋyuttā vā lokavādapaṭisaŋyuttā vā– ādimeva nu kho, bhante, bhikkhuno manasikaroto evametāsaŋ diṭṭhīnaŋ pahānaŋ hoti, evametāsaŋ diṭṭhīnaŋ paṭinissaggo hotī’ ti?

82. ‘Yā imā, cunda, anekavihitā diṭṭhiyo loke uppajjanti– attavādapaṭisaŋyuttā vā lokavādapaṭisaŋyuttā vā – yattha cetā diṭṭhiyo uppajjanti yattha ca anusenti yattha ca samudācaranti taŋ “netaŋ mama, nesohamasmi, na me so attā” ti– evametaŋ yathābhūtaŋ sammappaññā passato evametāsaŋ diṭṭhīnaŋ pahānaŋ hoti, evametāsaŋ diṭṭhīnaŋ paṭinissaggo hoti.

‘Ṭhānaŋ kho panetaŋ, cunda, vijjati yaŋ idhekacco bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja vihareyya. Tassa evamassa– “sallekhena viharāmī” ti. Na kho panete, cunda, ariyassa vinaye sallekhā vuccanti. Diṭṭhadhammasukhavihārā ete ariyassa vinaye vuccanti.

‘Ṭhānaŋ kho panetaŋ, cunda, vijjati yaŋ idhekacco bhikkhu vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja vihareyya. Tassa evamassa– “sallekhena viharāmī” ti. Na kho panete, cunda, ariyassa vinaye sallekhā vuccanti. Diṭṭhadhammasukhavihārā ete ariyassa vinaye vuccanti.

‘Ṭhānaŋ kho panetaŋ, cunda, vijjati yaŋ idhekacco bhikkhu pītiyā ca virāgā upekkhako ca vihareyya, sato ca sampajāno sukhañca kāyena paṭisaŋvedeyya, yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja vihareyya. Tassa evamassa– “sallekhena viharāmī” ti. Na kho panete, cunda, ariyassa vinaye sallekhā vuccanti. Diṭṭhadhammasukhavihārā ete ariyassa vinaye vuccanti.

‘Ṭhānaŋ kho panetaŋ, cunda, vijjati yaŋ idhekacco bhikkhu sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasuŋ upekkhāsatipārisuddhiŋ (p. 1.050) catutthaŋ jhānaŋ upasampajja vihareyya. Tassa evamassa– “sallekhena viharāmī” ti. Na kho panete, cunda, ariyassa vinaye sallekhā vuccanti. Diṭṭhadhammasukhavihārā ete ariyassa vinaye vuccanti.

‘Ṭhānaŋ kho panetaŋ, cunda, vijjati yaŋ idhekacco bhikkhu sabbaso rūpasaññānaŋ samatikkamā, paṭighasaññānaŋ atthangamā, nānattasaññānaŋ amanasikārā, “ananto ākāso” ti ākāsānañcāyatanaŋ upasampajja vihareyya. Tassa evamassa– “sallekhena viharāmī” ti. Na kho panete, cunda, ariyassa vinaye sallekhā vuccanti. Santā ete vihārā ariyassa vinaye vuccanti.

‘Ṭhānaŋ kho panetaŋ, cunda, vijjati yaŋ idhekacco bhikkhu sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja vihareyya. Tassa evamassa– “sallekhena viharāmī” ti. Na kho panete, cunda, ariyassa vinaye sallekhā vuccanti. Santā ete vihārā ariyassa vinaye vuccanti.

‘Ṭhānaŋ kho panetaŋ, cunda, vijjati yaŋ idhekacco bhikkhu sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja vihareyya. Tassa evamassa– “sallekhena viharāmī” ti. Na kho panete, cunda, ariyassa vinaye sallekhā vuccanti. Santā ete vihārā ariyassa vinaye vuccanti.

‘Ṭhānaŋ kho panetaŋ, cunda, vijjati yaŋ idhekacco bhikkhu sabbaso ākiñcaññāyatanaŋ samatikkamma nevasaññānāsaññāyatanaŋ upasampajja vihareyya. Tassa evamassa– “sallekhena viharāmī” ti Na kho panete, cunda, ariyassa vinaye sallekhā vuccanti. Santā ete vihārā ariyassa vinaye vuccanti.

83. ‘Idha kho pana vo, cunda, sallekho karaṇīyo. “Pare vihiŋsakā bhavissanti, mayamettha avihiŋsakā bhavissāmā” ti sallekho karaṇīyo. “Pare pāṇātipātī bhavissanti, mayamettha pāṇātipātā paṭiviratā bhavissāmā” ti sallekho karaṇīyo. “Pare adinnādāyī bhavissanti, mayamettha adinnādānā paṭiviratā bhavissāmā” ti sallekho karaṇīyo. “Pare (p. 1.051) abrahmacārī bhavissanti, mayamettha brahmacārī bhavissāmā” ti sallekho karaṇīyo. “Pare musāvādī bhavissanti, mayamettha musāvādā paṭiviratā bhavissāmā” ti sallekho karaṇīyo. “Pare pisuṇavācā bhavissanti, mayamettha pisuṇāya vācāya paṭiviratā bhavissāmā” ti sallekho karaṇīyo. “Pare pharusavācā bhavissanti, mayamettha pharusāya vācāya paṭiviratā bhavissāmā” ti sallekho karaṇīyo. “Pare samphappalāpī bhavissanti, mayamettha samphappalāpā paṭiviratā bhavissāmā” ti sallekho karaṇīyo. “Pare abhijjhālū bhavissanti, mayamettha anabhijjhālū bhavissāmā” ti sallekho karaṇīyo. “Pare byāpannacittā bhavissanti, mayamettha abyāpannacittā bhavissāmā” ti sallekho karaṇīyo. “Pare micchādiṭṭhī bhavissanti, mayamettha sammādiṭṭhī bhavissāmā” ti sallekho karaṇīyo. “Pare micchāsankappā bhavissanti, mayamettha sammāsankappā bhavissāmā” ti sallekho karaṇīyo. “Pare micchāvācā bhavissanti, mayamettha sammāvācā bhavissāmā” ti sallekho karaṇīyo. “Pare micchākammantā bhavissanti, mayamettha sammākammantā bhavissāmā” ti sallekho karaṇīyo. “Pare micchā-ājīvā bhavissanti, mayamettha sammā-ājīvā bhavissāmā” ti sallekho karaṇīyo. “Pare micchāvāyāmā bhavissanti, mayamettha sammāvāyāmā bhavissāmā” ti sallekho karaṇīyo. “Pare micchāsatī bhavissanti, mayamettha sammāsatī bhavissāmā” ti sallekho karaṇīyo. “Pare micchāsamādhi bhavissanti, mayamettha sammāsamādhī bhavissāmā” ti sallekho karaṇīyo. “Pare micchāñāṇī bhavissanti, mayamettha sammāñāṇī bhavissāmā” ti sallekho karaṇīyo. “Pare micchāvimuttī bhavissanti, mayamettha sammāvimuttī bhavissāmā” ti sallekho karaṇīyo.

‘“Pare thīnamiddhapariyuṭṭhitā bhavissanti, mayamettha vigatathīnamiddhā bhavissāmā” ti sallekho karaṇīyo “Pare uddhatā bhavissanti, mayamettha anuddhatā bhavissāmā” ti sallekho karaṇīyo. “Pare vicikicchī bhavissanti, mayamettha tiṇṇavicikicchā bhavissāmā” ti sallekho karaṇīyo. “Pare kodhanā bhavissanti, mayamettha akkodhanā bhavissāmā” ti sallekho karaṇīyo. “Pare upanāhī bhavissanti, mayamettha anupanāhī bhavissāmā” ti sallekho karaṇīyo. “Pare makkhī bhavissanti (p. 1.052) mayamettha amakkhī bhavissāmā” ti sallekho karaṇīyo. “Pare paḷāsī bhavissanti, mayamettha apaḷāsī bhavissāmā” ti sallekho karaṇīyo. “Pare issukī bhavissanti, mayamettha anissukī bhavissāmā” ti sallekho karaṇīyo. “Pare maccharī bhavissanti, mayamettha amaccharī bhavissāmā” ti sallekho karaṇīyo. “Pare saṭhā bhavissanti, mayamettha asaṭhā bhavissāmā” ti sallekho karaṇīyo. “Pare māyāvī bhavissanti, mayamettha amāyāvī bhavissāmā” ti sallekho karaṇīyo. “Pare thaddhā bhavissanti, mayamettha atthaddhā bhavissāmā” ti sallekho karaṇīyo. “Pare atimānī bhavissanti, mayamettha anatimānī bhavissāmā” ti sallekho karaṇīyo. “Pare dubbacā bhavissanti, mayamettha suvacā bhavissāmā” ti sallekho karaṇīyo. “Pare pāpamittā bhavissanti, mayamettha kalyāṇamittā bhavissāmā” ti sallekho karaṇīyo. “Pare pamattā bhavissanti, mayamettha appamattā bhavissāmā” ti sallekho karaṇīyo. “Pare assaddhā bhavissanti, mayamettha saddhā bhavissāmā” ti sallekho karaṇīyo. “Pare ahirikā bhavissanti, mayamettha hirimanā bhavissāmā” ti sallekho karaṇīyo. “Pare anottāpī bhavissanti, mayamettha ottāpī bhavissāmā” ti sallekho karaṇīyo. “Pare appassutā bhavissanti, mayamettha bahussutā bhavissāmā” ti sallekho karaṇīyo. “Pare kusītā bhavissanti, mayamettha āraddhavīriyā bhavissāmā” ti sallekho karaṇīyo. “Pare muṭṭhassatī bhavissanti, mayamettha upaṭṭhitassatī bhavissāmā” ti sallekho karaṇīyo. “Pare duppaññā bhavissanti, mayamettha paññāsampannā bhavissāmā” ti sallekho karaṇīyo. “Pare sandiṭṭhiparāmāsī ādhānaggāhī duppaṭinissaggī bhavissanti, mayamettha asandiṭṭhiparāmāsī anādhānaggāhī suppaṭinissaggī bhavissāmā” ti sallekho karaṇīyo.

84. ‘Cittuppādampi kho ahaŋ, cunda, kusalesu dhammesu bahukāraŋ vadāmi, ko pana vādo kāyena vācāya anuvidhīyanāsu! Tasmātiha, cunda, “pare vihiŋsakā bhavissanti, mayamettha avihiŋsakā bhavissāmā” ti cittaŋ uppādetabbaŋ. “Pare pāṇātipātī bhavissanti, mayamettha pāṇātipātā paṭiviratā (p. 1.053) bhavissāmā” ti cittaŋ uppādetabbaŋ…”pare sandiṭṭhiparāmāsī ādhānaggāhī duppaṭinissaggī bhavissanti, mayamettha asandiṭṭhiparāmāsī anādhānaggāhī suppaṭinissaggī bhavissāmā” ti cittaŋ uppādetabbaŋ.

85. ‘Seyyathāpi, cunda, visamo maggo assa, tassa añño samo maggo parikkamanāya; seyyathā vā pana, cunda, visamaŋ titthaŋ assa, tassa aññaŋ samaŋ titthaŋ parikkamanāya; evameva kho, cunda, vihiŋsakassa purisapuggalassa avihiŋsā hoti parikkamanāya, pāṇātipātissa purisapuggalassa pāṇātipātā veramaṇī hoti parikkamanāya, adinnādāyissa purisapuggalassa adinnādānā veramaṇī hoti parikkamanāya, abrahmacārissa purisapuggalassa abrahmacariyā veramaṇī hoti parikkamanāya musāvādissa purisapuggalassa musāvādā veramaṇī hoti parikkamanāya, pisuṇavācassa purisapuggalassa pisuṇāya vācāya veramaṇī hoti parikkamanāya, pharusavācassa purisapuggalassa pharusāya vācāya veramaṇī hoti parikkamanāya, samphappalāpissa purisapuggalassa samphappalāpā veramaṇī hoti parikkamanāya, abhijjhālussa purisapuggalassa anabhijjhā hoti parikkamanāya, byāpannacittassa purisapuggalassa abyāpādo hoti parikkamanāya, micchādiṭṭhissa purisapuggalassa sammādiṭṭhi hoti parikkamanāya, micchāsankappassa purisapuggalassa sammāsankappo hoti parikkamanāya, micchāvācassa purisapuggalassa sammāvācā hoti parikkamanāya, micchākammantassa purisapuggalassa sammākammanto hoti parikkamanāya, micchā-ājīvassa purisapuggalassa sammā-ājīvo hoti parikkamanāya, micchāvāyāmassa purisapuggalassa sammāvāyāmo hoti parikkamanāya, micchāsatissa purisapuggalassa sammāsati hoti parikkamanāya, micchāsamādhissa purisapuggalassa sammāsamādhi hoti parikkamanāya, micchāñāṇissa purisapuggalassa sammāñāṇaŋ hoti parikkamanāya, micchāvimuttissa purisapuggalassa sammāvimutti hoti parikkamanāya.

‘Thīnamiddhapariyuṭṭhitassa purisapuggalassa vigatathinamiddhatā hoti parikkamanāya, uddhatassa purisapuggalassa anuddhaccaŋ hoti parikkamanāya, vicikicchissa purisapuggalassa tiṇṇavicikicchatā hoti parikkamanāya, kodhanassa purisapuggalassa (p. 1.054) akkodho hoti parikkamanāya, upanāhissa purisapuggalassa anupanāho hoti parikkamanāya, makkhissa purisapuggalassa amakkho hoti parikkamanāya, paḷāsissa purisapuggalassa apaḷāso hoti parikkamanāya issukissa purisapuggalassa anissukitā hoti parikkamanāya, maccharissa purisapuggalassa amacchariyaŋ hoti parikkamanāya, saṭhassa purisapuggalassa asāṭheyyaŋ hoti parikkamanāya, māyāvissa purisapuggalassa amāyā hoti parikkamanāya, thaddhassa purisapuggalassa atthaddhiyaŋ hoti parikkamanāya, atimānissa purisapuggalassa anatimāno hoti parikkamanāya, dubbacassa purisapuggalassa sovacassatā hoti parikkamanāya, pāpamittassa purisapuggalassa kalyāṇamittatā hoti parikkamanāya, pamattassa purisapuggalassa appamādo hoti parikkamanāya, assaddhassa purisapuggalassa saddhā hoti parikkamanāya, ahirikassa purisapuggalassa hirī hoti parikkamanāya, anottāpissa purisapuggalassa ottappaŋ hoti parikkamanāya, appassutassa purisapuggalassa bāhusaccaŋ hoti parikkamanāya, kusītassa purisapuggalassa vīriyārambho hoti parikkamanāya, muṭṭhassatissa purisapuggalassa upaṭṭhitassatitā hoti parikkamanāya, duppaññassa purisapuggalassa paññāsampadā hoti parikkamanāya sandiṭṭhiparāmāsi-ādhānaggāhi-duppaṭinissaggissa purisapuggalassa asandiṭṭhiparāmāsi-anādhānaggāhi-suppaṭinissaggitā hoti parikkamanāya.

86. ‘Seyyathāpi, cunda, ye keci akusalā dhammā sabbe te adhobhāgangamanīyā, ye keci kusalā dhammā sabbe te uparibhāgangamanīyā, evameva kho, cunda, vihiŋsakassa purisapuggalassa avihiŋsā hoti uparibhāgāya, pāṇātipātissa purisapuggalassa pāṇātipātā veramaṇī hoti uparibhāgāya …pe… sandiṭṭhiparāmāsi-ādhānaggāhi-duppaṭinissaggissa purisapuggalassa asandiṭṭhiparāmāsi-anādhānaggāhi-suppaṭinissaggitā hoti uparibhāgāya.

87. ‘So vata, cunda, attanā palipapalipanno paraŋ palipapalipannaŋ uddharissatīti netaŋ ṭhānaŋ vijjati. So vata, cunda, attanā apalipapalipanno paraŋ (p. 1.055) palipapalipannaŋ uddharissatīti ṭhānametaŋ vijjati. So vata, cunda, attanā adanto avinīto aparinibbuto paraŋ damessati vinessati parinibbāpessatīti netaŋ ṭhānaŋ vijjati. So vata cunda, attanā danto vinīto parinibbuto paraŋ damessati vinessati parinibbāpessatīti ṭhānametaŋ vijjati. Evameva kho, cunda, vihiŋsakassa purisapuggalassa avihiŋsā hoti parinibbānāya, pāṇātipātissa purisapuggalassa pāṇātipātā veramaṇī hoti parinibbānāya. Adinnādāyissa purisapuggalassa adinnādānā veramaṇī hoti parinibbānāya. Abrahmacārissa purisapuggalassa abrahmacariyā veramaṇī hoti parinibbānāya. Musāvādissa purisapuggalassa musāvādā veramaṇī hoti parinibbānāya. Pisuṇavācassa purisapuggalassa pisuṇāya vācāya veramaṇī hoti parinibbānāya. Pharusavācassa purisapuggalassa pharusāya vācāya veramaṇī hoti parinibbānāya. Samphappalāpissa purisapuggalassa samphappalāpā veramaṇī hoti parinibbānāya. Abhijjhālussa purisapuggalassa anabhijjhā hoti parinibbānāya. Byāpannacittassa purisapuggalassa abyāpādo hoti parinibbānāya. Micchādiṭṭhissa purisapuggalassa sammādiṭṭhi hoti parinibbānāya. Micchāsankappassa purisapuggalassa sammāsankappo hoti parinibbānāya. Micchāvācassa purisapuggalassa sammāvācā hoti parinibbānāya. Micchākammantassa purisapuggalassa sammākammanto hoti parinibbānāya. Micchā-ājīvassa purisapuggalassa sammā-ājīvo hoti parinibbānāya. Micchāvāyāmassa purisapuggalassa sammāvāyāmo hoti parinibbānāya. Micchāsatissa purisapuggalassa sammāsati hoti parinibbānāya. Micchāsamādhissa purisapuggalassa sammāsamādhi hoti parinibbānāya. Micchāñāṇissa purisapuggalassa sammāñāṇaŋ hoti parinibbānāya. Micchāvimuttissa purisapuggalassa sammāvimutti hoti parinibbānāya.

‘Thīnamiddhapariyuṭṭhitassa purisapuggalassa vigatathinamiddhatā hoti parinibbānāya. Uddhatassa purisapuggalassa anuddhaccaŋ hoti parinibbānāya. Vicikicchissa purisapuggalassa tiṇṇavicikicchatā hoti parinibbānāya. Kodhanassa purisapuggalassa akkodho hoti parinibbānāya. Upanāhissa purisapuggalassa anupanāho hoti parinibbānāya. Makkhissa purisapuggalassa amakkho hoti parinibbānāya. Paḷāsissa purisapuggalassa apaḷāso (p. 1.056) hoti parinibbānāya. Issukissa purisapuggalassa anissukitā hoti parinibbānāya. Maccharissa purisapuggalassa amacchariyaŋ hoti parinibbānāya. Saṭhassa purisapuggalassa asāṭheyyaŋ hoti parinibbānāya. Māyāvissa purisapuggalassa amāyā hoti parinibbānāya. Thaddhassa purisapuggalassa atthaddhiyaŋ hoti parinibbānāya. Atimānissa purisapuggalassa anatimāno hoti parinibbānāya. Dubbacassa purisapuggalassa sovacassatā hoti parinibbānāya. Pāpamittassa purisapuggalassa kalyāṇamittatā hoti parinibbānāya. Pamattassa purisapuggalassa appamādo hoti parinibbānāya. Assaddhassa purisapuggalassa saddhā hoti parinibbānāya. Ahirikassa purisapuggalassa hirī hoti parinibbānāya. Anottāpissa purisapuggalassa ottappaŋ hoti parinibbānāya. Appassutassa purisapuggalassa bāhusaccaŋ hoti parinibbānāya. Kusītassa purisapuggalassa vīriyārambho hoti parinibbānāya. Muṭṭhassatissa purisapuggalassa upaṭṭhitassatitā hoti parinibbānāya. Duppaññassa purisapuggalass paññāsampadā hoti parinibbānāya. Sandiṭṭhiparāmāsi-ādhānaggāhi-duppaṭinissaggissa purisapuggalassa asandiṭṭhiparāmāsi-anādhānaggāhi-suppaṭinissaggitā hoti parinibbānāya.

88. ‘Iti kho, cunda, desito mayā sallekhapariyāyo, desito cittuppādapariyāyo, desito parikkamanapariyāyo, desito uparibhāgapariyāyo, desito parinibbānapariyāyo. Yaŋ kho, cunda, satthārā karaṇīyaŋ sāvakānaŋ hitesinā anukampakena anukampaŋ upādāya, kataŋ vo taŋ mayā. “Etāni, cunda, rukkhamūlāni, etāni suññāgārāni, jhāyatha, cunda, mā pamādattha, mā pacchāvippaṭisārino ahuvattha”– ayaŋ kho amhākaŋ anusāsanī’ ti.

Idamavoca bhagavā. Attamano āyasmā mahācundo bhagavato bhāsitaŋ abhinandīti.


Catuttālīsapadā vuttā, sandhayo pañca desitā;


Sallekho nāma suttanto, gambhīro sāgarūpamoti.

Sallekhasuttaŋ niṭṭhitaŋ aṭṭhamaŋ.

9. Sammādiṭṭhisuttaŋ
89. Evaŋ (p. 1.057) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho āyasmā sāriputto bhikkhū āmantesi– ‘āvuso bhikkhave’ ti. ‘Āvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca–

‘“Sammādiṭṭhi sammādiṭṭhī” ti, āvuso, vuccati. Kittāvatā nu kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti?

‘Dūratopi kho mayaŋ, āvuso, āgaccheyyāma āyasmato sāriputtassa santike etassa bhāsitassa atthamaññātuŋ. Sādhu vatāyasmantaŋyeva sāriputtaŋ paṭibhātu etassa bhāsitassa attho. Āyasmato sāriputtassa sutvā bhikkhū dhāressantī’ ti. ‘Tena hi, āvuso, suṇātha, sādhukaŋ manasi karotha, bhāsissāmī’ ti. ‘Evamāvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca–

‘Yato kho, āvuso, ariyasāvako akusalañca pajānāti, akusalamūlañca pajānāti, kusalañca pajānāti, kusalamūlañca pajānāti ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhammaŋ. Katamaŋ panāvuso, akusalaŋ, katamaŋ akusalamūlaŋ, katamaŋ kusalaŋ, katamaŋ kusalamūlaŋ? Pāṇātipāto kho, āvuso, akusalaŋ, adinnādānaŋ akusalaŋ, kāmesumicchācāro akusalaŋ, musāvādo akusalaŋ, pisuṇā vācā akusalaŋ, pharusā vācā akusalaŋ, samphappalāpo akusalaŋ, abhijjhā akusalaŋ, byāpādo akusalaŋ, micchādiṭṭhi akusalaŋ– idaŋ vuccatāvuso akusalaŋ. Katamañcāvuso, akusalamūlaŋ? Lobho akusalamūlaŋ, doso akusalamūlaŋ, moho akusalamūlaŋ– idaŋ vuccatāvuso, akusalamūlaŋ.

‘Katamañcāvuso (p. 1.058) kusalaŋ? Pāṇātipātā veramaṇī kusalaŋ, adinnādānā veramaṇī kusalaŋ, kāmesumicchācārā veramaṇī kusalaŋ, musāvādā veramaṇī kusalaŋ, pisuṇāya vācāya veramaṇī kusalaŋ, pharusāya vācāya veramaṇī kusalaŋ, samphappalāpā veramaṇī kusalaŋ, anabhijjhā kusalaŋ, abyāpādo kusalaŋ, sammādiṭṭhi kusalaŋ– idaŋ vuccatāvuso, kusalaŋ. Katamañcāvuso, kusalamūlaŋ? Alobho kusalamūlaŋ, adoso kusalamūlaŋ, amoho kusalamūlaŋ– idaŋ vuccatāvuso, kusalamūlaŋ.

‘Yato kho, āvuso, ariyasāvako evaŋ akusalaŋ pajānāti, evaŋ akusalamūlaŋ pajānāti, evaŋ kusalaŋ pajānāti, evaŋ kusalamūlaŋ pajānāti, so sabbaso rāgānusayaŋ pahāya, paṭighānusayaŋ paṭivinodetvā, “asmī” ti diṭṭhimānānusayaŋ samūhanitvā, avijjaŋ pahāya vijjaŋ uppādetvā, diṭṭhevadhamme dukkhassantakaro hoti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti.

90. ‘Sādhāvuso’ ti kho te bhikkhū āyasmato sāriputtassa bhāsitaŋ abhinanditvā anumoditvā āyasmantaŋ sāriputtaŋ uttari pañhaŋ apucchuŋ – ‘siyā panāvuso, aññopi pariyāyo yathā ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti?

‘Siyā, āvuso. Yato kho, āvuso, ariyasāvako āhārañca pajānāti, āhārasamudayañca pajānāti, āhāranirodhañca pajānāti, āhāranirodhagāminiŋ paṭipadañca pajānāti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhammaŋ. Katamo panāvuso, āhāro, katamo āhārasamudayo, katamo āhāranirodho, katamā āhāranirodhagāminī paṭipadā? Cattārome, āvuso, āhārā bhūtānaŋ vā sattānaŋ ṭhitiyā, sambhavesīnaŋ vā anuggahāya. Katame cattāro? Kabaḷīkāro āhāro oḷāriko (p. 1.059) vā sukhumo vā, phasso dutiyo, manosañcetanā tatiyā, viññāṇaŋ catutthaŋ. Taṇhāsamudayā āhārasamudayo, taṇhānirodhā āhāranirodho, ayameva ariyo aṭṭhangiko maggo āhāranirodhagāminī paṭipadā, seyyathidaŋ– sammādiṭṭhi sammāsankappo sammāvācā sammākammanto sammā-ājīvo sammāvāyāmo sammāsati sammāsamādhi”.

‘Yato kho, āvuso, ariyasāvako evaŋ āhāraŋ pajānāti, evaŋ āhārasamudayaŋ pajānāti, evaŋ āhāranirodhaŋ pajānāti, evaŋ āhāranirodhagāminiŋ paṭipadaŋ pajānāti, so sabbaso rāgānusayaŋ pahāya, paṭighānusayaŋ paṭivinodetvā, “asmī” ti diṭṭhimānānusayaŋ samūhanitvā, avijjaŋ pahāya vijjaŋ uppādetvā, diṭṭhevadhamme dukkhassantakaro hoti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti.

91. ‘Sādhāvuso’ ti kho te bhikkhū āyasmato sāriputtassa bhāsitaŋ abhinanditvā anumoditvā āyasmantaŋ sāriputtaŋ uttari pañhaŋ apucchuŋ– ‘siyā panāvuso, aññopi pariyāyo yathā ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti?

‘Siyā, āvuso. Yato kho, āvuso, ariyasāvako dukkhañca pajānāti, dukkhasamudayañca pajānāti, dukkhanirodhañca pajānāti, dukkhanirodhagāminiŋ paṭipadañca pajānāti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhammaŋ. Katamaŋ panāvuso, dukkhaŋ, katamo dukkhasamudayo, katamo dukkhanirodho, katamā dukkhanirodhagāminī paṭipadā? Jātipi dukkhā, jarāpi dukkhā, maraṇampi dukkhaŋ, sokaparidevadukkhadomanassupāyāsāpi dukkhā, appiyehi sampayogopi dukkho, piyehi vippayogopi dukkho, yampicchaŋ na labhati tampi dukkhaŋ, sankhittena pañcupādānakkhandhā dukkhā– idaŋ vuccatāvuso, dukkhaŋ. Katamo cāvuso, dukkhasamudayo? Yāyaŋ taṇhā (p. 1.060) ponobbhavikā nandīrāgasahagatā tatratatrābhinandinī, seyyathidaŋ, kāmataṇhā bhavataṇhā vibhavataṇhā– ayaŋ vuccatāvuso, dukkhasamudayo. Katamo cāvuso, dukkhanirodho? Yo tassāyeva taṇhāya asesavirāganirodho cāgo paṭinissaggo mutti anālayo– ayaŋ vuccatāvuso, dukkhanirodho. Katamā cāvuso, dukkhanirodhagāminī paṭipadā? Ayameva ariyo aṭṭhangiko maggo, seyyathidaŋ, sammādiṭṭhi …pe… sammāsamādhi– ayaŋ vuccatāvuso, dukkhanirodhagāminī paṭipadā.

‘Yato kho, āvuso, ariyasāvako evaŋ dukkhaŋ pajānāti, evaŋ dukkhasamudayaŋ pajānāti, evaŋ dukkhanirodhaŋ pajānāti, evaŋ dukkhanirodhagāminiŋ paṭipadaŋ pajānāti, so sabbaso rāgānusayaŋ pahāya, paṭighānusayaŋ paṭivinodetvā, “asmī” ti diṭṭhimānānusayaŋ samūhanitvā, avijjaŋ pahāya vijjaŋ uppādetvā, diṭṭhevadhamme dukkhassantakaro hoti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti.

92. ‘Sādhāvuso’ ti kho te bhikkhū āyasmato sāriputtassa bhāsitaŋ abhinanditvā anumoditvā āyasmantaŋ sāriputtaŋ uttari pañhaŋ apucchuŋ– ‘siyā panāvuso, aññopi pariyāyo yathā ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti?

‘Siyā, āvuso. Yato kho, āvuso, ariyasāvako jarāmaraṇañca pajānāti, jarāmaraṇasamudayañca pajānāti, jarāmaraṇanirodhañca pajānāti, jarāmaraṇanirodhagāminiŋ paṭipadañca pajānāti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhammaŋ. Katamaŋ panāvuso, jarāmaraṇaŋ, katamo jarāmaraṇasamudayo, katamo jarāmaraṇanirodho, katamā jarāmaraṇanirodhagāminī paṭipadā? Yā tesaŋ tesaŋ sattānaŋ tamhi tamhi sattanikāye jarā jīraṇatā khaṇḍiccaŋ pāliccaŋ valittacatā āyuno saŋhāni indriyānaŋ paripāko– ayaŋ vuccatāvuso, jarā. Katamañcāvuso, maraṇaŋ? Yā tesaŋ tesaŋ sattānaŋ (p. 1.061) tamhā tamhā sattanikāyā cuti cavanatā bhedo antaradhānaŋ maccu maraṇaŋ kālankiriyā khandhānaŋ bhedo, kaḷevarassa nikkhepo, jīvitindriyassupacchedo– idaŋ vuccatāvuso, maraṇaŋ. Iti ayañca jarā idañca maraṇaŋ– idaŋ vuccatāvuso, jarāmaraṇaŋ. Jātisamudayā jarāmaraṇasamudayo, jātinirodhā jarāmaraṇanirodho, ayameva ariyo aṭṭhangiko maggo jarāmaraṇanirodhagāminī paṭipadā, seyyathidaŋ– sammādiṭṭhi …pe… sammāsamādhi.

‘Yato kho, āvuso, ariyasāvako evaŋ jarāmaraṇaŋ pajānāti, evaŋ jarāmaraṇasamudaŋ pajānāti, evaŋ jarāmaraṇanirodhaŋ pajānāti, evaŋ jarāmaraṇanirodhagāminiŋ paṭipadaŋ pajānāti, so sabbaso rāgānusayaŋ pahāya …pe… dukkhassantakaro hoti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti.

93. ‘Sādhāvuso’ ti kho …pe… apucchuŋ– siyā panāvuso …pe… ‘siyā, āvuso. Yato kho, āvuso, ariyasāvako jātiñca pajānāti, jātisamudayañca pajānāti, jātinirodhañca pajānāti, jātinirodhagāminiŋ paṭipadañca pajānāti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhammaŋ. Katamā panāvuso, jāti, katamo jātisamudayo, katamo jātinirodho, katamā jātinirodhagāminī paṭipadā? Yā tesaŋ tesaŋ sattānaŋ tamhi tamhi sattanikāye jāti sañjāti okkanti abhinibbatti khandhānaŋ pātubhāvo, āyatanānaŋ paṭilābho– ayaŋ vuccatāvuso, jāti. Bhavasamudayā jātisamudayo, bhavanirodhā jātinirodho, ayameva ariyo aṭṭhangiko maggo jātinirodhagāminī paṭipadā, seyyathidaŋ– sammādiṭṭhi …pe… sammāsamādhi.

‘Yato kho, āvuso, ariyasāvako evaŋ jātiŋ pajānāti, evaŋ jātisamudayaŋ pajānāti, evaŋ jātinirodhaŋ pajānāti, evaŋ jātinirodhagāminiŋ paṭipadaŋ pajānāti, so sabbaso rāgānusayaŋ pahāya …pe… dukkhassantakaro hoti– ettāvatāpi kho, āvuso, ariyasāvako sammādiṭṭhi (p. 1.062) hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti.

94. ‘Sādhāvuso’ ti kho …pe… apucchuŋ– siyā panāvuso …pe… ‘siyā, āvuso. Yato kho, āvuso, ariyasāvako bhavañca pajānāti, bhavasamudayañca pajānāti, bhavanirodhañca pajānāti, bhavanirodhagāminiŋ paṭipadañca pajānāti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhammaŋ. Katamo panāvuso, bhavo, katamo bhavasamudayo, katamo bhavanirodho, katamā bhavanirodhagāminī paṭipadā? Tayome, āvuso, bhavā– kāmabhavo, rūpabhavo, arūpabhavo. Upādānasamudayā bhavasamudayo, upādānanirodhā bhavanirodho, ayameva ariyo aṭṭhangiko maggo bhavanirodhagāminī paṭipadā, seyyathidaŋ– sammādiṭṭhi …pe… sammāsamādhi.

‘Yato kho, āvuso, ariyasāvako evaŋ bhavaŋ pajānāti, evaŋ bhavasamudayaŋ pajānāti, evaŋ bhavanirodhaŋ pajānāti, evaŋ bhavanirodhagāminiŋ paṭipadaŋ pajānāti, so sabbaso rāgānusayaŋ pahāya …pe… dukkhassantakaro hoti. Ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti.

95. ‘Sādhāvuso’ ti kho …pe… apucchuŋ– siyā panāvuso …pe… ‘siyā, āvuso. Yato kho, āvuso, ariyasāvako upādānañca pajānāti, upādānasamudayañca pajānāti, upādānanirodhañca pajānāti, upādānanirodhagāminiŋ paṭipadañca pajānāti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhammaŋ. Katamaŋ panāvuso, upādānaŋ, katamo upādānasamudayo, katamo upādānanirodho, katamā upādānanirodhagāminī paṭipadā? Cattārimāni, āvuso, upādānāni kāmupādānaŋ, diṭṭhupādānaŋ, sīlabbatupādānaŋ, attavādupādānaŋ. Taṇhāsamudayā upādānasamudayo, taṇhānirodhā upādānanirodho, ayameva ariyo (p. 1.063) aṭṭhangiko maggo upādānanirodhagāminī paṭipadā, seyyathidaŋ– sammādiṭṭhi …pe… sammāsamādhi.

‘Yato kho, āvuso, ariyasāvako evaŋ upādānaŋ pajānāti, evaŋ upādānasamudayaŋ pajānāti, evaŋ upādānanirodhaŋ pajānāti, evaŋ upādānanirodhagāminiŋ paṭipadaŋ pajānāti, so sabbaso rāgānusayaŋ pahāya …pe… dukkhassantakaro hoti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti.

96. ‘Sādhāvuso’ ti kho …pe… apucchuŋ– siyā panāvuso …pe… ‘siyā, āvuso. Yato kho, āvuso, ariyasāvako taṇhañca pajānāti, taṇhāsamudayañca pajānāti, taṇhānirodhañca pajānāti, taṇhānirodhagāminiŋ paṭipadañca pajānāti – ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhammaŋ. Katamā panāvuso, taṇhā, katamo taṇhāsamudayo, katamo taṇhānirodho, katamā taṇhānirodhagāminī paṭipadā? Chayime, āvuso, taṇhākāyā– rūpataṇhā, saddataṇhā, gandhataṇhā, rasataṇhā, phoṭṭhabbataṇhā, dhammataṇhā. Vedanāsamudayā taṇhāsamudayo, vedanānirodhā taṇhānirodho, ayameva ariyo aṭṭhangiko maggo taṇhānirodhagāminī paṭipadā, seyyathidaŋ– sammādiṭṭhi …pe… sammāsamādhi.

‘Yato kho, āvuso, ariyasāvako evaŋ taṇhaŋ pajānāti, evaŋ taṇhāsamudayaŋ pajānāti, evaŋ taṇhānirodhaŋ pajānāti, evaŋ taṇhānirodhagāminiŋ paṭipadaŋ pajānāti, so sabbaso rāgānusayaŋ pahāya …pe… dukkhassantakaro hoti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti.

97. ‘Sādhāvuso’ ti kho …pe… apucchuŋ– siyā panāvuso …pe… ‘siyā, āvuso. Yato kho, āvuso, ariyasāvako vedanañca pajānāti, vedanāsamudayañca pajānāti, vedanānirodhañca pajānāti, vedanānirodhagāminiŋ paṭipadañca pajānāti – ettāvatāpi kho, āvuso, ariyasāvako (p. 1.064) sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhammaŋ. Katamā panāvuso, vedanā, katamo vedanāsamudayo, katamo vedanānirodho, katamā vedanānirodhagāminī paṭipadā? Chayime, āvuso, vedanākāyā– cakkhusamphassajā vedanā, sotasamphassajā vedanā, ghānasamphassajā vedanā, jivhāsamphassajā vedanā, kāyasamphassajā vedanā, manosamphassajā vedanā. Phassasamudayā vedanāsamudayo, phassanirodhā vedanānirodho, ayameva ariyo aṭṭhangiko maggo vedanānirodhagāminī paṭipadā, seyyathidaŋ– sammādiṭṭhi …pe… sammāsamādhi.

‘Yato kho, āvuso, ariyasāvako evaŋ vedanaŋ pajānāti, evaŋ vedanāsamudayaŋ pajānāti, evaŋ vedanānirodhaŋ pajānāti, evaŋ vedanānirodhagāminiŋ paṭipadaŋ pajānāti, so sabbaso rāgānusayaŋ pahāya …pe… dukkhassantakaro hoti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti.

98. ‘Sādhāvuso’ ti kho …pe… apucchuŋ– siyā panāvuso …pe… ‘siyā, āvuso. Yato kho, āvuso, ariyasāvako phassañca pajānāti, phassasamudayañca pajānāti, phassanirodhañca pajānāti, phassanirodhagāminiŋ paṭipadañca pajānāti – ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhammaŋ. Katamo panāvuso, phasso, katamo phassasamudayo, katamo phassanirodho, katamā phassanirodhagāminī paṭipadā? Chayime, āvuso, phassakāyā– cakkhusamphasso, sotasamphasso ghānasamphasso, jivhāsamphasso, kāyasamphasso, manosamphasso. Saḷāyatanasamudayā phassasamudayo, saḷāyatananirodhā phassanirodho, ayameva ariyo aṭṭhangiko maggo phassanirodhagāminī paṭipadā, seyyathidaŋ– sammādiṭṭhi …pe… sammāsamādhi.

‘Yato kho, āvuso, ariyasāvako evaŋ phassaŋ pajānāti, evaŋ phassasamudayaŋ pajānāti, evaŋ phassanirodhaŋ pajānāti, evaŋ phassanirodhagāminiŋ paṭipadaŋ pajānāti, so sabbaso rāgānusayaŋ pahāya …pe… dukkhassantakaro (p. 1.065) hoti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti.

99. ‘Sādhāvuso’ ti kho …pe… apucchuŋ– siyā panāvuso …pe… ‘siyā, āvuso. Yato kho, āvuso, ariyasāvako saḷāyatanañca pajānāti, saḷāyatanasamudayañca pajānāti, saḷāyatananirodhañca pajānāti, saḷāyatananirodhagāminiŋ paṭipadañca pajānāti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhammaŋ. Katamaŋ panāvuso, saḷāyatanaŋ, katamo saḷāyatanasamudayo, katamo saḷāyatananirodho, katamā saḷāyatananirodhagāminī paṭipadā Chayimāni, āvuso, āyatanāni – cakkhāyatanaŋ, sotāyatanaŋ, ghānāyatanaŋ, jivhāyatanaŋ, kāyāyatanaŋ, manāyatanaŋ. Nāmarūpasamudayā saḷāyatanasamudayo, nāmarūpanirodhā saḷāyatananirodho, ayameva ariyo aṭṭhangiko maggo saḷāyatananirodhagāminī paṭipadā, seyyathidaŋ– sammādiṭṭhi …pe… sammāsamādhi.

‘Yato kho, āvuso, ariyasāvako evaŋ saḷāyatanaŋ pajānāti, evaŋ saḷāyatanasamudayaŋ pajānāti, evaŋ saḷāyatananirodhaŋ pajānāti evaŋ saḷāyatananirodhagāminiŋ paṭipadaŋ pajānāti, so sabbaso rāgānusayaŋ pahāya..pe… dukkhassantakaro hoti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti.

100. ‘Sādhāvuso’ ti kho …pe… apucchuŋ– siyā panāvuso …pe… ‘siyā, āvuso. Yato kho, āvuso, ariyasāvako nāmarūpañca pajānāti, nāmarūpasamudayañca pajānāti, nāmarūpanirodhañca pajānāti, nāmarūpanirodhagāminiŋ paṭipadañca pajānāti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhammaŋ. Katamaŋ panāvuso, nāmarūpaŋ, katamo nāmarūpasamudayo, katamo nāmarūpanirodho, katamā nāmarūpanirodhagāminī paṭipadā? Vedanā, saññā, cetanā, phasso, manasikāro (p. 1.066) idaŋ vuccatāvuso, nāmaŋ; cattāri ca mahābhūtāni, catunnañca mahābhūtānaŋ upādāyarūpaŋ– idaŋ vuccatāvuso, rūpaŋ. Iti idañca nāmaŋ idañca rūpaŋ– idaŋ vuccatāvuso, nāmarūpaŋ. Viññāṇasamudayā nāmarūpasamudayo, viññāṇanirodhā nāmarūpanirodho, ayameva ariyo aṭṭhangiko maggo nāmarūpanirodhagāminī paṭipadā, seyyathidaŋ– sammādiṭṭhi …pe… sammāsamādhi.

‘Yato kho, āvuso, ariyasāvako evaŋ nāmarūpaŋ pajānāti, evaŋ nāmarūpasamudayaŋ pajānāti, evaŋ nāmarūpanirodhaŋ pajānāti, evaŋ nāmarūpanirodhagāminiŋ paṭipadaŋ pajānāti, so sabbaso rāgānusayaŋ pahāya …pe… dukkhassantakaro hoti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti.

101. ‘Sādhāvuso’ ti kho …pe… apucchuŋ– siyā panāvuso …pe… ‘siyā, āvuso. Yato kho, āvuso, ariyasāvako viññāṇañca pajānāti, viññāṇasamudayañca pajānāti, viññāṇanirodhañca pajānāti, viññāṇanirodhagāminiŋ paṭipadañca pajānāti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhammaŋ. Katamaŋ panāvuso, viññāṇaŋ, katamo viññāṇasamudayo, katamo viññāṇanirodho, katamā viññāṇanirodhagāminī paṭipadā? Chayime, āvuso, viññāṇakāyā– cakkhuviññāṇaŋ, sotaviññāṇaŋ, ghānaviññāṇaŋ, jivhāviññāṇaŋ, kāyaviññāṇaŋ, manoviññāṇaŋ. Sankhārasamudayā viññāṇasamudayo, sankhāranirodhā viññāṇanirodho, ayameva ariyo aṭṭhangiko maggo viññāṇanirodhagāminī paṭipadā, seyyathidaŋ– sammādiṭṭhi …pe… sammāsamādhi.

‘Yato kho, āvuso, ariyasāvako evaŋ viññāṇaŋ pajānāti, evaŋ viññāṇasamudayaŋ pajānāti, evaŋ viññāṇanirodhaŋ pajānāti, evaŋ viññāṇanirodhagāminiŋ paṭipadaŋ pajānāti so sabbaso rāgānusayaŋ pahāya …pe… dukkhassantakaro hoti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti.

102. ‘Sādhāvuso’ ti (p. 1.067) kho …pe… apucchuŋ– siyā panāvuso …pe… ‘siyā, āvuso. Yato kho, āvuso, ariyasāvako sankhāre ca pajānāti, sankhārasamudayañca pajānāti, sankhāranirodhañca pajānāti, sankhāranirodhagāminiŋ paṭipadañca pajānāti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhammaŋ. Katame panāvuso, sankhārā, katamo sankhārasamudayo, katamo sankhāranirodho, katamā sankhāranirodhagāminī paṭipadā? Tayome, āvuso, sankhārā– kāyasankhāro, vacīsankhāro, cittasankhāro. Avijjāsamudayā sankhārasamudayo, avijjānirodhā sankhāranirodho, ayameva ariyo aṭṭhangiko maggo sankhāranirodhagāminī paṭipadā, seyyathidaŋ– sammādiṭṭhi …pe… sammāsamādhi.

‘Yato kho, āvuso, ariyasāvako evaŋ sankhāre pajānāti, evaŋ sankhārasamudayaŋ pajānāti, evaŋ sankhāranirodhaŋ pajānāti, evaŋ sankhāranirodhagāminiŋ paṭipadaŋ pajānāti, so sabbaso rāgānusayaŋ pahāya, paṭighānusayaŋ paṭivinodetvā, “asmī” ti diṭṭhimānānusayaŋ samūhanitvā, avijjaŋ pahāya vijjaŋ uppādetvā, diṭṭheva dhamme dukkhassantakaro hoti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti.

103. ‘Sādhāvuso’ ti kho …pe… apucchuŋ– siyā panāvuso …pe… ‘siyā, āvuso. Yato kho, āvuso, ariyasāvako avijjañca pajānāti, avijjāsamudayañca pajānāti, avijjānirodhañca pajānāti, avijjānirodhagāminiŋ paṭipadañca pajānāti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhammaŋ. Katamā panāvuso, avijjā, katamo avijjāsamudayo, katamo avijjānirodho, katamā avijjānirodhagāminī paṭipadā? Yaŋ kho, āvuso, dukkhe aññāṇaŋ, dukkhasamudaye aññāṇaŋ, dukkhanirodhe aññāṇaŋ, dukkhanirodhagāminiyā paṭipadāya aññāṇaŋ– ayaŋ vuccatāvuso, avijjā. Āsavasamudayā avijjāsamudayo, āsavanirodhā avijjānirodho, ayameva ariyo aṭṭhangiko maggo avijjānirodhagāminī paṭipadā, seyyathidaŋ– sammādiṭṭhi …pe… sammāsamādhi.

‘Yato (p. 1.068) kho, āvuso, ariyasāvako evaŋ avijjaŋ pajānāti, evaŋ avijjāsamudayaŋ pajānāti, evaŋ avijjānirodhaŋ pajānāti, evaŋ avijjānirodhagāminiŋ paṭipadaŋ pajānāti, so sabbaso rāgānusayaŋ pahāya, paṭighānusayaŋ paṭivinodetvā, “asmī” ti diṭṭhimānānusayaŋ samūhanitvā, avijjaŋ pahāya vijjaŋ uppādetvā, diṭṭheva dhamme dukkhassantakaro hoti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti.

104. ‘Sādhāvuso’ ti kho te bhikkhū āyasmato sāriputtassa bhāsitaŋ abhinanditvā anumoditvā āyasmantaŋ sāriputtaŋ uttari pañhaŋ apucchuŋ– ‘siyā panāvuso, aññopi pariyāyo yathā ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhamman’ ti?

‘Siyā, āvuso. Yato kho, āvuso, ariyasāvako āsavañca pajānāti, āsavasamudayañca pajānāti, āsavanirodhañca pajānāti, āsavanirodhagāminiŋ paṭipadañca pajānāti– ettāvatāpi kho, āvuso, ariyasāvako sammādiṭṭhi hoti, ujugatāssa diṭṭhi, dhamme aveccappasādena samannāgato, āgato imaŋ saddhammaŋ. Katamo panāvuso, āsavo, katamo āsavasamudayo, katamo āsavanirodho, katamā āsavanirodhagāminī paṭipadāti? Tayome, āvuso, āsavā – kāmāsavo, bhavāsavo, avijjāsavo. Avijjāsamudayā āsavasamudayo, avijjānirodhā āsavanirodho, ayameva ariyo aṭṭhangiko maggo āsavanirodhagāminī paṭipadā, seyyathidaŋ– sammādiṭṭhi …pe… sammāsamādhi.

‘Yato kho, āvuso, ariyasāvako evaŋ āsavaŋ pajānāti, evaŋ āsavasamudayaŋ pajānāti, evaŋ āsavanirodhaŋ pajānāti, evaŋ āsavanirodhagāminiŋ paṭipadaŋ pajānāti, so sabbaso rāgānusayaŋ pahāya, paṭighānusayaŋ paṭivinodetvā, “asmī” ti diṭṭhimānānusayaŋ samūhanitvā, avijjaŋ pahāya vijjaŋ uppādetvā, diṭṭheva dhamme dukkhassantakaro hoti– ettāvatāpi kho, āvuso, ariyasāvako sammādiṭṭhi hoti (p. 1.069) ujugatāssa diṭṭhi, dhamme aveccappasādena samannāgato, āgato imaŋ saddhamman’ ti.

Idamavocāyasmā sāriputto. Attamanā te bhikkhū āyasmato sāriputtassa bhāsitaŋ abhinandunti.

Sammādiṭṭhisuttaŋ niṭṭhitaŋ navamaŋ.

10. Mahāsatipaṭṭhānasuttaŋ
105. Evaŋ (p. 1.070) me sutaŋ– ekaŋ samayaŋ bhagavā kurūsu viharati kammāsadhammaŋ nāma kurūnaŋ nigamo. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

Uddeso

106. ‘Ekāyano ayaŋ, bhikkhave, maggo sattānaŋ visuddhiyā, sokaparidevānaŋ samatikkamāya, dukkhadomanassānaŋ atthangamāya, ñāyassa adhigamāya, nibbānassa sacchikiriyāya, yadidaŋ cattāro satipaṭṭhānā.

‘Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu vedanānupassī viharati ātāpī sampajāno satimā, vineyya loke abhijjhādomanassaŋ; citte cittānupassī viharati ātāpī sampajāno satimā, vineyya loke abhijjhādomanassaŋ; dhammesu dhammānupassī viharati ātāpī sampajāno satimā, vineyya loke abhijjhādomanassaŋ.

Uddeso niṭṭhito.

Kāyānupassanā ānāpānapabbaŋ

107. ‘Kathañca, bhikkhave, bhikkhu kāye kāyānupassī viharati? Idha, bhikkhave, bhikkhu araññagato vā rukkhamūlagato vā suññāgāragato vā nisīdati, pallankaŋ ābhujitvā, ujuŋ kāyaŋ paṇidhāya, parimukhaŋ satiŋ upaṭṭhapetvā. So satova assasati, satova passasati. Dīghaŋ vā assasanto “dīghaŋ assasāmī” ti pajānāti, dīghaŋ vā passasanto “dīghaŋ passasāmī” ti pajānāti, rassaŋ vā assasanto “rassaŋ assasāmī” ti pajānāti, rassaŋ vā passasanto “rassaŋ passasāmī” ti pajānāti, “sabbakāyapaṭisaŋvedī assasissāmī” ti sikkhati, “sabbakāyapaṭisaŋvedī passasissāmī” ti sikkhati (p. 1.071) “passambhayaŋ kāyasankhāraŋ assasissāmī” ti sikkhati, “passambhayaŋ kāyasankhāraŋ passasissāmī” ti sikkhati.

‘Seyyathāpi, bhikkhave, dakkho bhamakāro vā bhamakārantevāsī vā dīghaŋ vā añchanto “dīghaŋ añchāmī” ti pajānāti, rassaŋ vā añchanto “rassaŋ añchāmī” ti pajānāti; evameva kho, bhikkhave, bhikkhu dīghaŋ vā assasanto “dīghaŋ assasāmī” ti pajānāti, dīghaŋ vā passasanto “dīghaŋ passasāmī” ti pajānāti, rassaŋ vā assasanto “rassaŋ assasāmī” ti pajānāti, rassaŋ vā passasanto “rassaŋ passasāmī” ti pajānāti; “sabbakāyapaṭisaŋvedī assasissāmī” ti sikkhati, “sabbakāyapaṭisaŋvedī passasissāmī” ti sikkhati; “passambhayaŋ kāyasankhāraŋ assasissāmī” ti sikkhati, “passambhayaŋ kāyasankhāraŋ passasissāmī” ti sikkhati. Iti ajjhattaŋ vā kāye kāyānupassī viharati, bahiddhā vā kāye kāyānupassī viharati, ajjhattabahiddhā vā kāye kāyānupassī viharati; samudayadhammānupassī vā kāyasmiŋ viharati, vayadhammānupassī vā kāyasmiŋ viharati, samudayavayadhammānupassī vā kāyasmiŋ viharati. “Atthi kāyo” ti vā panassa sati paccupaṭṭhitā hoti. Yāvadeva ñāṇamattāya paṭissatimattāya anissito ca viharati, na ca kiñci loke upādiyati. Evampi kho, bhikkhave, bhikkhu kāye kāyānupassī viharati.

Ānāpānapabbaŋ niṭṭhitaŋ.

Kāyānupassanā iriyāpathapabbaŋ

108. ‘Puna caparaŋ, bhikkhave, bhikkhu gacchanto vā “gacchāmī” ti pajānāti, ṭhito vā “ṭhitomhī” ti pajānāti, nisinno vā “nisinnomhī” ti pajānāti, sayāno vā “sayānomhī” ti pajānāti. Yathā yathā vā panassa kāyo paṇihito hoti tathā tathā naŋ pajānāti. Iti ajjhattaŋ vā kāye kāyānupassī viharati, bahiddhā vā kāye kāyānupassī viharati, ajjhattabahiddhā vā kāye kāyānupassī viharati; samudayadhammānupassī vā kāyasmiŋ viharati, vayadhammānupassī vā kāyasmiŋ viharati, samudayavayadhammānupassī vā kāyasmiŋ viharati. “Atthi (p. 1.072) kāyo” ti vā panassa sati paccupaṭṭhitā hoti. Yāvadeva ñāṇamattāya paṭissatimattāya anissito ca viharati, na ca kiñci loke upādiyati. Evampi kho, bhikkhave, bhikkhu kāye kāyānupassī viharati.

Iriyāpathapabbaŋ niṭṭhitaŋ.

Kāyānupassanā sampajānapabbaŋ

109. ‘Puna caparaŋ, bhikkhave, bhikkhu abhikkante paṭikkante sampajānakārī hoti, ālokite vilokite sampajānakārī hoti, samiñjite pasārite sampajānakārī hoti, sanghāṭipattacīvaradhāraṇe sampajānakārī hoti, asite pīte khāyite sāyite sampajānakārī hoti, uccārapassāvakamme sampajānakārī hoti, gate ṭhite nisinne sutte jāgarite bhāsite tuṇhībhāve sampajānakārī hoti. Iti ajjhattaŋ vā kāye kāyānupassī viharati …pe… evampi kho, bhikkhave, bhikkhu kāye kāyānupassī viharati.

Sampajānapabbaŋ niṭṭhitaŋ.

Kāyānupassanā paṭikūlamanasikārapabbaŋ

110. ‘Puna caparaŋ, bhikkhave, bhikkhu imameva kāyaŋ uddhaŋ pādatalā, adho kesamatthakā, tacapariyantaŋ pūraŋ nānappakārassa asucino paccavekkhati– “atthi imasmiŋ kāye kesā lomā nakhā dantā taco maŋsaŋ nhāru aṭṭhi aṭṭhimiñjaŋ vakkaŋ hadayaŋ yakanaŋ kilomakaŋ pihakaŋ papphāsaŋ antaŋ antaguṇaŋ udariyaŋ karīsaŋ pittaŋ semhaŋ pubbo lohitaŋ sedo medo assu vasā kheḷo singhāṇikā lasikā muttan” ti .

‘Seyyathāpi, bhikkhave, ubhatomukhā putoḷi pūrā nānāvihitassa dhaññassa, seyyathidaŋ– sālīnaŋ vīhīnaŋ muggānaŋ māsānaŋ tilānaŋ taṇḍulānaŋ. Tamenaŋ cakkhumā puriso muñcitvā paccavekkheyya– “ime sālī ime vīhī ime (p. 1.073) muggā ime māsā ime tilā ime taṇḍulā” ti. Evameva kho, bhikkhave, bhikkhu imameva kāyaŋ uddhaŋ pādatalā, adho kesamatthakā, tacapariyantaŋ pūraŋ nānappakārassa asucino paccavekkhati– “atthi imasmiŋ kāye kesā lomā …pe… muttan” ti.

‘Iti ajjhattaŋ vā kāye kāyānupassī viharati …pe… evampi kho, bhikkhave, bhikkhu kāye kāyānupassī viharati.

Paṭikūlamanasikārapabbaŋ niṭṭhitaŋ.

Kāyānupassanā dhātumanasikārapabbaŋ

111. ‘Puna caparaŋ, bhikkhave, bhikkhu imameva kāyaŋ yathāṭhitaŋ yathāpaṇihitaŋ dhātuso paccavekkhati– “atthi imasmiŋ kāye pathavīdhātu āpodhātu tejodhātu vāyodhātū” ti.

‘Seyyathāpi bhikkhave, dakkho goghātako vā goghātakantevāsī vā gāviŋ vadhitvā catumahāpathe bilaso vibhajitvā nisinno assa. Evameva kho, bhikkhave, bhikkhu imameva kāyaŋ yathāṭhitaŋ yathāpaṇihitaŋ dhātuso paccavekkhati– “atthi imasmiŋ kāye pathavīdhātu āpodhātu tejodhātu vāyodhātū” ti. Iti ajjhattaŋ vā kāye kāyānupassī viharati …pe… evampi kho, bhikkhave bhikkhu kāye kāyānupassī viharati.

Dhātumanasikārapabbaŋ niṭṭhitaŋ.

Kāyānupassanā navasivathikapabbaŋ

112. ‘Puna caparaŋ, bhikkhave, bhikkhu seyyathāpi passeyya sarīraŋ sivathikāya chaḍḍitaŋ ekāhamataŋ vā dvīhamataŋ vā tīhamataŋ vā uddhumātakaŋ vinīlakaŋ vipubbakajātaŋ. So imameva kāyaŋ upasaŋharati– “ayampi kho kāyo evaŋdhammo evaŋbhāvī evaŋ-anatīto” ti . Iti ajjhattaŋ vā kāye kāyānupassī viharati …pe… evampi kho, bhikkhave, bhikkhu kāye kāyānupassī viharati.

‘Puna (p. 1.074) caparaŋ, bhikkhave, bhikkhu seyyathāpi passeyya sarīraŋ sivathikāya chaḍḍitaŋ kākehi vā khajjamānaŋ kulalehi vā khajjamānaŋ gijjhehi vā khajjamānaŋ kankehi vā khajjamānaŋ sunakhehi vā khajjamānaŋ byagghehi vā khajjamānaŋ dīpīhi vā khajjamānaŋ singālehi vā khajjamānaŋ vividhehi vā pāṇakajātehi khajjamānaŋ. So imameva kāyaŋ upasaŋharati– “ayampi kho kāyo evaŋdhammo evaŋbhāvī evaŋ-anatīto” ti. Iti ajjhattaŋ vā kāye kāyānupassī viharati …pe… evampi kho, bhikkhave, bhikkhu kāye kāyānupassī viharati.

‘Puna caparaŋ, bhikkhave, bhikkhu seyyathāpi passeyya sarīraŋ sivathikāya chaḍḍitaŋ aṭṭhikasankhalikaŋ samaŋsalohitaŋ nhārusambandhaŋ …pe… aṭṭhikasankhalikaŋ nimaŋsalohitamakkhitaŋ nhārusambandhaŋ …pe… aṭṭhikasankhalikaŋ apagatamaŋsalohitaŋ nhārusambandhaŋ …pe… aṭṭhikāni apagatasambandhāni disā vidisā vikkhittāni, aññena hatthaṭṭhikaŋ aññena pādaṭṭhikaŋ aññena gopphakaṭṭhikaŋ aññena janghaṭṭhikaŋ aññena ūruṭṭhikaŋ aññena kaṭiṭṭhikaŋ aññena phāsukaṭṭhikaŋ aññena piṭṭhiṭṭhikaŋ aññena khandhaṭṭhikaŋ aññena gīvaṭṭhikaŋ aññena hanukaṭṭhikaŋ aññena dantaṭṭhikaŋ aññena sīsakaṭāhaŋ. So imameva kāyaŋ upasaŋharati– “ayampi kho kāyo evaŋdhammo evaŋbhāvī evaŋ-anatīto” ti. Iti ajjhattaŋ vā kāye kāyānupassī viharati …pe… evampi kho, bhikkhave, bhikkhu kāye kāyānupassī viharati.

‘Puna caparaŋ, bhikkhave, bhikkhu seyyathāpi passeyya sarīraŋ sivathikāya chaḍḍitaŋ, aṭṭhikāni setāni sankhavaṇṇapaṭibhāgāni …pe… aṭṭhikāni puñjakitāni terovassikāni …pe… aṭṭhikāni pūtīni cuṇṇakajātāni So imameva kāyaŋ upasaŋharati– “ayampi kho kāyo evaŋdhammo evaŋbhāvī evaŋ-anatīto” ti. Iti ajjhattaŋ vā kāye kāyānupassī (p. 1.075) viharati, bahiddhā vā kāye kāyānupassī viharati, ajjhattabahiddhā vā kāye kāyānupassī viharati; samudayadhammānupassī vā kāyasmiŋ viharati, vayadhammānupassī vā kāyasmiŋ viharati, samudayavayadhammānupassī vā kāyasmiŋ viharati. “Atthi kāyo” ti vā panassa sati paccupaṭṭhitā hoti. Yāvadeva ñāṇamattāya paṭissatimattāya anissito ca viharati, na ca kiñci loke upādiyati. Evampi kho, bhikkhave, bhikkhu kāye kāyānupassī viharati.

Navasivathikapabbaŋ niṭṭhitaŋ.

Cuddasakāyānupassanā niṭṭhitā.

Vedanānupassanā

113. ‘Kathañca pana, bhikkhave, bhikkhu vedanāsu vedanānupassī viharati? Idha, bhikkhave, bhikkhu sukhaŋ vā vedanaŋ vedayamāno “sukhaŋ vedanaŋ vedayāmī” ti pajānāti; dukkhaŋ vā vedanaŋ vedayamāno “dukkhaŋ vedanaŋ vedayāmī” ti pajānāti; adukkhamasukhaŋ vā vedanaŋ vedayamāno “adukkhamasukhaŋ vedanaŋ vedayāmī” ti pajānāti; sāmisaŋ vā sukhaŋ vedanaŋ vedayamāno “sāmisaŋ sukhaŋ vedanaŋ vedayāmī” ti pajānāti; nirāmisaŋ vā sukhaŋ vedanaŋ vedayamāno “nirāmisaŋ sukhaŋ vedanaŋ vedayāmī” ti pajānāti; sāmisaŋ vā dukkhaŋ vedanaŋ vedayamāno “sāmisaŋ dukkhaŋ vedanaŋ vedayāmī” ti pajānāti; nirāmisaŋ vā dukkhaŋ vedanaŋ vedayamāno “nirāmisaŋ dukkhaŋ vedanaŋ vedayāmī” ti pajānāti; sāmisaŋ vā adukkhamasukhaŋ vedanaŋ vedayamāno “sāmisaŋ adukkhamasukhaŋ vedanaŋ vedayāmī” ti pajānāti; nirāmisaŋ vā adukkhamasukhaŋ vedanaŋ vedayamāno “nirāmisaŋ adukkhamasukhaŋ vedanaŋ vedayāmī” ti pajānāti; iti ajjhattaŋ vā vedanāsu vedanānupassī viharati, bahiddhā vā vedanāsu vedanānupassī viharati, ajjhattabahiddhā vā vedanāsu vedanānupassī viharati; samudayadhammānupassī vā vedanāsu viharati, vayadhammānupassī vā vedanāsu viharati, samudayavayadhammānupassī vā vedanāsu viharati. “Atthi vedanā” ti vā panassa sati paccupaṭṭhitā hoti. Yāvadeva ñāṇamattāya paṭissatimattāya anissito ca viharati (p. 1.076) na ca kiñci loke upādiyati. Evampi kho, bhikkhave, bhikkhu vedanāsu vedanānupassī viharati.

Vedanānupassanā niṭṭhitā.

Cittānupassanā

114. ‘Kathañca pana, bhikkhave, bhikkhu citte cittānupassī viharati? Idha, bhikkhave, bhikkhu sarāgaŋ vā cittaŋ “sarāgaŋ cittan” ti pajānāti, vītarāgaŋ vā cittaŋ “vītarāgaŋ cittan” ti pajānāti; sadosaŋ vā cittaŋ “sadosaŋ cittan” ti pajānāti, vītadosaŋ vā cittaŋ “vītadosaŋ cittan” ti pajānāti; samohaŋ vā cittaŋ “samohaŋ cittan” ti pajānāti, vītamohaŋ vā cittaŋ “vītamohaŋ cittan” ti pajānāti; sankhittaŋ vā cittaŋ “sankhittaŋ cittan” ti pajānāti, vikkhittaŋ vā cittaŋ “vikkhittaŋ cittan” ti pajānāti; mahaggataŋ vā cittaŋ “mahaggataŋ cittan” ti pajānāti, amahaggataŋ vā cittaŋ “amahaggataŋ cittan” ti pajānāti; sa-uttaraŋ vā cittaŋ “sa-uttaraŋ cittan” ti pajānāti, anuttaraŋ vā cittaŋ “anuttaraŋ cittan” ti pajānāti; samāhitaŋ vā cittaŋ “samāhitaŋ cittan” ti pajānāti, asamāhitaŋ vā cittaŋ “asamāhitaŋ cittan” ti pajānāti; vimuttaŋ vā cittaŋ “vimuttaŋ cittan” ti pajānāti, avimuttaŋ vā cittaŋ “avimuttaŋ cittan” ti pajānāti. Iti ajjhattaŋ vā citte cittānupassī viharati, bahiddhā vā citte cittānupassī viharati, ajjhattabahiddhā vā citte cittānupassī viharati; samudayadhammānupassī vā cittasmiŋ viharati, vayadhammānupassī vā cittasmiŋ viharati, samudayavayadhammānupassī vā cittasmiŋ viharati. “Atthi cittan” ti vā panassa sati paccupaṭṭhitā hoti. Yāvadeva ñāṇamattāya paṭissatimattāya anissito ca viharati, na ca kiñci loke upādiyati Evampi kho, bhikkhave, bhikkhu citte cittānupassī viharati.

Cittānupassanā niṭṭhitā.

Dhammānupassanā nīvaraṇapabbaŋ

115. ‘Kathañca, bhikkhave, bhikkhu dhammesu dhammānupassī viharati? Idha, bhikkhave, bhikkhu dhammesu dhammānupassī viharati pañcasu nīvaraṇesu. Kathañca pana, bhikkhave, bhikkhu dhammesu dhammānupassī viharati pañcasu nīvaraṇesu?

‘Idha (p. 1.077) bhikkhave, bhikkhu santaŋ vā ajjhattaŋ kāmacchandaŋ “atthi me ajjhattaŋ kāmacchando” ti pajānāti, asantaŋ vā ajjhattaŋ kāmacchandaŋ “natthi me ajjhattaŋ kāmacchando” ti pajānāti; yathā ca anuppannassa kāmacchandassa uppādo hoti tañca pajānāti, yathā ca uppannassa kāmacchandassa pahānaŋ hoti tañca pajānāti, yathā ca pahīnassa kāmacchandassa āyatiŋ anuppādo hoti tañca pajānāti.

‘Santaŋ vā ajjhattaŋ byāpādaŋ “atthi me ajjhattaŋ byāpādo” ti pajānāti, asantaŋ vā ajjhattaŋ byāpādaŋ “natthi me ajjhattaŋ byāpādo” ti pajānāti; yathā ca anuppannassa byāpādassa uppādo hoti tañca pajānāti, yathā ca uppannassa byāpādassa pahānaŋ hoti tañca pajānāti, yathā ca pahīnassa byāpādassa āyatiŋ anuppādo hoti tañca pajānāti.

‘Santaŋ vā ajjhattaŋ thīnamiddhaŋ “atthi me ajjhattaŋ thīnamiddhan” ti pajānāti, asantaŋ vā ajjhattaŋ thīnamiddhaŋ “natthi me ajjhattaŋ thīnamiddhan” ti pajānāti, yathā ca anuppannassa thīnamiddhassa uppādo hoti tañca pajānāti, yathā ca uppannassa thīnamiddhassa pahānaŋ hoti tañca pajānāti, yathā ca pahīnassa thīnamiddhassa āyatiŋ anuppādo hoti tañca pajānāti.

‘Santaŋ vā ajjhattaŋ uddhaccakukkuccaŋ “atthi me ajjhattaŋ uddhaccakukkuccan” ti pajānāti, asantaŋ vā ajjhattaŋ uddhaccakukkuccaŋ “natthi me ajjhattaŋ uddhaccakukkuccan” ti pajānāti; yathā ca anuppannassa uddhaccakukkuccassa uppādo hoti tañca pajānāti, yathā ca uppannassa uddhaccakukkuccassa pahānaŋ hoti tañca pajānāti, yathā ca pahīnassa uddhaccakukkuccassa āyatiŋ anuppādo hoti tañca pajānāti.

‘Santaŋ vā ajjhattaŋ vicikicchaŋ “atthi me ajjhattaŋ vicikicchā” ti pajānāti, asantaŋ vā ajjhattaŋ vicikicchaŋ “natthi me ajjhattaŋ vicikicchā” ti pajānāti; yathā ca anuppannāya vicikicchāya uppādo hoti tañca pajānāti, yathā ca uppannāya vicikicchāya pahānaŋ hoti tañca pajānāti, yathā ca pahīnāya vicikicchāya āyatiŋ anuppādo hoti tañca pajānāti.

‘Iti ajjhattaŋ vā dhammesu dhammānupassī viharati, bahiddhā vā dhammesu dhammānupassī viharati, ajjhattabahiddhā vā dhammesu dhammānupassī viharati; samudayadhammānupassī vā dhammesu viharati, vayadhammānupassī vā dhammesu viharati (p. 1.078) samudayavayadhammānupassī vā dhammesu viharati. “Atthi dhammā” ti vā panassa sati paccupaṭṭhitā hoti. Yāvadeva ñāṇamattāya paṭissatimattāya anissito ca viharati, na ca kiñci loke upādiyati. Evampi kho, bhikkhave, bhikkhu dhammesu dhammānupassī viharati pañcasu nīvaraṇesu.

Nīvaraṇapabbaŋ niṭṭhitaŋ.

Dhammānupassanā khandhapabbaŋ

116. ‘Puna caparaŋ, bhikkhave, bhikkhu dhammesu dhammānupassī viharati pañcasu upādānakkhandhesu. Kathañca pana, bhikkhave, bhikkhu dhammesu dhammānupassī viharati pañcasu upādānakkhandhesu? Idha, bhikkhave, bhikkhu– “iti rūpaŋ, iti rūpassa samudayo, iti rūpassa atthangamo; iti vedanā, iti vedanāya samudayo, iti vedanāya atthangamo; iti saññā, iti saññāya samudayo, iti saññāya atthangamo; iti sankhārā, iti sankhārānaŋ samudayo, iti sankhārānaŋ atthangamo; iti viññāṇaŋ, iti viññāṇassa samudayo, iti viññāṇassa atthangamo” ti; iti ajjhattaŋ vā dhammesu dhammānupassī viharati, bahiddhā vā dhammesu dhammānupassī viharati, ajjhattabahiddhā vā dhammesu dhammānupassī viharati; samudayadhammānupassī vā dhammesu viharati, vayadhammānupassī vā dhammesu viharati, samudayavayadhammānupassī vā dhammesu viharati. “Atthi dhammā” ti vā panassa sati paccupaṭṭhitā hoti. Yāvadeva ñāṇamattāya paṭissatimattāya anissito ca viharati, na ca kiñci loke upādiyati. Evampi kho, bhikkhave, bhikkhu dhammesu dhammānupassī viharati pañcasu upādānakkhandhesu.

Khandhapabbaŋ niṭṭhitaŋ.

Dhammānupassanā āyatanapabbaŋ

117. ‘Puna caparaŋ, bhikkhave, bhikkhu dhammesu dhammānupassī viharati chasu ajjhattikabāhiresu āyatanesu. Kathañca pana, bhikkhave, bhikkhu dhammesu dhammānupassī viharati chasu ajjhattikabāhiresu āyatanesu?

‘Idha (p. 1.079) bhikkhave, bhikkhu cakkhuñca pajānāti, rūpe ca pajānāti, yañca tadubhayaŋ paṭicca uppajjati saŋyojanaŋ tañca pajānāti, yathā ca anuppannassa saŋyojanassa uppādo hoti tañca pajānāti, yathā ca uppannassa saŋyojanassa pahānaŋ hoti tañca pajānāti, yathā ca pahīnassa saŋyojanassa āyatiŋ anuppādo hoti tañca pajānāti.

‘Sotañca pajānāti, sadde ca pajānāti, yañca tadubhayaŋ paṭicca uppajjati saŋyojanaŋ tañca pajānāti, yathā ca anuppannassa saŋyojanassa uppādo hoti tañca pajānāti, yathā ca uppannassa saŋyojanassa pahānaŋ hoti tañca pajānāti, yathā ca pahīnassa saŋyojanassa āyatiŋ anuppādo hoti tañca pajānāti.

‘Ghānañca pajānāti, gandhe ca pajānāti, yañca tadubhayaŋ paṭicca uppajjati saŋyojanaŋ tañca pajānāti, yathā ca anuppannassa saŋyojanassa uppādo hoti tañca pajānāti, yathā ca uppannassa saŋyojanassa pahānaŋ hoti tañca pajānāti, yathā ca pahīnassa saŋyojanassa āyatiŋ anuppādo hoti tañca pajānāti.

‘Jivhañca pajānāti, rase ca pajānāti, yañca tadubhayaŋ paṭicca uppajjati saŋyojanaŋ tañca pajānāti, yathā ca anuppannassa saŋyojanassa uppādo hoti tañca pajānāti, yathā ca uppannassa saŋyojanassa pahānaŋ hoti tañca pajānāti, yathā ca pahīnassa saŋyojanassa āyatiŋ anuppādo hoti tañca pajānāti.

‘Kāyañca pajānāti, phoṭṭhabbe ca pajānāti, yañca tadubhayaŋ paṭicca uppajjati saŋyojanaŋ tañca pajānāti, yathā ca anuppannassa saŋyojanassa uppādo hoti tañca pajānāti, yathā ca uppannassa saŋyojanassa pahānaŋ hoti tañca pajānāti, yathā ca pahīnassa saŋyojanassa āyatiŋ anuppādo hoti tañca pajānāti.

‘Manañca pajānāti, dhamme ca pajānāti, yañca tadubhayaŋ paṭicca uppajjati saŋyojanaŋ tañca pajānāti, yathā ca anuppannassa saŋyojanassa uppādo hoti tañca pajānāti, yathā ca uppannassa saŋyojanassa pahānaŋ hoti tañca pajānāti, yathā ca pahīnassa saŋyojanassa āyatiŋ anuppādo hoti tañca pajānāti.

‘Iti (p. 1.080) ajjhattaŋ vā dhammesu dhammānupassī viharati, bahiddhā vā dhammesu dhammānupassī viharati, ajjhattabahiddhā vā dhammesu dhammānupassī viharati; samudayadhammānupassī vā dhammesu viharati, vayadhammānupassī vā dhammesu viharati, samudayavayadhammānupassī vā dhammesu viharati. “Atthi dhammā” ti vā panassa sati paccupaṭṭhitā hoti. Yāvadeva ñāṇamattāya paṭissatimattāya anissito ca viharati na ca kiñci loke upādiyati. Evampi kho, bhikkhave, bhikkhu dhammesu dhammānupassī viharati chasu ajjhattikabāhiresu āyatanesu.

Āyatanapabbaŋ niṭṭhitaŋ.

Dhammānupassanā bojjhangapabbaŋ

118. ‘Puna caparaŋ, bhikkhave, bhikkhu dhammesu dhammānupassī viharati sattasu bojjhangesu. Kathañca pana, bhikkhave, bhikkhu dhammesu dhammānupassī viharati sattasu bojjhangesu? Idha, bhikkhave, bhikkhu santaŋ vā ajjhattaŋ satisambojjhangaŋ “atthi me ajjhattaŋ satisambojjhango” ti pajānāti, asantaŋ vā ajjhattaŋ satisambojjhangaŋ “natthi me ajjhattaŋ satisambojjhango” ti pajānāti, yathā ca anuppannassa satisambojjhangassa uppādo hoti tañca pajānāti, yathā ca uppannassa satisambojjhangassa bhāvanāya pāripūrī hoti tañca pajānāti.

‘Santaŋ vā ajjhattaŋ dhammavicayasambojjhangaŋ “atthi me ajjhattaŋ dhammavicayasambojjhango” ti pajānāti, asantaŋ vā ajjhattaŋ dhammavicayasambojjhangaŋ “natthi me ajjhattaŋ dhammavicayasambojjhango” ti pajānāti, yathā ca anuppannassa dhammavicayasambojjhangassa uppādo hoti tañca pajānāti, yathā ca uppannassa dhammavicayasambojjhangassa bhāvanāya pāripūrī hoti tañca pajānāti.

‘Santaŋ vā ajjhattaŋ vīriyasambojjhangaŋ “atthi me ajjhattaŋ vīriyasambojjhango” ti pajānāti, asantaŋ vā ajjhattaŋ vīriyasambojjhangaŋ “natthi me ajjhattaŋ vīriyasambojjhango” ti pajānāti, yathā ca anuppannassa vīriyasambojjhangassa uppādo hoti tañca pajānāti, yathā ca uppannassa vīriyasambojjhangassa bhāvanāya pāripūrī hoti tañca pajānāti.

‘Santaŋ (p. 1.081) vā ajjhattaŋ pītisambojjhangaŋ “atthi me ajjhattaŋ pītisambojjhango” ti pajānāti, asantaŋ vā ajjhattaŋ pītisambojjhangaŋ “natthi me ajjhattaŋ pītisambojjhango” ti pajānāti yathā ca anuppannassa pītisambojjhangassa uppādo hoti tañca pajānāti, yathā ca uppannassa pītisambojjhangassa bhāvanāya pāripūrī hoti tañca pajānāti.

‘Santaŋ vā ajjhattaŋ passaddhisambojjhangaŋ “atthi me ajjhattaŋ passaddhisambojjhango” ti pajānāti, asantaŋ vā ajjhattaŋ passaddhisambojjhangaŋ “natthi me ajjhattaŋ passaddhisambojjhango” ti pajānāti, yathā ca anuppannassa passaddhisambojjhangassa uppādo hoti tañca pajānāti, yathā ca uppannassa passaddhisambojjhangassa bhāvanāya pāripūrī hoti tañca pajānāti.

‘Santaŋ vā ajjhattaŋ samādhisambojjhangaŋ “atthi me ajjhattaŋ samādhisambojjhango” ti pajānāti, asantaŋ vā ajjhattaŋ samādhisambojjhangaŋ “natthi me ajjhattaŋ samādhisambojjhango” ti pajānāti, yathā ca anuppannassa samādhisambojjhangassa uppādo hoti tañca pajānāti, yathā ca uppannassa samādhisambojjhangassa bhāvanāya pāripūrī hoti tañca pajānāti.

‘Santaŋ vā ajjhattaŋ upekkhāsambojjhangaŋ “atthi me ajjhattaŋ upekkhāsambojjhango” ti pajānāti, asantaŋ vā ajjhattaŋ upekkhāsambojjhangaŋ “natthi me ajjhattaŋ upekkhāsambojjhango” ti pajānāti, yathā ca anuppannassa upekkhāsambojjhangassa uppādo hoti tañca pajānāti, yathā ca uppannassa upekkhāsambojjhangassa bhāvanāya pāripūrī hoti tañca pajānāti

‘Iti ajjhattaŋ vā dhammesu dhammānupassī viharati, bahiddhā vā dhammesu dhammānupassī viharati, ajjhattabahiddhā vā dhammesu dhammānupassī viharati; samudayadhammānupassī vā dhammesu viharati, vayadhammānupassī vā dhammesu viharati, samudayavayadhammānupassī vā dhammesu viharati. “Atthi dhammā” ti vā panassa sati paccupaṭṭhitā hoti. Yāvadeva ñāṇamattāya paṭissatimattāya anissito ca viharati, na ca kiñci loke upādiyati. Evampi kho, bhikkhave, bhikkhu dhammesu dhammānupassī viharati sattasu bojjhangesu.

Bojjhangapabbaŋ niṭṭhitaŋ .

Dhammānupassanā saccapabbaŋ

119. ‘Puna (p. 1.082) caparaŋ, bhikkhave, bhikkhu dhammesu dhammānupassī viharati catūsu ariyasaccesu. Kathañca pana, bhikkhave, bhikkhu dhammesu dhammānupassī viharati catūsu ariyasaccesu? Idha, bhikkhave, bhikkhu “idaŋ dukkhan” ti yathābhūtaŋ pajānāti, “ayaŋ dukkhasamudayo” ti yathābhūtaŋ pajānāti, “ayaŋ dukkhanirodho” ti yathābhūtaŋ pajānāti, “ayaŋ dukkhanirodhagāminī paṭipadā” ti yathābhūtaŋ pajānāti.

Paṭhamabhāṇavāro niṭṭhito.

Dukkhasaccaniddeso

120. ‘Katamañca bhikkhave, dukkhaŋ ariyasaccaŋ? Jātipi dukkhā, jarāpi dukkhā, maraṇampi dukkhaŋ, sokaparidevadukkhadomanassupāyāsāpi dukkhā, appiyehi sampayogopi dukkho, piyehi vippayogopi dukkho, yampicchaŋ na labhati tampi dukkhaŋ, sankhittena pañcupādānakkhandhā dukkhā.

121. ‘Katamā ca, bhikkhave, jāti? Yā tesaŋ tesaŋ sattānaŋ tamhi tamhi sattanikāye jāti sañjāti okkanti abhinibbatti khandhānaŋ pātubhāvo āyatanānaŋ paṭilābho, ayaŋ vuccati, bhikkhave, jāti.

122. ‘Katamā ca, bhikkhave, jarā? Yā tesaŋ tesaŋ sattānaŋ tamhi tamhi sattanikāye jarā jīraṇatā khaṇḍiccaŋ pāliccaŋ valittacatā āyuno saŋhāni indriyānaŋ paripāko, ayaŋ vuccati, bhikkhave, jarā.

123. ‘Katamañca, bhikkhave, maraṇaŋ? Yaŋ tesaŋ tesaŋ sattānaŋ tamhā tamhā sattanikāyā cuti cavanatā bhedo antaradhānaŋ maccu maraṇaŋ kālankiriyā khandhānaŋ bhedo kaḷevarassa nikkhepo jīvitindriyassupacchedo, idaŋ vuccati, bhikkhave, maraṇaŋ.

124. ‘Katamo (p. 1.083) ca, bhikkhave, soko? Yo kho, bhikkhave, aññataraññatarena byasanena samannāgatassa aññataraññatarena dukkhadhammena phuṭṭhassa soko socanā socitattaŋ antosoko antoparisoko, ayaŋ vuccati, bhikkhave, soko.

125. ‘Katamo ca, bhikkhave, paridevo? Yo kho, bhikkhave, aññataraññatarena byasanena samannāgatassa aññataraññatarena dukkhadhammena phuṭṭhassa ādevo paridevo ādevanā paridevanā ādevitattaŋ paridevitattaŋ, ayaŋ vuccati, bhikkhave, paridevo.

126. ‘Katamañca, bhikkhave, dukkhaŋ? Yaŋ kho, bhikkhave, kāyikaŋ dukkhaŋ kāyikaŋ asātaŋ kāyasamphassajaŋ dukkhaŋ asātaŋ vedayitaŋ, idaŋ vuccati, bhikkhave, dukkhaŋ.

127. ‘Katamañca, bhikkhave, domanassaŋ? Yaŋ kho, bhikkhave, cetasikaŋ dukkhaŋ cetasikaŋ asātaŋ manosamphassajaŋ dukkhaŋ asātaŋ vedayitaŋ, idaŋ vuccati, bhikkhave, domanassaŋ.

128. ‘Katamo ca, bhikkhave, upāyāso? Yo kho, bhikkhave, aññataraññatarena byasanena samannāgatassa aññataraññatarena dukkhadhammena phuṭṭhassa āyāso upāyāso āyāsitattaŋ upāyāsitattaŋ, ayaŋ vuccati, bhikkhave, upāyāso.

129. ‘Katamo ca, bhikkhave, appiyehi sampayogo dukkho? Idha yassa te honti aniṭṭhā akantā amanāpā rūpā saddā gandhā rasā phoṭṭhabbā dhammā, ye vā panassa te honti anatthakāmā ahitakāmā aphāsukakāmā ayogakkhemakāmā, yā tehi saddhiŋ sangati samāgamo samodhānaŋ missībhāvo, ayaŋ vuccati, bhikkhave, appiyehi sampayogo dukkho.

130. ‘Katamo ca, bhikkhave, piyehi vippayogo dukkho? Idha yassa te honti iṭṭhā kantā manāpā rūpā saddā gandhā rasā phoṭṭhabbā dhammā, ye vā panassa te honti atthakāmā hitakāmā phāsukakāmā yogakkhemakāmā mātā vā pitā vā bhātā vā bhaginī vā mittā vā amaccā vā ñātisālohitā vā, yā tehi saddhiŋ asangati asamāgamo (p. 1.084) asamodhānaŋ amissībhāvo, ayaŋ vuccati, bhikkhave, piyehi vippayogo dukkho.

131. ‘Katamañca, bhikkhave, yampicchaŋ na labhati tampi dukkhaŋ? Jātidhammānaŋ, bhikkhave sattānaŋ evaŋ icchā uppajjati – “aho vata mayaŋ na jātidhammā assāma, na ca vata no jāti āgaccheyyā” ti. Na kho panetaŋ icchāya pattabbaŋ, idampi yampicchaŋ na labhati tampi dukkhaŋ. Jarādhammānaŋ, bhikkhave, sattānaŋ evaŋ icchā uppajjati– “aho vata mayaŋ na jarādhammā assāma, na ca vata no jarā āgaccheyyā” ti. Na kho panetaŋ icchāya pattabbaŋ, idampi yampicchaŋ na labhati tampi dukkhaŋ. Byādhidhammānaŋ, bhikkhave, sattānaŋ evaŋ icchā uppajjati– “aho vata mayaŋ na byādhidhammā assāma, na ca vata no byādhi āgaccheyyā” ti. Na kho panetaŋ icchāya pattabbaŋ, idampi yampicchaŋ na labhati tampi dukkhaŋ. Maraṇadhammānaŋ, bhikkhave, sattānaŋ evaŋ icchā uppajjati– “aho vata mayaŋ na maraṇadhammā assāma, na ca vata no maraṇaŋ āgaccheyyā” ti. Na kho panetaŋ icchāya pattabbaŋ, idampi yampicchaŋ na labhati tampi dukkhaŋ. Sokaparidevadukkhadomanassupāyāsadhammānaŋ, bhikkhave, sattānaŋ evaŋ icchā uppajjati– “aho vata mayaŋ na sokaparidevadukkhadomanassupāyāsadhammā assāma, na ca vata no sokaparidevadukkhadomanassupāyāsadhammā āgaccheyyun” ti. Na kho panetaŋ icchāya pattabbaŋ, idampi yampicchaŋ na labhati tampi dukkhaŋ.

132. ‘Katame ca, bhikkhave, sankhittena pañcupādānakkhandhā dukkhā? Seyyathidaŋ– rūpupādānakkhandho, vedanupādānakkhandho, saññupādānakkhandho, sankhārupādānakkhandho, viññāṇupādānakkhandho. Ime vuccanti, bhikkhave, sankhittena pañcupādānakkhandhā dukkhā. Idaŋ vuccati, bhikkhave, dukkhaŋ ariyasaccaŋ.

Samudayasaccaniddeso

133. ‘Katamañca, bhikkhave, dukkhasamudayaŋ ariyasaccaŋ? Yāyaŋ taṇhā ponobbhavikā nandīrāgasahagatā tatratatrābhinandinī. Seyyathidaŋ– kāmataṇhā bhavataṇhā vibhavataṇhā.

‘Sā (p. 1.085) kho panesā, bhikkhave, taṇhā kattha uppajjamānā uppajjati, kattha nivisamānā nivisati? Yaŋ loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Kiñca loke piyarūpaŋ sātarūpaŋ? Cakkhu loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati. Sotaŋ loke …pe… ghānaŋ loke… jivhā loke… kāyo loke… mano loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Rūpā loke… saddā loke… gandhā loke… rasā loke… phoṭṭhabbā loke… dhammā loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Cakkhuviññāṇaŋ loke… sotaviññāṇaŋ loke… ghānaviññāṇaŋ loke… jivhāviññāṇaŋ loke… kāyaviññāṇaŋ loke… manoviññāṇaŋ loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Cakkhusamphasso loke… sotasamphasso loke… ghānasamphasso loke… jivhāsamphasso loke… kāyasamphasso loke… manosamphasso loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Cakkhusamphassajā vedanā loke… sotasamphassajā vedanā loke… ghānasamphassajā vedanā loke… jivhāsamphassajā vedanā loke… kāyasamphassajā vedanā loke… manosamphassajā vedanā loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Rūpasaññā loke… saddasaññā loke… gandhasaññā loke… rasasaññā loke… phoṭṭhabbasaññā loke… dhammasaññā loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Rūpasañcetanā (p. 1.086) loke… saddasañcetanā loke… gandhasañcetanā loke… rasasañcetanā loke… phoṭṭhabbasañcetanā loke… dhammasañcetanā loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Rūpataṇhā loke… saddataṇhā loke… gandhataṇhā loke… rasataṇhā loke… phoṭṭhabbataṇhā loke… dhammataṇhā loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Rūpavitakko loke… saddavitakko loke… gandhavitakko loke… rasavitakko loke… phoṭṭhabbavitakko loke… dhammavitakko loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Rūpavicāro loke… saddavicāro loke… gandhavicāro loke… rasavicāro loke… phoṭṭhabbavicāro loke… dhammavicāro loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati. Idaŋ vuccati, bhikkhave, dukkhasamudayaŋ ariyasaccaŋ.

Nirodhasaccaniddeso

134. ‘Katamañca, bhikkhave, dukkhanirodhaŋ ariyasaccaŋ? Yo tassāyeva taṇhāya asesavirāganirodho cāgo paṭinissaggo mutti anālayo.

‘Sā kho panesā, bhikkhave, taṇhā kattha pahīyamānā pahīyati, kattha nirujjhamānā nirujjhati? Yaŋ loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Kiñca loke piyarūpaŋ sātarūpaŋ? Cakkhu loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati. Sotaŋ loke …pe… ghānaŋ loke… jivhā loke… kāyo loke… mano (p. 1.087) loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Rūpā loke… saddā loke… gandhā loke… rasā loke… phoṭṭhabbā loke… dhammā loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Cakkhuviññāṇaŋ loke… sotaviññāṇaŋ loke… ghānaviññāṇaŋ loke… jivhāviññāṇaŋ loke… kāyaviññāṇaŋ loke… manoviññāṇaŋ loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Cakkhusamphasso loke… sotasamphasso loke… ghānasamphasso loke… jivhāsamphasso loke… kāyasamphasso loke… manosamphasso loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Cakkhusamphassajā vedanā loke… sotasamphassajā vedanā loke… ghānasamphassajā vedanā loke… jivhāsamphassajā vedanā loke… kāyasamphassajā vedanā loke… manosamphassajā vedanā loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Rūpasaññā loke… saddasaññā loke… gandhasaññā loke… rasasaññā loke… phoṭṭhabbasaññā loke… dhammasaññā loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Rūpasañcetanā loke… saddasañcetanā loke… gandhasañcetanā loke… rasasañcetanā loke… phoṭṭhabbasañcetanā loke… dhammasañcetanā loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Rūpataṇhā loke… saddataṇhā loke… gandhataṇhā loke… rasataṇhā loke… phoṭṭhabbataṇhā loke… dhammataṇhā loke piyarūpaŋ (p. 1.088) sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Rūpavitakko loke… saddavitakko loke… gandhavitakko loke… rasavitakko loke… phoṭṭhabbavitakko loke… dhammavitakko loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Rūpavicāro loke… saddavicāro loke… gandhavicāro loke… rasavicāro loke… phoṭṭhabbavicāro loke… dhammavicāro loke piyarūpaŋ sātarūpaŋ. Etthesā taṇhā pahīyamānā pahīyati, ettha nirujjhāmānā nirujjhati. Idaŋ vuccati, bhikkhave, dukkhanirodhaŋ ariyasaccaŋ.

Maggasaccaniddeso

135. ‘Katamañca, bhikkhave, dukkhanirodhagāminī paṭipadā ariyasaccaŋ? Ayameva ariyo aṭṭhangiko maggo seyyathidaŋ – sammādiṭṭhi sammāsankappo sammāvācā sammākammanto sammā-ājīvo sammāvāyāmo sammāsati sammāsamādhi.

‘Katamā ca, bhikkhave, sammādiṭṭhi? Yaŋ kho, bhikkhave, dukkhe ñāṇaŋ, dukkhasamudaye ñāṇaŋ, dukkhanirodhe ñāṇaŋ, dukkhanirodhagāminiyā paṭipadāya ñāṇaŋ. Ayaŋ vuccati, bhikkhave, sammādiṭṭhi.

‘Katamo ca, bhikkhave, sammāsankappo? Nekkhammasankappo abyāpādasankappo avihiŋsāsankappo. Ayaŋ vuccati, bhikkhave, sammāsankappo.

‘Katamā ca, bhikkhave, sammāvācā? Musāvādā veramaṇī, pisuṇāya vācāya veramaṇī, pharusāya vācāya veramaṇī, samphappalāpā veramaṇī Ayaŋ vuccati, bhikkhave, sammāvācā.

‘Katamo ca, bhikkhave, sammākammanto? Pāṇātipātā veramaṇī, adinnādānā veramaṇī, kāmesumicchācārā veramaṇī. Ayaŋ vuccati, bhikkhave, sammākammanto.

‘Katamo (p. 1.089) ca, bhikkhave, sammā-ājīvo? Idha, bhikkhave, ariyasāvako micchā-ājīvaŋ pahāya sammā-ājīvena jīvitaŋ kappeti. Ayaŋ vuccati, bhikkhave, sammā-ājīvo.

‘Katamo ca, bhikkhave, sammāvāyāmo? Idha, bhikkhave, bhikkhu anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaṇhāti padahati; uppannānaŋ pāpakānaŋ akusalānaŋ dhammānaŋ pahānāya chandaŋ janeti vāyamati vīriyaŋ ārabhati cittaŋ paggaṇhāti padahati; anuppannānaŋ kusalānaŋ dhammānaŋ uppādāya chandaŋ janeti vāyamati vīriyaŋ ārabhati cittaŋ paggaṇhāti padahati; uppannānaŋ kusalānaŋ dhammānaŋ ṭhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaṇhāti padahati. Ayaŋ vuccati, bhikkhave, sammāvāyāmo.

‘Katamā ca, bhikkhave, sammāsati? Idha, bhikkhave, bhikkhu kāye kāyānupassī viharati ātāpī sampajāno satimā vineyya loke abhijjhādomanassaŋ; vedanāsu vedanānupassī viharati ātāpī sampajāno satimā vineyya loke abhijjhādomanassaŋ; citte cittānupassī viharati ātāpī sampajāno satimā vineyya loke abhijjhādomanassaŋ; dhammesu dhammānupassī viharati ātāpī sampajāno satimā vineyya loke abhijjhādomanassaŋ. Ayaŋ vuccati, bhikkhave, sammāsati.

‘Katamo ca, bhikkhave, sammāsamādhi? Idha, bhikkhave, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. Pītiyā ca virāgā upekkhako ca viharati, sato ca sampajāno, sukhañca kāyena paṭisaŋvedeti, yaŋ taŋ ariyā ācikkhanti “upekkhako satimā sukhavihārī” ti tatiyaŋ jhānaŋ upasampajja viharati. Sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. Ayaŋ vuccati, bhikkhave, sammāsamādhi. Idaŋ vuccati, bhikkhave, dukkhanirodhagāminī paṭipadā ariyasaccaŋ.

136. ‘Iti (p. 1.090) ajjhattaŋ vā dhammesu dhammānupassī viharati, bahiddhā vā dhammesu dhammānupassī viharati, ajjhattabahiddhā vā dhammesu dhammānupassī viharati; samudayadhammānupassī vā dhammesu viharati, vayadhammānupassī vā dhammesu viharati, samudayavayadhammānupassī vā dhammesu viharati. “Atthi dhammā” ti vā panassa sati paccupaṭṭhitā hoti. Yāvadeva ñāṇamattāya paṭissatimattāya anissito ca viharati, na ca kiñci loke upādiyati. Evampi kho, bhikkhave, bhikkhu dhammesu dhammānupassī viharati catūsu ariyasaccesu.

Saccapabbaŋ niṭṭhitaŋ.

Dhammānupassanā niṭṭhitā.

137. ‘Yo hi koci, bhikkhave, ime cattāro satipaṭṭhāne evaŋ bhāveyya satta vassāni, tassa dvinnaŋ phalānaŋ aññataraŋ phalaŋ pāṭikankhaŋ diṭṭheva dhamme aññā; sati vā upādisese anāgāmitā.

‘ tiṭṭhantu, bhikkhave, satta vassāni. Yo hi koci bhikkhave, ime cattāro satipaṭṭhāne evaŋ bhāveyya cha vassāni …pe… pañca vassāni… cattāri vassāni… tīṇi vassāni… dve vassāni… ekaŋ vassaŋ… tiṭṭhatu, bhikkhave, ekaŋ vassaŋ. Yo hi koci, bhikkhave, ime cattāro satipaṭṭhāne evaŋ bhāveyya satta māsāni, tassa dvinnaŋ phalānaŋ aññataraŋ phalaŋ pāṭikankhaŋ diṭṭheva dhamme aññā; sati vā upādisese anāgāmitā. Tiṭṭhantu, bhikkhave, satta māsāni. Yo hi koci, bhikkhave, ime cattāro satipaṭṭhāne evaŋ bhāveyya cha māsāni …pe… pañca māsāni… cattāri māsāni… tīṇi māsāni… dve māsāni… ekaŋ māsaŋ… aḍḍhamāsaŋ… tiṭṭhatu, bhikkhave, aḍḍhamāso. Yo hi koci, bhikkhave, ime cattāro satipaṭṭhāne evaŋ bhāveyya sattāhaŋ, tassa dvinnaŋ phalānaŋ aññataraŋ phalaŋ pāṭikankhaŋ diṭṭheva dhamme aññā sati vā upādisese anāgāmitā’ ti.

138. ‘“Ekāyano (p. 1.091) ayaŋ, bhikkhave, maggo sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya yadidaŋ cattāro satipaṭṭhānā” ti. Iti yaŋ taŋ vuttaŋ, idametaŋ paṭicca vuttan’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Mahāsatipaṭṭhānasuttaŋ niṭṭhitaŋ dasamaŋ.

Mūlapariyāyavaggo niṭṭhito paṭhamo.

Tassuddānaŋ–

Mūlasusaŋvaradhammadāyādā, bheravānangaṇākankheyyavatthaŋ;

Sallekhasammādiṭṭhisatipaṭṭhaŋ, vaggavaro asamo susamatto.

2. Sīhanādavaggo

1. Cūḷasīhanādasuttaŋ
139. Evaŋ (p. 1.092) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Idheva, bhikkhave, samaṇo, idha dutiyo samaṇo, idha tatiyo samaṇo, idha catuttho samaṇo; suññā parappavādā samaṇebhi aññehīti . Evametaŋ, bhikkhave, sammā sīhanādaŋ nadatha.

140. ‘Ṭhānaŋ kho panetaŋ, bhikkhave, vijjati yaŋ aññatitthiyā paribbājakā evaŋ vadeyyuŋ– “ko panāyasmantānaŋ assāso, kiŋ balaŋ, yena tumhe āyasmanto evaŋ vadetha– idheva samaṇo, idha dutiyo samaṇo, idha tatiyo samaṇo, idha catuttho samaṇo; suññā parappavādā samaṇebhi aññehī” ti? Evaŋvādino, bhikkhave, aññatitthiyā paribbājakā evamassu vacanīyā– “atthi kho no, āvuso, tena bhagavatā jānatā passatā arahatā sammāsambuddhena cattāro dhammā akkhātā ye mayaŋ attani sampassamānā evaŋ vadema– idheva samaṇo, idha dutiyo samaṇo, idha tatiyo samaṇo, idha catuttho samaṇo; suññā parappavādā samaṇebhi aññehīti. Katame cattāro? Atthi kho no, āvuso, satthari pasādo, atthi dhamme pasādo, atthi sīlesu paripūrakāritā; sahadhammikā kho pana piyā manāpā– gahaṭṭhā ceva pabbajitā ca. Ime kho no, āvuso, tena bhagavatā jānatā passatā arahatā sammāsambuddhena cattāro dhammā akkhātā ye mayaŋ attani sampassamānā evaŋ vadema– idheva samaṇo, idha dutiyo samaṇo, idha tatiyo samaṇo, idha catuttho samaṇo; suññā parappavādā samaṇebhi aññehī” ti.

141. ‘Ṭhānaŋ (p. 1.093) kho panetaŋ, bhikkhave, vijjati yaŋ aññatitthiyā paribbājakā evaŋ vadeyyuŋ– “amhākampi kho, āvuso, atthi satthari pasādo yo amhākaŋ satthā, amhākampi atthi dhamme pasādo yo amhākaŋ dhammo, mayampi sīlesu paripūrakārino yāni amhākaŋ sīlāni, amhākampi sahadhammikā piyā manāpā– gahaṭṭhā ceva pabbajitā ca. Idha no, āvuso, ko viseso ko adhippayāso kiŋ nānākaraṇaŋ yadidaŋ tumhākañceva amhākañcā” ti?

‘Evaŋvādino, bhikkhave, aññatitthiyā paribbājakā evamassu vacanīyā– “kiŋ panāvuso, ekā niṭṭhā, udāhu puthu niṭṭhā” ti? Sammā byākaramānā, bhikkhave, aññatitthiyā paribbājakā evaŋ byākareyyuŋ– “ekāvuso, niṭṭhā, na puthu niṭṭhā” ti.

‘“Sā panāvuso, niṭṭhā sarāgassa udāhu vītarāgassā” ti? Sammā byākaramānā, bhikkhave, aññatitthiyā paribbājakā evaŋ byākareyyuŋ– “vītarāgassāvuso, sā niṭṭhā, na sā niṭṭhā sarāgassā” ti.

‘“Sā panāvuso, niṭṭhā sadosassa udāhu vītadosassā” ti? Sammā byākaramānā, bhikkhave, aññatitthiyā paribbājakā evaŋ byākareyyuŋ– “vītadosassāvuso, sā niṭṭhā, na sā niṭṭhā sadosassā” ti.

‘“Sā panāvuso, niṭṭhā samohassa udāhu vītamohassā” ti? Sammā byākaramānā, bhikkhave, aññatitthiyā paribbājakā evaŋ byākareyyuŋ– “vītamohassāvuso, sā niṭṭhā, na sā niṭṭhā samohassā” ti.

‘“Sā panāvuso, niṭṭhā sataṇhassa udāhu vītataṇhassā” ti? Sammā byākaramānā, bhikkhave, aññatitthiyā paribbājakā evaŋ byākareyyuŋ– “vītataṇhassāvuso, sā niṭṭhā, na sā niṭṭhā sataṇhassā” ti.

‘“Sā panāvuso, niṭṭhā sa-upādānassa udāhu anupādānassā” ti? Sammā byākaramānā, bhikkhave aññatitthiyā paribbājakā evaŋ byākareyyuŋ– “anupādānassāvuso, sā niṭṭhā, na sā niṭṭhā sa-upādānassā” ti.

‘“Sā (p. 1.094) panāvuso, niṭṭhā viddasuno udāhu aviddasuno” ti? Sammā byākaramānā, bhikkhave, aññatitthiyā paribbājakā evaŋ byākareyyuŋ– “viddasuno, āvuso, sā niṭṭhā, na sā niṭṭhā aviddasuno” ti.

‘“Sā panāvuso, niṭṭhā anuruddhappaṭiviruddhassa udāhu ananuruddha-appaṭiviruddhassā” ti? Sammā byākaramānā, bhikkhave, aññatitthiyā paribbājakā evaŋ byākareyyuŋ– “ananuruddha-appaṭiviruddhassāvuso, sā niṭṭhā, na sā niṭṭhā anuruddhappaṭiviruddhassā” ti.

‘“Sā panāvuso, niṭṭhā papañcārāmassa papañcaratino udāhu nippapañcārāmassa nippapañcaratino” ti? Sammā byākaramānā, bhikkhave, aññatitthiyā paribbājakā evaŋ byākareyyuŋ– “nippapañcārāmassāvuso, sā niṭṭhā nippapañcaratino, na sā niṭṭhā papañcārāmassa papañcaratino” ti.

142. ‘Dvemā, bhikkhave, diṭṭhiyo– bhavadiṭṭhi ca vibhavadiṭṭhi ca. Ye hi keci, bhikkhave, samaṇā vā brāhmaṇā vā bhavadiṭṭhiŋ allīnā bhavadiṭṭhiŋ upagatā bhavadiṭṭhiŋ ajjhositā, vibhavadiṭṭhiyā te paṭiviruddhā. Ye hi keci, bhikkhave, samaṇā vā brāhmaṇā vā vibhavadiṭṭhiŋ allīnā vibhavadiṭṭhiŋ upagatā vibhavadiṭṭhiŋ ajjhositā, bhavadiṭṭhiyā te paṭiviruddhā. Ye hi keci, bhikkhave, samaṇā vā brāhmaṇā vā imāsaŋ dvinnaŋ diṭṭhīnaŋ samudayañca atthangamañca assādañca ādīnavañca nissaraṇañca yathābhūtaŋ nappajānanti, “te sarāgā te sadosā te samohā te sataṇhā te sa-upādānā te aviddasuno te anuruddhappaṭiviruddhā te papañcārāmā papañcaratino; te na parimuccanti jātiyā jarāya maraṇena sokehi paridevehi dukkhehi domanassehi upāyāsehi; na parimuccanti dukkhasmā” ti vadāmi. Ye ca kho keci, bhikkhave, samaṇā vā brāhmaṇā vā imāsaŋ dvinnaŋ diṭṭhīnaŋ samudayañca atthangamañca assādañca ādīnavañca nissaraṇañca yathābhūtaŋ pajānanti, “te vītarāgā te vītadosā te vītamohā te vītataṇhā te anupādānā te viddasuno te ananuruddha-appaṭiviruddhā te nippapañcārāmā nippapañcaratino; te parimuccanti jātiyā jarāya maraṇena sokehi paridevehi dukkhehi domanassehi upāyāsehi; parimuccanti dukkhasmā” ti vadāmi.

143. ‘Cattārimāni (p. 1.095) bhikkhave, upādānāni. Katamāni cattāri? Kāmupādānaŋ, diṭṭhupādānaŋ, sīlabbatupādānaŋ, attavādupādānaŋ. Santi, bhikkhave, eke samaṇabrāhmaṇā sabbupādānapariññāvādā paṭijānamānā. Te na sammā sabbupādānapariññaŋ paññapenti– kāmupādānassa pariññaŋ paññapenti, na diṭṭhupādānassa pariññaŋ paññapenti, na sīlabbatupādānassa pariññaŋ paññapenti, na attavādupādānassa pariññaŋ paññapenti. Taŋ kissa hetu? Imāni hi te bhonto samaṇabrāhmaṇā tīṇi ṭhānāni yathābhūtaŋ nappajānanti. Tasmā te bhonto samaṇabrāhmaṇā sabbupādānapariññāvādā paṭijānamānā; te na sammā sabbupādānapariññaŋ paññapenti– kāmupādānassa pariññaŋ paññapenti, na diṭṭhupādānassa pariññaŋ paññapenti, na sīlabbatupādānassa pariññaŋ paññapenti, na attavādupādānassa pariññaŋ paññapenti.

‘Santi, bhikkhave, eke samaṇabrāhmaṇā sabbupādānapariññāvādā paṭijānamānā. Te na sammā sabbupādānapariññaŋ paññapenti– kāmupādānassa pariññaŋ paññapenti, diṭṭhupādānassa pariññaŋ paññapenti, na sīlabbatupādānassa pariññaŋ paññapenti, na attavādupādānassa pariññaŋ paññapenti. Taŋ kissa hetu? Imāni hi te bhonto samaṇabrāhmaṇā dve ṭhānāni yathābhūtaŋ nappajānanti. Tasmā te bhonto samaṇabrāhmaṇā sabbupādānapariññāvādā paṭijānamānā; te na sammā sabbupādānapariññaŋ paññapenti– kāmupādānassa pariññaŋ paññapenti, diṭṭhupādānassa pariññaŋ paññapenti, na sīlabbatupādānassa pariññaŋ paññapenti, na attavādupādānassa pariññaŋ paññapenti.

‘Santi, bhikkhave, eke samaṇabrāhmaṇā sabbupādānapariññāvādā paṭijānamānā. Te na sammā sabbupādānapariññaŋ paññapenti– kāmupādānassa pariññaŋ paññapenti, diṭṭhupādānassa pariññaŋ paññapenti, sīlabbatupādānassa pariññaŋ paññapenti, na attavādupādānassa pariññaŋ paññapenti. Taŋ kissa hetu? Imañhi te bhonto samaṇabrāhmaṇā ekaŋ ṭhānaŋ yathābhūtaŋ nappajānanti. Tasmā te bhonto samaṇabrāhmaṇā sabbupādānapariññāvādā paṭijānamānā; te na sammā sabbupādānapariññaŋ paññapenti– kāmupādānassa pariññaŋ paññapenti, diṭṭhupādānassa pariññaŋ paññapenti, sīlabbatupādānassa pariññaŋ paññapenti, na attavādupādānassa pariññaŋ paññapenti.

‘Evarūpe (p. 1.096) kho, bhikkhave, dhammavinaye yo satthari pasādo so na sammaggato akkhāyati; yo dhamme pasādo so na sammaggato akkhāyati; yā sīlesu paripūrakāritā sā na sammaggatā akkhāyati; yā sahadhammikesu piyamanāpatā sā na sammaggatā akkhāyati. Taŋ kissa hetu? Evañhetaŋ, bhikkhave, hoti yathā taŋ durakkhāte dhammavinaye duppavedite aniyyānike anupasamasaŋvattanike asammāsambuddhappavedite.

144. ‘Tathāgato ca kho, bhikkhave, arahaŋ sammāsambuddho sabbupādānapariññāvādo paṭijānamāno sammā sabbupādānapariññaŋ paññapeti– kāmupādānassa pariññaŋ paññapeti, diṭṭhupādānassa pariññaŋ paññapeti, sīlabbatupādānassa pariññaŋ paññapeti, attavādupādānassa pariññaŋ paññapeti. Evarūpe kho, bhikkhave, dhammavinaye yo satthari pasādo so sammaggato akkhāyati; yo dhamme pasādo so sammaggato akkhāyati; yā sīlesu paripūrakāritā sā sammaggatā akkhāyati; yā sahadhammikesu piyamanāpatā sā sammaggatā akkhāyati. Taŋ kissa hetu? Evañhetaŋ, bhikkhave, hoti yathā taŋ svākkhāte dhammavinaye suppavedite niyyānike upasamasaŋvattanike sammāsambuddhappavedite.

145. ‘Ime ca, bhikkhave, cattāro upādānā. Kiŋnidānā kiŋsamudayā kiŋjātikā kiŋpabhavā? Ime cattāro upādānā taṇhānidānā taṇhāsamudayā taṇhājātikā taṇhāpabhavā. Taṇhā cāyaŋ, bhikkhave, kiŋnidānā kiŋsamudayā kiŋjātikā kiŋpabhavā? Taṇhā vedanānidānā vedanāsamudayā vedanājātikā vedanāpabhavā. Vedanā cāyaŋ, bhikkhave, kiŋnidānā kiŋsamudayā kiŋjātikā kiŋpabhavā? Vedanā phassanidānā phassasamudayā phassajātikā phassapabhavā. Phasso cāyaŋ, bhikkhave, kiŋnidāno kiŋsamudayo kiŋjātiko kiŋpabhavo? Phasso saḷāyatananidāno saḷāyatanasamudayo saḷāyatanajātiko saḷāyatanapabhavo. Saḷāyatanañcidaŋ, bhikkhave, kiŋnidānaŋ kiŋsamudayaŋ kiŋjātikaŋ kiŋpabhavaŋ? Saḷāyatanaŋ nāmarūpanidānaŋ nāmarūpasamudayaŋ nāmarūpajātikaŋ nāmarūpapabhavaŋ. Nāmarūpañcidaŋ, bhikkhave, kiŋnidānaŋ kiŋsamudayaŋ kiŋjātikaŋ kiŋpabhavaŋ? Nāmarūpaŋ viññāṇanidānaŋ viññāṇasamudayaŋ viññāṇajātikaŋ viññāṇapabhavaŋ. Viññāṇañcidaŋ, bhikkhave (p. 1.097) kiŋnidānaŋ kiŋsamudayaŋ kiŋjātikaŋ kiŋpabhavaŋ? Viññāṇaŋ sankhāranidānaŋ sankhārasamudayaŋ sankhārajātikaŋ sankhārapabhavaŋ. Sankhārā cime, bhikkhave, kiŋnidānā kiŋsamudayā kiŋjātikā kiŋpabhavā? Sankhārā avijjānidānā avijjāsamudayā avijjājātikā avijjāpabhavā.

‘Yato ca kho, bhikkhave, bhikkhuno avijjā pahīnā hoti vijjā uppannā, so avijjāvirāgā vijjuppādā neva kāmupādānaŋ upādiyati, na diṭṭhupādānaŋ upādiyati, na sīlabbatupādānaŋ upādiyati, na attavādupādānaŋ upādiyati. Anupādiyaŋ na paritassati, aparitassaŋ paccattaññeva parinibbāyati. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānātī’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Cūḷasīhanādasuttaŋ niṭṭhitaŋ paṭhamaŋ.

2. Mahāsīhanādasuttaŋ
146. Evaŋ me sutaŋ– ekaŋ samayaŋ bhagavā vesāliyaŋ viharati bahinagare aparapure vanasaṇḍe. Tena kho pana samayena sunakkhatto licchaviputto acirapakkanto hoti imasmā dhammavinayā. So vesāliyaŋ parisati evaŋ vācaŋ bhāsati– ‘natthi samaṇassa gotamassa uttari manussadhammā alamariyañāṇadassanaviseso. Takkapariyāhataŋ samaṇo gotamo dhammaŋ deseti vīmaŋsānucaritaŋ sayaŋpaṭibhānaŋ. Yassa ca khvāssa atthāya dhammo desito so niyyāti takkarassa sammā dukkhakkhayāyā’ ti.

Atha kho āyasmā sāriputto pubbaṇhasamayaŋ nivāsetvā pattacīvaramādāya vesāliŋ piṇḍāya pāvisi. Assosi kho āyasmā sāriputto sunakkhattassa licchaviputtassa vesāliyaŋ parisati evaŋ vācaŋ bhāsamānassa– ‘natthi samaṇassa gotamassa uttarimanussadhammā alamariyañāṇadassanaviseso. Takkapariyāhataŋ samaṇo gotamo dhammaŋ deseti (p. 1.098) vīmaŋsānucaritaŋ sayaŋpaṭibhānaŋ. Yassa ca khvāssa atthāya dhammo desito so niyyāti takkarassa sammā dukkhakkhayāyā’ ti.

Atha kho āyasmā sāriputto vesāliyaŋ piṇḍāya caritvā pacchābhattaŋ piṇḍapātapaṭikkanto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā sāriputto bhagavantaŋ etadavoca– ‘sunakkhatto, bhante, licchaviputto acirapakkanto imasmā dhammavinayā. So vesāliyaŋ parisati evaŋ vācaŋ bhāsati– “natthi samaṇassa gotamassa uttarimanussadhammā alamariyañāṇadassanaviseso. Takkapariyāhataŋ samaṇo gotamo dhammaŋ deseti vīmaŋsānucaritaŋ sayaŋpaṭibhānaŋ. Yassa ca khvāssa atthāya dhammo desito so niyyāti takkarassa sammā dukkhakkhayāyā”’ ti.

147. ‘Kodhano heso, sāriputta, sunakkhatto moghapuriso. Kodhā ca panassa esā vācā bhāsitā. “Avaṇṇaŋ bhāsissāmī” ti kho, sāriputta, sunakkhatto moghapuriso vaṇṇaŋyeva tathāgatassa bhāsati Vaṇṇo heso, sāriputta, tathāgatassa yo evaŋ vadeyya– “yassa ca khvāssa atthāya dhammo desito so niyyāti takkarassa sammā dukkhakkhayāyā” ti.

‘Ayampi hi nāma, sāriputta, sunakkhattassa moghapurisassa mayi dhammanvayo na bhavissati– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi, satthā devamanussānaŋ, buddho bhagavā” ti.

‘Ayampi hi nāma, sāriputta, sunakkhattassa moghapurisassa mayi dhammanvayo na bhavissati– “itipi so bhagavā anekavihitaŋ iddhividhaŋ paccanubhoti– ekopi hutvā bahudhā hoti, bahudhāpi hutvā eko hoti; āvibhāvaŋ, tirobhāvaŋ; tirokuṭṭaŋ tiropākāraŋ tiropabbataŋ asajjamāno gacchati, seyyathāpi ākāse; pathaviyāpi ummujjanimujjaŋ karoti, seyyathāpi udake; udakepi abhijjamāno gacchati, seyyathāpi pathaviyaŋ; ākāsepi pallankena kamati, seyyathāpi pakkhī sakuṇo; imepi candimasūriye evaŋmahiddhike evaŋmahānubhāve pāṇinā parimasati parimajjati; yāva brahmalokāpi kāyena vasaŋ vattetī” ti.

‘Ayampi (p. 1.099) hi nāma, sāriputta, sunakkhattassa moghapurisassa mayi dhammanvayo na bhavissati– “itipi so bhagavā dibbāya sotadhātuyā visuddhāya atikkantamānusikāya ubho sadde suṇāti– dibbe ca mānuse ca, ye dūre santike cā” ti.

‘Ayampi hi nāma, sāriputta, sunakkhattassa moghapurisassa mayi dhammanvayo na bhavissati– “itipi so bhagavā parasattānaŋ parapuggalānaŋ cetasā ceto paricca pajānāti– sarāgaŋ vā cittaŋ sarāgaŋ cittanti pajānāti, vītarāgaŋ vā cittaŋ vītarāgaŋ cittanti pajānāti; sadosaŋ vā cittaŋ sadosaŋ cittanti pajānāti, vītadosaŋ vā cittaŋ vītadosaŋ cittanti pajānāti; samohaŋ vā cittaŋ samohaŋ cittanti pajānāti, vītamohaŋ vā cittaŋ vītamohaŋ cittanti pajānāti; sankhittaŋ vā cittaŋ sankhittaŋ cittanti pajānāti vikkhittaŋ vā cittaŋ vikkhittaŋ cittanti pajānāti; mahaggataŋ vā cittaŋ mahaggataŋ cittanti pajānāti, amahaggataŋ vā cittaŋ amahaggataŋ cittanti pajānāti; sa-uttaraŋ vā cittaŋ sa-uttaraŋ cittanti pajānāti, anuttaraŋ vā cittaŋ anuttaraŋ cittanti pajānāti; samāhitaŋ vā cittaŋ samāhitaŋ cittanti pajānāti, asamāhitaŋ vā cittaŋ asamāhitaŋ cittanti pajānāti; vimuttaŋ vā cittaŋ vimuttaŋ cittanti pajānāti, avimuttaŋ vā cittaŋ avimuttaŋ cittanti pajānātī” ti.

148. ‘Dasa kho panimāni, sāriputta, tathāgatassa tathāgatabalāni yehi balehi samannāgato tathāgato āsabhaŋ ṭhānaŋ paṭijānāti, parisāsu sīhanādaŋ nadati, brahmacakkaŋ pavatteti. Katamāni dasa?

‘Idha, sāriputta, tathāgato ṭhānañca ṭhānato aṭṭhānañca aṭṭhānato yathābhūtaŋ pajānāti. Yampi, sāriputta, tathāgato ṭhānañca ṭhānato aṭṭhānañca aṭṭhānato yathābhūtaŋ pajānāti, idampi, sāriputta, tathāgatassa tathāgatabalaŋ hoti yaŋ balaŋ āgamma tathāgato āsabhaŋ ṭhānaŋ paṭijānāti, parisāsu sīhanādaŋ nadati, brahmacakkaŋ pavatteti.

‘Puna caparaŋ, sāriputta, tathāgato atītānāgatapaccuppannānaŋ kammasamādānānaŋ ṭhānaso hetuso vipākaŋ yathābhūtaŋ pajānāti. Yampi, sāriputta, tathāgato atītānāgatapaccuppannānaŋ kammasamādānānaŋ ṭhānaso hetuso vipākaŋ yathābhūtaŋ pajānāti, idampi, sāriputta, tathāgatassa tathāgatabalaŋ hoti yaŋ balaŋ āgamma tathāgato āsabhaŋ (p. 1.100) ṭhānaŋ paṭijānāti, parisāsu sīhanādaŋ nadati, brahmacakkaŋ pavatteti.

‘Puna caparaŋ, sāriputta, tathāgato sabbatthagāminiŋ paṭipadaŋ yathābhūtaŋ pajānāti. Yampi sāriputta, tathāgato sabbatthagāminiŋ paṭipadaŋ yathābhūtaŋ pajānāti, idampi, sāriputta, tathāgatassa tathāgatabalaŋ hoti yaŋ balaŋ āgamma tathāgato āsabhaŋ ṭhānaŋ paṭijānāti, parisāsu sīhanādaŋ nadati, brahmacakkaŋ pavatteti.

‘Puna caparaŋ, sāriputta, tathāgato anekadhātunānādhātulokaŋ yathābhūtaŋ pajānāti. Yampi, sāriputta, tathāgato anekadhātunānādhātulokaŋ yathābhūtaŋ pajānāti, idampi, sāriputta, tathāgatassa tathāgatabalaŋ hoti yaŋ balaŋ āgamma tathāgato āsabhaŋ ṭhānaŋ paṭijānāti, parisāsu sīhanādaŋ nadati, brahmacakkaŋ pavatteti.

‘Puna caparaŋ, sāriputta, tathāgato sattānaŋ nānādhimuttikataŋ yathābhūtaŋ pajānāti. Yampi, sāriputta, tathāgato sattānaŋ nānādhimuttikataŋ yathābhūtaŋ pajānāti, idampi, sāriputta, tathāgatassa tathāgatabalaŋ hoti yaŋ balaŋ āgamma tathāgato āsabhaŋ ṭhānaŋ paṭijānāti, parisāsu sīhanādaŋ nadati, brahmacakkaŋ pavatteti.

‘Puna caparaŋ, sāriputta, tathāgato parasattānaŋ parapuggalānaŋ indriyaparopariyattaŋ yathābhūtaŋ pajānāti. Yampi, sāriputta, tathāgato parasattānaŋ parapuggalānaŋ indriyaparopariyattaŋ yathābhūtaŋ pajānāti, idampi, sāriputta, tathāgatassa tathāgatabalaŋ hoti yaŋ balaŋ āgamma tathāgato āsabhaŋ ṭhānaŋ paṭijānāti, parisāsu sīhanādaŋ nadati, brahmacakkaŋ pavatteti.

‘Puna caparaŋ, sāriputta, tathāgato jhānavimokkhasamādhisamāpattīnaŋ sankilesaŋ vodānaŋ vuṭṭhānaŋ yathābhūtaŋ pajānāti. Yampi, sāriputta, tathāgato jhānavimokkhasamādhisamāpattīnaŋ sankilesaŋ vodānaŋ vuṭṭhānaŋ yathābhūtaŋ pajānāti, idampi, sāriputta, tathāgatassa tathāgatabalaŋ hoti yaŋ balaŋ āgamma tathāgato āsabhaŋ ṭhānaŋ paṭijānāti, parisāsu sīhanādaŋ nadati, brahmacakkaŋ pavatteti.

‘Puna (p. 1.101) caparaŋ, sāriputta, tathāgato anekavihitaŋ pubbenivāsaŋ anussarati, seyyathidaŋ– ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi jātiyo paññāsampi jātiyo jātisatampi jātisahassampi jātisatasahassampi anekepi saŋvaṭṭakappe anekepi vivaṭṭakappe anekepi saŋvaṭṭavivaṭṭakappe– “amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarati. Yampi, sāriputta, tathāgato anekavihitaŋ pubbenivāsaŋ anussarati, seyyathidaŋ– ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati, idampi, sāriputta, tathāgatassa tathāgatabalaŋ hoti yaŋ balaŋ āgamma tathāgato āsabhaŋ ṭhānaŋ paṭijānāti, parisāsu sīhanādaŋ nadati, brahmacakkaŋ pavatteti.

‘Puna caparaŋ, sāriputta, tathāgato dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānāti– “ime vata bhonto sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiṭṭhikā micchādiṭṭhikammasamādānā, te kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannā. Ime vā pana bhonto sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiṭṭhikā sammādiṭṭhikammasamādānā, te kāyassa bhedā paraŋ maraṇā sugatiŋ saggaŋ lokaŋ upapannā” ti. Iti dibbena cakkhunā visuddhena atikkantamānusakena satte passati cavamāne upapajjamāne hīne (p. 1.102) paṇīte suvaṇṇe dubbaṇṇe sugate duggate yathākammūpage satte pajānāti. Yampi, sāriputta, tathāgato dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānāti– “ime vata bhonto sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiṭṭhikā micchādiṭṭhikammasamādānā, te kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannā. Ime vā pana bhonto sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiṭṭhikā sammādiṭṭhikammasamādānā, te kāyassa bhedā paraŋ maraṇā sugatiŋ saggaŋ lokaŋ upapannā” ti. Iti dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānāti. Idampi, sāriputta, tathāgatassa tathāgatabalaŋ hoti yaŋ balaŋ āgamma tathāgato āsabhaŋ ṭhānaŋ paṭijānāti, parisāsu sīhanādaŋ nadati, brahmacakkaŋ pavatteti.

‘Puna caparaŋ, sāriputta, tathāgato āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Yampi, sāriputta, tathāgato āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati, idampi, sāriputta, tathāgatassa tathāgatabalaŋ hoti yaŋ balaŋ āgamma tathāgato āsabhaŋ ṭhānaŋ paṭijānāti, parisāsu sīhanādaŋ nadati, brahmacakkaŋ pavatteti.

‘Imāni kho, sāriputta, dasa tathāgatassa tathāgatabalāni yehi balehi samannāgato tathāgato āsabhaŋ ṭhānaŋ paṭijānāti, parisāsu sīhanādaŋ nadati, brahmacakkaŋ pavatteti.

149. ‘Yo kho maŋ, sāriputta, evaŋ jānantaŋ evaŋ passantaŋ evaŋ vadeyya– “natthi samaṇassa gotamassa uttarimanussadhammā alamariyañāṇadassanaviseso; takkapariyāhataŋ samaṇo gotamo dhammaŋ deseti vīmaŋsānucaritaŋ sayaŋpaṭibhānan” ti, taŋ, sāriputta, vācaŋ appahāya taŋ cittaŋ appahāya taŋ diṭṭhiŋ appaṭinissajjitvā yathābhataŋ nikkhitto evaŋ niraye. Seyyathāpi, sāriputta, bhikkhu sīlasampanno samādhisampanno paññāsampanno diṭṭheva dhamme (p. 1.103) aññaŋ ārādheyya, evaŋ sampadamidaŋ, sāriputta, vadāmi. Taŋ vācaŋ appahāya, taŋ cittaŋ appahāya taŋ diṭṭhiŋ appaṭinissajjitvā yathābhataŋ nikkhitto evaŋ niraye.

150. ‘Cattārimāni, sāriputta, tathāgatassa vesārajjāni yehi vesārajjehi samannāgato tathāgato āsabhaŋ ṭhānaŋ paṭijānāti, parisāsu sīhanādaŋ nadati, brahmacakkaŋ pavatteti. Katamāni cattāri?

‘“Sammāsambuddhassa te paṭijānato ime dhammā anabhisambuddhā” ti. Tatra vata maŋ samaṇo vā brāhmaṇo vā devo vā māro vā brahmā vā koci vā lokasmiŋ sahadhammena paṭicodessatīti nimittametaŋ, sāriputta, na samanupassāmi. Etamahaŋ, sāriputta, nimittaŋ asamanupassanto khemappatto abhayappatto vesārajjappatto viharāmi.

‘“Khīṇāsavassa te paṭijānato ime āsavā aparikkhīṇā” ti. Tatra vata maŋ samaṇo vā brāhmaṇo vā devo vā māro vā brahmā vā koci vā lokasmiŋ sahadhammena paṭicodessatīti nimittametaŋ, sāriputta, na samanupassāmi. Etamahaŋ, sāriputta, nimittaŋ asamanupassanto khemappatto abhayappatto vesārajjappatto viharāmi.

‘“Ye kho pana te antarāyikā dhammā vuttā, te paṭisevato nālaŋ antarāyāyā” ti. Tatra vata maŋ samaṇo vā brāhmaṇo vā devo vā māro vā brahmā vā koci vā lokasmiŋ sahadhammena paṭicodessatīti nimittametaŋ, sāriputta, na samanupassāmi. Etamahaŋ, sāriputta, nimittaŋ asamanupassanto khemappatto abhayappatto vesārajjappatto viharāmi.

‘“Yassa kho pana te atthāya dhammo desito, so na niyyāti takkarassa sammā dukkhakkhayāyā” ti Tatra vata maŋ samaṇo vā brāhmaṇo vā devo vā māro vā brahmā vā koci vā lokasmiŋ sahadhammena paṭicodessatī” ti nimittametaŋ, sāriputta, na samanupassāmi. Etamahaŋ, sāriputta, nimittaŋ asamanupassanto khemappatto abhayappatto vesārajjappatto viharāmi.

‘Imāni (p. 1.104) kho, sāriputta, cattāri tathāgatassa vesārajjāni yehi vesārajjehi samannāgato tathāgato āsabhaŋ ṭhānaŋ paṭijānāti, parisāsu sīhanādaŋ nadati, brahmacakkaŋ pavatteti.

‘Yo kho maŋ, sāriputta, evaŋ jānantaŋ evaŋ passantaŋ evaŋ vadeyya– “natthi samaṇassa gotamassa uttarimanussadhammā alamariyañāṇadassanaviseso, takkapariyāhataŋ samaṇo gotamo dhammaŋ deseti vīmaŋsānucaritaŋ sayaŋpaṭibhānan” ti, taŋ, sāriputta, vācaŋ appahāya taŋ cittaŋ appahāya taŋ diṭṭhiŋ appaṭinissajjitvā yathābhataŋ nikkhitto evaŋ niraye. Seyyathāpi, sāriputta, bhikkhu sīlasampanno samādhisampanno paññāsampanno diṭṭheva dhamme aññaŋ ārādheyya, evaŋ sampadamidaŋ, sāriputta, vadāmi. Taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā yathābhataŋ nikkhitto evaŋ niraye.

151. ‘Aṭṭha kho imā, sāriputta, parisā. Katamā aṭṭha? Khattiyaparisā, brāhmaṇaparisā, gahapatiparisā, samaṇaparisā, cātumahārājikaparisā, tāvatiŋsaparisā, māraparisā, brahmaparisā– imā kho, sāriputta, aṭṭha parisā. Imehi kho, sāriputta, catūhi vesārajjehi samannāgato tathāgato imā aṭṭha parisā upasankamati ajjhogāhati. Abhijānāmi kho panāhaŋ, sāriputta, anekasataŋ khattiyaparisaŋ upasankamitā. Tatrapi mayā sannisinnapubbañceva, sallapitapubbañca, sākacchā ca samāpajjitapubbā. Tatra vata maŋ bhayaŋ vā sārajjaŋ vā okkamissatīti nimittametaŋ, sāriputta, na samanupassāmi. Etamahaŋ, sāriputta, nimittaŋ asamanupassanto khemappatto abhayappatto vesārajjappatto viharāmi.

‘Abhijānāmi kho panāhaŋ, sāriputta, anekasataŋ brāhmaṇaparisaŋ …pe… gahapatiparisaŋ… samaṇaparisaŋ… cātumahārājikaparisaŋ… tāvatiŋsaparisaŋ… māraparisaŋ… brahmaparisaŋ upasankamitā. Tatrapi mayā sannisinnapubbañceva, sallapitapubbañca, sākacchā ca samāpajjitapubbā. Tatra vata maŋ bhayaŋ vā sārajjaŋ vā okkamissatīti nimittametaŋ, sāriputta na samanupassāmi. Etamahaŋ, sāriputta, nimittaŋ asamanupassanto khemappatto abhayappatto vesārajjappatto viharāmi.

‘Yo (p. 1.105) kho maŋ, sāriputta, evaŋ jānantaŋ evaŋ passantaŋ evaŋ vadeyya– “natthi samaṇassa gotamassa uttarimanussadhammā alamariyañāṇadassanaviseso, takkapariyāhataŋ samaṇo gotamo dhammaŋ deseti vīmaŋsānucaritaŋ sayaŋpaṭibhānan” ti, taŋ, sāriputta, vācaŋ appahāya taŋ cittaŋ appahāya taŋ diṭṭhiŋ appaṭinissajjitvā yathābhataŋ nikkhitto evaŋ niraye. Seyyathāpi, sāriputta, bhikkhu sīlasampanno samādhisampanno paññāsampanno diṭṭheva dhamme aññaŋ ārādheyya, evaŋ sampadamidaŋ, sāriputta, vadāmi. Taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā yathābhataŋ nikkhitto evaŋ niraye.

152. ‘Catasso kho imā, sāriputta, yoniyo. Katamā catasso? Aṇḍajā yoni, jalābujā yoni, saŋsedajā yoni, opapātikā yoni. Katamā ca, sāriputta, aṇḍajā yoni? Ye kho te, sāriputta, sattā aṇḍakosaŋ abhinibbhijja jāyanti– ayaŋ vuccati, sāriputta, aṇḍajā yoni. Katamā ca, sāriputta, jalābujā yoni? Ye kho te, sāriputta, sattā vatthikosaŋ abhinibbhijja jāyanti– ayaŋ vuccati, sāriputta, jalābujā yoni. Katamā ca, sāriputta, saŋsedajā yoni? Ye kho te, sāriputta, sattā pūtimacche vā jāyanti pūtikuṇape vā pūtikummāse vā candanikāye vā oḷigalle vā jāyanti– ayaŋ vuccati, sāriputta, saŋsedajā yoni. Katamā ca, sāriputta, opapātikā yoni? Devā, nerayikā, ekacce ca manussā, ekacce ca vinipātikā– ayaŋ vuccati, sāriputta, opapātikā yoni. Imā kho, sāriputta, catasso yoniyo.

‘Yo kho maŋ, sāriputta, evaŋ jānantaŋ evaŋ passantaŋ evaŋ vadeyya– “natthi samaṇassa gotamassa uttarimanussadhammā alamariyañāṇadassanaviseso, takkapariyāhataŋ samaṇo gotamo dhammaŋ deseti vīmaŋsānucaritaŋ sayaŋpaṭibhānan” ti, taŋ, sāriputta, vācaŋ appahāya taŋ cittaŋ appahāya taŋ diṭṭhiŋ appaṭinissajjitvā yathābhataŋ nikkhitto evaŋ niraye. Seyyathāpi, sāriputta, bhikkhu sīlasampanno samādhisampanno paññāsampanno diṭṭheva dhamme aññaŋ ārādheyya, evaŋ sampadamidaŋ, sāriputta, vadāmi. Taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā yathābhataŋ nikkhitto evaŋ niraye.

153. ‘Pañca (p. 1.106) kho imā, sāriputta, gatiyo. Katamā pañca? Nirayo, tiracchānayoni, pettivisayo, manussā, devā. Nirayañcāhaŋ, sāriputta, pajānāmi, nirayagāmiñca maggaŋ, nirayagāminiñca paṭipadaŋ; yathā paṭipanno ca kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjati tañca pajānāmi. Tiracchānayoniñcāhaŋ, sāriputta, pajānāmi, tiracchānayonigāmiñca maggaŋ, tiracchānayonigāminiñca paṭipadaŋ; yathā paṭipanno ca kāyassa bhedā paraŋ maraṇā tiracchānayoniŋ upapajjati tañca pajānāmi. Pettivisayaŋ cāhaŋ, sāriputta, pajānāmi, pettivisayagāmiñca maggaŋ, pettivisayagāminiñca paṭipadaŋ; yathā paṭipanno ca kāyassa bhedā paraŋ maraṇā pettivisayaŋ upapajjati tañca pajānāmi. Manusse cāhaŋ, sāriputta, pajānāmi, manussalokagāmiñca maggaŋ manussalokagāminiñca paṭipadaŋ; yathā paṭipanno ca kāyassa bhedā paraŋ maraṇā manussesu upapajjati tañca pajānāmi. Deve cāhaŋ, sāriputta, pajānāmi, devalokagāmiñca maggaŋ, devalokagāminiñca paṭipadaŋ; yathā paṭipanno ca kāyassa bhedā paraŋ maraṇā sugatiŋ saggaŋ lokaŋ upapajjati tañca pajānāmi. Nibbānañcāhaŋ, sāriputta, pajānāmi, nibbānagāmiñca maggaŋ, nibbānagāminiñc paṭipadaŋ; yathā paṭipanno ca āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati tañca pajānāmi.

154. ‘Idhāhaŋ, sāriputta, ekaccaŋ puggalaŋ evaŋ cetasā ceto paricca pajānāmi– tathāyaŋ puggalo paṭipanno tathā ca iriyati tañca maggaŋ samārūḷho, yathā kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjissatīti. Tamenaŋ passāmi aparena samayena dibbena cakkhunā visuddhena atikkantamānusakena kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannaŋ, ekantadukkhā tibbā kaṭukā vedanā vedayamānaŋ. Seyyathāpi, sāriputta, angārakāsu sādhikaporisā pūrā angārānaŋ vītaccikānaŋ vītadhūmānaŋ. Atha puriso āgaccheyya ghammābhitatto ghammapareto kilanto tasito pipāsito ekāyanena maggena tameva angārakāsuŋ paṇidhāya. Tamenaŋ cakkhumā puriso disvā evaŋ vadeyya– “tathāyaŋ bhavaŋ puriso paṭipanno tathā ca iriyati tañca maggaŋ samārūḷho, yathā imaŋyeva angārakāsuŋ āgamissatī” ti Tamenaŋ passeyya aparena samayena tassā angārakāsuyā (p. 1.107) patitaŋ, ekantadukkhā tibbā kaṭukā vedanā vedayamānaŋ. Evameva kho ahaŋ, sāriputta, idhekaccaŋ puggalaŋ evaŋ cetasā ceto paricca pajānāmi– tathāyaŋ puggalo paṭipanno tathā ca iriyati tañca maggaŋ samārūḷho yathā kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjissatīti. Tamenaŋ passāmi aparena samayena dibbena cakkhunā visuddhena atikkantamānusakena kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannaŋ, ekantadukkhā tibbā kaṭukā vedanā vedayamānaŋ.

‘Idha panāhaŋ, sāriputta, ekaccaŋ puggalaŋ evaŋ cetasā ceto paricca pajānāmi– tathāyaŋ puggalo paṭipanno tathā ca iriyati tañca maggaŋ samārūḷho, yathā kāyassa bhedā paraŋ maraṇā tiracchānayoniŋ upapajjissatīti. Tamenaŋ passāmi aparena samayena dibbena cakkhunā visuddhena atikkantamānusakena kāyassa bhedā paraŋ maraṇā tiracchānayoniŋ upapannaŋ, dukkhā tibbā kaṭukā vedanā vedayamānaŋ. Seyyathāpi, sāriputta, gūthakūpo sādhikaporiso, pūro gūthassa. Atha puriso āgaccheyya ghammābhitatto ghammapareto kilanto tasito pipāsito ekāyanena maggena tameva gūthakūpaŋ paṇidhāya. Tamenaŋ cakkhumā puriso disvā evaŋ vadeyya– “tathāyaŋ bhavaŋ puriso paṭipanno tathā ca iriyati tañca maggaŋ samārūḷho yathā imaŋyeva gūthakūpaŋ āgamissatī” ti. Tamenaŋ passeyya aparena samayena tasmiŋ gūthakūpe patitaŋ, dukkhā tibbā kaṭukā vedanā vedayamānaŋ. Evameva kho ahaŋ, sāriputta, idhekaccaŋ puggalaŋ evaŋ cetasā ceto paricca pajānāmi– tathāyaŋ puggalo paṭipanno tathā ca iriyati tañca maggaŋ samārūḷho, yathā kāyassa bhedā paraŋ maraṇā tiracchānayoniŋ upapajjissatīti. Tamenaŋ passāmi aparena samayena dibbena cakkhunā visuddhena atikkantamānusakena kāyassa bhedā paraŋ maraṇā tiracchānayoniŋ upapannaŋ, dukkhā tibbā kaṭukā vedanā vedayamānaŋ.

‘Idha panāhaŋ, sāriputta, ekaccaŋ puggalaŋ evaŋ cetasā ceto paricca pajānāmi– tathāyaŋ puggalo paṭipanno tathā ca iriyati tañca maggaŋ samārūḷho, yathā kāyassa bhedā paraŋ maraṇā pettivisayaŋ upapajjissatīti. Tamenaŋ (p. 1.108) passāmi aparena samayena dibbena cakkhunā visuddhena atikkantamānusakena kāyassa bhedā paraŋ maraṇā pettivisayaŋ upapannaŋ, dukkhabahulā vedanā vedayamānaŋ. Seyyathāpi, sāriputta, rukkho visame bhūmibhāge jāto tanupattapalāso kabaracchāyo Atha puriso āgaccheyya ghammābhitatto ghammapareto kilanto tasito pipāsito ekāyanena maggena tameva rukkhaŋ paṇidhāya. Tamenaŋ cakkhumā puriso disvā evaŋ vadeyya– “tathāyaŋ bhavaŋ puriso paṭipanno tathā ca iriyati tañca maggaŋ samārūḷho, yathā imaŋyeva rukkhaŋ āgamissatī” ti. Tamenaŋ passeyya aparena samayena tassa rukkhassa chāyāya nisinnaŋ vā nipannaŋ vā dukkhabahulā vedanā vedayamānaŋ. Evameva kho ahaŋ, sāriputta, idhekaccaŋ puggalaŋ evaŋ cetasā ceto paricca pajānāmi– tathāyaŋ puggalo paṭipanno tathā ca iriyati tañca maggaŋ samārūḷho, yathā kāyassa bhedā paraŋ maraṇā pettivisayaŋ upapajjissatīti. Tamenaŋ passāmi aparena samayena dibbena cakkhunā visuddhena atikkantamānusakena kāyassa bhedā paraŋ maraṇā pettivisayaŋ upapannaŋ, dukkhabahulā vedanā vedayamānaŋ.

‘Idha panāhaŋ, sāriputta, ekaccaŋ puggalaŋ evaŋ cetasā ceto paricca pajānāmi– tathāyaŋ puggalo paṭipanno tathā ca iriyati tañca maggaŋ samārūḷho yathā kāyassa bhedā paraŋ maraṇā manussesu upapajjissatīti. Tamenaŋ passāmi aparena samayena dibbena cakkhunā visuddhena atikkantamānusakena kāyassa bhedā paraŋ maraṇā manussesu upapannaŋ, sukhabahulā vedanā vedayamānaŋ. Seyyathāpi, sāriputta, rukkho same bhūmibhāge jāto bahalapattapalāso sandacchāyo . Atha puriso āgaccheyya ghammābhitatto ghammapareto kilanto tasito pipāsito ekāyanena maggena tameva rukkhaŋ paṇidhāya. Tamenaŋ cakkhumā puriso disvā evaŋ vadeyya– “tathāyaŋ bhavaŋ puriso paṭipanno tathā ca iriyati tañca maggaŋ samārūḷho, yathā imameva rukkhaŋ āgamissatī” ti. Tamenaŋ passeyya aparena samayena tassa rukkhassa chāyāya nisinnaŋ vā nipannaŋ vā sukhabahulā vedanā vedayamānaŋ. Evameva kho ahaŋ, sāriputta, idhekaccaŋ puggalaŋ evaŋ cetasā ceto paricca pajānāmi– tathāyaŋ puggalo paṭipanno tathā ca iriyati tañca maggaŋ samārūḷho yathā kāyassa bhedā paraŋ maraṇā (p. 1.109) manussesu upapajjissatīti. Tamenaŋ passāmi aparena samayena dibbena cakkhunā visuddhena atikkantamānusakena kāyassa bhedā paraŋ maraṇā manussesu upapannaŋ, sukhabahulā vedanā vedayamānaŋ.

‘Idha panāhaŋ, sāriputta, ekaccaŋ puggalaŋ evaŋ cetasā ceto paricca pajānāmi– tathāyaŋ puggalo paṭipanno tathā ca iriyati tañca maggaŋ samārūḷho, yathā kāyassa bhedā paraŋ maraṇā sugatiŋ saggaŋ lokaŋ upapajjissatī” ti. Tamenaŋ passāmi aparena samayena dibbena cakkhunā visuddhena atikkantamānusakena kāyassa bhedā paraŋ maraṇā sugatiŋ saggaŋ lokaŋ upapannaŋ, ekantasukhā vedanā vedayamānaŋ. Seyyathāpi, sāriputta, pāsādo, tatrāssa kūṭāgāraŋ ullittāvalittaŋ nivātaŋ phusitaggaḷaŋ pihitavātapānaŋ. Tatrāssa pallanko gonakatthato paṭikatthato paṭalikatthato kadalimigapavarapaccattharaṇo sa-uttaracchado ubhatolohitakūpadhāno. Atha puriso āgaccheyya ghammābhitatto ghammapareto kilanto tasito pipāsito ekāyanena maggena tameva pāsādaŋ paṇidhāya. Tamenaŋ cakkhumā puriso disvā evaŋ vadeyya– “tathāyaŋ bhavaŋ puriso paṭipanno tathā ca iriyati tañca maggaŋ samārūḷho, yathā imaŋyeva pāsādaŋ āgamissatī” ti. Tamenaŋ passeyya aparena samayena tasmiŋ pāsāde tasmiŋ kūṭāgāre tasmiŋ pallanke nisinnaŋ vā nipannaŋ vā ekantasukhā vedanā vedayamānaŋ. Evameva kho ahaŋ, sāriputta, idhekaccaŋ puggalaŋ evaŋ cetasā ceto paricca pajānāmi– tathāyaŋ puggalo paṭipanno tathā ca iriyati tañca maggaŋ samārūḷho yathā kāyassa bhedā paraŋ maraṇā sugatiŋ saggaŋ lokaŋ upapajjissatīti. Tamenaŋ passāmi aparena samayena dibbena cakkhunā visuddhena atikkantamānusakena kāyassa bhedā paraŋ maraṇā sugatiŋ saggaŋ lokaŋ upapannaŋ, ekantasukhā vedanā vedayamānaŋ.

‘Idha panāhaŋ, sāriputta, ekaccaŋ puggalaŋ cetasā ceto paricca pajānāmi– tathāyaŋ puggalo paṭipanno tathā ca iriyati tañca maggaŋ samārūḷho, yathā āsavānaŋ khayā anāsaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharissatīti. Tamenaŋ passāmi aparena samayena āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharantaŋ, ekantasukhā vedanā vedayamānaŋ. Seyyathāpi, sāriputta, pokkharaṇī acchodakā (p. 1.110) sātodakā sītodakā setakā supatitthā ramaṇīyā. Avidūre cassā tibbo vanasaṇḍo. Atha puriso āgaccheyya ghammābhitatto ghammapareto kilanto tasito pipāsito ekāyanena maggena tameva pokkharaṇiŋ paṇidhāya. Tamenaŋ cakkhumā puriso disvā evaŋ vadeyya– “tathā bhavaŋ puriso paṭipanno tathā ca iriyati tañca maggaŋ samārūḷho, yathā imaŋyeva pokkharaṇiŋ āgamissatī” ti. Tamenaŋ passeyya aparena samayena taŋ pokkharaṇiŋ ogāhetvā nhāyitvā ca pivitvā ca sabbadarathakilamathapariḷāhaŋ paṭippassambhetvā paccuttaritvā tasmiŋ vanasaṇḍe nisinnaŋ vā nipannaŋ vā, ekantasukhā vedanā vedayamānaŋ. Evameva kho ahaŋ, sāriputta, idhekaccaŋ puggalaŋ evaŋ cetasā ceto paricca pajānāmi – tathāyaŋ puggalo paṭipanno tathā ca iriyati tañca maggaŋ samārūḷho, yathā āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharissatī” ti. Tamenaŋ passāmi aparena samayena āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharantaŋ, ekantasukhā vedanā vedayamānaŋ. Imā kho, sāriputta, pañca gatiyo.

‘Yo kho maŋ, sāriputta, evaŋ jānantaŋ evaŋ passantaŋ evaŋ vadeyya– “natthi samaṇassa gotamassa uttarimanussadhammā alamariyañāṇadassanaviseso; takkapariyāhataŋ samaṇo gotamo dhammaŋ deseti vīmaŋsānucaritaŋ sayaŋpaṭibhānan” ti taŋ, sāriputta, vācaŋ appahāya taŋ cittaŋ appahāya taŋ diṭṭhiŋ appaṭinissajjitvā yathābhataŋ nikkhitto evaŋ niraye. Seyyathāpi, sāriputta, bhikkhu sīlasampanno samādhisampanno paññāsampanno diṭṭheva dhamme aññaŋ ārādheyya, evaŋ sampadamidaŋ, sāriputta, vadāmi “taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā yathābhataŋ nikkhitto evaŋ niraye”.

155. ‘Abhijānāmi kho panāhaŋ, sāriputta, caturangasamannāgataŋ brahmacariyaŋ caritā – tapassī sudaŋ homi paramatapassī, lūkho sudaŋ homi paramalūkho, jegucchī sudaŋ homi paramajegucchī, pavivitto sudaŋ homi paramapavivitto (p. 1.111) Tatrāssu me idaŋ, sāriputta, tapassitāya hoti– acelako homi muttācāro hatthāpalekhano, na ehibhaddantiko na tiṭṭhabhaddantiko; nābhihaṭaŋ na uddissakataŋ na nimantanaŋ sādiyāmi. So na kumbhimukhā paṭiggaṇhāmi, na kaḷopimukhā paṭiggaṇhāmi, na eḷakamantaraŋ, na daṇḍamantaraŋ, na musalamantaraŋ, na dvinnaŋ bhuñjamānānaŋ, na gabbhiniyā, na pāyamānāya, na purisantaragatāya, na sankittīsu, na yattha sā upaṭṭhito hoti, na yattha makkhikā saṇḍasaṇḍacārinī; na macchaŋ na maŋsaŋ na suraŋ na merayaŋ na thusodakaŋ pivāmi; so ekāgāriko vā homi ekālopiko, dvāgāriko vā homi dvālopiko …pe… sattāgāriko vā homi sattālopiko; ekissāpi dattiyā yāpemi, dvīhipi dattīhi yāpemi …pe… sattahipi dattīhi yāpemi; ekāhikampi āhāraŋ āhāremi, dvīhikampi āhāraŋ āhāremi …pe… sattāhikampi āhāraŋ āhāremi; iti evarūpaŋ addhamāsikampi pariyāyabhattabhojanānuyogamanuyutto viharāmi.

‘So sākabhakkho vā homi, sāmākabhakkho vā homi, nīvārabhakkho vā homi, daddulabhakkho vā homi, haṭabhakkho vā homi, kaṇabhakkho vā homi, ācāmabhakkho vā homi piññākabhakkho vā homi, tiṇabhakkho vā homi, gomayabhakkho vā homi, vanamūlaphalāhāro yāpemi pavattaphalabhojī.

‘So sāṇānipi dhāremi, masāṇānipi dhāremi, chavadussānipi dhāremi, paŋsukūlānipi dhāremi, tirīṭānipi dhāremi, ajinampi dhāremi, ajinakkhipampi dhāremi, kusacīrampi dhāremi, vākacīrampi dhāremi, phalakacīrampi dhāremi, kesakambalampi dhāremi, vāḷakambalampi dhāremi, ulūkapakkhampi dhāremi; kesamassulocakopi homi kesamassulocanānuyogamanuyutto; ubbhaṭṭhakopi homi āsanapaṭikkhitto; ukkuṭikopi homi ukkuṭikappadhānamanuyutto; kaṇṭakāpassayikopi homi kaṇṭakāpassaye seyyaŋ kappemi; sāyatatiyakampi udakorohanānuyogamanuyutto viharāmi– iti evarūpaŋ anekavihitaŋ kāyassa (p. 1.112) ātāpanaparitāpanānuyogamanuyutto viharāmi. Idaŋsu me, sāriputta, tapassitāya hoti.

156. ‘Tatrāssu me idaŋ, sāriputta, lūkhasmiŋ hoti – nekavassagaṇikaŋ rajojallaŋ kāye sannicitaŋ hoti papaṭikajātaŋ. Seyyathāpi, sāriputta, tindukakhāṇu nekavassagaṇiko sannicito hoti papaṭikajāto, evamevāssu me, sāriputta, nekavassagaṇikaŋ rajojallaŋ kāye sannicitaŋ hoti papaṭikajātaŋ. Tassa mayhaŋ, sāriputta, na evaŋ hoti– “aho vatāhaŋ imaŋ rajojallaŋ pāṇinā parimajjeyyaŋ, aññe vā pana me imaŋ rajojallaŋ pāṇinā parimajjeyyun” ti. Evampi me, sāriputta na hoti. Idaŋsu me, sāriputta, lūkhasmiŋ hoti.

‘Tatrāssu me idaŋ, sāriputta, jegucchismiŋ hoti– so kho ahaŋ, sāriputta, satova abhikkamāmi, satova paṭikkamāmi, yāva udakabindumhipi me dayā paccupaṭṭhitā hoti– “māhaŋ khuddake pāṇe visamagate sanghātaŋ āpādesin” ti. Idaŋsu me, sāriputta, jegucchismiŋ hoti.

‘Tatrāssu me idaŋ, sāriputta, pavivittasmiŋ hoti– so kho ahaŋ, sāriputta, aññataraŋ araññāyatanaŋ ajjhogāhetvā viharāmi. Yadā passāmi gopālakaŋ vā pasupālakaŋ vā tiṇahārakaŋ vā kaṭṭhahārakaŋ vā vanakammikaŋ vā, vanena vanaŋ gahanena gahanaŋ ninnena ninnaŋ thalena thalaŋ saŋpatāmi . Taŋ kissa hetu? Mā maŋ te addasaŋsu ahañca mā te addasanti. Seyyathāpi, sāriputta, āraññako mago manusse disvā vanena vanaŋ gahanena gahanaŋ ninnena ninnaŋ thalena thalaŋ saŋpatati, evameva kho ahaŋ, sāriputta, yadā passāmi gopālakaŋ vā pasupālakaŋ vā tiṇahārakaŋ vā kaṭṭhahārakaŋ vā vanakammikaŋ vā vanena vanaŋ gahanena gahanaŋ ninnena ninnaŋ thalena thalaŋ saŋpatāmi. Taŋ kissa hetu? Mā maŋ te addasaŋsu ahañca mā te addasanti. Idaŋsu me, sāriputta, pavivittasmiŋ hoti.

‘So kho ahaŋ, sāriputta, ye te goṭṭhā paṭṭhitagāvo apagatagopālakā, tattha catukkuṇḍiko upasankamitvā yāni tāni vacchakānaŋ taruṇakānaŋ dhenupakānaŋ gomayāni tāni sudaŋ āhāremi. Yāvakīvañca me (p. 1.113) sāriputta, sakaŋ muttakarīsaŋ apariyādinnaŋ hoti, sakaŋyeva sudaŋ muttakarīsaŋ āhāremi. Idaŋsu me, sāriputta, mahāvikaṭabhojanasmiŋ hoti.

157. ‘So kho ahaŋ, sāriputta, aññataraŋ bhiŋsanakaŋ vanasaṇḍaŋ ajjhogāhetvā viharāmi. Tatrāssudaŋ, sāriputta, bhiŋsanakassa vanasaṇḍassa bhiŋsanakatasmiŋ hoti– yo koci avītarāgo taŋ vanasaṇḍaŋ pavisati, yebhuyyena lomāni haŋsanti. So kho ahaŋ, sāriputta, yā tā rattiyo sītā hemantikā antaraṭṭhakā himapātasamayā tathārūpāsu rattīsu rattiŋ abbhokāse viharāmi, divā vanasaṇḍe; gimhānaŋ pacchime māse divā abbhokāse viharāmi, rattiŋ vanasaṇḍe. Apissu maŋ, sāriputta, ayaŋ anacchariyagāthā paṭibhāsi pubbe assutapubbā–


‘Sotatto sosinno ceva, eko bhiŋsanake vane.


Naggo na caggimāsīno, esanāpasuto munī’ ti.

‘So kho ahaŋ, sāriputta, susāne seyyaŋ kappemi chavaṭṭhikāni upadhāya. Apissu maŋ, sāriputta, gāmaṇḍalā upasankamitvā oṭṭhubhantipi, omuttentipi, paŋsukenapi okiranti, kaṇṇasotesupi salākaŋ pavesenti. Na kho panāhaŋ, sāriputta, abhijānāmi tesu pāpakaŋ cittaŋ uppādetā. Idaŋsu me, sāriputta, upekkhāvihārasmiŋ hoti.

158. ‘Santi kho pana, sāriputta, eke samaṇabrāhmaṇā evaŋvādino evaŋdiṭṭhino– “āhārena suddhī” ti. Te evamāhaŋsu– “kolehi yāpemā” ti. Te kolampi khādanti, kolacuṇṇampi khādanti, kolodakampi pivanti– anekavihitampi kolavikatiŋ paribhuñjanti. Abhijānāmi kho panāhaŋ, sāriputta, ekaŋyeva kolaŋ āhāraŋ āhāritā. Siyā kho pana te, sāriputta, evamassa– “mahā nūna tena samayena kolo ahosī” ti. Na kho panetaŋ, sāriputta, evaŋ daṭṭhabbaŋ. Tadāpi etaparamoyeva kolo ahosi seyyathāpi etarahi. Tassa mayhaŋ, sāriputta, ekaŋyeva (p. 1.114) kolaŋ āhāraŋ āhārayato adhimattakasimānaŋ patto kāyo hoti. Seyyathāpi nāma āsītikapabbāni vā kāḷapabbāni vā, evamevassu me angapaccangāni bhavanti tāyevappāhāratāya. Seyyathāpi nāma oṭṭhapadaŋ, evamevassu me ānisadaŋ hoti tāyevappāhāratāya. Seyyathāpi nāma vaṭṭanāvaḷī, evamevassu me piṭṭhikaṇṭako unnatāvanato hoti tāyevappāhāratāya. Seyyathāpi nāma jarasālāya gopānasiyo oluggaviluggā bhavanti, evamevassu me phāsuḷiyo oluggaviluggā bhavanti tāyevappāhāratāya. Seyyathāpi nāma gambhīre udapāne udakatārakā gambhīragatā okkhāyikā dissanti, evamevassu me akkhikūpesu akkhitārakā gambhīragatā okkhāyikā dissanti tāyevappāhāratāya. Seyyathāpi nāma tittakālābu-āmakacchinno vātātapena saŋphuṭito hoti sammilāto, evamevassu me sīsacchavi saŋphuṭitā hoti sammilātā tāyevappāhāratāya. So kho ahaŋ, sāriputta, “udaracchaviŋ parimasissāmī” ti piṭṭhikaṇṭakaŋyeva pariggaṇhāmi, “piṭṭhikaṇṭakaŋ parimasissāmī” ti udaracchaviŋyeva pariggaṇhāmi, yāvassu me, sāriputta, udaracchavi piṭṭhikaṇṭakaŋ allīnā hoti tāyevappāhāratāya. So kho ahaŋ, sāriputta, “vaccaŋ vā muttaŋ vā karissāmī” ti tattheva avakujjo papatāmi tāyevappāhāratāya. So kho ahaŋ, sāriputta, tameva kāyaŋ assāsento pāṇinā gattāni anomajjāmi. Tassa mayhaŋ, sāriputta, pāṇinā gattāni anomajjato pūtimūlāni lomāni kāyasmā patanti tāyevappāhāratāya.

159. ‘Santi kho pana, sāriputta, eke samaṇabrāhmaṇā evaŋvādino evaŋdiṭṭhino– “āhārena suddhī” ti. Te evamāhaŋsu– “muggehi yāpema …pe… tilehi yāpema …pe… taṇḍulehi yāpemā” ti. Te taṇḍulampi khādanti, taṇḍulacuṇṇampi khādanti, taṇḍulodakampi pivanti– anekavihitampi taṇḍulavikatiŋ paribhuñjanti. Abhijānāmi kho panāhaŋ, sāriputta, ekaŋyeva taṇḍulaŋ āhāraŋ āhāritā. Siyā kho pana te, sāriputta, evamassa– “mahā nūna tena samayena taṇḍulo ahosī” ti. Na kho panetaŋ, sāriputta, evaŋ daṭṭhabbaŋ. Tadāpi etaparamoyeva taṇḍulo ahosi seyyathāpi (p. 1.115) etarahi. Tassa mayhaŋ, sāriputta, ekaŋyeva taṇḍulaŋ āhāraŋ āhārayato adhimattakasimānaŋ patto kāyo hoti. Seyyathāpi nāma āsītikapabbāni vā kāḷapabbāni vā, evamevassu me angapaccangāni bhavanti tāyevappāhāratāya. Seyyathāpi nāma oṭṭhapadaŋ, evamevassu me ānisadaŋ hoti tāyevappāhāratāya. Seyyathāpi nāma vaṭṭanāvaḷī, evamevassu me piṭṭhikaṇṭako unnatāvanato hoti tāyevappāhāratāya. Seyyathāpi nāma jarasālāya gopānasiyo oluggaviluggā bhavanti, evamevassu me phāsuḷiyo oluggaviluggā bhavanti tāyevappāhāratāya. Seyyathāpi nāma gambhīre udapāne udakatārakā gambhīragatā okkhāyikā dissanti, evamevassu me akkhikūpesu akkhitārakā gambhīragatā okkhāyikā dissanti tāyevappāhāratāya. Seyyathāpi nāma tittakālābu āmakacchinno vātātapena saŋphuṭito hoti sammilāto, evamevassu me sīsacchavi saŋphuṭitā hoti sammilātā tāyevappāhāratāya. So kho ahaŋ, sāriputta, “udaracchaviŋ parimasissāmī” ti piṭṭhikaṇṭakaŋyeva pariggaṇhāmi, “piṭṭhikaṇṭakaŋ parimasissāmī” ti udaracchaviŋyeva pariggaṇhāmi. Yāvassu me, sāriputta, udaracchavi piṭṭhikaṇṭakaŋ allīnā hoti tāyevappāhāratāya. So kho ahaŋ, sāriputta, “vaccaŋ vā muttaŋ vā karissāmī” ti tattheva avakujjo papatāmi tāyevappāhāratāya. So kho ahaŋ, sāriputta, tameva kāyaŋ assāsento pāṇinā gattāni anomajjāmi. Tassa mayhaŋ, sāriputta, pāṇinā gattāni anomajjato pūtimūlāni lomāni kāyasmā patanti tāyevappāhāratāya.

‘Tāyapi kho ahaŋ, sāriputta, iriyāya tāya paṭipadāya tāya dukkarakārikāya nājjhagamaŋ uttariŋ manussadhammā alamariyañāṇadassanavisesaŋ. Taŋ kissa hetu? Imissāyeva ariyāya paññāya anadhigamā, yāyaŋ ariyā paññā adhigatā ariyā niyyānikā, niyyāti takkarassa sammā dukkhakkhayāya.

160. ‘Santi kho pana, sāriputta, eke samaṇabrāhmaṇā evaŋvādino evaŋdiṭṭhino– “saŋsārena suddhī” ti. Na kho pana so, sāriputta, saŋsāro sulabharūpo (p. 1.116) yo mayā asaŋsaritapubbo iminā dīghena addhunā, aññatra suddhāvāsehi devehi. Suddhāvāse cāhaŋ, sāriputta, deve saŋsareyyaŋ, nayimaŋ lokaŋ punarāgaccheyyaŋ.

‘Santi kho pana, sāriputta, eke samaṇabrāhmaṇā evaŋvādino evaŋdiṭṭhino– “upapattiyā suddhī” ti. Na kho pana sā, sāriputta upapatti sulabharūpā yā mayā anupapannapubbā iminā dīghena addhunā, aññatra suddhāvāsehi devehi. Suddhāvāse cāhaŋ, sāriputta, deve upapajjeyyaŋ, nayimaŋ lokaŋ punarāgaccheyyaŋ.

‘Santi kho pana, sāriputta, eke samaṇabrāhmaṇā evaŋvādino evaŋdiṭṭhino– “āvāsena suddhī” ti. Na kho pana so, sāriputta, āvāso sulabharūpo yo mayā anāvuṭṭhapubbo iminā dīghena addhunā, aññatra suddhāvāsehi devehi. Suddhāvāse cāhaŋ, sāriputta, deve āvaseyyaŋ, nayimaŋ lokaŋ punarāgaccheyyaŋ.

‘Santi kho pana, sāriputta, eke samaṇabrāhmaṇā evaŋvādino evaŋdiṭṭhino– “yaññena suddhī” ti. Na kho pana so, sāriputta, yañño sulabharūpo yo mayā ayiṭṭhapubbo iminā dīghena addhunā, tañca kho raññā vā satā khattiyena muddhāvasittena brāhmaṇena vā mahāsālena.

‘Santi kho pana, sāriputta, eke samaṇabrāhmaṇā evaŋvādino evaŋdiṭṭhino– “aggiparicariyāya suddhī” ti. Na kho pana so, sāriputta, aggi sulabharūpo yo mayā apariciṇṇapubbo iminā dīghena addhunā, tañca kho raññā vā satā khattiyena muddhāvasittena brāhmaṇena vā mahāsālena.

161. ‘Santi kho pana, sāriputta, eke samaṇabrāhmaṇā evaŋvādino evaŋdiṭṭhino– “yāvadevāyaŋ bhavaŋ puriso daharo hoti yuvā susukāḷakeso bhadrena yobbanena samannāgato paṭhamena vayasā tāvadeva paramena paññāveyyattiyena samannāgato hoti. Yato ca kho ayaŋ bhavaŋ puriso jiṇṇo hoti vuddho mahallako addhagato vayo-anuppatto, āsītiko vā nāvutiko vā vassasatiko vā jātiyā, atha tamhā paññāveyyattiyā, parihāyatī” ti. Na kho panetaŋ, sāriputta (p. 1.117) evaŋ daṭṭhabbaŋ. Ahaŋ kho pana, sāriputta, etarahi jiṇṇo vuddho mahallako addhagato vayo-anuppatto, āsītiko me vayo vattati. Idha me assu, sāriputta, cattāro sāvakā vassasatāyukā vassasatajīvino, paramāya satiyā ca gatiyā ca dhitiyā ca samannāgatā paramena ca paññāveyyattiyena. Seyyathāpi, sāriputta, daḷhadhammā dhanuggaho sikkhito katahattho katūpāsano lahukena asanena appakasireneva tiriyaŋ tālacchāyaŋ atipāteyya, evaŋ adhimattasatimanto evaŋ adhimattagatimanto evaŋ adhimattadhitimanto evaŋ paramena paññāveyyattiyena samannāgatā. Te maŋ catunnaŋ satipaṭṭhānānaŋ upādāyupādāya pañhaŋ puccheyyuŋ, puṭṭho puṭṭho cāhaŋ tesaŋ byākareyyaŋ, byākatañca me byākatato dhāreyyuŋ, na ca maŋ dutiyakaŋ uttari paṭipuccheyyuŋ. Aññatra asitapītakhāyitasāyitā aññatra uccārapassāvakammā, aññatra niddākilamathapaṭivinodanā apariyādinnāyevassa, sāriputta, tathāgatassa dhammadesanā, apariyādinnaŋyevassa tathāgatassa dhammapadabyañjanaŋ, apariyādinnaŋyevassa tathāgatassa pañhapaṭibhānaŋ Atha me te cattāro sāvakā vassasatāyukā vassasatajīvino vassasatassa accayena kālaŋ kareyyuŋ. Mañcakena cepi maŋ, sāriputta, pariharissatha, nevatthi tathāgatassa paññāveyyattiyassa aññathattaŋ. Yaŋ kho taŋ, sāriputta, sammā vadamāno vadeyya– “asammohadhammo satto loke uppanno bahujanahitāya bahujanasukhāya lokānukampāya atthāya hitāya sukhāya devamanussānan” ti, mameva taŋ sammā vadamāno vadeyya “asammohadhammo satto loke uppanno bahujanahitāya bahujanasukhāya lokānukampāya atthāya hitāya sukhāya devamanussānan”’ ti.

162. Tena kho pana samayena āyasmā nāgasamālo bhagavato piṭṭhito ṭhito hoti bhagavantaŋ bījayamāno. Atha kho āyasmā nāgasamālo bhagavantaŋ etadavoca– ‘acchariyaŋ, bhante, abbhutaŋ, bhante! Api hi me, bhante, imaŋ dhammapariyāyaŋ sutvā lomāni haṭṭhāni. Konāmo ayaŋ, bhante, dhammapariyāyo’ ti? ‘Tasmātiha tvaŋ, nāgasamāla, imaŋ dhammapariyāyaŋ lomahaŋsanapariyāyo tveva naŋ dhārehī’ ti.

Idamavoca (p. 1.118) bhagavā. Attamano āyasmā nāgasamālo bhagavato bhāsitaŋ abhinandīti.

Mahāsīhanādasuttaŋ niṭṭhitaŋ dutiyaŋ.

3. Mahādukkhakkhandhasuttaŋ
163. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Atha kho sambahulā bhikkhū pubbaṇhasamayaŋ nivāsetvā pattacīvaramādāya sāvatthiŋ piṇḍāya pāvisiŋsu. Atha kho tesaŋ bhikkhūnaŋ etadahosi – ‘atippago kho tāva sāvatthiyaŋ piṇḍāya carituŋ, yaŋ nūna mayaŋ yena aññatitthiyānaŋ paribbājakānaŋ ārāmo tenupasankameyyāmā’ ti. Atha kho te bhikkhū yena aññatitthiyānaŋ paribbājakānaŋ ārāmo tenupasankamiŋsu; upasankamitvā tehi aññatitthiyehi paribbājakehi saddhiŋ sammodiŋsu; sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu. Ekamantaŋ nisinne kho te bhikkhū te aññatitthiyā paribbājakā etadavocuŋ– ‘samaṇo, āvuso, gotamo kāmānaŋ pariññaŋ paññapeti, mayampi kāmānaŋ pariññaŋ paññapema; samaṇo, āvuso, gotamo rūpānaŋ pariññaŋ paññapeti, mayampi rūpānaŋ pariññaŋ paññapema; samaṇo, āvuso, gotamo vedanānaŋ pariññaŋ paññapeti, mayampi vedanānaŋ pariññaŋ paññapema; idha no, āvuso, ko viseso, ko adhippayāso, kiŋ nānākaraṇaŋ samaṇassa vā gotamassa amhākaŋ vā– yadidaŋ dhammadesanāya vā dhammadesanaŋ, anusāsaniyā vā anusāsanin’ ti? Atha kho te bhikkhū tesaŋ aññatitthiyānaŋ paribbājakānaŋ bhāsitaŋ neva abhinandiŋsu, nappaṭikkosiŋsu; anabhinanditvā appaṭikkositvā uṭṭhāyāsanā pakkamiŋsu– ‘bhagavato santike etassa bhāsitassa atthaŋ ājānissāmā’ ti.

164. Atha kho te bhikkhū sāvatthiyaŋ piṇḍāya caritvā pacchābhattaŋ piṇḍapātapaṭikkantā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘idha mayaŋ, bhante, pubbaṇhasamayaŋ nivāsetvā pattacīvaramādāya sāvatthiŋ (p. 1.119) piṇḍāya pāvisimha. Tesaŋ no, bhante, amhākaŋ etadahosi– “atippago kho tāva sāvatthiyaŋ piṇḍāya carituŋ, yaŋ nūna mayaŋ yena aññatitthiyānaŋ paribbājakānaŋ ārāmo tenupasankameyyāmā” ti. Atha kho mayaŋ, bhante, yena aññatitthiyānaŋ paribbājakānaŋ ārāmo tenupasankamimha; upasankamitvā tehi aññatitthiyehi paribbājakehi saddhiŋ sammodimha; sammodanīyaŋ kathaŋ sāraṇīyaŋ vītisāretvā ekamantaŋ nisīdimha. Ekamantaŋ nisinne kho amhe, bhante, te aññatitthiyā paribbājakā etadavocuŋ– “samaṇo, āvuso, gotamo kāmānaŋ pariññaŋ paññapeti, mayampi kāmānaŋ pariññaŋ paññapema Samaṇo, āvuso, gotamo rūpānaŋ pariññaŋ paññapeti, mayampi rūpānaŋ pariññaŋ paññapema. Samaṇo, āvuso, gotamo vedanānaŋ pariññaŋ paññapeti, mayampi vedanānaŋ pariññaŋ paññapema. Idha no, āvuso, ko viseso, ko adhippayāso, kiŋ nānākaraṇaŋ samaṇassa vā gotamassa amhākaŋ vā, yadidaŋ dhammadesanāya vā dhammadesanaŋ anusāsaniyā vā anusāsanin” ti. Atha kho mayaŋ, bhante, tesaŋ aññatitthiyānaŋ paribbājakānaŋ bhāsitaŋ neva abhinandimha, nappaṭikkosimha; anabhinanditvā appaṭikkositvā uṭṭhāyāsanā pakkamimha – “bhagavato santike etassa bhāsitassa atthaŋ ājānissāmā”’ ti.

165. ‘Evaŋvādino, bhikkhave, aññatitthiyā paribbājakā evamassu vacanīyā– “ko panāvuso, kāmānaŋ assādo, ko ādīnavo, kiŋ nissaraṇaŋ? Ko rūpānaŋ assādo, ko ādīnavo, kiŋ nissaraṇaŋ? Ko vedanānaŋ assādo, ko ādīnavo, kiŋ nissaraṇan” ti? Evaŋ puṭṭhā, bhikkhave, aññatitthiyā paribbājakā na ceva sampāyissanti, uttariñca vighātaŋ āpajjissanti. Taŋ kissa hetu? Yathā taŋ, bhikkhave, avisayasmiŋ. Nāhaŋ taŋ, bhikkhave, passāmi sadevake loke samārake sabrahmake sassamaṇabrāhmaṇiyā pajāya sadevamanussāya yo imesaŋ pañhānaŋ veyyākaraṇena cittaŋ ārādheyya, aññatra tathāgatena vā tathāgatasāvakena vā, ito vā pana sutvā.

166. ‘Ko ca, bhikkhave, kāmānaŋ assādo? Pañcime, bhikkhave, kāmaguṇā. Katame pañca? Cakkhuviññeyyā rūpā iṭṭhā kantā manāpā piyarūpā kāmūpasaŋhitā rajanīyā, sotaviññeyyā saddā …pe… ghānaviññeyyā gandhā (p. 1.120) jivhāviññeyyā rasā… kāyaviññeyyā phoṭṭhabbā iṭṭhā kantā manāpā piyarūpā kāmūpasaŋhitā rajanīyā– ime kho, bhikkhave, pañca kāmaguṇā. Yaŋ kho, bhikkhave, ime pañca kāmaguṇe paṭicca uppajjati sukhaŋ somanassaŋ– ayaŋ kāmānaŋ assādo.

167. ‘Ko ca, bhikkhave, kāmānaŋ ādīnavo? Idha, bhikkhave, kulaputto yena sippaṭṭhānena jīvikaŋ kappeti– yadi muddāya yadi gaṇanāya yadi sankhānena yadi kasiyā yadi vaṇijjāya yadi gorakkhena yadi issatthena yadi rājaporisena yadi sippaññatarena– sītassa purakkhato uṇhassa purakkhato ḍaŋsamakasavātātapasarīŋsapasamphassehi rissamāno khuppipāsāya mīyamāno; ayampi, bhikkhave, kāmānaŋ ādīnavo sandiṭṭhiko, dukkhakkhandho kāmahetu kāmanidānaŋ kāmādhikaraṇaŋ kāmānameva hetu.

‘Tassa ce, bhikkhave, kulaputtassa evaŋ uṭṭhahato ghaṭato vāyamato te bhogā nābhinipphajjanti. So socati kilamati paridevati urattāḷiŋ kandati, sammohaŋ āpajjati– “moghaŋ vata me uṭṭhānaŋ, aphalo vata me vāyāmo” ti. Ayampi, bhikkhave, kāmānaŋ ādīnavo sandiṭṭhiko dukkhakkhandho kāmahetu kāmanidānaŋ kāmādhikaraṇaŋ kāmānameva hetu.

‘Tassa ce, bhikkhave, kulaputtassa evaŋ uṭṭhahato ghaṭato vāyamato te bhogā abhinipphajjanti. So tesaŋ bhogānaŋ ārakkhādhikaraṇaŋ dukkhaŋ domanassaŋ paṭisaŋvedeti– “kinti me bhoge neva rājāno hareyyuŋ, na corā hareyyuŋ, na aggi daheyya, na udakaŋ vaheyya, na appiyā dāyādā hareyyun” ti. Tassa evaŋ ārakkhato gopayato te bhoge rājāno vā haranti, corā vā haranti, aggi vā dahati, udakaŋ vā vahati, appiyā vā dāyādā haranti. So socati kilamati paridevati urattāḷiŋ kandati, sammohaŋ āpajjati– “yampi me ahosi tampi no natthī” ti. Ayampi, bhikkhave, kāmānaŋ ādīnavo sandiṭṭhiko, dukkhakkhandho kāmahetu kāmanidānaŋ kāmādhikaraṇaŋ kāmānameva hetu.

168. ‘Puna caparaŋ, bhikkhave, kāmahetu kāmanidānaŋ kāmādhikaraṇaŋ kāmānameva hetu rājānopi rājūhi vivadanti, khattiyāpi khattiyehi vivadanti (p. 1.121) brāhmaṇāpi brāhmaṇehi vivadanti, gahapatīpi gahapatīhi vivadanti, mātāpi puttena vivadati, puttopi mātarā vivadati, pitāpi puttena vivadati, puttopi pitarā vivadati, bhātāpi bhātarā vivadati, bhātāpi bhaginiyā vivadati, bhaginīpi bhātarā vivadati, sahāyopi sahāyena vivadati. Te tattha kalahaviggahavivādāpannā aññamaññaŋ pāṇīhipi upakkamanti, leḍḍūhipi upakkamanti, daṇḍehipi upakkamanti, satthehipi upakkamanti. Te tattha maraṇampi nigacchanti, maraṇamattampi dukkhaŋ Ayampi, bhikkhave, kāmānaŋ ādīnavo sandiṭṭhiko, dukkhakkhandho kāmahetu kāmanidānaŋ kāmādhikaraṇaŋ kāmānameva hetu.

‘Puna caparaŋ, bhikkhave, kāmahetu kāmanidānaŋ kāmādhikaraṇaŋ kāmānameva hetu asicammaŋ gahetvā, dhanukalāpaŋ sannayhitvā, ubhatobyūḷhaŋ sangāmaŋ pakkhandanti usūsupi khippamānesu sattīsupi khippamānāsu, asīsupi vijjotalantesu. Te tattha usūhipi vijjhanti, sattiyāpi vijjhanti, asināpi sīsaŋ chindanti. Te tattha maraṇampi nigacchanti, maraṇamattampi dukkhaŋ. Ayampi, bhikkhave, kāmānaŋ ādīnavo sandiṭṭhiko, dukkhakkhandho kāmahetu kāmanidānaŋ kāmādhikaraṇaŋ kāmānameva hetu.

‘Puna caparaŋ, bhikkhave, kāmahetu kāmanidānaŋ kāmādhikaraṇaŋ kāmānameva hetu asicammaŋ gahetvā, dhanukalāpaŋ sannayhitvā, addāvalepanā upakāriyo pakkhandanti usūsupi khippamānesu, sattīsupi khippamānāsu asīsupi vijjotalantesu. Te tattha usūhipi vijjhanti, sattiyāpi vijjhanti, chakaṇakāyapi osiñcanti, abhivaggenapi omaddanti, asināpi sīsaŋ chindanti. Te tattha maraṇampi nigacchanti, maraṇamattampi dukkhaŋ. Ayampi, bhikkhave, kāmānaŋ ādīnavo sandiṭṭhiko, dukkhakkhandho kāmahetu kāmanidānaŋ kāmādhikaraṇaŋ kāmānameva hetu.

169. ‘Puna caparaŋ, bhikkhave, kāmahetu kāmanidānaŋ kāmādhikaraṇaŋ kāmānameva hetu sandhimpi chindanti, nillopampi haranti, ekāgārikampi karonti, paripanthepi tiṭṭhanti, paradārampi gacchanti. Tamenaŋ rājāno gahetvā vividhā kammakāraṇā kārenti– kasāhipi tāḷenti, vettehipi tāḷenti, aḍḍhadaṇḍakehipi tāḷenti; hatthampi chindanti, pādampi chindanti, hatthapādampi chindanti, kaṇṇampi chindanti, nāsampi chindanti, kaṇṇanāsampi chindanti; bilangathālikampi karonti (p. 1.122) sankhamuṇḍikampi karonti, rāhumukhampi karonti, jotimālikampi karonti, hatthapajjotikampi karonti, erakavattikampi karonti, cīrakavāsikampi karonti, eṇeyyakampi karonti, baḷisamaŋsikampi karonti, kahāpaṇikampi karonti, khārāpatacchikampi karonti, palighaparivattikampi karonti, palālapīṭhakampi karonti, tattenapi telena osiñcanti, sunakhehipi khādāpenti, jīvantampi sūle uttāsenti, asināpi sīsaŋ chindanti Te tattha maraṇampi nigacchanti, maraṇamattampi dukkhaŋ. Ayampi, bhikkhave, kāmānaŋ ādīnavo sandiṭṭhiko, dukkhakkhandho kāmahetu kāmanidānaŋ kāmādhikaraṇaŋ kāmānameva hetu.

‘Puna caparaŋ, bhikkhave, kāmahetu kāmanidānaŋ kāmādhikaraṇaŋ kāmānameva hetu kāyena duccaritaŋ caranti, vācāya duccaritaŋ caranti, manasā duccaritaŋ caranti. Te kāyena duccaritaŋ caritvā, vācāya duccaritaŋ caritvā, manasā duccaritaŋ caritvā, kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjanti. Ayampi, bhikkhave, kāmānaŋ ādīnavo samparāyiko, dukkhakkhandho kāmahetu kāmanidānaŋ kāmādhikaraṇaŋ kāmānameva hetu.

170. ‘Kiñca, bhikkhave, kāmānaŋ nissaraṇaŋ? Yo kho, bhikkhave, kāmesu chandarāgavinayo chandarāgappahānaŋ– idaŋ kāmānaŋ nissaraṇaŋ.

‘Ye hi keci, bhikkhave, samaṇā vā brāhmaṇā vā evaŋ kāmānaŋ assādañca assādato ādīnavañca ādīnavato nissaraṇañca nissaraṇato yathābhūtaŋ nappajānanti te vata sāmaŋ vā kāme parijānissanti, paraŋ vā tathattāya samādapessanti yathā paṭipanno kāme parijānissatīti– netaŋ ṭhānaŋ vijjati. Ye ca kho keci, bhikkhave, samaṇā vā brāhmaṇā vā evaŋ kāmānaŋ assādañca assādato ādīnavañca ādīnavato nissaraṇañca nissaraṇato yathābhūtaŋ pajānanti, te vata sāmaŋ vā kāme parijānissanti paraŋ vā tathattāya samādapessantntti yathā paṭipanno kāme parijānissatīti– ṭhānametaŋ vijjati.

171. ‘Ko ca, bhikkhave, rūpānaŋ assādo? Seyyathāpi, bhikkhave, khattiyakaññā vā brāhmaṇakaññā vā gahapatikaññā vā pannarasavassuddesikā vā soḷasavassuddesikā vā, nātidīghā nātirassā nātikisā nātithūlā nātikāḷī nāccodātā paramā sā, bhikkhave, tasmiŋ samaye subhā (p. 1.123) vaṇṇanibhāti? “Evaŋ, bhante”. Yaŋ kho, bhikkhave, subhaŋ vaṇṇanibhaŋ paṭicca uppajjati sukhaŋ somanassaŋ– ayaŋ rūpānaŋ assādo.

‘Ko ca, bhikkhave, rūpānaŋ ādīnavo? Idha, bhikkhave, tameva bhaginiŋ passeyya aparena samayena āsītikaŋ vā nāvutikaŋ vā vassasatikaŋ vā jātiyā, jiṇṇaŋ gopānasivankaŋ bhoggaŋ daṇḍaparāyanaŋ pavedhamānaŋ gacchantiŋ āturaŋ gatayobbanaŋ khaṇḍadantaŋ palitakesaŋ, vilūnaŋ khalitasiraŋ valinaŋ tilakāhatagattaŋ . Taŋ kiŋ maññatha, bhikkhave, yā purimā subhā vaṇṇanibhā sā antarahitā, ādīnavo pātubhūtoti? “Evaŋ, bhante”. Ayampi, bhikkhave, rūpānaŋ ādīnavo.

‘Puna caparaŋ, bhikkhave, tameva bhaginiŋ passeyya ābādhikaŋ dukkhitaŋ bāḷhagilānaŋ, sake muttakarīse palipannaŋ semānaŋ, aññehi vuṭṭhāpiyamānaŋ, aññehi saŋvesiyamānaŋ. Taŋ kiŋ maññatha, bhikkhave, yā purimā subhā vaṇṇanibhā sā antarahitā, ādīnavo pātubhūtoti? “Evaŋ, bhante”. Ayampi, bhikkhave, rūpānaŋ ādīnavo.

172. ‘Puna caparaŋ, bhikkhave, tameva bhaginiŋ passeyya sarīraŋ sivathikāya chaḍḍitaŋ– ekāhamataŋ vā dvīhamataŋ vā tīhamataŋ vā, uddhumātakaŋ vinīlakaŋ vipubbakajātaŋ. Taŋ kiŋ maññatha, bhikkhave, yā purimā subhā vaṇṇanibhā sā antarahitā, ādīnavo pātubhūtoti? “Evaŋ, bhante”. Ayampi, bhikkhave, rūpānaŋ ādīnavo.

‘Puna caparaŋ, bhikkhave, tameva bhaginiŋ passeyya sarīraŋ sivathikāya chaḍḍitaŋ– kākehi vā khajjamānaŋ, kulalehi vā khajjamānaŋ, gijjhehi vā khajjamānaŋ, kankehi vā khajjamānaŋ, sunakhehi vā khajjamānaŋ, byagghehi vā khajjamānaŋ, dīpīhi vā khajjamānaŋ, singālehi vā khajjamānaŋ, vividhehi vā pāṇakajātehi khajjamānaŋ. Taŋ kiŋ maññatha, bhikkhave yā purimā subhā vaṇṇanibhā sā antarahitā, ādīnavo pātubhūtoti? “Evaŋ, bhante”. Ayampi, bhikkhave, rūpānaŋ ādīnavo.

‘Puna caparaŋ, bhikkhave, tameva bhaginiŋ passeyya sarīraŋ sivathikāya chaḍḍitaŋ– aṭṭhikasankhalikaŋ samaŋsalohitaŋ nhārusambandhaŋ, aṭṭhikasankhalikaŋ nimaŋsalohitamakkhitaŋ (p. 1.124) nhārusambandhaŋ, aṭṭhikasankhalikaŋ apagatamaŋsalohitaŋ nhārusambandhaŋ, aṭṭhikāni apagatasambandhāni disāvidisāvikkhittāni– aññena hatthaṭṭhikaŋ, aññena pādaṭṭhikaŋ, aññena gopphakaṭṭhikaŋ, aññena janghaṭṭhikaŋ, aññena ūruṭṭhikaŋ, aññena kaṭiṭṭhikaŋ, aññena phāsukaṭṭhikaŋ, aññena piṭṭhiṭṭhikaŋ, aññena khandhaṭṭhikaŋ, aññena gīvaṭṭhikaŋ, aññena hanukaṭṭhikaŋ, aññena dantaṭṭhikaŋ, aññena sīsakaṭāhaŋ. Taŋ kiŋ maññatha, bhikkhave, yā purimā subhā vaṇṇanibhā sā antarahitā, ādīnavo pātubhūtoti? “Evaŋ, bhante”. Ayampi, bhikkhave, rūpānaŋ ādīnavo.

‘Puna caparaŋ, bhikkhave, tameva bhaginiŋ passeyya sarīraŋ sivathikāya chaḍḍitaŋ– aṭṭhikāni setāni sankhavaṇṇapaṭibhāgāni, aṭṭhikāni puñjakitāni terovassikāni, aṭṭhikāni pūtīni cuṇṇakajātāni. Taŋ kiŋ maññatha, bhikkhave, yā purimā subhā vaṇṇanibhā sā antarahitā, ādīnavo pātubhūtoti? “Evaŋ, bhante”. Ayampi, bhikkhave, rūpānaŋ ādīnavo.

‘Kiñca, bhikkhave, rūpānaŋ nissaraṇaŋ? Yo, bhikkhave, rūpesu chandarāgavinayo chandarāgappahānaŋ– idaŋ rūpānaŋ nissaraṇaŋ.

‘Ye hi keci, bhikkhave, samaṇā vā brāhmaṇā vā evaŋ rūpānaŋ assādañca assādato ādīnavañca ādīnavato nissaraṇañca nissaraṇato yathābhūtaŋ nappajānanti te vata sāmaŋ vā rūpe parijānissanti, paraŋ vā tathattāya samādapessanti yathā paṭipanno rūpe parijānissatīti– netaŋ ṭhānaŋ vijjati. Ye ca kho keci, bhikkhave, samaṇā vā brāhmaṇā vā evaŋ rūpānaŋ assādañca assādato ādīnavañca ādīnavato nissaraṇañca nissaraṇato yathābhūtaŋ pajānanti te vata sāmaŋ vā rūpe parijānissanti paraŋ vā tathattāya samādapessanti yathā paṭipanno rūpe parijānissatīti ṭhānametaŋ vijjati.

173. ‘Ko ca, bhikkhave, vedanānaŋ assādo? Idha, bhikkhave, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Yasmiŋ samaye, bhikkhave, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati, neva tasmiŋ samaye attabyābādhāyapi ceteti, na parabyābādhāyapi ceteti, na ubhayabyābādhāyapi ceteti (p. 1.125) abyābajjhaŋyeva tasmiŋ samaye vedanaŋ vedeti. Abyābajjhaparamāhaŋ, bhikkhave, vedanānaŋ assādaŋ vadāmi.

‘Puna caparaŋ, bhikkhave, bhikkhu vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati …pe… yasmiŋ samaye, bhikkhave, bhikkhu pītiyā ca virāgā, upekkhako ca viharati, sato ca sampajāno sukhañca kāyena paṭisaŋvedeti yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja viharati …pe… yasmiŋ samaye, bhikkhave, bhikkhu sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati, neva tasmiŋ samaye attabyābādhāyapi ceteti, na parabyābādhāyapi ceteti, na ubhayabyābādhāyapi ceteti; abyābajjhaŋyeva tasmiŋ samaye vedanaŋ vedeti. Abyābajjhaparamāhaŋ, bhikkhave, vedanānaŋ assādaŋ vadāmi.

174. ‘Ko ca, bhikkhave, vedanānaŋ ādīnavo? Yaŋ, bhikkhave, vedanā aniccā dukkhā vipariṇāmadhammā– ayaŋ vedanānaŋ ādīnavo.

‘Kiñca, bhikkhave, vedanānaŋ nissaraṇaŋ? Yo, bhikkhave, vedanāsu chandarāgavinayo, chandarāgappahānaŋ– idaŋ vedanānaŋ nissaraṇaŋ.

‘Ye hi keci, bhikkhave, samaṇā vā brāhmaṇā vā evaŋ vedanānaŋ assādañca assādato ādīnavañca ādīnavato nissaraṇañca nissaraṇato yathābhūtaŋ nappajānanti, te vata sāmaŋ vā vedanaŋ parijānissanti, paraŋ vā tathattāya samādapessanti yathā paṭipanno vedanaŋ parijānissatīti– netaŋ ṭhānaŋ vijjati. Ye ca kho keci, bhikkhave, samaṇā vā brāhmaṇā vā evaŋ vedanānaŋ assādañca assādato ādīnavañca ādīnavato nissaraṇañca nissaraṇato yathābhūtaŋ pajānanti te vata sāmaŋ vā vedanaŋ parijānissanti, paraŋ vā tathattāya samādapessanti yathā paṭipanno vedanaŋ parijānissatīti– ṭhānametaŋ vijjatī’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Mahādukkhakkhandhasuttaŋ niṭṭhitaŋ tatiyaŋ.

4. Cūḷadukkhakkhandhasuttaŋ
175. Evaŋ (p. 1.126) me sutaŋ– ekaŋ samayaŋ bhagavā sakkesu viharati kapilavatthusmiŋ nigrodhārāme. Atha kho mahānāmo sakko yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho mahānāmo sakko bhagavantaŋ etadavoca– ‘dīgharattāhaŋ, bhante, bhagavatā evaŋ dhammaŋ desitaŋ ājānāmi– “lobho cittassa upakkileso, doso cittassa upakkileso, moho cittassa upakkileso” ti. Evañcāhaŋ, bhante, bhagavatā dhammaŋ desitaŋ ājānāmi– “lobho cittassa upakkileso, doso cittassa upakkileso, moho cittassa upakkileso” ti. Atha ca pana me ekadā lobhadhammāpi cittaŋ pariyādāya tiṭṭhanti, dosadhammāpi cittaŋ pariyādāya tiṭṭhanti, mohadhammāpi cittaŋ pariyādāya tiṭṭhanti. Tassa mayhaŋ, bhante, evaŋ hoti– “kosu nāma me dhammo ajjhattaŋ appahīno yena me ekadā lobhadhammāpi cittaŋ pariyādāya tiṭṭhanti, dosadhammāpi cittaŋ pariyādāya tiṭṭhanti, mohadhammāpi cittaŋ pariyādāya tiṭṭhantī”’ ti.

176. ‘So eva kho te, mahānāma, dhammo ajjhattaŋ appahīno yena te ekadā lobhadhammāpi cittaŋ pariyādāya tiṭṭhanti, dosadhammāpi cittaŋ pariyādāya tiṭṭhanti, mohadhammāpi cittaŋ pariyādāya tiṭṭhanti. So ca hi te, mahānāma, dhammo ajjhattaŋ pahīno abhavissa, na tvaŋ agāraŋ ajjhāvaseyyāsi, na kāme paribhuñjeyyāsi. Yasmā ca kho te, mahānāma, so eva dhammo ajjhattaŋ appahīno tasmā tvaŋ agāraŋ ajjhāvasasi, kāme paribhuñjasi.

177. ‘“Appassādā kāmā bahudukkhā bahupāyāsā, ādīnavo ettha bhiyyo” ti– iti cepi, mahānāma, ariyasāvakassa yathābhūtaŋ sammappaññāya sudiṭṭhaŋ hoti, so ca aññatreva kāmehi aññatra akusalehi dhammehi pītisukhaŋ nādhigacchati, aññaŋ vā tato santataraŋ; atha kho so neva tāva anāvaṭṭī kāmesu hoti. Yato ca kho, mahānāma, ariyasāvakassa “appassādā kāmā bahudukkhā bahupāyāsā, ādīnavo (p. 1.127) ettha bhiyyo” ti– evametaŋ yathābhūtaŋ sammappaññāya sudiṭṭhaŋ hoti, so ca aññatreva kāmehi aññatra akusalehi dhammehi pītisukhaŋ adhigacchati aññaŋ vā tato santataraŋ; atha kho so anāvaṭṭī kāmesu hoti.

‘Mayhampi kho, mahānāma pubbeva sambodhā, anabhisambuddhassa bodhisattasseva sato, “appassādā kāmā bahudukkhā bahupāyāsā, ādīnavo ettha bhiyyo” ti– evametaŋ yathābhūtaŋ sammappaññāya sudiṭṭhaŋ hoti, so ca aññatreva kāmehi aññatra akusalehi dhammehi pītisukhaŋ nājjhagamaŋ, aññaŋ vā tato santataraŋ; atha khvāhaŋ neva tāva anāvaṭṭī kāmesu paccaññāsiŋ. Yato ca kho me, mahānāma, “appassādā kāmā bahudukkhā bahupāyāsā, ādīnavo ettha bhiyyo” ti– evametaŋ yathābhūtaŋ sammappaññāya sudiṭṭhaŋ ahosi, so ca aññatreva kāmehi aññatra akusalehi dhammehi pītisukhaŋ ajjhagamaŋ, aññaŋ vā tato santataraŋ; athāhaŋ anāvaṭṭī kāmesu paccaññāsiŋ.

178. ‘Ko ca, mahānāma, kāmānaŋ assādo? Pañcime, mahānāma, kāmaguṇā. Katame pañca? Cakkhuviññeyyā rūpā iṭṭhā kantā manāpā piyarūpā kāmūpasaŋhitā rajanīyā; sotaviññeyyā saddā …pe… ghānaviññeyyā gandhā… jivhāviññeyyā rasā… kāyaviññeyyā phoṭṭhabbā iṭṭhā kantā manāpā piyarūpā kāmūpasaŋhitā rajanīyā– ime kho, mahānāma, pañca kāmaguṇā. Yaŋ kho, mahānāma, ime pañca kāmaguṇe paṭicca uppajjati sukhaŋ somanassaŋ– ayaŋ kāmānaŋ assādo.

‘Ko ca, mahānāma, kāmānaŋ ādīnavo? Idha, mahānāma, kulaputto yena sippaṭṭhānena jīvikaŋ kappeti– yadi muddāya yadi gaṇanāya yadi sankhānena yadi kasiyā yadi vaṇijjāya yadi gorakkhena yadi issatthena yadi rājaporisena yadi sippaññatarena, sītassa purakkhato uṇhassa purakkhato ḍaŋsamakasavātātapasarīŋsapasamphassehi rissamāno khuppipāsāya mīyamāno; ayampi, mahānāma, kāmānaŋ ādīnavo sandiṭṭhiko dukkhakkhandho kāmahetu kāmanidānaŋ kāmādhikaraṇaŋ kāmānameva hetu.

‘Tassa (p. 1.128) ce mahānāma kulaputtassa evaŋ uṭṭhahato ghaṭato vāyamato te bhogā nābhinipphajjanti, so socati kilamati paridevati urattāḷiŋ kandati sammohaŋ āpajjati “moghaŋ vata me uṭṭhānaŋ, aphalo vata me vāyāmo” ti. Ayampi, mahānāma, kāmānaŋ ādīnavo sandiṭṭhiko dukkhakkhandho kāmahetu kāmanidānaŋ kāmādhikaraṇaŋ kāmānameva hetu.

‘Tassa ce, mahānāma, kulaputtassa evaŋ uṭṭhahato ghaṭato vāyamato te bhogā abhinipphajjanti. So tesaŋ bhogānaŋ ārakkhādhikaraṇaŋ dukkhaŋ domanassaŋ paṭisaŋvedeti– “kinti me bhoge neva rājāno hareyyuŋ, na corā hareyyuŋ, na aggi daheyya, na udakaŋ vaheyya, na appiyā vā dāyādā hareyyun” ti. Tassa evaŋ ārakkhato gopayato te bhoge rājāno vā haranti, corā vā haranti, aggi vā dahati, udakaŋ vā vahati, appiyā vā dāyādā haranti. So socati kilamati paridevati urattāḷiŋ kandati sammohaŋ āpajjati– “yampi me ahosi tampi no natthī” ti. Ayampi, mahānāma, kāmānaŋ ādīnavo sandiṭṭhiko dukkhakkhandho kāmahetu kāmanidānaŋ kāmādhikaraṇaŋ kāmānameva hetu.

‘Puna caparaŋ, mahānāma, kāmahetu kāmanidānaŋ kāmādhikaraṇaŋ kāmānameva hetu rājānopi rājūhi vivadanti, khattiyāpi khattiyehi vivadanti, brāhmaṇāpi brāhmaṇehi vivadanti, gahapatīpi gahapatīhi vivadanti, mātāpi puttena vivadati, puttopi mātarā vivadati, pitāpi puttena vivadati, puttopi pitarā vivadati, bhātāpi bhātarā vivadati, bhātāpi bhaginiyā vivadati, bhaginīpi bhātarā vivadati, sahāyopi sahāyena vivadati. Te tattha kalahaviggahavivādāpannā aññamaññaŋ pāṇīhipi upakkamanti, leḍḍūhipi upakkamanti, daṇḍehipi upakkamanti, satthehipi upakkamanti. Te tattha maraṇampi nigacchanti, maraṇamattampi dukkhaŋ Ayampi, mahānāma, kāmānaŋ ādīnavo sandiṭṭhiko dukkhakkhandho kāmahetu kāmanidānaŋ kāmādhikaraṇaŋ kāmānameva hetu.

‘Puna caparaŋ, mahānāma, kāmahetu kāmanidānaŋ kāmādhikaraṇaŋ kāmānameva hetu asicammaŋ gahetvā, dhanukalāpaŋ sannayhitvā, ubhatobyūḷhaŋ sangāmaŋ pakkhandanti usūsupi khippamānesu, sattīsupi khippamānāsu, asīsupi vijjotalantesu. Te tattha usūhipi vijjhanti, sattiyāpi vijjhanti, asināpi sīsaŋ (p. 1.129) chindanti. Te tattha maraṇampi nigacchanti, maraṇamattampi dukkhaŋ. Ayampi, mahānāma, kāmānaŋ ādīnavo sandiṭṭhiko dukkhakkhandho kāmahetu kāmanidānaŋ kāmādhikaraṇaŋ kāmānameva hetu.

‘Puna caparaŋ, mahānāma, kāmahetu kāmanidānaŋ kāmādhikaraṇaŋ kāmānameva hetu asicammaŋ gahetvā, dhanukalāpaŋ sannayhitvā, addāvalepanā upakāriyo pakkhandanti usūsupi khippamānesu, sattīsupi khippamānāsu, asīsupi vijjotalantesu. Te tattha usūhipi vijjhanti, sattiyāpi vijjhanti, chakaṇakāyapi osiñcanti, abhivaggenapi omaddanti, asināpi sīsaŋ chindanti. Te tattha maraṇampi nigacchanti, maraṇamattampi dukkhaŋ. Ayampi, mahānāma, kāmānaŋ ādīnavo sandiṭṭhiko dukkhakkhandho kāmahetu kāmanidānaŋ kāmādhikaraṇaŋ kāmānameva hetu.

‘Puna caparaŋ, mahānāma, kāmahetu kāmanidānaŋ kāmādhikaraṇaŋ kāmānameva hetu sandhimpi chindanti, nillopampi haranti, ekāgārikampi karonti, paripanthepi tiṭṭhanti, paradārampi gacchanti. Tamenaŋ rājāno gahetvā vividhā kammakāraṇā kārenti– kasāhipi tāḷenti, vettehipi tāḷenti, aḍḍhadaṇḍakehipi tāḷenti; hatthampi chindanti, pādampi chindanti, hatthapādampi chindanti, kaṇṇampi chindanti, nāsampi chindanti, kaṇṇanāsampi chindanti; bilangathālikampi karonti, sankhamuṇḍikampi karonti, rāhumukhampi karonti, jotimālikampi karonti, hatthapajjotikampi karonti, erakavattikampi karonti, cīrakavāsikampi karonti, eṇeyyakampi karonti, baḷisamaŋsikampi karonti, kahāpaṇikampi karonti, khārāpatacchikampi karonti, palighaparivattikampi karonti, palālapīṭhakampi karonti, tattenapi telena osiñcanti, sunakhehipi khādāpenti, jīvantampi sūle uttāsenti, asināpi sīsaŋ chindanti. Te tattha maraṇampi nigacchanti, maraṇamattampi dukkhaŋ. Ayampi, mahānāma, kāmānaŋ ādīnavo sandiṭṭhiko dukkhakkhandho kāmahetu kāmanidānaŋ kāmādhikaraṇaŋ kāmānameva hetu.

‘Puna caparaŋ, mahānāma, kāmahetu kāmanidānaŋ kāmādhikaraṇaŋ kāmānameva hetu kāyena duccaritaŋ caranti, vācāya duccaritaŋ caranti, manasā duccaritaŋ caranti. Te kāyena duccaritaŋ caritvā, vācāya duccaritaŋ caritvā, manasā duccaritaŋ caritvā, kāyassa bhedā paraŋ maraṇā, apāyaŋ duggatiŋ vinipātaŋ nirayaŋ upapajjanti. Ayampi, mahānāma, kāmānaŋ ādīnavo samparāyiko (p. 1.130) dukkhakkhandho kāmahetu kāmanidānaŋ kāmādhikaraṇaŋ kāmānameva hetu.

179. ‘Ekamidāhaŋ, mahānāma, samayaŋ rājagahe viharāmi gijjhakūṭe pabbate. Tena kho pana samayena sambahulā nigaṇṭhā isigilipasse kāḷasilāyaŋ ubbhaṭṭhakā honti āsanapaṭikkhittā, opakkamikā dukkhā tibbā kharā kaṭukā vedanā vedayanti. Atha khvāhaŋ, mahānāma, sāyanhasamayaŋ paṭisallānā vuṭṭhito yena isigilipasse kāḷasilā yena te nigaṇṭhā tenupasankamiŋ; upasankamitvā te nigaṇṭhe etadavocaŋ– “kinnu tumhe, āvuso, nigaṇṭhā ubbhaṭṭhakā āsanapaṭikkhittā, opakkamikā dukkhā tibbā kharā kaṭukā vedanā vedayathā” ti? Evaŋ vutte, mahānāma, te nigaṇṭhā maŋ etadavocuŋ– “nigaṇṭho, āvuso, nāṭaputto sabbaññū sabbadassāvī aparisesaŋ ñāṇadassanaŋ paṭijānāti– ‘carato ca me tiṭṭhato ca suttassa ca jāgarassa ca satataŋ samitaŋ ñāṇadassanaŋ paccupaṭṭhitan’ ti. So evamāha– ‘atthi kho vo, nigaṇṭhā, pubbe pāpakammaŋ kataŋ, taŋ imāya kaṭukāya dukkarakārikāya nijjīretha; yaŋ panettha etarahi kāyena saŋvutā vācāya saŋvutā manasā saŋvutā taŋ āyatiŋ pāpassa kammassa akaraṇaŋ; iti purāṇānaŋ kammānaŋ tapasā byantibhāvā, navānaŋ kammānaŋ akaraṇā, āyatiŋ anavassavo; āyatiŋ anavassavā kammakkhayo, kammakkhayā dukkhakkhayo, dukkhakkhayā vedanākkhayo, vedanākkhayā sabbaŋ dukkhaŋ nijjiṇṇaŋ bhavissatī’ ti. Tañca panamhākaŋ ruccati ceva khamati ca, tena camha attamanā” ti.

180. ‘Evaŋ vutte, ahaŋ, mahānāma, te nigaṇṭhe etadavocaŋ– “kiŋ pana tumhe, āvuso nigaṇṭhā, jānātha– ahuvamheva mayaŋ pubbe na nāhuvamhā” ti? “No hidaŋ, āvuso”. “Kiŋ pana tumhe, āvuso nigaṇṭhā, jānātha– akaramheva mayaŋ pubbe pāpakammaŋ na nākaramhā” ti? “No hidaŋ, āvuso”. “Kiŋ pana tumhe, āvuso nigaṇṭhā, jānātha– evarūpaŋ vā evarūpaŋ vā pāpakammaŋ akaramhā” ti? “No hidaŋ, āvuso”. “Kiŋ pana tumhe, āvuso nigaṇṭhā, jānātha– ettakaŋ vā dukkhaŋ nijjiṇṇaŋ, ettakaŋ vā dukkhaŋ nijjīretabbaŋ (p. 1.131) ettakamhi vā dukkhe nijjiṇṇe sabbaŋ dukkhaŋ nijjiṇṇaŋ bhavissatī” ti? “No hidaŋ, āvuso”. “Kiŋ pana tumhe, āvuso nigaṇṭhā, jānātha– diṭṭheva dhamme akusalānaŋ dhammānaŋ pahānaŋ, kusalānaŋ dhammānaŋ upasampadan” ti? “No hidaŋ, āvuso”.

‘“Iti kira tumhe, āvuso nigaṇṭhā, na jānātha– ahuvamheva mayaŋ pubbe na nāhuvamhāti, na jānātha– akaramheva mayaŋ pubbe pāpakammaŋ na nākaramhāti, na jānātha– evarūpaŋ vā evarūpaŋ vā pāpakammaŋ akaramhāti, na jānātha– ettakaŋ vā dukkhaŋ nijjiṇṇaŋ, ettakaŋ vā dukkhaŋ nijjīretabbaŋ, ettakamhi vā dukkhe nijjiṇṇe sabbaŋ dukkhaŋ nijjiṇṇaŋ bhavissatīti. Na jānātha– diṭṭheva dhamme akusalānaŋ dhammānaŋ pahānaŋ, kusalānaŋ dhammānaŋ upasampadaŋ. Evaŋ sante, āvuso nigaṇṭhā, ye loke luddā lohitapāṇino kurūrakammantā manussesu paccājātā te nigaṇṭhesu pabbajantī” ti? “Na kho, āvuso gotama, sukhena sukhaŋ adhigantabbaŋ, dukkhena kho sukhaŋ adhigantabbaŋ; sukhena cāvuso gotama, sukhaŋ adhigantabbaŋ abhavissa, rājā māgadho seniyo bimbisāro sukhaŋ adhigaccheyya, rājā māgadho seniyo bimbisāro sukhavihāritaro āyasmatā gotamenā” ti.

‘“Addhāyasmantehi nigaṇṭhehi sahasā appaṭisankhā vācā bhāsitā– na kho, āvuso gotama, sukhena sukhaŋ adhigantabbaŋ, dukkhena kho sukhaŋ adhigantabbaŋ; sukhena cāvuso gotama, sukhaŋ adhigantabbaŋ abhavissa, rājā māgadho seniyo bimbisāro sukhaŋ adhigaccheyya, rājā māgadho seniyo bimbisāro sukhavihāritaro āyasmatā gotamenā’ ti. Api ca ahameva tattha paṭipucchitabbo– ko nu kho āyasmantānaŋ sukhavihāritaro rājā vā māgadho seniyo bimbisāro āyasmā vā gotamo” ti? Addhāvuso gotama, amhehi sahasā appaṭisankhā vācā bhāsitā, na kho, āvuso gotama, sukhena sukhaŋ adhigantabbaŋ, dukkhena kho sukhaŋ adhigantabbaŋ; sukhena cāvuso gotama, sukhaŋ adhigantabbaŋ abhavissa, rājā māgadho seniyo bimbisāro sukhaŋ adhigaccheyya, rājā māgadho seniyo bimbisāro sukhavihāritaro āyasmatā gotamenāti. Api ca tiṭṭhatetaŋ, idānipi mayaŋ āyasmantaŋ gotamaŋ pucchāma– ko nu kho āyasmantānaŋ sukhavihāritaro rājā vā māgadho seniyo bimbisāro āyasmā vā gotamo” ti?

‘“Tena (p. 1.132) hāvuso nigaṇṭhā, tumheva tattha paṭipucchissāmi, yathā vo khameyya tathā naŋ byākareyyātha. Taŋ kiŋ maññathāvuso nigaṇṭhā, pahoti rājā māgadho seniyo bimbisāro, aniñjamāno kāyena, abhāsamāno vācaŋ, satta rattindivāni ekantasukhaŋ paṭisaŋvedī viharitun” ti? “No hidaŋ, āvuso”.

‘“Taŋ kiŋ maññathāvuso nigaṇṭhā, pahoti rājā māgadho seniyo bimbisāro, aniñjamāno kāyena, abhāsamāno vācaŋ, cha rattindivāni …pe… pañca rattindivāni… cattāri rattindivāni… tīṇi rattindivāni… dve rattindivāni… ekaŋ rattindivaŋ ekantasukhaŋ paṭisaŋvedī viharitun” ti? “No hidaŋ, āvuso”.

‘“Ahaŋ kho, āvuso nigaṇṭhā, pahomi aniñjamāno kāyena, abhāsamāno vācaŋ, ekaŋ rattindivaŋ ekantasukhaŋ paṭisaŋvedī viharituŋ. Ahaŋ kho, āvuso nigaṇṭhā, pahomi aniñjamāno kāyena, abhāsamāno vācaŋ, dve rattindivāni… tīṇi rattindivāni… cattāri rattindivāni… pañca rattindivāni… cha rattindivāni… satta rattindivāni ekantasukhaŋ paṭisaŋvedī viharituŋ. Taŋ kiŋ maññathāvuso nigaṇṭhā, evaŋ sante ko sukhavihāritaro rājā vā māgadho seniyo bimbisāro ahaŋ vā” ti? “Evaŋ sante āyasmāva gotamo sukhavihāritaro raññā māgadhena seniyena bimbisārenā”’ ti.

Idamavoca bhagavā. Attamano mahānāmo sakko bhagavato bhāsitaŋ abhinandīti.

Cūḷadukkhakkhandhasuttaŋ niṭṭhitaŋ catutthaŋ.

5. Anumānasuttaŋ
181. Evaŋ me sutaŋ– ekaŋ samayaŋ āyasmā mahāmoggallāno bhaggesu viharati susumāragire bhesakaḷāvane migadāye. Tatra kho āyasmā mahāmoggallāno bhikkhū āmantesi– ‘āvuso, bhikkhavo’ ti. ‘Āvuso’ ti kho te bhikkhū āyasmato mahāmoggallānassa paccassosuŋ. Āyasmā mahāmoggallāno etadavoca–

‘Pavāreti (p. 1.133) cepi, āvuso, bhikkhu– “vadantu maŋ āyasmanto, vacanīyomhi āyasmantehī” ti, so ca hoti dubbaco, dovacassakaraṇehi dhammehi samannāgato, akkhamo appadakkhiṇaggāhī anusāsaniŋ, atha kho naŋ sabrahmacārī na ceva vattabbaŋ maññanti, na ca anusāsitabbaŋ maññanti, na ca tasmiŋ puggale vissāsaŋ āpajjitabbaŋ maññanti.

‘Katame cāvuso, dovacassakaraṇā dhammā? Idhāvuso, bhikkhu pāpiccho hoti, pāpikānaŋ icchānaŋ vasaŋ gato. Yampāvuso, bhikkhu pāpiccho hoti, pāpikānaŋ icchānaŋ vasaŋ gato– ayampi dhammo dovacassakaraṇo.

‘Puna caparaŋ, āvuso, bhikkhu attukkaŋsako hoti paravambhī. Yampāvuso, bhikkhu attukkaŋsako hoti paravambhī– ayampi dhammo dovacassakaraṇo.

‘Puna caparaŋ, āvuso, bhikkhu kodhano hoti kodhābhibhūto. Yampāvuso, bhikkhu kodhano hoti kodhābhibhūto– ayampi dhammo dovacassakaraṇo.

‘Puna caparaŋ, āvuso bhikkhu kodhano hoti kodhahetu upanāhī. Yampāvuso, bhikkhu kodhano hoti kodhahetu upanāhī– ayampi dhammo dovacassakaraṇo.

‘Puna caparaŋ, āvuso, bhikkhu kodhano hoti kodhahetu abhisangī. Yampāvuso, bhikkhu kodhano hoti kodhahetu abhisangī – ayampi dhammo dovacassakaraṇo.

‘Puna caparaŋ, āvuso, bhikkhu kodhano hoti kodhasāmantā vācaŋ nicchāretā. Yampāvuso, bhikkhu kodhano hoti kodhasāmantā vācaŋ nicchāretā– ayampi dhammo dovacassakaraṇo.

‘Puna caparaŋ, āvuso, bhikkhu codito codakena codakaŋ paṭippharati. Yampāvuso, bhikkhu codito codakena codakaŋ paṭippharati– ayampi dhammo dovacassakaraṇo.

‘Puna (p. 1.134) caparaŋ, āvuso, bhikkhu codito codakena codakaŋ apasādeti. Yampāvuso, bhikkhu codito codakena codakaŋ apasādeti – ayampi dhammo dovacassakaraṇo.

‘Puna caparaŋ āvuso, bhikkhu codito codakena codakassa paccāropeti. Yampāvuso, bhikkhu codito codakena codakassa paccāropeti– ayampi dhammo dovacassakaraṇo.

‘Puna caparaŋ, āvuso, bhikkhu codito codakena aññenaññaŋ paṭicarati, bahiddhā kathaŋ apanāmeti, kopañca dosañca appaccayañca pātukaroti. Yampāvuso, bhikkhu codito codakena aññenaññaŋ paṭicarati, bahiddhā kathaŋ apanāmeti, kopañca dosañca appaccayañca pātukaroti– ayampi dhammo dovacassakaraṇo.

‘Puna caparaŋ, āvuso, bhikkhu codito codakena apadāne na sampāyati. Yampāvuso, bhikkhu codito codakena apadāne na sampāyati– ayampi dhammo dovacassakaraṇo.

‘Puna caparaŋ, āvuso, bhikkhu makkhī hoti paḷāsī. Yampāvuso, bhikkhu makkhī hoti paḷāsī– ayampi dhammo dovacassakaraṇo.

‘Puna caparaŋ, āvuso, bhikkhu issukī hoti maccharī. Yampāvuso, bhikkhu issukī hoti maccharī– ayampi dhammo dovacassakaraṇo.

‘Puna caparaŋ, āvuso, bhikkhu saṭho hoti māyāvī. Yampāvuso, bhikkhu saṭho hoti māyāvī– ayampi dhammo dovacassakaraṇo.

‘Puna caparaŋ, āvuso, bhikkhu thaddho hoti atimānī. Yampāvuso, bhikkhu thaddho hoti atimānī– ayampi dhammo dovacassakaraṇo.

‘Puna caparaŋ, āvuso, bhikkhu sandiṭṭhiparāmāsī hoti ādhānaggāhī duppaṭinissaggī. Yampāvuso, bhikkhu sandiṭṭhiparāmāsī hoti ādhānaggāhī duppaṭinissaggī– ayampi dhammo dovacassakaraṇo. Ime vuccantāvuso, dovacassakaraṇā dhammā.

182. ‘No (p. 1.135) cepi, āvuso, bhikkhu pavāreti– “vadantu maŋ āyasmanto, vacanīyomhi āyasmantehī” ti, so ca hoti suvaco, sovacassakaraṇehi dhammehi samannāgato, khamo padakkhiṇaggāhī anusāsaniŋ, atha kho naŋ sabrahmacārī vattabbañceva maññanti, anusāsitabbañca maññanti, tasmiñca puggale vissāsaŋ āpajjitabbaŋ maññanti.

‘Katame cāvuso, sovacassakaraṇā dhammā? Idhāvuso, bhikkhu na pāpiccho hoti, na pāpikānaŋ icchānaŋ vasaŋ gato. Yampāvuso, bhikkhu na pāpiccho hoti na pāpikānaŋ icchānaŋ vasaŋ gato– ayampi dhammo sovacassakaraṇo.

‘Puna caparaŋ, āvuso, bhikkhu anattukkaŋsako hoti aparavambhī. Yampāvuso, bhikkhu anattukkaŋsako hoti aparavambhī– ayampi dhammo sovacassakaraṇo.

‘Puna caparaŋ, āvuso, bhikkhu na kodhano hoti na kodhābhibhūto. Yampāvuso, bhikkhu na kodhano hoti na kodhābhibhūto– ayampi dhammo sovacassakaraṇo.

‘Puna caparaŋ, āvuso, bhikkhu na kodhano hoti na kodhahetu upanāhī. Yampāvuso, bhikkhu na kodhano hoti na kodhahetu upanāhī– ayampi dhammo sovacassakaraṇo.

‘Puna caparaŋ, āvuso, bhikkhu na kodhano hoti na kodhahetu abhisangī. Yampāvuso, bhikkhu na kodhano hoti na kodhahetu abhisangī– ayampi dhammo sovacassakaraṇo.

‘Puna caparaŋ, āvuso, bhikkhu na kodhano hoti na kodhasāmantā vācaŋ nicchāretā. Yampāvuso bhikkhu na kodhano hoti na kodhasāmantā vācaŋ nicchāretā– ayampi dhammo sovacassakaraṇo.

‘Puna caparaŋ, āvuso, bhikkhu codito codakena codakaŋ nappaṭippharati. Yampāvuso, bhikkhu codito codakena codakaŋ nappaṭippharati– ayampi dhammo sovacassakaraṇo

‘Puna (p. 1.136) caparaŋ, āvuso, bhikkhu codito codakena codakaŋ na apasādeti. Yampāvuso, bhikkhu codito codakena codakaŋ na apasādeti– ayampi dhammo sovacassakaraṇo.

‘Puna caparaŋ, āvuso, bhikkhu codito codakena codakassa na paccāropeti. Yampāvuso, bhikkhu codito codakena codakassa na paccāropeti– ayampi dhammo sovacassakaraṇo.

‘Puna caparaŋ, āvuso, bhikkhu codito codakena na aññenaññaŋ paṭicarati, na bahiddhā kathaŋ apanāmeti, na kopañca dosañca appaccayañca pātukaroti. Yampāvuso, bhikkhu codito codakena na aññenaññaŋ paṭicarati, na bahiddhā kathaŋ apanāmeti, na kopañca dosañca appaccayañca pātukaroti– ayampi dhammo sovacassakaraṇo.

‘Puna caparaŋ, āvuso, bhikkhu codito codakena apadāne sampāyati. Yampāvuso, bhikkhu codito codakena apadāne sampāyati – ayampi dhammo sovacassakaraṇo.

‘Puna caparaŋ, āvuso, bhikkhu amakkhī hoti apaḷāsī. Yampāvuso, bhikkhu amakkhī hoti apaḷāsī– ayampi dhammo sovacassakaraṇo.

‘Puna caparaŋ, āvuso, bhikkhu anissukī hoti amaccharī. Yampāvuso, bhikkhu anissukī hoti amaccharī– ayampi dhammo sovacassakaraṇo.

‘Puna caparaŋ, āvuso, bhikkhu asaṭho hoti amāyāvī. Yampāvuso, bhikkhu asaṭho hoti amāyāvī– ayampi dhammo sovacassakaraṇo.

‘Puna caparaŋ, āvuso, bhikkhu atthaddho hoti anatimānī. Yampāvuso, bhikkhu atthaddho hoti anatimānī– ayampi dhammo sovacassakaraṇo.

‘Puna caparaŋ, āvuso, bhikkhu asandiṭṭhiparāmāsī hoti anādhānaggāhī suppaṭinissaggī. Yampāvuso, bhikkhu asandiṭṭhiparāmāsī hoti, anādhānaggāhī suppaṭinissaggī (p. 1.137) ayampi dhammo sovacassakaraṇo. Ime vuccantāvuso, sovacassakaraṇā dhammā.

183. ‘Tatrāvuso bhikkhunā attanāva attānaŋ evaŋ anuminitabbaŋ – “yo khvāyaŋ puggalo pāpiccho, pāpikānaŋ icchānaŋ vasaŋ gato, ayaŋ me puggalo appiyo amanāpo; ahañceva kho panassaŋ pāpiccho pāpikānaŋ icchānaŋ vasaŋ gato, ahaŋpāssaŋ paresaŋ appiyo amanāpo” ti. Evaŋ jānantenāvuso, bhikkhunā “na pāpiccho bhavissāmi, na pāpikānaŋ icchānaŋ vasaŋ gato” ti cittaŋ uppādetabbaŋ.

‘“Yo khvāyaŋ puggalo attukkaŋsako paravambhī, ayaŋ me puggalo appiyo amanāpo; ahañceva kho panassaŋ attukkaŋsako paravambhī, ahaŋpāssaŋ paresaŋ appiyo amanāpo” ti. Evaŋ jānantenāvuso, bhikkhunā “anattukkaŋsako bhavissāmi aparavambhī” ti cittaŋ uppādetabbaŋ.

‘“Yo khvāyaŋ puggalo kodhano kodhābhibhūto, ayaŋ me puggalo appiyo amanāpo. Ahañceva kho panassaŋ kodhano kodhābhibhūto, ahaŋpāssaŋ paresaŋ appiyo amanāpo” ti. Evaŋ jānantenāvuso, bhikkhunā “na kodhano bhavissāmi na kodhābhibhūto” ti cittaŋ uppādetabbaŋ.

‘“Yo khvāyaŋ puggalo kodhano kodhahetu upanāhī, ayaŋ me puggalo appiyo amanāpo; ahañceva kho panassaŋ kodhano kodhahetu upanāhī, ahaŋpāssaŋ paresaŋ appiyo amanāpo” ti. Evaŋ jānantenāvuso, bhikkhunā “na kodhano bhavissāmi na kodhahetu upanāhī” ti cittaŋ uppādetabbaŋ.

‘“Yo khvāyaŋ puggalo kodhano kodhahetu abhisangī, ayaŋ me puggalo appiyo amanāpo; ahañceva kho panassaŋ kodhano kodhahetu abhisangī, ahaŋpāssaŋ paresaŋ appiyo amanāpo” ti. Evaŋ jānantenāvuso, bhikkhunā “na kodhano bhavissāmi na kodhahetu abhisangī” ti cittaŋ uppādetabbaŋ.

‘“Yo (p. 1.138) khvāyaŋ puggalo kodhano kodhasāmantā vācaŋ nicchāretā, ayaŋ me puggalo appiyo amanāpo; ahañceva kho panassaŋ kodhano kodhasāmantā vācaŋ nicchāretā, ahaŋpāssaŋ paresaŋ appiyo amanāpo” ti. Evaŋ jānantenāvuso, bhikkhunā “na kodhano bhavissāmi na kodhasāmantā vācaŋ nicchāressāmī” ti cittaŋ uppādetabbaŋ.

‘“Yo khvāyaŋ puggalo codito codakena codakaŋ paṭippharati, ayaŋ me puggalo appiyo amanāpo; ahañceva kho pana codito codakena codakaŋ paṭipphareyyaŋ ahaŋpāssaŋ paresaŋ appiyo amanāpo” ti. Evaŋ jānantenāvuso, bhikkhunā “codito codakena codakaŋ nappaṭippharissāmī” ti cittaŋ uppādetabbaŋ.

‘“Yo khvāyaŋ puggalo codito codakena codakaŋ apasādeti, ayaŋ me puggalo appiyo amanāpo; ahañceva kho pana codito codakena codakaŋ apasādeyyaŋ, ahaŋpāssaŋ paresaŋ appiyo amanāpo” ti. Evaŋ jānantenāvuso, bhikkhunā “codito codakena codakaŋ na apasādessāmī” ti cittaŋ uppādetabbaŋ.

‘“Yo khvāyaŋ puggalo codito codakena codakassa paccāropeti, ayaŋ me puggalo appiyo amanāpo; ahañceva kho pana codito codakena codakassa paccāropeyyaŋ, ahaŋpāssaŋ paresaŋ appiyo amanāpo” ti. Evaŋ jānantenāvuso, bhikkhunā “codito codakena codakassa na paccāropessāmī” ti cittaŋ uppādetabbaŋ.

‘“Yo khvāyaŋ puggalo codito codakena aññenaññaŋ paṭicarati, bahiddhā kathaŋ apanāmeti, kopañca dosañca appaccayañca pātukaroti, ayaŋ me puggalo appiyo amanāpo; ahañceva kho pana codito codakena aññenaññaŋ paṭicareyyaŋ, bahiddhā kathaŋ apanāmeyyaŋ kopañca dosañca appaccayañca pātukareyyaŋ, ahaŋpāssaŋ paresaŋ appiyo amanāpo” ti. Evaŋ jānantenāvuso, bhikkhunā “codito codakena na aññenaññaŋ paṭicarissāmi, na bahiddhā kathaŋ apanāmessāmi, na kopañca dosañca appaccayañca pātukarissāmī” ti cittaŋ uppādetabbaŋ.

‘“Yo (p. 1.139) khvāyaŋ puggalo codito codakena apadāne na sampāyati, ayaŋ me puggalo appiyo amanāpo; ahañceva kho pana codito codakena apadāne na sampāyeyyaŋ, ahaŋpāssaŋ paresaŋ appiyo amanāpo” ti. Evaŋ jānantenāvuso, bhikkhunā “codito codakena apadāne sampāyissāmī” ti cittaŋ uppādetabbaŋ.

‘“Yo khvāyaŋ puggalo makkhī paḷāsī, ayaŋ me puggalo appiyo amanāpo; ahañceva kho panassaŋ makkhī paḷāsī, ahaŋpāssaŋ paresaŋ appiyo amanāpo” ti. Evaŋ jānantenāvuso, bhikkhunā “amakkhī bhavissāmi apaḷāsī” ti cittaŋ uppādetabbaŋ.

‘“Yo khvāyaŋ puggalo issukī maccharī, ayaŋ me puggalo appiyo amanāpo; ahañceva kho panassaŋ issukī maccharī, ahaŋpāssaŋ paresaŋ appiyo amanāpo” ti. Evaŋ jānantenāvuso, bhikkhunā “anissukī bhavissāmi amaccharī” ti cittaŋ uppādetabbaŋ.

‘“Yo khvāyaŋ puggalo saṭho māyāvī, ayaŋ me puggalo appiyo amanāpo; ahañceva kho panassaŋ saṭho māyāvī, ahaŋpāssaŋ paresaŋ appiyo amanāpo” ti. Evaŋ jānantenāvuso, bhikkhunā “asaṭho bhavissāmi amāyāvī” ti cittaŋ uppādetabbaŋ.

‘“Yo khvāyaŋ puggalo thaddho atimānī, ayaŋ me puggalo appiyo amanāpo; ahañceva kho panassaŋ thaddho atimānī, ahaŋpāssaŋ paresaŋ appiyo amanāpo” ti. Evaŋ jānantenāvuso, bhikkhunā “atthaddho bhavissāmi anatimānī” ti cittaŋ uppādetabbaŋ.

‘“Yo khvāyaŋ puggalo sandiṭṭhiparāmāsī ādhānaggāhī duppaṭinissaggī, ayaŋ me puggalo appiyo amanāpo; ahañceva kho panassaŋ sandiṭṭhiparāmāsī ādhānaggāhī duppaṭinissaggī, ahaŋpāssaŋ paresaŋ appiyo amanāpo” ti. Evaŋ jānantenāvuso, bhikkhunā “asandiṭṭhiparāmāsī bhavissāmi anādhānaggāhī suppaṭinissaggī” ti cittaŋ uppādetabbaŋ.

184. ‘Tatrāvuso bhikkhunā attanāva attānaŋ evaŋ paccavekkhitabbaŋ– “kiŋ nu khomhi pāpiccho, pāpikānaŋ icchānaŋ vasaŋ gato” ti? Sace, āvuso (p. 1.140) bhikkhu paccavekkhamāno evaŋ jānāti – “pāpiccho khomhi, pāpikānaŋ icchānaŋ vasaŋ gato” ti, tenāvuso, bhikkhunā tesaŋyeva pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno evaŋ jānāti– “na khomhi pāpiccho, na pāpikānaŋ icchānaŋ vasaŋ gato” ti, tenāvuso, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Puna caparaŋ, āvuso, bhikkhunā attanāva attānaŋ evaŋ paccavekkhitabbaŋ– “kiŋ nu khomhi attukkaŋsako paravambhī” ti? Sace, āvuso, bhikkhu paccavekkhamāno evaŋ jānāti– “attukkaŋsako khomhi paravambhī” ti, tenāvuso, bhikkhunā tesaŋyeva pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno evaŋ jānāti– “anattukkaŋsako khomhi aparavambhī” ti, tenāvuso, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Puna caparaŋ, āvuso, bhikkhunā attanāva attānaŋ evaŋ paccavekkhitabbaŋ– “kiŋ nu khomhi kodhano kodhābhibhūto” ti? Sace, āvuso, bhikkhu paccavekkhamāno evaŋ jānāti– “kodhano khomhi kodhābhibhūto” ti, tenāvuso, bhikkhunā tesaŋyeva pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno evaŋ jānāti– “na khomhi kodhano kodhābhibhūto” ti, tenāvuso, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Puna caparaŋ, āvuso, bhikkhunā attanāva attānaŋ evaŋ paccavekkhitabbaŋ– “kiŋ nu khomhi kodhano kodhahetu upanāhī” ti? Sace, āvuso, bhikkhu paccavekkhamāno evaŋ jānāti “kodhano khomhi kodhahetu upanāhī” ti, tenāvuso, bhikkhunā tesaŋyeva pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno evaŋ jānāti “na khomhi kodhano kodhahetu upanāhī” ti, tenāvuso, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Puna (p. 1.141) caparaŋ, āvuso, bhikkhunā attanāva attānaŋ evaŋ paccavekkhitabbaŋ– “kiŋ nu khomhi kodhano kodhahetu abhisangī” ti? Sace, āvuso, bhikkhu paccavekkhamāno evaŋ jānāti– “kodhano khomhi kodhahetu abhisangī” ti, tenāvuso, bhikkhunā tesaŋyeva pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno evaŋ jānāti– “na khomhi kodhano kodhahetu abhisangī” ti, tenāvuso, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Puna caparaŋ, āvuso, bhikkhunā attanāva attānaŋ evaŋ paccavekkhitabbaŋ– “kiŋ nu khomhi kodhano kodhasāmantā vācaŋ nicchāretā” ti? Sace, āvuso, bhikkhu paccavekkhamāno evaŋ jānāti – “kodhano khomhi kodhasāmantā vācaŋ nicchāretā” ti, tenāvuso, bhikkhunā tesaŋyeva pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno evaŋ jānāti– “na khomhi kodhano kodhasāmantā vācaŋ nicchāretā” ti, tenāvuso, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Puna caparaŋ, āvuso, bhikkhunā attanāva attānaŋ evaŋ paccavekkhitabbaŋ– “kiŋ nu khomhi codito codakena codakaŋ paṭippharāmī” ti? Sace, āvuso, bhikkhu paccavekkhamāno evaŋ jānāti “codito khomhi codakena codakaŋ paṭippharāmī” ti, tenāvuso, bhikkhunā tesaŋyeva pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno evaŋ jānāti – “codito khomhi codakena codakaŋ nappaṭippharāmī” ti, tenāvuso, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Puna caparaŋ, āvuso, bhikkhunā attanāva attānaŋ evaŋ paccavekkhitabbaŋ– “kiŋ nu khomhi codito codakena codakaŋ apasādemī” ti? Sace, āvuso, bhikkhu paccavekkhamāno evaŋ jānāti “codito khomhi codakena codakaŋ apasādemī” ti, tenāvuso, bhikkhunā tesaŋyeva pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno evaŋ jānāti– “codito khomhi codakena codakaŋ (p. 1.142) na apasādemī” ti, tenāvuso, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Puna caparaŋ, āvuso, bhikkhunā attanāva attānaŋ evaŋ paccavekkhitabbaŋ– “kiŋ nu khomhi codito codakena codakassa paccāropemī” ti? Sace, āvuso, bhikkhu paccavekkhamāno evaŋ jānāti – “codito khomhi codakena codakassa paccāropemī” ti, tenāvuso, bhikkhunā tesaŋyeva pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno evaŋ jānāti– “codito khomhi codakena codakassa na paccāropemī” ti, tenāvuso, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Puna caparaŋ, āvuso, bhikkhunā attanāva attānaŋ evaŋ paccavekkhitabbaŋ– “kiŋ nu khomhi codito codakena aññenaññaŋ paṭicarāmi, bahiddhā kathaŋ apanāmemi, kopañca dosañca appaccayañca pātukaromī” ti? Sace, āvuso, bhikkhu paccavekkhamāno evaŋ jānāti – “codito khomhi codakena aññenaññaŋ paṭicarāmi, bahiddhā kathaŋ apanāmemi, kopañca dosañca appaccayañca pātukaromī” ti, tenāvuso, bhikkhunā tesaŋyeva pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno evaŋ jānāti– “codito khomhi codakena na aññenaññaŋ paṭicarāmi, na bahiddhā kathaŋ apanāmemi, na kopañca dosañca appaccayañca pātukaromī” ti, tenāvuso, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Puna caparaŋ, āvuso, bhikkhunā attanāva attānaŋ evaŋ paccavekkhitabbaŋ– “kiŋ nu khomhi codito codakena apadāne na sampāyāmī” ti? Sace, āvuso, bhikkhu paccavekkhamāno evaŋ jānāti – “codito khomhi codakena apadāne na sampāyāmī” ti, tenāvuso, bhikkhunā tesaŋyeva pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno evaŋ jānāti– “codito khomhi codakena apadāne sampāyāmī” ti, tenāvuso, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Puna (p. 1.143) caparaŋ āvuso, bhikkhunā attanāva attānaŋ evaŋ paccavekkhitabbaŋ– “kiŋ nu khomhi makkhī paḷāsī” ti? Sace, āvuso, bhikkhu paccavekkhamāno evaŋ jānāti– “makkhī khomhi paḷāsī” ti, tenāvuso, bhikkhunā tesaŋyeva pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno evaŋ jānāti– “amakkhī khomhi apaḷāsī” ti, tenāvuso, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Puna caparaŋ, āvuso, bhikkhunā attanāva attānaŋ evaŋ paccavekkhitabbaŋ– “kiŋ nu khomhi issukī maccharī” ti? Sace, āvuso, bhikkhu paccavekkhamāno evaŋ jānāti– “issukī khomhi maccharī” ti, tenāvuso, bhikkhunā tesaŋyeva pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno evaŋ jānāti– “anissukī khomhi amaccharī” ti, tenāvuso, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Puna caparaŋ, āvuso, bhikkhunā attanāva attānaŋ evaŋ paccavekkhitabbaŋ– “kiŋ nu khomhi saṭho māyāvī” ti? Sace, āvuso, bhikkhu paccavekkhamāno evaŋ jānāti– “saṭho khomhi māyāvī” ti, tenāvuso, bhikkhunā tesaŋyeva pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno evaŋ jānāti – “asaṭho khomhi amāyāvī” ti, tenāvuso, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Puna caparaŋ, āvuso, bhikkhunā attanāva attānaŋ evaŋ paccavekkhitabbaŋ “kiŋ nu khomhi thaddho atimānī” ti? Sace, āvuso, bhikkhu paccavekkhamāno evaŋ jānāti– “thaddho khomhi atimānī” ti, tenāvuso, bhikkhunā tesaŋyeva pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno evaŋ jānāti– “atthaddho khomhi anatimānī” ti, tenāvuso, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Puna caparaŋ, āvuso, bhikkhunā attanāva attānaŋ evaŋ paccavekkhitabbaŋ– “kiŋ nu khomhi sandiṭṭhiparāmāsī ādhānaggāhī duppaṭinissaggī” ti? Sace, āvuso (p. 1.144) bhikkhu paccavekkhamāno evaŋ jānāti– “sandiṭṭhiparāmāsī khomhi ādhānaggāhī duppaṭinissaggī” ti, tenāvuso, bhikkhunā tesaŋyeva pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno evaŋ jānāti– “asandiṭṭhiparāmāsī khomhi anādhānaggāhī suppaṭinissaggī” ti, tenāvuso, bhikkhunā teneva pītipāmojjena vihātabbaŋ ahorattānusikkhinā kusalesu dhammesu.

‘Sace āvuso, bhikkhu paccavekkhamāno sabbepime pāpake akusale dhamme appahīne attani samanupassati, tenāvuso, bhikkhunā sabbesaŋyeva imesaŋ pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno sabbepime pāpake akusale dhamme pahīne attani samanupassati, tenāvuso, bhikkhunā teneva pītipāmojjena vihātabbaŋ, ahorattānusikkhinā kusalesu dhammesu.

‘Seyyathāpi, āvuso, itthī vā puriso vā, daharo yuvā maṇḍanajātiko, ādāse vā parisuddhe pariyodāte, acche vā udakapatte, sakaŋ mukhanimittaŋ paccavekkhamāno, sace tattha passati rajaŋ vā angaṇaŋ vā, tasseva rajassa vā angaṇassa vā pahānāya vāyamati; no ce tattha passati rajaŋ vā angaṇaŋ vā, teneva attamano hoti– “lābhā vata me, parisuddhaŋ vata me” ti. Evameva kho, āvuso, sace bhikkhu paccavekkhamāno sabbepime pāpake akusale dhamme appahīne attani samanupassati, tenāvuso, bhikkhunā sabbesaŋyeva imesaŋ pāpakānaŋ akusalānaŋ dhammānaŋ pahānāya vāyamitabbaŋ. Sace panāvuso, bhikkhu paccavekkhamāno sabbepime pāpake akusale dhamme pahīne attani samanupassati, tenāvuso, bhikkhunā teneva pītipāmojjena vihātabbaŋ, ahorattānusikkhinā kusalesu dhammesū’ ti.

Idamavocāyasmā mahāmoggallāno. Attamanā te bhikkhū āyasmato mahāmoggallānassa bhāsitaŋ abhinandunti.

Anumānasuttaŋ niṭṭhitaŋ pañcamaŋ.

6. Cetokhilasuttaŋ
185. Evaŋ (p. 1.145) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Yassa kassaci, bhikkhave, bhikkhuno pañca cetokhilā appahīnā, pañca cetasovinibandhā asamucchinnā, so vatimasmiŋ dhammavinaye vuddhiŋ virūḷhiŋ vepullaŋ āpajjissatīti– netaŋ ṭhānaŋ vijjati.

‘Katamāssa pañca cetokhilā appahīnā honti? Idha, bhikkhave, bhikkhu satthari kankhati vicikicchati nādhimuccati na sampasīdati. Yo so, bhikkhave, bhikkhu satthari kankhati vicikicchati nādhimuccati na sampasīdati tassa cittaŋ na namati ātappāya anuyogāya sātaccāya padhānāya. Yassa cittaŋ na namati ātappāya anuyogāya sātaccāya padhānāya, evamassāyaŋ paṭhamo cetokhilo appahīno hoti.

‘Puna caparaŋ, bhikkhave, bhikkhu dhamme kankhati vicikicchati nādhimuccati na sampasīdati …pe… evamassāyaŋ dutiyo cetokhilo appahīno hoti.

‘Puna caparaŋ, bhikkhave, bhikkhu sanghe kankhati vicikicchati nādhimuccati na sampasīdati …pe… evamassāyaŋ tatiyo cetokhilo appahīno hoti.

‘Puna caparaŋ, bhikkhave, bhikkhu sikkhāya kankhati vicikicchati nādhimuccati na sampasīdati. Yo so, bhikkhave, bhikkhu sikkhāya kankhati vicikicchati nādhimuccati na sampasīdati, tassa cittaŋ na namati ātappāya anuyogāya sātaccāya padhānāya. Yassa cittaŋ na namati ātappāya anuyogāya sātaccāya padhānāya, evamassāyaŋ catuttho cetokhilo appahīno hoti.

‘Puna caparaŋ, bhikkhave, bhikkhu sabrahmacārīsu kupito hoti anattamano āhatacitto khilajāto. Yo so, bhikkhave, bhikkhu sabrahmacārīsu kupito hoti anattamano āhatacitto khilajāto, tassa cittaŋ na namati ātappāya anuyogāya sātaccāya padhānāya. Yassa cittaŋ na namati (p. 1.146) ātappāya anuyogāya sātaccāya padhānāya, evamassāyaŋ pañcamo cetokhilo appahīno hoti. Imāssa pañca cetokhilā appahīnā honti.

186. ‘Katamāssa pañca cetasovinibandhā asamucchinnā honti? Idha, bhikkhave, bhikkhu kāme avītarāgo hoti avigatacchando avigatapemo avigatapipāso avigatapariḷāho avigatataṇho. Yo so, bhikkhave, bhikkhu kāme avītarāgo hoti avigatacchando avigatapemo avigatapipāso avigatapariḷāho avigatataṇho, tassa cittaŋ na namati ātappāya anuyogāya sātaccāya padhānāya. Yassa cittaŋ na namati ātappāya anuyogāya sātaccāya padhānāya, evamassāyaŋ paṭhamo cetasovinibandho asamucchinno hoti.

‘Puna caparaŋ, bhikkhave, bhikkhu kāye avītarāgo hoti …pe… evamassāyaŋ dutiyo cetasovinibandho asamucchinno hoti.

‘Puna caparaŋ, bhikkhave, bhikkhu rūpe avītarāgo hoti …pe… evamassāyaŋ tatiyo cetasovinibandho asamucchinno hoti.

‘Puna caparaŋ, bhikkhave, bhikkhu yāvadatthaŋ udarāvadehakaŋ bhuñjitvā seyyasukhaŋ passasukhaŋ middhasukhaŋ anuyutto viharati. Yo so, bhikkhave, bhikkhu yāvadatthaŋ udarāvadehakaŋ bhuñjitvā seyyasukhaŋ passasukhaŋ middhasukhaŋ anuyutto viharati, tassa cittaŋ na namati ātappāya anuyogāya sātaccāya padhānāya. Yassa cittaŋ na namati ātappāya anuyogāya sātaccāya padhānāya, evamassāyaŋ catuttho cetasovinibandho asamucchinno hoti.

‘Puna caparaŋ, bhikkhave, bhikkhu aññataraŋ devanikāyaŋ paṇidhāya brahmacariyaŋ carati– “imināhaŋ sīlena vā vatena vā tapena vā brahmacariyena vā devo vā bhavissāmi devaññataro vā” ti. Yo so, bhikkhave, bhikkhu aññataraŋ devanikāyaŋ paṇidhāya brahmacariyaŋ carati– “imināhaŋ sīlena vā vatena vā tapena vā brahmacariyena vā devo vā bhavissāmi devaññataro vā” ti, tassa cittaŋ na namati ātappāya anuyogāya sātaccāya padhānāya (p. 1.147) Yassa cittaŋ na namati ātappāya anuyogāya sātaccāya padhānāya, evamassāyaŋ pañcamo cetasovinibandho asamucchinno hoti. Imāssa pañca cetasovinibandhā asamucchinnā honti.

‘Yassa kassaci, bhikkhave, bhikkhuno ime pañca cetokhilā appahīnā, ime pañca cetasovinibandhā asamucchinnā, so vatimasmiŋ dhammavinaye vuddhiŋ virūḷhiŋ vepullaŋ āpajjissatīti– netaŋ ṭhānaŋ vijjati.

187. ‘Yassa kassaci, bhikkhave, bhikkhuno pañca cetokhilā pahīnā, pañca cetasovinibandhā susamucchinnā, so vatimasmiŋ dhammavinaye vuddhiŋ virūḷhiŋ vepullaŋ āpajjissatīti– ṭhānametaŋ vijjati.

‘Katamāssa pañca cetokhilā pahīnā honti? Idha, bhikkhave, bhikkhu satthari na kankhati na vicikicchati adhimuccati sampasīdati. Yo so, bhikkhave, bhikkhu satthari na kankhati na vicikicchati adhimuccati sampasīdati, tassa cittaŋ namati ātappāya anuyogāya sātaccāya padhānāya. Yassa cittaŋ namati ātappāya anuyogāya sātaccāya padhānāya, evamassāyaŋ paṭhamo cetokhilo pahīno hoti.

‘Puna caparaŋ, bhikkhave, bhikkhu dhamme na kankhati na vicikicchati adhimuccati sampasīdati …pe… evamassāyaŋ dutiyo cetokhilo pahīno hoti.

‘Puna caparaŋ, bhikkhave, bhikkhu sanghe na kankhati na vicikicchati adhimuccati sampasīdati …pe… evamassāyaŋ tatiyo cetokhilo pahīno hoti.

‘Puna caparaŋ, bhikkhave, bhikkhu sikkhāya na kankhati na vicikicchati adhimuccati sampasīdati …pe… evamassāyaŋ catuttho cetokhilo pahīno hoti.

‘Puna caparaŋ, bhikkhave, bhikkhu sabrahmacārīsu na kupito hoti na anattamano anāhatacitto akhilajāto. Yo so, bhikkhave, bhikkhu sabrahmacārīsu na kupito hoti na anattamano anāhatacitto akhilajāto, tassa cittaŋ namati ātappāya anuyogāya sātaccāya padhānāya. Yassa cittaŋ namati ātappāya anuyogāya sātaccāya padhānāya, evamassāyaŋ pañcamo cetokhilo pahīno hoti. Imāssa pañca cetokhilā pahīnā honti.

188. ‘Katamāssa (p. 1.148) pañca cetasovinibandhā susamucchinnā honti? Idha, bhikkhave, bhikkhu kāme vītarāgo hoti vigatacchando vigatapemo vigatapipāso vigatapariḷāho vigatataṇho. Yo so, bhikkhave, bhikkhu kāme vītarāgo hoti vigatacchando vigatapemo vigatapipāso vigatapariḷāho vigatataṇho, tassa cittaŋ namati ātappāya anuyogāya sātaccāya padhānāya. Yassa cittaŋ namati ātappāya anuyogāya sātaccāya padhānāya, evamassāyaŋ paṭhamo cetasovinibandho susamucchinno hoti.

‘Puna caparaŋ, bhikkhave, bhikkhu kāye vītarāgo hoti …pe… rūpe vītarāgo hoti …pe… na yāvadatthaŋ udarāvadehakaŋ bhuñjitvā seyyasukhaŋ passasukhaŋ middhasukhaŋ anuyutto viharati. Yo so, bhikkhave, bhikkhu na yāvadatthaŋ udarāvadehakaŋ bhuñjitvā seyyasukhaŋ passasukhaŋ middhasukhaŋ anuyutto viharati, tassa cittaŋ namati ātappāya anuyogāya sātaccāya padhānāya. Yassa cittaŋ namati ātappāya anuyogāya sātaccāya padhānāya, evamassāyaŋ catuttho cetasovinibandho susamucchinno hoti.

‘Puna caparaŋ, bhikkhave, bhikkhu na aññataraŋ devanikāyaŋ paṇidhāya brahmacariyaŋ carati– “imināhaŋ sīlena vā vatena vā tapena vā brahmacariyena vā devo vā bhavissāmi devaññataro vā” ti. Yo so, bhikkhave, bhikkhu na aññataraŋ devanikāyaŋ paṇidhāya brahmacariyaŋ carati– “imināhaŋ sīlena vā vatena vā tapena vā brahmacariyena vā devo vā bhavissāmi devaññataro vā” ti, tassa cittaŋ namati ātappāya anuyogāya sātaccāya padhānāya. Yassa cittaŋ namati ātappāya anuyogāya sātaccāya padhānāya, evamassāyaŋ pañcamo cetasovinibandho susamucchinno hoti. Imāssa pañca cetasovinibandhā susamucchinnā honti.

‘Yassa kassaci, bhikkhave, bhikkhuno ime pañca cetokhilā pahīnā, ime pañca cetasovinibandhā susamucchinnā, so vatimasmiŋ dhammavinaye vuddhiŋ virūḷhiŋ vepullaŋ āpajjissatīti– ṭhānametaŋ vijjati.

189. ‘So chandasamādhipadhānasankhārasamannāgataŋ iddhipādaŋ bhāveti, vīriyasamādhipadhānasankhārasamannāgataŋ iddhipādaŋ bhāveti, cittasamādhipadhānasankhārasamannāgataŋ (p. 1.149) iddhipādaŋ bhāveti, vīmaŋsāsamādhipadhānasankhārasamannāgataŋ iddhipādaŋ bhāveti, ussoḷhīyeva pañcamī. Sa kho so, bhikkhave, evaŋ ussoḷhīpannarasangasamannāgato bhikkhu bhabbo abhinibbidāya, bhabbo sambodhāya, bhabbo anuttarassa yogakkhemassa adhigamāya. Seyyathāpi, bhikkhave, kukkuṭiyā aṇḍāni aṭṭha vā dasa vā dvādasa vā. Tānassu kukkuṭiyā sammā adhisayitāni sammā pariseditāni sammā paribhāvitāni. Kiñcāpi tassā kukkuṭiyā na evaŋ icchā uppajjeyya– “aho vatime kukkuṭapotakā pādanakhasikhāya vā mukhatuṇḍakena vā aṇḍakosaŋ padāletvā sotthinā abhinibbhijjeyyun” ti. Atha kho bhabbāva te kukkuṭapotakā pādanakhasikhāya vā mukhatuṇḍakena vā aṇḍakosaŋ padāletvā sotthinā abhinibbhijjituŋ. Evameva kho, bhikkhave, evaŋ ussoḷhipannarasangasamannāgato bhikkhu bhabbo abhinibbidāya, bhabbo sambodhāya, bhabbo anuttarassa yogakkhemassa adhigamāyā’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Cetokhilasuttaŋ niṭṭhitaŋ chaṭṭhaŋ.

7. Vanapatthasuttaŋ
190. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca– ‘vanapatthapariyāyaŋ vo, bhikkhave, desessāmi, taŋ suṇātha, sādhukaŋ manasikarotha, bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

191. ‘Idha, bhikkhave, bhikkhu aññataraŋ vanapatthaŋ upanissāya viharati. Tassa taŋ vanapatthaŋ upanissāya viharato anupaṭṭhitā ceva sati na upaṭṭhāti, asamāhitañca (p. 1.150) cittaŋ na samādhiyati, aparikkhīṇā ca āsavā na parikkhayaŋ gacchanti, ananuppattañca anuttaraŋ yogakkhemaŋ nānupāpuṇāti. Ye ca kho ime pabbajitena jīvitaparikkhārā samudānetabbā– cīvarapiṇḍapātasenāsanagilānappaccayabhesajjaparikkhārā– te kasirena samudāgacchanti. Tena, bhikkhave, bhikkhunā iti paṭisañcikkhitabbaŋ “ahaŋ kho imaŋ vanapatthaŋ upanissāya viharāmi, tassa me imaŋ vanapatthaŋ upanissāya viharato anupaṭṭhitā ceva sati na upaṭṭhāti, asamāhitañca cittaŋ na samādhiyati, aparikkhīṇā ca āsavā na parikkhayaŋ gacchanti, ananuppattañca anuttaraŋ yogakkhemaŋ nānupāpuṇāmi. Ye ca kho ime pabbajitena jīvitaparikkhārā samudānetabbā– cīvarapiṇḍapātasenāsanagilānappaccayabhesajjaparikkhārā– te kasirena samudāgacchantī” ti. Tena, bhikkhave, bhikkhunā rattibhāgaŋ vā divasabhāgaŋ vā tamhā vanapatthā pakkamitabbaŋ, na vatthabbaŋ.

192. ‘Idha pana, bhikkhave, bhikkhu aññataraŋ vanapatthaŋ upanissāya viharati. Tassa taŋ vanapatthaŋ upanissāya viharato anupaṭṭhitā ceva sati na upaṭṭhāti, asamāhitañca cittaŋ na samādhiyati, aparikkhīṇā ca āsavā na parikkhayaŋ gacchanti, ananuppattañca anuttaraŋ yogakkhemaŋ nānupāpuṇāti. Ye ca kho ime pabbajitena jīvitaparikkhārā samudānetabbā– cīvarapiṇḍapātasenāsanagilānappaccayabhesajjaparikkhārā– te appakasirena samudāgacchanti. Tena bhikkhave, bhikkhunā iti paṭisañcikkhitabbaŋ– “ahaŋ kho imaŋ vanapatthaŋ upanissāya viharāmi. Tassa me imaŋ vanapatthaŋ upanissāya viharato anupaṭṭhitā ceva sati na upaṭṭhāti asamāhitañca cittaŋ na samādhiyati, aparikkhīṇā ca āsavā na parikkhayaŋ gacchanti, ananuppattañca anuttaraŋ yogakkhemaŋ nānupāpuṇāmi. Ye ca kho ime pabbajitena jīvitaparikkhārā samudānetabbā– cīvarapiṇḍapātasenāsanagilānappaccayabhesajjaparikkhārā– te appakasirena samudāgacchanti. Na kho panāhaŋ cīvarahetu agārasmā anagāriyaŋ pabbajito na piṇḍapātahetu …pe… na senāsanahetu …pe… na gilānappaccayabhesajjaparikkhārahetu agārasmā anagāriyaŋ pabbajito. Atha ca pana me imaŋ vanapatthaŋ upanissāya viharato anupaṭṭhitā ceva sati na upaṭṭhāti, asamāhitañca cittaŋ na samādhiyati, aparikkhīṇā ca āsavā na parikkhayaŋ gacchanti, ananuppattañca anuttaraŋ yogakkhemaŋ nānupāpuṇāmī” ti. Tena, bhikkhave, bhikkhunā sankhāpi tamhā vanapatthā pakkamitabbaŋ, na vatthabbaŋ.

193. ‘Idha (p. 1.151) pana, bhikkhave, bhikkhu aññataraŋ vanapatthaŋ upanissāya viharati. Tassa taŋ vanapatthaŋ upanissāya viharato anupaṭṭhitā ceva sati upaṭṭhāti, asamāhitañca cittaŋ samādhiyati, aparikkhīṇā ca āsavā parikkhayaŋ gacchanti, ananuppattañca anuttaraŋ yogakkhemaŋ anupāpuṇāti. Ye ca kho ime pabbajitena jīvitaparikkhārā samudānetabbā– cīvarapiṇḍapātasenāsanagilānappaccayabhesajjaparikkhārā, te kasirena samudāgacchanti. Tena, bhikkhave, bhikkhunā iti paṭisañcikkhitabbaŋ “ahaŋ kho imaŋ vanapatthaŋ upanissāya viharāmi. Tassa me imaŋ vanapatthaŋ upanissāya viharato anupaṭṭhitā ceva sati upaṭṭhāti asamāhitañca cittaŋ samādhiyati, aparikkhīṇā ca āsavā parikkhayaŋ gacchanti, ananuppattañca anuttaraŋ yogakkhemaŋ anupāpuṇāmi. Ye ca kho ime pabbajitena jīvitaparikkhārā samudānetabbā– cīvarapiṇḍapātasenāsanagilānappaccayabhesajjaparikkhārā– te kasirena samudāgacchanti. Na kho panāhaŋ cīvarahetu agārasmā anagāriyaŋ pabbajito, na piṇḍapātahetu …pe… na senāsanahetu …pe… na gilānappaccayabhesajjaparikkhārahetu agārasmā anagāriyaŋ pabbajito Atha ca pana me imaŋ vanapatthaŋ upanissāya viharato anupaṭṭhitā ceva sati upaṭṭhāti, asamāhitañca cittaŋ samādhiyati, aparikkhīṇā ca āsavā parikkhayaŋ gacchanti, ananuppattañca anuttaraŋ yogakkhemaŋ anupāpuṇāmī” ti. Tena, bhikkhave, bhikkhunā sankhāpi tasmiŋ vanapatthe vatthabbaŋ, na pakkamitabbaŋ.

194. ‘Idha pana, bhikkhave, bhikkhu aññataraŋ vanapatthaŋ upanissāya viharati. Tassa taŋ vanapatthaŋ upanissāya viharato anupaṭṭhitā ceva sati upaṭṭhāti, asamāhitañca cittaŋ samādhiyati, aparikkhīṇā ca āsavā parikkhayaŋ gacchanti, ananuppattañca anuttaraŋ yogakkhemaŋ anupāpuṇāti. Ye ca kho ime pabbajitena jīvitaparikkhārā samudānetabbā– cīvarapiṇḍapātasenāsanagilānappaccayabhesajjaparikkhārā– te appakasirena samudāgacchanti. Tena, bhikkhave, bhikkhunā iti paṭisañcikkhitabbaŋ– “ahaŋ kho imaŋ vanapatthaŋ upanissāya viharāmi. Tassa me imaŋ vanapatthaŋ upanissāya viharato anupaṭṭhitā ceva sati upaṭṭhāti asamāhitañca cittaŋ samādhiyati, aparikkhīṇā ca āsavā parikkhayaŋ gacchanti, ananuppattañca anuttaraŋ yogakkhemaŋ anupāpuṇāmi. Ye ca kho ime pabbajitena jīvitaparikkhārā samudānetabbā– cīvarapiṇḍapātasenāsanagilānappaccayabhesajjaparikkhārā– te appakasirena samudāgacchantī” ti (p. 1.152) Tena, bhikkhave, bhikkhunā yāvajīvampi tasmiŋ vanapatthe vatthabbaŋ, na pakkamitabbaŋ.

195. ‘Idha, bhikkhave, bhikkhu aññataraŋ gāmaŋ upanissāya viharati …pe… aññataraŋ nigamaŋ upanissāya viharati …pe… aññataraŋ nagaraŋ upanissāya viharati …pe… aññataraŋ janapadaŋ upanissāya viharati …pe… aññataraŋ puggalaŋ upanissāya viharati. Tassa taŋ puggalaŋ upanissāya viharato anupaṭṭhitā ceva sati na upaṭṭhāti, asamāhitañca cittaŋ na samādhiyati, aparikkhīṇā ca āsavā na parikkhayaŋ gacchanti, ananuppattañca anuttaraŋ yogakkhemaŋ nānupāpuṇāti. Ye ca kho ime pabbajitena jīvitaparikkhārā samudānetabbā– cīvarapiṇḍapātasenāsanagilānappaccayabhesajjaparikkhārā– te kasirena samudāgacchanti. Tena, bhikkhave, bhikkhunā iti paṭisañcikkhitabbaŋ– “ahaŋ kho imaŋ puggalaŋ upanissāya viharāmi. Tassa me imaŋ puggalaŋ upanissāya viharato anupaṭṭhitā ceva sati na upaṭṭhāti, asamāhitañca cittaŋ na samādhiyati, aparikkhīṇā ca āsavā na parikkhayaŋ gacchanti, ananuppattañca anuttaraŋ yogakkhemaŋ nānupāpuṇāmi. Ye ca kho ime pabbajitena jīvitaparikkhārā samudānetabbā– cīvarapiṇḍapātasenāsanagilānappaccayabhesajjaparikkhārā– te kasirena samudāgacchantī” ti. Tena, bhikkhave, bhikkhunā rattibhāgaŋ vā divasabhāgaŋ vā so puggalo anāpucchā pakkamitabbaŋ, nānubandhitabbo.

196. ‘Idha pana, bhikkhave, bhikkhu aññataraŋ puggalaŋ upanissāya viharati. Tassa taŋ puggalaŋ upanissāya viharato anupaṭṭhitā ceva sati na upaṭṭhāti, asamāhitañca cittaŋ na samādhiyati, aparikkhīṇā ca āsavā na parikkhayaŋ gacchanti, ananuppattañca anuttaraŋ yogakkhemaŋ nānupāpuṇāti. Ye ca kho ime pabbajitena jīvitaparikkhārā samudānetabbā– cīvarapiṇḍapātasenāsanagilānappaccayabhesajjaparikkhārā, te appakasirena samudāgacchanti. Tena, bhikkhave, bhikkhunā iti paṭisañcikkhitabbaŋ– “ahaŋ kho imaŋ puggalaŋ upanissāya viharāmi. Tassa me imaŋ puggalaŋ upanissāya viharato anupaṭṭhitā ceva sati na upaṭṭhāti, asamāhitañca cittaŋ na samādhiyati, aparikkhīṇā ca āsavā na parikkhayaŋ gacchanti, ananuppattañca anuttaraŋ yogakkhemaŋ nānupāpuṇāmi. Ye ca kho ime pabbajitena jīvitaparikkhārā samudānetabbā– cīvarapiṇḍapātasenāsanagilānappaccayabhesajjaparikkhārā (p. 1.153) te appakasirena samudāgacchanti. Na kho panāhaŋ cīvarahetu agārasmā anagāriyaŋ pabbajito, na piṇḍapātahetu …pe… na senāsanahetu …pe… na gilānappaccayabhesajjaparikkhārahetu agārasmā anagāriyaŋ pabbajito. Atha ca pana me imaŋ puggalaŋ upanissāya viharato anupaṭṭhitā ceva sati na upaṭṭhāti, asamāhitañca cittaŋ na samādhiyati, aparikkhīṇā ca āsavā na parikkhayaŋ gacchanti, ananuppattañca anuttaraŋ yogakkhemaŋ nānupāpuṇāmī” ti. Tena, bhikkhave, bhikkhunā sankhāpi so puggalo āpucchā pakkamitabbaŋ, nānubandhitabbo.

197. ‘Idha pana, bhikkhave, bhikkhu aññataraŋ puggalaŋ upanissāya viharati. Tassa taŋ puggalaŋ upanissāya viharato anupaṭṭhitā ceva sati upaṭṭhāti, asamāhitañca cittaŋ samādhiyati, aparikkhīṇā ca āsavā parikkhayaŋ gacchanti, ananuppattañca anuttaraŋ yogakkhemaŋ anupāpuṇāti. Ye ca kho ime pabbajitena jīvitaparikkhārā samudānetabbā– cīvarapiṇḍapātasenāsanagilānappaccayabhesajjaparikkhārā– te kasirena samudāgacchanti. Tena, bhikkhave, bhikkhunā iti paṭisañcikkhitabbaŋ– “ahaŋ kho imaŋ puggalaŋ upanissāya viharāmi. Tassa me imaŋ puggalaŋ upanissāya viharato anupaṭṭhitā ceva sati upaṭṭhāti, asamāhitañca cittaŋ samādhiyati, aparikkhīṇā ca āsavā parikkhayaŋ gacchanti, ananuppattañca anuttaraŋ yogakkhemaŋ anupāpuṇāmi. Ye ca kho ime pabbajitena jīvitaparikkhārā samudānetabbā– cīvarapiṇḍapātasenāsanagilānappaccayabhesajjaparikkhārā– te kasirena samudāgacchanti. Na kho panāhaŋ cīvarahetu agārasmā anagāriyaŋ pabbajito, na piṇḍapātahetu …pe… na senāsanahetu …pe… na gilānappaccayabhesajjaparikkhārahetu agārasmā

Anagāriyaŋ pabbajito. Atha ca pana me imaŋ puggalaŋ upanissāya viharato anupaṭṭhitā ceva sati upaṭṭhāti, asamāhitañca cittaŋ samādhiyati, aparikkhīṇā ca āsavā parikkhayaŋ gacchanti, ananuppattañca anuttaraŋ yogakkhemaŋ anupāpuṇāmī” ti. Tena, bhikkhave, bhikkhunā sankhāpi so puggalo anubandhitabbo, na pakkamitabbaŋ.

198. ‘Idha pana, bhikkhave, bhikkhu aññataraŋ puggalaŋ upanissāya viharati. Tassa taŋ puggalaŋ upanissāya viharato anupaṭṭhitā ceva sati upaṭṭhāti, asamāhitañca cittaŋ samādhiyati, aparikkhīṇā ca āsavā parikkhayaŋ gacchanti (p. 1.154) ananuppattañca anuttaraŋ yogakkhemaŋ anupāpuṇāti. Ye ca kho ime pabbajitena jīvitaparikkhārā samudānetabbā– cīvarapiṇḍapātasenāsanagilānappaccayabhesajjaparikkhārā– te appakasirena samudāgacchanti. Tena, bhikkhave, bhikkhunā iti paṭisañcikkhitabbaŋ– “ahaŋ kho imaŋ puggalaŋ upanissāya viharāmi Tassa me imaŋ puggalaŋ upanissāya viharato anupaṭṭhitā ceva sati upaṭṭhāti, asamāhitañca cittaŋ samādhiyati, aparikkhīṇā ca āsavā parikkhayaŋ gacchanti, ananuppattañca anuttaraŋ yogakkhemaŋ anupāpuṇāmi. Ye ca kho ime pabbajitena jīvitaparikkhārā samudānetabbā– cīvarapiṇḍapātasenāsanagilānappaccayabhesajjaparikkhārā– te appakasirena samudāgacchantī” ti. Tena, bhikkhave, bhikkhunā yāvajīvampi so puggalo anubandhitabbo, na pakkamitabbaŋ, api panujjamānenapī’ ti .

Idamavoca bhagavā. Attamanā te bhikkhū bhagavato bhāsitaŋ abhinandunti.

Vanapatthasuttaŋ niṭṭhitaŋ sattamaŋ.

8. Madhupiṇḍikasuttaŋ
199. Evaŋ me sutaŋ– ekaŋ samayaŋ bhagavā sakkesu viharati kapilavatthusmiŋ nigrodhārāme. Atha kho bhagavā pubbaṇhasamayaŋ nivāsetvā pattacīvaramādāya kapilavatthuŋ piṇḍāya pāvisi. Kapilavatthusmiŋ piṇḍāya caritvā pacchābhattaŋ piṇḍapātapaṭikkanto yena mahāvanaŋ tenupasankami divāvihārāya. Mahāvanaŋ ajjhogāhetvā beluvalaṭṭhikāya mūle divāvihāraŋ nisīdi. Daṇḍapāṇipi kho sakko janghāvihāraŋ anucankamamāno anuvicaramāno yena mahāvanaŋ tenupasankami. Mahāvanaŋ ajjhogāhetvā yena beluvalaṭṭhikā yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā daṇḍamolubbha ekamantaŋ aṭṭhāsi. Ekamantaŋ ṭhito kho daṇḍapāṇi sakko bhagavantaŋ etadavoca– ‘kiŋvādī samaṇo kimakkhāyī’ ti? ‘Yathāvādī kho, āvuso, sadevake loke samārake sabrahmake sassamaṇabrāhmaṇiyā pajāya (p. 1.155) sadevamanussāya na kenaci loke viggayha tiṭṭhati, yathā ca pana kāmehi visaŋyuttaŋ viharantaŋ taŋ brāhmaṇaŋ akathankathiŋ chinnakukkuccaŋ bhavābhave vītataṇhaŋ saññā nānusenti– evaŋvādī kho ahaŋ, āvuso, evamakkhāyī’ ti.

‘Evaŋ vutte daṇḍapāṇi sakko sīsaŋ okampetvā jivhaŋ nillāḷetvā, tivisākhaŋ nalāṭikaŋ nalāṭe vuṭṭhāpetvā daṇḍamolubbha pakkāmi.

200. Atha kho bhagavā sāyanhasamayaŋ paṭisallānā vuṭṭhito yena nigrodhārāmo tenupasankami; upasankamitvā paññatte āsane nisīdi. Nisajja kho bhagavā bhikkhū āmantesi– ‘idhāhaŋ, bhikkhave, pubbaṇhasamayaŋ nivāsetvā pattacīvaramādāya kapilavatthuŋ piṇḍāya pāvisiŋ. Kapilavatthusmiŋ piṇḍāya caritvā pacchābhattaŋ piṇḍapātapaṭikkanto yena mahāvanaŋ tenupasankamiŋ divāvihārāya. Mahāvanaŋ ajjhogāhetvā beluvalaṭṭhikāya mūle divāvihāraŋ nisīdiŋ. Daṇḍapāṇipi kho, bhikkhave, sakko janghāvihāraŋ anucankamamāno anuvicaramāno yena mahāvanaŋ tenupasankami. Mahāvanaŋ ajjhogāhetvā yena beluvalaṭṭhikā yenāhaŋ tenupasankami; upasankamitvā mayā saddhiŋ sammodi. Sammodanīyaŋ kathaŋ sāraṇīyaŋ vītisāretvā daṇḍamolubbha ekamantaŋ aṭṭhāsi. Ekamantaŋ ṭhito kho, bhikkhave, daṇḍapāṇi sakko maŋ etadavoca– “kiŋvādī samaṇo kimakkhāyī” ti?

‘Evaŋ vutte ahaŋ, bhikkhave, daṇḍapāṇiŋ sakkaŋ etadavocaŋ– yathāvādī kho, āvuso, sadevake loke samārake sabrahmake sassamaṇabrāhmaṇiyā pajāya sadevamanussāya na kenaci loke viggayha tiṭṭhati, yathā ca pana kāmehi visaŋyuttaŋ viharantaŋ taŋ brāhmaṇaŋ akathankathiŋ chinnakukkuccaŋ bhavābhave vītataṇhaŋ saññā nānusenti– evaŋvādī kho ahaŋ, āvuso, evamakkhāyī’ ti. ‘Evaŋ vutte bhikkhave, daṇḍapāṇi sakko sīsaŋ okampetvā, jivhaŋ nillāḷetvā, tivisākhaŋ nalāṭikaŋ nalāṭe vuṭṭhāpetvā daṇḍamolubbha pakkāmī’ ti.

201. Evaŋ vutte aññataro bhikkhu bhagavantaŋ etadavoca – ‘kiŋvādī pana, bhante, bhagavā sadevake loke samārake sabrahmake sassamaṇabrāhmaṇiyā pajāya sadevamanussāya na kenaci loke viggayha tiṭṭhati? Kathañca pana, bhante, bhagavantaŋ kāmehi visaŋyuttaŋ viharantaŋ taŋ (p. 1.156) brāhmaṇaŋ akathankathiŋ chinnakukkuccaŋ bhavābhave vītataṇhaŋ saññā nānusentī’ ti? ‘Yatonidānaŋ, bhikkhu, purisaŋ papañcasaññāsankhā samudācaranti. Ettha ce natthi abhinanditabbaŋ abhivaditabbaŋ ajjhositabbaŋ. Esevanto rāgānusayānaŋ, esevanto paṭighānusayānaŋ, esevanto diṭṭhānusayānaŋ esevanto vicikicchānusayānaŋ, esevanto mānānusayānaŋ, esevanto bhavarāgānusayānaŋ, esevanto avijjānusayānaŋ, esevanto daṇḍādāna-satthādāna-kalaha-viggaha-vivāda-tuvaŋtuvaŋ-pesuñña-musāvādānaŋ. Etthete pāpakā akusalā dhammā aparisesā nirujjhantī” ti. Idamavoca bhagavā. Idaŋ vatvāna sugato uṭṭhāyāsanā vihāraŋ pāvisi.

202. Atha kho tesaŋ bhikkhūnaŋ acirapakkantassa bhagavato etadahosi– ‘idaŋ kho no, āvuso, bhagavā sankhittena uddesaŋ uddisitvā, vitthārena atthaŋ avibhajitvā, uṭṭhāyāsanā vihāraŋ paviṭṭho– “yatonidānaŋ, bhikkhu, purisaŋ papañcasaññāsankhā samudācaranti. Ettha ce natthtththi abhinanditabbaŋ abhivaditabbaŋ ajjhositabbaŋ. Esevanto rāgānusayānaŋ …pe… etthete pāpakā akusalā dhammā aparisesā nirujjhantī” ti Ko nu kho imassa bhagavatā sankhittena uddesassa uddiṭṭhassa vitthārena atthaŋ avibhattassa vitthārena atthaŋ vibhajeyyā’ ti? Atha kho tesaŋ bhikkhūnaŋ etadahosi– ‘ayaŋ kho āyasmā mahākaccāno satthu ceva saŋvaṇṇito sambhāvito ca viññūnaŋ sabrahmacārīnaŋ. Pahoti cāyasmā mahākaccāno imassa bhagavatā sankhittena uddesassa uddiṭṭhassa vitthārena atthaŋ avibhattassa vitthārena atthaŋ vibhajituŋ. Yaŋnūna mayaŋ yenāyasmā mahākaccāno tenupasankameyyāma; upasankamitvā āyasmantaŋ mahākaccānaŋ etamatthaŋ paṭipuccheyyāmā’ ti.

Atha kho te bhikkhū yenāyasmā mahākaccāno tenupasankamiŋsu; upasankamitvā āyasmatā mahākaccānena saddhiŋ sammodiŋsu. Sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu. Ekamantaŋ nisinnā kho te bhikkhū āyasmantaŋ mahākaccānaŋ etadavocuŋ – ‘idaŋ kho no, āvuso kaccāna, bhagavā sankhittena uddesaŋ uddisitvā vitthārena atthaŋ avibhajitvā uṭṭhāyāsanā vihāraŋ paviṭṭho – “yatonidānaŋ, bhikkhu, purisaŋ papañcasaññāsankhā samudācaranti. Ettha ce natthi abhinanditabbaŋ abhivaditabbaŋ ajjhositabbaŋ. Esevanto (p. 1.157) rāgānusayānaŋ …pe… etthete pāpakā akusalā dhammā aparisesā nirujjhantī” ti. Tesaŋ no, āvuso kaccāna, amhākaŋ acirapakkantassa bhagavato etadahosi– “idaŋ kho no, āvuso, bhagavā sankhittena uddesaŋ uddisitvā vitthārena atthaŋ avibhajitvā uṭṭhāyāsanā vihāraŋ paviṭṭho– ‘yatonidānaŋ, bhikkhu, purisaŋ papañcasaññāsankhā samudācaranti. Ettha ce natthi abhinanditabbaŋ abhivaditabbaŋ ajjhositabbaŋ. Esevanto rāgānusayānaŋ …pe… etthete pāpakā akusalā dhammā aparisesā nirujjhantī’ ti. Ko nu kho imassa bhagavatā sankhittena uddesassa uddiṭṭhassa vitthārena atthaŋ avibhattassa vitthārena atthaŋ vibhajeyyāti? Tesaŋ no, āvuso kaccāna, amhākaŋ etadahosi– “ayaŋ kho āyasmā mahākaccāno satthu ceva saŋvaṇṇito sambhāvito ca viññūnaŋ sabrahmacārīnaŋ, pahoti cāyasmā mahākaccāno imassa bhagavatā sankhittena uddesassa uddiṭṭhassa vitthārena atthaŋ avibhattassa vitthārena atthaŋ vibhajituŋ. Yaŋnūna mayaŋ yenāyasmā mahākaccāno tenupasankameyyāma; upasankamitvā āyasmantaŋ mahākaccānaŋ etamatthaŋ paṭipuccheyyāmā” ti. Vibhajatāyasmā mahākaccāno’ ti.

203. ‘Seyyathāpi, āvuso, puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva mūlaŋ, atikkamma khandhaŋ, sākhāpalāse sāraŋ pariyesitabbaŋ maññeyya; evaŋsampadamidaŋ āyasmantānaŋ satthari sammukhībhūte, taŋ bhagavantaŋ atisitvā amhe etamatthaŋ paṭipucchitabbaŋ maññatha. So hāvuso, bhagavā jānaŋ jānāti, passaŋ passati, cakkhubhūto ñāṇabhūto dhammabhūto brahmabhūto, vattā pavattā, atthassa ninnetā, amatassa dātā, dhammassāmī tathāgato. So ceva panetassa kālo ahosi, yaŋ bhagavantaŋyeva etamatthaŋ paṭipuccheyyātha. Yathā vo bhagavā byākareyya tathā naŋ dhāreyyāthā’ ti. ‘Addhāvuso kaccāna, bhagavā jānaŋ jānāti, passaŋ passati, cakkhubhūto ñāṇabhūto dhammabhūto brahmabhūto, vattā pavattā, atthassa ninnetā, amatassa dātā, dhammassāmī tathāgato. So ceva panetassa kālo ahosi, yaŋ bhagavantaŋyeva etamatthaŋ paṭipuccheyyāma. Yathā no bhagavā byākareyya tathā naŋ dhāreyyāma. Api cāyasmā mahākaccāno satthu ceva saŋvaṇṇito sambhāvito ca viññūnaŋ sabrahmacārīnaŋ, pahoti (p. 1.158) cāyasmā mahākaccāno imassa bhagavatā sankhittena uddesassa uddiṭṭhassa vitthārena atthaŋ avibhattassa vitthārena atthaŋ vibhajituŋ. Vibhajatāyasmā mahākaccāno agaruŋ katvā’ ti . ‘Tena hāvuso, suṇātha, sādhukaŋ manasikarotha, bhāsissāmī’ ti. ‘Evamāvuso’ ti kho te bhikkhū āyasmato mahākaccānassa paccassosuŋ. Āyasmā mahākaccāno etadavoca–

204. ‘Yaŋ kho no, āvuso, bhagavā sankhittena uddesaŋ uddisitvā vitthārena atthaŋ avibhajitvā uṭṭhāyāsanā vihāraŋ paviṭṭho– “yatonidānaŋ, bhikkhu, purisaŋ papañcasaññāsankhā samudācaranti Ettha ce natthi abhinanditabbaŋ abhivaditabbaŋ ajjhositabbaŋ, esevanto rāgānusayānaŋ …pe… etthete pāpakā akusalā dhammā aparisesā nirujjhantī” ti, imassa kho ahaŋ, āvuso, bhagavatā sankhittena uddesassa uddiṭṭhassa vitthārena atthaŋ avibhattassa evaŋ vitthārena atthaŋ ājānāmi–

‘Cakkhuñcāvuso, paṭicca rūpe ca uppajjati cakkhuviññāṇaŋ, tiṇṇaŋ sangati phasso, phassapaccayā vedanā, yaŋ vedeti taŋ sañjānāti yaŋ sañjānāti taŋ vitakketi, yaŋ vitakketi taŋ papañceti, yaŋ papañceti tatonidānaŋ purisaŋ papañcasaññāsankhā samudācaranti atītānāgatapaccuppannesu cakkhuviññeyyesu rūpesu. Sotañcāvuso, paṭicca sadde ca uppajjati sotaviññāṇaŋ …pe… ghānañcāvuso, paṭicca gandhe ca uppajjati ghānaviññāṇaŋ …pe… jivhañcāvuso, paṭicca rase ca uppajjati jivhāviññāṇaŋ …pe… kāyañcāvuso, paṭicca phoṭṭhabbe ca uppajjati kāyaviññāṇaŋ …pe… manañcāvuso, paṭicca dhamme ca uppajjati manoviññāṇaŋ, tiṇṇaŋ sangati phasso, phassapaccayā vedanā, yaŋ vedeti taŋ sañjānāti, yaŋ sañjānāti taŋ vitakketi, yaŋ vitakketi taŋ papañceti, yaŋ papañceti tatonidānaŋ purisaŋ papañcasaññāsankhā samudācaranti atītānāgatapaccuppannesu manoviññeyyesu dhammesu.

‘So vatāvuso, cakkhusmiŋ sati rūpe sati cakkhuviññāṇe sati phassapaññattiŋ paññāpessatīti– ṭhānametaŋ vijjati. Phassapaññattiyā sati vedanāpaññattiŋ paññāpessatīti– ṭhānametaŋ vijjati. Vedanāpaññattiyā sati saññāpaññattiŋ paññāpessatīti– ṭhānametaŋ vijjati. Saññāpaññattiyā sati (p. 1.159) vitakkapaññattiŋ paññāpessatīti– ṭhānametaŋ vijjati. Vitakkapaññattiyā sati papañcasaññāsankhāsamudācaraṇapaññattiŋ paññāpessatīti– ṭhānametaŋ vijjati. So vatāvuso, sotasmiŋ sati sadde sati …pe… ghānasmiŋ sati gandhe sati …pe… jivhāya sati rase sati …pe… kāyasmiŋ sati phoṭṭhabbe sati …pe… manasmiŋ sati dhamme sati manoviññāṇe sati phassapaññattiŋ paññāpessatīti– ṭhānametaŋ vijjati. Phassapaññattiyā sati vedanāpaññattiŋ paññāpessatīti– ṭhānametaŋ vijjati. Vedanāpaññattiyā sati saññāpaññattiŋ paññāpessatīti– ṭhānametaŋ vijjati. Saññāpaññattiyā sati vitakkapaññattiŋ paññāpessatīti– ṭhānametaŋ vijjati. Vitakkapaññattiyā sati papañcasaññāsankhāsamudācaraṇapaññattiŋ paññāpessatīti– ṭhānametaŋ vijjati.

‘So vatāvuso, cakkhusmiŋ asati rūpe asati cakkhuviññāṇe asati phassapaññattiŋ paññāpessatīti– netaŋ ṭhānaŋ vijjati. Phassapaññattiyā asati vedanāpaññattiŋ paññāpessatīti– netaŋ ṭhānaŋ vijjati. Vedanāpaññattiyā asati saññāpaññattiŋ paññāpessatīti– netaŋ ṭhānaŋ vijjati. Saññāpaññattiyā asati vitakkapaññattiŋ paññāpessatīti– netaŋ ṭhānaŋ vijjati. Vitakkapaññattiyā asati papañcasaññāsankhāsamudācaraṇapaññattiŋ paññāpessatīti– netaŋ ṭhānaŋ vijjati. So vatāvuso, sotasmiŋ asati sadde asati …pe… ghānasmiŋ asati gandhe asati …pe… jivhāya asati rase asati …pe… kāyasmiŋ asati phoṭṭhabbe asati …pe… manasmiŋ asati dhamme asati manoviññāṇe asati phassapaññattiŋ paññāpessatīti– netaŋ ṭhānaŋ vijjati. Phassapaññattiyā asati vedanāpaññattiŋ paññāpessatīti– netaŋ ṭhānaŋ vijjati. Vedanāpaññattiyā asati saññāpaññattiŋ paññāpessatīti– netaŋ ṭhānaŋ vijjati. Saññāpaññattiyā asati vitakkapaññattiŋ paññāpessatīti– netaŋ ṭhānaŋ vijjati. Vitakkapaññattiyā asati papañcasaññāsankhāsamudācaraṇapaññattiŋ paññāpessatīti– netaŋ ṭhānaŋ vijjati.

‘Yaŋ kho no, āvuso, bhagavā sankhittena uddesaŋ uddisitvā vitthārena atthaŋ avibhajitvā uṭṭhāyāsanā vihāraŋ paviṭṭho– “yatonidānaŋ, bhikkhu, purisaŋ papañcasaññāsankhā samudācaranti ettha ce natthi abhinanditabbaŋ abhivaditabbaŋ ajjhositabbaŋ esevanto rāgānusayānaŋ …pe… etthete pāpakā akusalā dhammā aparisesā nirujjhantī” ti, imassa kho ahaŋ, āvuso, bhagavatā (p. 1.160) sankhittena uddesassa uddiṭṭhassa vitthārena atthaŋ avibhattassa evaŋ vitthārena atthaŋ ājānāmi. Ākankhamānā ca pana tumhe āyasmanto bhagavantaŋyeva upasankamitvā etamatthaŋ paṭipuccheyyātha. Yathā no bhagavā byākaroti tathā naŋ dhāreyyāthā’ ti.

205. Atha kho te bhikkhū āyasmato mahākaccānassa bhāsitaŋ abhinanditvā anumoditvā uṭṭhāyāsanā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ – ‘yaŋ kho no, bhante, bhagavā sankhittena uddesaŋ uddisitvā vitthārena atthaŋ avibhajitvā uṭṭhāyāsanā vihāraŋ paviṭṭho– “yatonidānaŋ, bhikkhu, purisaŋ papañcasaññāsankhā samudācaranti. Ettha ce natthi abhinanditabbaŋ abhivaditabbaŋ ajjhositabbaŋ. Esevanto rāgānusayānaŋ …pe… etthete pāpakā akusalā dhammā aparisesā nirujjhantī” ti. Tesaŋ no, bhante, amhākaŋ acirapakkantassa bhagavato etadahosi– “idaŋ kho no, āvuso, bhagavā sankhittena uddesaŋ uddisitvā vitthārena atthaŋ avibhajitvā uṭṭhāyāsanā vihāraŋ paviṭṭho– ‘yatonidānaŋ, bhikkhu, purisaŋ papañcasaññāsankhā samudācaranti. Ettha ce natthi abhinanditabbaŋ abhivaditabbaŋ ajjhositabbaŋ. Esevanto rāgānusayānaŋ, esevanto paṭighānusayānaŋ, esevanto diṭṭhānusayānaŋ, esevanto vicikicchānusayānaŋ, esevanto mānānusayānaŋ, esevanto bhavarāgānusayānaŋ esevanto avijjānusayānaŋ, esevanto daṇḍādāna-satthādāna-kalaha-viggaha-vivādatuvaŋtuvaŋ-pesuñña-musāvādānaŋ. Etthete pāpakā akusalā dhammā aparisesā nirujjhantī’ ti. Ko nu kho imassa bhagavatā sankhittena uddesassa uddiṭṭhassa vitthārena atthaŋ avibhattassa vitthārena atthaŋ vibhajeyyā” ti? Tesaŋ no, bhante, amhākaŋ etadahosi– “ayaŋ kho āyasmā mahākaccāno satthu ceva saŋvaṇṇito sambhāvito ca viññūnaŋ sabrahmacārīnaŋ, pahoti cāyasmā mahākaccāno imassa bhagavatā sankhittena uddesassa uddiṭṭhassa vitthārena atthaŋ avibhattassa vitthārena atthaŋ vibhajituŋ, yaŋnūna mayaŋ yenāyasmā mahākaccāno tenupasankameyyāma; upasankamitvā āyasmantaŋ mahākaccānaŋ etamatthaŋ paṭipuccheyyāmā” ti. Atha kho mayaŋ, bhante, yenāyasmā mahākaccāno tenupasankamimha; upasankamitvā āyasmantaŋ (p. 1.161) mahākaccānaŋ etamatthaŋ paṭipucchimha. Tesaŋ no, bhante, āyasmatā mahākaccānena imehi ākārehi imehi padehi imehi byañjanehi attho vibhatto’ ti. ‘Paṇḍito, bhikkhave, mahākaccāno; mahāpañño, bhikkhave, mahākaccāno. Maŋ cepi tumhe, bhikkhave, etamatthaŋ paṭipuccheyyātha, ahampi taŋ evamevaŋ byākareyyaŋ yathā taŋ mahākaccānena byākataŋ. Eso cevetassa attho. Evañca naŋ dhārethā’ ti.

Evaŋ vutte āyasmā ānando bhagavantaŋ etadavoca– ‘seyyathāpi, bhante, puriso jighacchādubbalyapareto madhupiṇḍikaŋ adhigaccheyya, so yato yato sāyeyya, labhetheva sādurasaŋ asecanakaŋ. Evameva kho, bhante, cetaso bhikkhu dabbajātiko, yato yato imassa dhammapariyāyassa paññāya atthaŋ upaparikkheyya, labhetheva attamanataŋ, labhetheva cetaso pasādaŋ. Ko nāmo ayaŋ, bhante, dhammapariyāyo’ ti? ‘Tasmātiha tvaŋ, ānanda, imaŋ dhammapariyāyaŋ madhupiṇḍikapariyāyo tveva naŋ dhārehī’ ti.

Idamavoca bhagavā. Attamano āyasmā ānando bhagavato bhāsitaŋ abhinandīti.

Madhupiṇḍikasuttaŋ niṭṭhitaŋ aṭṭhamaŋ.

9. Dvedhāvitakkasuttaŋ
206. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Pubbeva me, bhikkhave, sambodhā anabhisambuddhassa bodhisattasseva sato etadahosi– “yaŋnūnāhaŋ dvidhā katvā dvidhā katvā vitakke vihareyyan” ti. So kho ahaŋ, bhikkhave, yo cāyaŋ kāmavitakko yo ca byāpādavitakko yo ca vihiŋsāvitakko– imaŋ ekaŋ bhāgamakāsiŋ (p. 1.162) yo cāyaŋ nekkhammavitakko yo ca abyāpādavitakko yo ca avihiŋsāvitakko– imaŋ dutiyaŋ bhāgamakāsiŋ.

207. ‘Tassa mayhaŋ, bhikkhave, evaŋ appamattassa ātāpino pahitattassa viharato uppajjati kāmavitakko. So evaŋ pajānāmi– “uppanno kho me ayaŋ kāmavitakko. So ca kho attabyābādhāyapi saŋvattati, parabyābādhāyapi saŋvattati, ubhayabyābādhāyapi saŋvattati, paññānirodhiko vighātapakkhiko anibbānasaŋvattaniko” . “Attabyābādhāya saŋvattatī” tipi me, bhikkhave, paṭisañcikkhato abbhatthaŋ gacchati; “parabyābādhāya saŋvattatī” tipi me, bhikkhave, paṭisañcikkhato abbhatthaŋ gacchati; “ubhayabyābādhāya saŋvattatī” tipi me, bhikkhave, paṭisañcikkhato abbhatthaŋ gacchati; “paññānirodhiko vighātapakkhiko anibbānasaŋvattaniko” tipi me, bhikkhave, paṭisañcikkhato abbhatthaŋ gacchati. So kho ahaŋ, bhikkhave, uppannuppannaŋ kāmavitakkaŋ pajahameva vinodameva byantameva naŋ akāsiŋ.

208. ‘Tassa mayhaŋ, bhikkhave, evaŋ appamattassa ātāpino pahitattassa viharato uppajjati byāpādavitakko …pe… uppajjati vihiŋsāvitakko. So evaŋ pajānāmi– “uppanno kho me ayaŋ vihiŋsāvitakko. So ca kho attabyābādhāyapi saŋvattati, parabyābādhāyapi saŋvattati, ubhayabyābādhāyapi saŋvattati, paññānirodhiko vighātapakkhiko anibbānasaŋvattaniko”. “Attabyābādhāya saŋvattatī” tipi me, bhikkhave, paṭisañcikkhato abbhatthaŋ gacchati; “parabyābādhāya saŋvattatī” tipi me, bhikkhave, paṭisañcikkhato abbhatthaŋ gacchati; “ubhayabyābādhāya saŋvattatī” tipi me, bhikkhave, paṭisañcikkhato abbhatthaŋ gacchati; “paññānirodhiko vighātapakkhiko anibbānasaŋvattaniko” tipi me, bhikkhave, paṭisañcikkhato abbhatthaŋ gacchati. So kho ahaŋ, bhikkhave, uppannuppannaŋ vihiŋsāvitakkaŋ pajahameva vinodameva byantameva naŋ akāsiŋ.

‘Yaññadeva, bhikkhave, bhikkhu bahulamanuvitakketi anuvicāreti, tathā tathā nati hoti cetaso. Kāmavitakkaŋ ce, bhikkhave, bhikkhu bahulamanuvitakketi (p. 1.163) anuvicāreti, pahāsi nekkhammavitakkaŋ, kāmavitakkaŋ bahulamakāsi, tassa taŋ kāmavitakkāya cittaŋ namati. Byāpādavitakkaŋ ce, bhikkhave …pe… vihiŋsāvitakkaŋ ce, bhikkhave, bhikkhu bahulamanuvitakketi anuvicāreti, pahāsi avihiŋsāvitakkaŋ, vihiŋsāvitakkaŋ bahulamakāsi, tassa taŋ vihiŋsāvitakkāya cittaŋ namati. Seyyathāpi, bhikkhave, vassānaŋ pacchime māse saradasamaye kiṭṭhasambādhe gopālako gāvo rakkheyya. So tā gāvo tato tato daṇḍena ākoṭeyya paṭikoṭeyya sannirundheyya sannivāreyya. Taŋ kissa hetu? Passati hi so, bhikkhave, gopālako tatonidānaŋ vadhaŋ vā bandhanaŋ vā jāniŋ vā garahaŋ vā. Evameva kho ahaŋ, bhikkhave, addasaŋ akusalānaŋ dhammānaŋ ādīnavaŋ okāraŋ sankilesaŋ, kusalānaŋ dhammānaŋ nekkhamme ānisaŋsaŋ vodānapakkhaŋ.

209. ‘Tassa mayhaŋ, bhikkhave, evaŋ appamattassa ātāpino pahitattassa viharato uppajjati nekkhammavitakko. So evaŋ pajānāmi– “uppanno kho me ayaŋ nekkhammavitakko. So ca kho nevattabyābādhāya saŋvattati, na parabyābādhāya saŋvattati, na ubhayabyābādhāya saŋvattati, paññāvuddhiko avighātapakkhiko nibbānasaŋvattaniko”. Rattiŋ cepi naŋ, bhikkhave, anuvitakkeyyaŋ anuvicāreyyaŋ, neva tatonidānaŋ bhayaŋ samanupassāmi. Divasaŋ cepi naŋ, bhikkhave, anuvitakkeyyaŋ anuvicāreyyaŋ, neva tatonidānaŋ bhayaŋ samanupassāmi. Rattindivaŋ cepi naŋ, bhikkhave, anuvitakkeyyaŋ anuvicāreyyaŋ, neva tatonidānaŋ bhayaŋ samanupassāmi. Api ca kho me aticiraŋ anuvitakkayato anuvicārayato kāyo kilameyya Kāye kilante cittaŋ ūhaññeyya. Ūhate citte ārā cittaŋ samādhimhāti. So kho ahaŋ, bhikkhave, ajjhattameva cittaŋ saṇṭhapemi sannisādemi ekodiŋ karomi samādahāmi. Taŋ kissa hetu? “Mā me cittaŋ ūhaññī” ti .

210. ‘Tassa mayhaŋ, bhikkhave, evaŋ appamattassa ātāpino pahitattassa viharato uppajjati abyāpādavitakko …pe… uppajjati avihiŋsāvitakko. So evaŋ pajānāmi– “uppanno kho me ayaŋ avihiŋsāvitakko. So ca kho nevattabyābādhāya saŋvattati, na parabyābādhāya saŋvattati, na ubhayabyābādhāya (p. 1.164) saŋvattati, paññāvuddhiko avighātapakkhiko nibbānasaŋvattaniko”. Rattiŋ cepi naŋ, bhikkhave, anuvitakkeyyaŋ anuvicāreyyaŋ, neva tatonidānaŋ bhayaŋ samanupassāmi. Divasaŋ cepi naŋ, bhikkhave, anuvitakkeyyaŋ anuvicāreyyaŋ, neva tatonidānaŋ bhayaŋ samanupassāmi. Rattindivaŋ cepi naŋ, bhikkhave, anuvitakkeyyaŋ anuvicāreyyaŋ, neva tatonidānaŋ bhayaŋ samanupassāmi. Api ca kho me aticiraŋ anuvitakkayato anuvicārayato kāyo kilameyya. Kāye kilante cittaŋ ūhaññeyya. Ūhate citte ārā cittaŋ samādhimhāti. So kho ahaŋ, bhikkhave, ajjhattameva cittaŋ saṇṭhapemi, sannisādemi, ekodiŋ karomi samādahāmi. Taŋ kissa hetu? “Mā me cittaŋ ūhaññī” ti.

‘Yaññadeva, bhikkhave, bhikkhu bahulamanuvitakketi anuvicāreti, tathā tathā nati hoti cetaso. Nekkhammavitakkañce, bhikkhave, bhikkhu bahulamanuvitakketi anuvicāreti, pahāsi kāmavitakkaŋ, nekkhammavitakkaŋ bahulamakāsi, tassaŋ taŋ nekkhammavitakkāya cittaŋ namati. Abyāpādavitakkañce, bhikkhave …pe… avihiŋsāvitakkañce, bhikkhave, bhikkhu bahulamanuvitakketi anuvicāreti, pahāsi vihiŋsāvitakkaŋ, avihiŋsāvitakkaŋ bahulamakāsi, tassa taŋ avihiŋsāvitakkāya cittaŋ namati. Seyyathāpi, bhikkhave, gimhānaŋ pacchime māse sabbasassesu gāmantasambhatesu gopālako gāvo rakkheyya tassa rukkhamūlagatassa vā abbhokāsagatassa vā satikaraṇīyameva hoti– “etā gāvo” ti. Evamevaŋ kho, bhikkhave, satikaraṇīyameva ahosi– “ete dhammā” ti.

211. ‘Āraddhaŋ kho pana me, bhikkhave, vīriyaŋ ahosi asallīnaŋ, upaṭṭhitā sati asammuṭṭhā passaddho kāyo asāraddho, samāhitaŋ cittaŋ ekaggaŋ. So kho ahaŋ, bhikkhave, vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja vihāsiŋ. Vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja vihāsiŋ. Pītiyā ca virāgā upekkhako ca vihāsiŋ sato ca sampajāno, sukhañca kāyena paṭisaŋvedesiŋ, yaŋ taŋ ariyā ācikkhanti “upekkhako satimā (p. 1.165) sukhavihārī” ti, tatiyaŋ jhānaŋ upasampajja vihāsiŋ. Sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja vihāsiŋ.

212. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte pubbenivāsānussatiñāṇāya cittaŋ abhininnāmesiŋ. So anekavihitaŋ pubbenivāsaŋ anussarāmi. Seyyathidaŋ, ekampi jātiŋ …pe… iti sākāraŋ sa-uddesaŋ anekavihitaŋ pubbenivāsaŋ anussarāmi. Ayaŋ kho me, bhikkhave, rattiyā paṭhame yāme paṭhamā vijjā adhigatā; avijjā vihatā vijjā uppannā; tamo vihato āloko uppanno; yathā taŋ appamattassa ātāpino pahitattassa viharato.

213. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte sattānaŋ cutūpapātañāṇāya cittaŋ abhininnāmesiŋ. So dibbena cakkhunā visuddhena atikkantamānusakena satte passāmi cavamāne upapajjamāne …pe… ime vata bhonto sattā kāyaduccaritena samannāgatā …pe… iti dibbena cakkhunā visuddhena atikkantamānusakena satte passāmi cavamāne upapajjamāne hīne paṇīte suvaṇṇe dubbaṇṇe sugate duggate, yathākammūpage satte pajānāmi. Ayaŋ kho me, bhikkhave, rattiyā majjhime yāme dutiyā vijjā adhigatā; avijjā vihatā vijjā uppannā; tamo vihato āloko uppanno; yathā taŋ appamattassa ātāpino pahitattassa viharato.

214. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte āsavānaŋ khayañāṇāya cittaŋ abhininnāmesiŋ. So “idaŋ dukkhan” ti yathābhūtaŋ abbhaññāsiŋ, “ayaŋ dukkhasamudayo” ti yathābhūtaŋ abbhaññāsiŋ, “ayaŋ dukkhanirodho” ti yathābhūtaŋ abbhaññāsiŋ, “ayaŋ dukkhanirodhagāminī paṭipadā” ti yathābhūtaŋ abbhaññāsiŋ (p. 1.166) “Ime āsavā” ti yathābhūtaŋ abbhaññāsiŋ, “ayaŋ āsavasamudayo” ti yathābhūtaŋ abbhaññāsiŋ, “ayaŋ āsavanirodho” ti yathābhūtaŋ abbhaññāsiŋ, “ayaŋ āsavanirodhagāminī paṭipadā” ti yathābhūtaŋ abbhaññāsiŋ. Tassa me evaŋ jānato evaŋ passato kāmāsavāpi cittaŋ vimuccittha, bhavāsavāpi cittaŋ vimuccittha, avijjāsavāpi cittaŋ vimuccittha, vimuttasmiŋ vimuttamiti ñāṇaŋ ahosi– “khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti abbhaññāsiŋ. Ayaŋ kho me, bhikkhave, rattiyā pacchime yāme tatiyā vijjā adhigatā; avijjā vihatā vijjā uppannā; tamo vihato āloko uppanno; yathā taŋ appamattassa ātāpino pahitattassa viharato.

215. ‘Seyyathāpi, bhikkhave, araññe pavane mahantaŋ ninnaŋ pallalaŋ. Tamenaŋ mahāmigasangho upanissāya vihareyya. Tassa kocideva puriso uppajjeyya anatthakāmo ahitakāmo ayogakkhemakāmo. So yvāssa maggo khemo sovatthiko pītigamanīyo taŋ maggaŋ pidaheyya, vivareyya kummaggaŋ, odaheyya okacaraŋ, ṭhapeyya okacārikaŋ. Evañhi so, bhikkhave, mahāmigasangho aparena samayena anayabyasanaŋ āpajjeyya. Tasseva kho pana, bhikkhave, mahato migasanghassa kocideva puriso uppajjeyya atthakāmo hitakāmo yogakkhemakāmo. So yvāssa maggo khemo sovatthiko pītigamanīyo taŋ maggaŋ vivareyya, pidaheyya kummaggaŋ, ūhaneyya okacaraŋ, nāseyya okacārikaŋ. Evañhi so, bhikkhave, mahāmigasangho aparena samayena vuddhiŋ virūḷhiŋ vepullaŋ āpajjeyya.

‘Upamā kho me ayaŋ, bhikkhave, katā atthassa viññāpanāya Ayaŋ cevettha attho– mahantaŋ ninnaŋ pallalanti kho, bhikkhave, kāmānametaŋ adhivacanaŋ. Mahāmigasanghoti kho, bhikkhave, sattānametaŋ adhivacanaŋ. Puriso anatthakāmo ahitakāmo ayogakkhemakāmoti kho, bhikkhave, mārassetaŋ pāpimato adhivacanaŋ. Kummaggoti kho, bhikkhave, aṭṭhangikassetaŋ micchāmaggassa adhivacanaŋ, seyyathidaŋ– micchādiṭṭhiyā micchāsankappassa micchāvācāya micchākammantassa micchā-ājīvassa micchāvāyāmassa micchāsatiyā micchāsamādhissa. Okacaroti kho, bhikkhave, nandīrāgassetaŋ adhivacanaŋ. Okacārikāti (p. 1.167) kho, bhikkhave, avijjāyetaŋ adhivacanaŋ. Puriso atthakāmo hitakāmo yogakkhemakāmoti kho, bhikkhave, tathāgatassetaŋ adhivacanaŋ arahato sammāsambuddhassa. Khemo maggo sovatthiko pītigamanīyoti kho bhikkhave, ariyassetaŋ aṭṭhangikassa maggassa adhivacanaŋ, seyyathidaŋ– sammādiṭṭhiyā sammāsankappassa sammāvācāya sammākammantassa sammā-ājīvassa sammāvāyāmassa sammāsatiyā sammāsamādhissa.

‘Iti kho, bhikkhave, vivaṭo mayā khemo maggo sovatthiko pītigamanīyo, pihito kummaggo, ūhato okacaro, nāsitā okacārikā. Yaŋ, bhikkhave, satthārā karaṇīyaŋ sāvakānaŋ hitesinā anukampakena anukampaŋ upādāya, kataŋ vo taŋ mayā. Etāni, bhikkhave rukkhamūlāni, etāni suññāgārāni; jhāyatha, bhikkhave, mā pamādattha; mā pacchā vippaṭisārino ahuvattha. Ayaŋ vo amhākaŋ anusāsanī’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Dvedhāvitakkasuttaŋ niṭṭhitaŋ navamaŋ.

10. Vitakkasaṇṭhānasuttaŋ
216. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Adhicittamanuyuttena, bhikkhave, bhikkhunā pañca nimittāni kālena kālaŋ manasi kātabbāni. Katamāni pañca? Idha, bhikkhave, bhikkhuno yaŋ nimittaŋ āgamma yaŋ nimittaŋ manasikaroto uppajjanti pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi, tena, bhikkhave, bhikkhunā tamhā nimittā aññaŋ nimittaŋ manasi kātabbaŋ kusalūpasaŋhitaŋ. Tassa tamhā nimittā aññaŋ nimittaŋ manasikaroto kusalūpasaŋhitaŋ ye pāpakā akusalā (p. 1.168) vitakkā chandūpasaŋhitāpi dosūpasaŋhitāpi mohūpasaŋhitāpi te pahīyanti te abbhatthaŋ gacchanti. Tesaŋ pahānā ajjhattameva cittaŋ santiṭṭhati sannisīdati ekodi hoti samādhiyati. Seyyathāpi, bhikkhave, dakkho palagaṇḍo vā palagaṇḍantevāsī vā sukhumāya āṇiyā oḷārikaŋ āṇiŋ abhinihaneyya abhinīhareyya abhinivatteyya; evameva kho, bhikkhave, bhikkhuno yaŋ nimittaŋ āgamma yaŋ nimittaŋ manasikaroto uppajjanti pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi, tena, bhikkhave, bhikkhunā tamhā nimittā aññaŋ nimittaŋ manasi kātabbaŋ kusalūpasaŋhitaŋ. Tassa tamhā nimittā aññaŋ nimittaŋ manasikaroto kusalūpasaŋhitaŋ ye pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi te pahīyanti te abbhatthaŋ gacchanti. Tesaŋ pahānā ajjhattameva cittaŋ santiṭṭhati sannisīdati ekodi hoti samādhiyati.

217. ‘Tassa ce, bhikkhave, bhikkhuno tamhā nimittā aññaŋ nimittaŋ manasikaroto kusalūpasaŋhitaŋ uppajjanteva pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi, tena, bhikkhave, bhikkhunā tesaŋ vitakkānaŋ ādīnavo upaparikkhitabbo– “itipime vitakkā akusalā, itipime vitakkā sāvajjā, itipime vitakkā dukkhavipākā” ti. Tassa tesaŋ vitakkānaŋ ādīnavaŋ upaparikkhato ye pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi te pahīyanti te abbhatthaŋ gacchanti. Tesaŋ pahānā ajjhattameva cittaŋ santiṭṭhati sannisīdati ekodi hoti samādhiyati. Seyyathāpi, bhikkhave, itthī vā puriso vā daharo yuvā maṇḍanakajātiko ahikuṇapena vā kukkurakuṇapena vā manussakuṇapena vā kaṇṭhe āsattena aṭṭiyeyya harāyeyya jiguccheyya; evameva kho, bhikkhave, tassa ce bhikkhuno tamhāpi nimittā aññaŋ nimittaŋ manasikaroto kusalūpasaŋhitaŋ uppajjanteva pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi, tena, bhikkhave, bhikkhunā tesaŋ vitakkānaŋ ādīnavo upaparikkhitabbo– “itipime vitakkā akusalā, itipime (p. 1.169) vitakkā sāvajjā, itipime vitakkā dukkhavipākā” ti. Tassa tesaŋ vitakkānaŋ ādīnavaŋ upaparikkhato ye pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi te pahīyanti te abbhatthaŋ gacchanti. Tesaŋ pahānā ajjhattameva cittaŋ santiṭṭhati sannisīdati ekodi hoti samādhiyati.

218. ‘Tassa ce, bhikkhave, bhikkhuno tesampi vitakkānaŋ ādīnavaŋ upaparikkhato uppajjanteva pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi, tena, bhikkhave, bhikkhunā tesaŋ vitakkānaŋ asati-amanasikāro āpajjitabbo. Tassa tesaŋ vitakkānaŋ asati-amanasikāraŋ āpajjato ye pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi te pahīyanti te abbhatthaŋ gacchanti. Tesaŋ pahānā ajjhattameva cittaŋ santiṭṭhati sannisīdati ekodi hoti samādhiyati. Seyyathāpi, bhikkhave, cakkhumā puriso āpāthagatānaŋ rūpānaŋ adassanakāmo assa; so nimīleyya vā aññena vā apalokeyya. Evameva kho, bhikkhave, tassa ce bhikkhuno tesampi vitakkānaŋ ādīnavaŋ upaparikkhato uppajjanteva pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi, te pahīyanti te abbhatthaŋ gacchanti. Tesaŋ pahānā ajjhattameva cittaŋ santiṭṭhati sannisīdati ekodi hoti samādhiyati.

219. ‘Tassa ce, bhikkhave, bhikkhuno tesampi vitakkānaŋ asati-amanasikāraŋ āpajjato uppajjanteva pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi, tena, bhikkhave, bhikkhunā tesaŋ vitakkānaŋ vitakkasankhārasaṇṭhānaŋ manasikātabbaŋ. Tassa tesaŋ vitakkānaŋ vitakkasankhārasaṇṭhānaŋ manasikaroto ye pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi te pahīyanti te abbhatthaŋ gacchanti. Tesaŋ pahānā ajjhattameva cittaŋ santiṭṭhati sannisīdati ekodi hoti samādhiyati. Seyyathāpi, bhikkhave, puriso sīghaŋ gaccheyya. Tassa evamassa– “kiŋ nu kho ahaŋ sīghaŋ gacchāmi? Yaŋnūnāhaŋ saṇikaŋ gaccheyyan” ti. So saṇikaŋ gaccheyya. Tassa evamassa– “kiŋ nu kho ahaŋ saṇikaŋ gacchāmi? Yaŋnūnāhaŋ tiṭṭheyyan” ti. So tiṭṭheyya (p. 1.170) Tassa evamassa– “kiŋ nu kho ahaŋ ṭhito? Yaŋnūnāhaŋ nisīdeyyan” ti. So nisīdeyya. Tassa evamassa– “kiŋ nu kho ahaŋ nisinno? Yaŋnūnāhaŋ nipajjeyyan” ti. So nipajjeyya. Evañhi so, bhikkhave, puriso oḷārikaŋ oḷārikaŋ iriyāpathaŋ abhinivajjetvā sukhumaŋ sukhumaŋ iriyāpathaŋ kappeyya. Evameva kho, bhikkhave, tassa ce bhikkhuno tesampi vitakkānaŋ asati-amanasikāraŋ āpajjato uppajjanteva pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi te pahīyanti te abbhatthaŋ gacchanti. Tesaŋ pahānā ajjhattameva cittaŋ santiṭṭhati sannisīdati ekodi hoti samādhiyati.

220. ‘Tassa ce, bhikkhave, bhikkhuno tesampi vitakkānaŋ vitakkasankhārasaṇṭhānaŋ manasikaroto uppajjanteva pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi. Tena, bhikkhave, bhikkhunā dantebhidantamādhāya jivhāya tāluŋ āhacca cetasā cittaŋ abhiniggaṇhitabbaŋ abhinippīḷetabbaŋ abhisantāpetabbaŋ Tassa dantebhidantamādhāya jivhāya tāluŋ āhacca cetasā cittaŋ abhiniggaṇhato abhinippīḷayato abhisantāpayato ye pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi te pahīyanti te abbhatthaŋ gacchanti. Tesaŋ pahānā ajjhattameva cittaŋ santiṭṭhati sannisīdati ekodi hoti samādhiyati. Seyyathāpi, bhikkhave, balavā puriso dubbalataraŋ purisaŋ sīse vā gale vā khandhe vā gahetvā abhiniggaṇheyya abhinippīḷeyya abhisantāpeyya; evameva kho, bhikkhave, tassa ce bhikkhuno tesampi vitakkānaŋ vitakkasankhārasaṇṭhānaŋ manasikaroto uppajjanteva pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi. Tena, bhikkhave, bhikkhunā dantebhidantamādhāya jivhāya tāluŋ āhacca cetasā cittaŋ abhiniggaṇhitabbaŋ abhinippīḷetabbaŋ abhisantāpetabbaŋ. Tassa dantebhidantamādhāya jivhāya tāluŋ āhacca cetasā cittaŋ abhiniggaṇhato abhinippīḷayato abhisantāpayato ye pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi (p. 1.171) te pahīyanti te abbhatthaŋ gacchanti. Tesaŋ pahānā ajjhattameva cittaŋ santiṭṭhati sannisīdati ekodi hoti samādhiyati.

221. ‘Yato kho, bhikkhave, bhikkhuno yaŋ nimittaŋ āgamma yaŋ nimittaŋ manasikaroto uppajjanti pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi, tassa tamhā nimittā aññaŋ nimittaŋ manasikaroto kusalūpasaŋhitaŋ ye pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi te pahīyanti te abbhatthaŋ gacchanti. Tesaŋ pahānā ajjhattameva cittaŋ santiṭṭhati sannisīdati ekodi hoti samādhiyati. Tesampi vitakkānaŋ ādīnavaŋ upaparikkhato ye pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi te pahīyanti te abbhatthaŋ gacchanti. Tesaŋ pahānā ajjhattameva cittaŋ santiṭṭhati sannisīdati ekodi hoti samādhiyati. Tesampi vitakkānaŋ asati-amanasikāraŋ āpajjato ye pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi te pahīyanti te abbhatthaŋ gacchanti. Tesaŋ pahānā ajjhattameva cittaŋ santiṭṭhati sannisīdati ekodi hoti samādhiyati. Tesampi vitakkānaŋ vitakkasankhārasaṇṭhānaŋ manasikaroto ye pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi te pahīyanti te abbhatthaŋ gacchanti. Tesaŋ pahānā ajjhattameva cittaŋ santiṭṭhati sannisīdati ekodi hoti samādhiyati. Dantebhidantamādhāya jivhāya tāluŋ āhacca cetasā cittaŋ abhiniggaṇhato abhinippīḷayato abhisantāpayato ye pāpakā akusalā vitakkā chandūpasaŋhitāpi dosūpasaŋhitāpi mohūpasaŋhitāpi te pahīyanti te abbhatthaŋ gacchanti. Tesaŋ pahānā ajjhattameva cittaŋ santiṭṭhati sannisīdati ekodi hoti samādhiyati. Ayaŋ vuccati, bhikkhave, bhikkhu vasī vitakkapariyāyapathesu. Yaŋ vitakkaŋ ākankhissati taŋ vitakkaŋ vitakkessati, yaŋ vitakkaŋ nākankhissati na taŋ vitakkaŋ vitakkessati. Acchecchi taṇhaŋ, vivattayi saŋyojanaŋ, sammā mānābhisamayā antamakāsi dukkhassā’ ti.

Idamavoca (p. 1.172) bhagavā. Attamanā te bhikkhū bhagavato bhāsitaŋ abhinandunti.

Vitakkasaṇṭhānasuttaŋ niṭṭhitaŋ dasamaŋ.

Sīhanādavaggo niṭṭhito dutiyo.

Tassuddānaŋ–

Cūḷasīhanādalomahaŋsavaro, mahācūḷadukkhakkhandha-anumānikasuttaŋ.

Khilapatthamadhupiṇḍikadvidhāvitakka, pañcanimittakathā puna vaggo.

3. Opammavaggo

1. Kakacūpamasuttaŋ
222. Evaŋ (p. 1.173) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena āyasmā moḷiyaphagguno bhikkhunīhi saddhiŋ ativelaŋ saŋsaṭṭho viharati. Evaŋ saŋsaṭṭho āyasmā moḷiyaphagguno bhikkhunīhi saddhiŋ viharati – sace koci bhikkhu āyasmato moḷiyaphaggunassa sammukhā tāsaŋ bhikkhunīnaŋ avaṇṇaŋ bhāsati, tenāyasmā moḷiyaphagguno kupito anattamano adhikaraṇampi karoti. Sace pana koci bhikkhu tāsaŋ bhikkhunīnaŋ sammukhā āyasmato moḷiyaphaggunassa avaṇṇaŋ bhāsati, tena tā bhikkhuniyo kupitā anattamanā adhikaraṇampi karonti. Evaŋ saŋsaṭṭho āyasmā moḷiyaphagguno bhikkhunīhi saddhiŋ viharati. Atha kho aññataro bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca– ‘āyasmā, bhante, moḷiyaphagguno bhikkhunīhi saddhiŋ ativelaŋ saŋsaṭṭho viharati. Evaŋ saŋsaṭṭho, bhante, āyasmā moḷiyaphagguno bhikkhunīhi saddhiŋ viharati – sace koci bhikkhu āyasmato moḷiyaphaggunassa sammukhā tāsaŋ bhikkhunīnaŋ avaṇṇaŋ bhāsati, tenāyasmā moḷiyaphagguno kupito anattamano adhikaraṇampi karoti. Sace pana koci bhikkhu tāsaŋ bhikkhunīnaŋ sammukhā āyasmato moḷiyaphaggunassa avaṇṇaŋ bhāsati, tena tā bhikkhuniyo kupitā anattamanā adhikaraṇampi karonti. Evaŋ saŋsaṭṭho, bhante, āyasmā moḷiyaphagguno bhikkhunīhi saddhiŋ viharatī’ ti.

223. Atha kho bhagavā aññataraŋ bhikkhuŋ āmantesi – ‘ehi tvaŋ bhikkhu, mama vacanena moḷiyaphaggunaŋ bhikkhuŋ āmantehi– “satthā taŋ, āvuso phagguna, āmantetī”’ ti. ‘Evaŋ bhante’ ti kho so bhikkhu bhagavato paṭissutvā yenāyasmā moḷiyaphagguno tenupasankami; upasankamitvā āyasmantaŋ moḷiyaphaggunaŋ etadavoca– ‘satthā taŋ, āvuso phagguna, āmantetī’ ti. ‘Evamāvuso’ ti kho āyasmā moḷiyaphagguno tassa (p. 1.174) bhikkhuno paṭissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ moḷiyaphaggunaŋ bhagavā etadavoca–

‘Saccaŋ kira tvaŋ, phagguna, bhikkhunīhi saddhiŋ ativelaŋ saŋsaṭṭho viharasi? Evaŋ saŋsaṭṭho kira tvaŋ, phagguna, bhikkhunīhi saddhiŋ viharasi– sace koci bhikkhu tuyhaŋ sammukhā tāsaŋ bhikkhunīnaŋ avaṇṇaŋ bhāsati, tena tvaŋ kupito anattamano adhikaraṇampi karosi. Sace pana koci bhikkhu tāsaŋ bhikkhunīnaŋ sammukhā tuyhaŋ avaṇṇaŋ bhāsati, tena tā bhikkhuniyo kupitā anattamanā adhikaraṇampi karonti. Evaŋ saŋsaṭṭho kira tvaŋ, phagguna, bhikkhunīhi saddhiŋ viharasī’ ti? ‘Evaŋ, bhante’ ti. ‘Nanu tvaŋ, phagguna, kulaputto saddhā agārasmā anagāriyaŋ pabbajito’ ti? ‘Evaŋ, bhante’ ti.

224. ‘Na kho te etaŋ, phagguna, patirūpaŋ kulaputtassa saddhā agārasmā anagāriyaŋ pabbajitassa, yaŋ tvaŋ bhikkhunīhi saddhiŋ ativelaŋ saŋsaṭṭho vihareyyāsi. Tasmātiha, phagguna, tava cepi koci sammukhā tāsaŋ bhikkhunīnaŋ avaṇṇaŋ bhāseyya, tatrāpi tvaŋ, phagguna, ye gehasitā chandā ye gehasitā vitakkā te pajaheyyāsi. Tatrāpi te, phagguna, evaŋ sikkhitabbaŋ– “na ceva me cittaŋ vipariṇataŋ bhavissati, na ca pāpikaŋ vācaŋ nicchāressāmi, hitānukampī ca viharissāmi mettacitto, na dosantaro” ti. Evañhi te, phagguna, sikkhitabbaŋ.

‘Tasmātiha, phagguna, tava cepi koci sammukhā tāsaŋ bhikkhunīnaŋ pāṇinā pahāraŋ dadeyya, leḍḍunā pahāraŋ dadeyya, daṇḍena pahāraŋ dadeyya, satthena pahāraŋ dadeyya. Tatrāpi tvaŋ, phagguna, ye gehasitā chandā ye gehasitā vitakkā te pajaheyyāsi. Tatrāpi te, phagguna, evaŋ sikkhitabbaŋ “na ceva me cittaŋ vipariṇataŋ bhavissati, na ca pāpikaŋ vācaŋ nicchāressāmi, hitānukampī ca viharissāmi mettacitto, na dosantaro” ti. Evañhi te, phagguna, sikkhitabbaŋ.

‘Tasmātiha, phagguna, tava cepi koci sammukhā avaṇṇaŋ bhāseyya, tatrāpi tvaŋ, phagguna ye gehasitā chandā ye gehasitā vitakkā te (p. 1.175) pajaheyyāsi. Tatrāpi te, phagguna, evaŋ sikkhitabbaŋ “na ceva me cittaŋ vipariṇataŋ bhavissati, na ca pāpikaŋ vācaŋ nicchāressāmi, hitānukampī ca viharissāmi mettacitto, na dosantaro” ti. Evañhi te, phagguna, sikkhitabbaŋ.

‘Tasmātiha, phagguna, tava cepi koci pāṇinā pahāraŋ dadeyya, leḍḍunā pahāraŋ dadeyya, daṇḍena pahāraŋ dadeyya, satthena pahāraŋ dadeyya, tatrāpi tvaŋ, phagguna, ye gehasitā chandā ye gehasitā vitakkā te pajaheyyāsi. Tatrāpi te, phagguna, evaŋ sikkhitabbaŋ “na ceva me cittaŋ vipariṇataŋ bhavissati, na ca pāpikaŋ vācaŋ nicchāressāmi, hitānukampī ca viharissāmi mettacitto, na dosantaro” ti. Evañhi te, phagguna, sikkhitabban’ ti.

225. Atha kho bhagavā bhikkhū āmantesi– ‘ārādhayiŋsu vata me, bhikkhave, bhikkhū ekaŋ samayaŋ cittaŋ. Idhāhaŋ, bhikkhave, bhikkhū āmantesiŋ– ahaŋ kho, bhikkhave, ekāsanabhojanaŋ bhuñjāmi. Ekāsanabhojanaŋ kho ahaŋ, bhikkhave, bhuñjamāno appābādhatañca sañjānāmi appātankatañca lahuṭṭhānañca balañca phāsuvihārañca. Etha tumhepi, bhikkhave, ekāsanabhojanaŋ bhuñjatha. Ekāsanabhojanaŋ kho, bhikkhave, tumhepi bhuñjamānā appābādhatañca sañjānissatha appātankatañca lahuṭṭhānañca balañca phāsuvihārañcāti. Na me, bhikkhave, tesu bhikkhūsu anusāsanī karaṇīyā ahosi; satuppādakaraṇīyameva me, bhikkhave, tesu bhikkhūsu ahosi.

‘Seyyathāpi, bhikkhave, subhūmiyaŋ catumahāpathe ājaññaratho yutto assa ṭhito odhastapatodo. Tamenaŋ dakkho yoggācariyo assadammasārathi abhiruhitvā, vāmena hatthena rasmiyo gahetvā, dakkhiṇena hatthena patodaŋ gahetvā, yenicchakaŋ yadicchakaŋ sāreyyapi paccāsāreyyapi. Evameva kho, bhikkhave, na me tesu bhikkhūsu anusāsanī karaṇīyā ahosi, satuppādakaraṇīyameva me, bhikkhave, tesu bhikkhūsu ahosi. Tasmātiha, bhikkhave, tumhepi akusalaŋ pajahatha, kusalesu dhammesu āyogaŋ karotha. Evañhi tumhepi imasmiŋ dhammavinaye vuddhiŋ virūḷhiŋ vepullaŋ āpajjissatha.

‘Seyyathāpi (p. 1.176) bhikkhave, gāmassa vā nigamassa vā avidūre mahantaŋ sālavanaŋ. Tañcassa eḷaṇḍehi sañchannaŋ. Tassa kocideva puriso uppajjeyya atthakāmo hitakāmo yogakkhemakāmo. So yā tā sālalaṭṭhiyo kuṭilā ojāpaharaṇiyo tā chetvā bahiddhā nīhareyya, antovanaŋ suvisodhitaŋ visodheyya. Yā pana tā sālalaṭṭhiyo ujukā sujātā tā sammā parihareyya. Evañhetaŋ, bhikkhave, sālavanaŋ aparena samayena vuddhiŋ virūḷhiŋ vepullaŋ āpajjeyya. Evameva kho, bhikkhave, tumhepi akusalaŋ pajahatha, kusalesu dhammesu āyogaŋ karotha. Evañhi tumhepi imasmiŋ dhammavinaye vuddhiŋ virūḷhiŋ vepullaŋ āpajjissatha.

226. ‘Bhūtapubbaŋ, bhikkhave, imissāyeva sāvatthiyā vedehikā nāma gahapatānī ahosi. Vedehikāya, bhikkhave, gahapatāniyā evaŋ kalyāṇo kittisaddo abbhuggato– “soratā vedehikā gahapatānī, nivātā vedehikā gahapatānī, upasantā vedehikā gahapatānī” ti. Vedehikāya kho pana, bhikkhave, gahapatāniyā kāḷī nāma dāsī ahosi dakkhā analasā susaŋvihitakammantā.

‘Atha kho, bhikkhave, kāḷiyā dāsiyā etadahosi– “mayhaŋ kho ayyāya evaŋ kalyāṇo kittisaddo abbhuggato– ‘soratā vedehikā gahapatānī, nivātā vedehikā gahapatānī, upasantā vedehikā gahapatānī’ ti. Kiŋ nu kho me ayyā santaŋyeva nu kho ajjhattaŋ kopaŋ na pātukaroti udāhu asantaŋ udāhu mayhamevete kammantā susaŋvihitā yena me ayyā santaŋyeva ajjhattaŋ kopaŋ na pātukaroti, no asantaŋ? Yaŋnūnāhaŋ ayyaŋ vīmaŋseyyan” ti. Atha kho, bhikkhave, kāḷī dāsī divā uṭṭhāsi. Atha kho, bhikkhave, vedehikā gahapatānī kāḷiŋ dāsiŋ etadavoca– “he je kāḷī” ti. “Kiŋ, ayye” ti? “Kiŋ, je, divā uṭṭhāsī” ti? “Na khvayye, kiñcī” ti. “No vata re kiñci, pāpi dāsi, divā uṭṭhāsī” ti kupitā anattamanā bhākuṭiŋ akāsi. Atha kho, bhikkhave, kāḷiyā dāsiyā (p. 1.177) etadahosi– “santaŋyeva kho me ayyā ajjhattaŋ kopaŋ na pātukaroti, no asantaŋ; mayhamevete kammantā susaŋvihitā, yena me ayyā santaŋyeva ajjhattaŋ kopaŋ na pātukaroti, no asantaŋ. Yaŋnūnāhaŋ bhiyyosomattāya ayyaŋ vīmaŋseyyan”’ ti.

‘Atha kho, bhikkhave, kāḷī dāsī divātaraŋyeva uṭṭhāsi. Atha kho, bhikkhave, vedehikā gahapatānī kāḷiŋ dāsiŋ etadavoca– “he je, kāḷī” ti. “Kiŋ, ayye” ti? “Kiŋ, je, divātaraŋ uṭṭhāsī” ti? “Na khvayye, kiñcī” ti. “No vata re kiñci, pāpi dāsi, divātaraŋ uṭṭhāsī” ti kupitā anattamanā anattamanavācaŋ nicchāresi. Atha kho, bhikkhave, kāḷiyā dāsiyā etadahosi– “santaŋyeva kho me ayyā ajjhattaŋ kopaŋ na pātukaroti, no asantaŋ. Mayhamevete kammantā susaŋvihitā, yena me ayyā santaŋyeva ajjhattaŋ kopaŋ na pātukaroti, no asantaŋ. Yaŋnūnāhaŋ bhiyyosomattāya ayyaŋ vīmaŋseyyan” ti.

‘Atha kho, bhikkhave, kāḷī dāsī divātaraŋyeva uṭṭhāsi. Atha kho, bhikkhave, vedehikā gahapatānī kāḷiŋ dāsiŋ etadavoca “he je, kāḷī” ti. “Kiŋ, ayye” ti? “Kiŋ, je, divā uṭṭhāsī” ti? “Na khvayye, kiñcī” ti. “No vata re kiñci, pāpi dāsi, divā uṭṭhāsī” ti kupitā anattamanā aggaḷasūciŋ gahetvā sīse pahāraŋ adāsi, sīsaŋ vobhindi . Atha kho, bhikkhave, kāḷī dāsī bhinnena sīsena lohitena galantena paṭivissakānaŋ ujjhāpesi– “passathayye, soratāya kammaŋ; passathayye, nivātāya kammaŋ, passathayye, upasantāya kammaŋ! Kathañhi nāma ekadāsikāya divā uṭṭhāsīti kupitā anattamanā aggaḷasūciŋ gahetvā sīse pahāraŋ dassati, sīsaŋ vobhindissatī” ti.

‘Atha kho, bhikkhave, vedehikāya gahapatāniyā aparena samayena evaŋ pāpako kittisaddo abbhuggacchi– “caṇḍī vedehikā gahapatānī, anivātā vedehikā gahapatānī, anupasantā vedehikā gahapatānī” ti.

‘Evameva kho, bhikkhave, idhekacco bhikkhu tāvadeva soratasorato hoti nivātanivāto hoti upasantūpasanto hoti yāva na amanāpā vacanapathā phusanti. Yato ca, bhikkhave, bhikkhuŋ (p. 1.178) amanāpā vacanapathā phusanti, atha bhikkhu “sorato” ti veditabbo, “nivāto” ti veditabbo, “upasanto” ti veditabbo. Nāhaŋ taŋ, bhikkhave, bhikkhuŋ “suvaco” ti vadāmi yo cīvarapiṇḍapātasenāsanagilānappaccayabhesajjaparikkhārahetu suvaco hoti, sovacassataŋ āpajjati. Taŋ kissa hetu? Tañhi so, bhikkhave, bhikkhu cīvarapiṇḍapātasenāsanagilānappaccayabhesajjaparikkhāraŋ alabhamāno na suvaco hoti, na sovacassataŋ āpajjati. Yo ca kho, bhikkhave, bhikkhu dhammaŋyeva sakkaronto, dhammaŋ garuŋ karonto, dhammaŋ mānento, dhammaŋ pūjento, dhammaŋ apacāyamāno suvaco hoti, sovacassataŋ āpajjati, tamahaŋ “suvaco” ti vadāmi. Tasmātiha, bhikkhave, “dhammaŋyeva sakkarontā, dhammaŋ garuŋ karontā, dhammaŋ mānentā, dhammaŋ pūjentā, dhammaŋ apacāyamānā suvacā bhavissāma, sovacassataŋ āpajjissāmā” ti. Evañhi vo, bhikkhave, sikkhitabbaŋ.

227. ‘Pañcime, bhikkhave, vacanapathā yehi vo pare vadamānā vadeyyuŋ– kālena vā akālena vā; bhūtena vā abhūtena vā; saṇhena vā pharusena vā; atthasaŋhitena vā anatthasaŋhitena vā; mettacittā vā dosantarā vā. Kālena vā, bhikkhave, pare vadamānā vadeyyuŋ akālena vā; bhūtena vā, bhikkhave, pare vadamānā vadeyyuŋ abhūtena vā; saṇhena vā, bhikkhave, pare vadamānā vadeyyuŋ pharusena vā; atthasaŋhitena vā, bhikkhave, pare vadamānā vadeyyuŋ anatthasaŋhitena vā mettacittā vā, bhikkhave, pare vadamānā vadeyyuŋ dosantarā vā. Tatrāpi vo, bhikkhave, evaŋ sikkhitabbaŋ– “na ceva no cittaŋ vipariṇataŋ bhavissati, na ca pāpikaŋ vācaŋ nicchāressāma, hitānukampī ca viharissāma mettacittā, na dosantarā. Tañca puggalaŋ mettāsahagatena cetasā pharitvā viharissāma, tadārammaṇañca sabbāvantaŋ lokaŋ mettāsahagatena cittena vipulena mahaggatena appamāṇena averena abyābajjhena pharitvā viharissāmā” ti. Evañhi vo, bhikkhave, sikkhitabbaŋ.

228. ‘Seyyathāpi, bhikkhave, puriso āgaccheyya kudālapiṭakaŋ ādāya. So evaŋ vadeyya– “ahaŋ imaŋ mahāpathaviŋ apathaviŋ karissāmī” ti (p. 1.179) So tatra tatra vikhaṇeyya, tatra tatra vikireyya, tatra tatra oṭṭhubheyya, tatra tatra omutteyya– “apathavī bhavasi, apathavī bhavasī” ti. Taŋ kiŋ maññatha, bhikkhave, api nu so puriso imaŋ mahāpathaviŋ apathaviŋ kareyyā’ ti? ‘No hetaŋ, bhante’. ‘Taŋ kissa hetu’? ‘Ayañhi, bhante, mahāpathavī gambhīrā appameyyā. Sā na sukarā apathavī kātuŋ; yāvadeva ca pana so puriso kilamathassa vighātassa bhāgī assā’ ti. ‘Evameva kho, bhikkhave, pañcime vacanapathā yehi vo pare vadamānā vadeyyuŋ– kālena vā akālena vā; bhūtena vā abhūtena vā; saṇhena vā pharusena vā; atthasaŋhitena vā anatthasaŋhitena vā; mettacittā vā dosantarā vā. Kālena vā bhikkhave, pare vadamānā vadeyyuŋ akālena vā; bhūtena vā bhikkhave, pare vadamānā vadeyyuŋ abhūtena vā; saṇhena vā, bhikkhave, pare vadamānā vadeyyuŋ pharusena vā; atthasaŋhitena vā, bhikkhave, pare vadamānā vadeyyuŋ anatthasaŋhitena vā; mettacittā vā, bhikkhave, pare vadamānā vadeyyuŋ dosantarā vā. Tatrāpi vo, bhikkhave, evaŋ sikkhitabbaŋ– “na ceva no cittaŋ vipariṇataŋ bhavissati, na ca pāpikaŋ vācaŋ nicchāressāma, hitānukampī ca viharissāma mettacittā na dosantarā. Tañca puggalaŋ mettāsahagatena cetasā pharitvā viharissāma, tadārammaṇañca sabbāvantaŋ lokaŋ pathavisamena cetasā vipulena mahaggatena appamāṇena averena abyābajjhena pharitvā viharissāmā” ti. Evañhi vo, bhikkhave, sikkhitabbaŋ.

229. ‘Seyyathāpi, bhikkhave, puriso āgaccheyya lākhaŋ vā haliddiŋ vā nīlaŋ vā mañjiṭṭhaŋ vā ādāya. So evaŋ vadeyya– “ahaŋ imasmiŋ ākāse rūpaŋ likhissāmi, rūpapātubhāvaŋ karissāmī” ti. Taŋ kiŋ maññatha, bhikkhave, api nu so puriso imasmiŋ ākāse rūpaŋ likheyya, rūpapātubhāvaŋ kareyyā’ ti? ‘No hetaŋ, bhante’. ‘Taŋ kissa hetu’? ‘Ayañhi, bhante, ākāso arūpī anidassano. Tattha na sukaraŋ rūpaŋ likhituŋ, rūpapātubhāvaŋ kātuŋ; yāvadeva ca pana so puriso kilamathassa vighātassa bhāgī assā’ ti. ‘Evameva kho, bhikkhave, pañcime vacanapathā yehi vo pare vadamānā vadeyyuŋ kālena vā akālena vā …pe… “na ceva… tadārammaṇañca (p. 1.180) sabbāvantaŋ lokaŋ ākāsasamena cetasā vipulena mahaggatena appamāṇena averena abyābajjhena pharitvā viharissāmā” ti. Evañhi vo, bhikkhave, sikkhitabbaŋ.

230. ‘Seyyathāpi, bhikkhave, puriso āgaccheyya ādittaŋ tiṇukkaŋ ādāya. So evaŋ vadeyya– “ahaŋ imāya ādittāya tiṇukkāya gangaŋ nadiŋ santāpessāmi saŋparitāpessāmī” ti. Taŋ kiŋ maññatha, bhikkhave, api nu so puriso ādittāya tiṇukkāya gangaŋ nadiŋ santāpeyya saŋparitāpeyyā’ ti? ‘No hetaŋ, bhante’. ‘Taŋ kissa hetu’? ‘Gangā hi, bhante, nadī gambhīrā appameyyā. Sā na sukarā ādittāya tiṇukkāya santāpetuŋ saŋparitāpetuŋ; yāvadeva ca pana so puriso kilamathassa vighātassa bhāgī assā’ ti. ‘Evameva kho, bhikkhave, pañcime vacanapathā yehi vo pare vadamānā vadeyyuŋ kālena vā akālena vā …pe… “na ceva… tadārammaṇañca sabbāvantaŋ lokaŋ gangāsamena cetasā vipulena mahaggatena appamāṇena averena abyābajjhena pharitvā viharissāmā’ ti. Evañhi vo, bhikkhave, sikkhitabbaŋ.

231. ‘Seyyathāpi, bhikkhave, biḷārabhastā madditā sumadditā suparimadditā, mudukā tūlinī chinnasassarā chinnabhabbharā. Atha puriso āgaccheyya kaṭṭhaŋ vā kathalaŋ vā ādāya. So evaŋ vadeyya– “ahaŋ imaŋ biḷārabhastaŋ madditaŋ sumadditaŋ suparimadditaŋ, mudukaŋ tūliniŋ, chinnasassaraŋ chinnabhabbharaŋ kaṭṭhena vā kathalena vā sarasaraŋ karissāmi bharabharaŋ karissāmī” ti Taŋ kiŋ maññatha, bhikkhave, api nu so puriso amuŋ biḷārabhastaŋ madditaŋ sumadditaŋ suparimadditaŋ, mudukaŋ tūliniŋ, chinnasassaraŋ chinnabhabbharaŋ kaṭṭhena vā kathalena vā sarasaraŋ kareyya, bharabharaŋ kareyyā’ ti? ‘No hetaŋ, bhante’. ‘Taŋ kissa hetu’? ‘Amu hi, bhante, biḷārabhastā madditā sumadditā suparimadditā, mudukā tūlinī, chinnasassarā chinnabhabbharā. Sā na sukarā kaṭṭhena vā kathalena vā sarasaraŋ kātuŋ bharabharaŋ kātuŋ; yāvadeva ca pana so puriso kilamathassa vighātassa bhāgī assā’ ti. ‘Evameva kho, bhikkhave, pañcime vacanapathā yehi vo pare vadamānā vadeyyuŋ kālena vā akālena vā; bhūtena vā abhūtena vā; saṇhena (p. 1.181) vā pharusena vā; atthasaŋhitena vā anatthasaŋhitena vā; mettacittā vā dosantarā vā. Kālena vā bhikkhave pare vadamānā vadeyyuŋ akālena vā; bhūtena vā, bhikkhave, pare vadamānā vadeyyuŋ abhūtena vā; saṇhena vā, bhikkhave, pare vadamānā vadeyyuŋ pharusena vā; atthasaŋhitena vā, bhikkhave, pare vadamānā vadeyyuŋ anatthasaŋhitena vā; mettacittā vā, bhikkhave, pare vadamānā vadeyyuŋ dosantarā vā. Tatrāpi vo, bhikkhave, evaŋ sikkhitabbaŋ– “na ceva no cittaŋ vipariṇataŋ bhavissati, na ca pāpikaŋ vācaŋ nicchāressāma hitānukampī ca viharissāma mettacittā na dosantarā. Tañca puggalaŋ mettāsahagatena cetasā pharitvā viharissāma, tadārammaṇañca sabbāvantaŋ lokaŋ biḷārabhastāsamena cetasā vipulena mahaggatena appamāṇena averena abyābajjhena pharitvā viharissāmā” ti. Evañhi vo, bhikkhave, sikkhitabbaŋ.

232. ‘Ubhatodaṇḍakena cepi, bhikkhave, kakacena corā ocarakā angamangāni okanteyyuŋ, tatrāpi yo mano padūseyya, na me so tena sāsanakaro. Tatrāpi vo, bhikkhave evaŋ sikkhitabbaŋ– “na ceva no cittaŋ vipariṇataŋ bhavissati, na ca pāpikaŋ vācaŋ nicchāressāma, hitānukampī ca viharissāma mettacittā na dosantarā. Tañca puggalaŋ mettāsahagatena cetasā pharitvā viharissāma tadārammaṇañca sabbāvantaŋ lokaŋ mettāsahagatena cetasā vipulena mahaggatena appamāṇena averena abyābajjhena pharitvā viharissāmā” ti. Evañhi vo, bhikkhave, sikkhitabbaŋ.

233. ‘Imañca tumhe, bhikkhave, kakacūpamaŋ ovādaŋ abhikkhaṇaŋ manasi kareyyātha. Passatha no tumhe, bhikkhave, taŋ vacanapathaŋ, aṇuŋ vā thūlaŋ vā, yaŋ tumhe nādhivāseyyāthā’ ti? ‘No hetaŋ, bhante’. ‘Tasmātiha, bhikkhave, imaŋ kakacūpamaŋ ovādaŋ abhikkhaṇaŋ manasikarotha. Taŋ vo bhavissati dīgharattaŋ hitāya sukhāyā’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Kakacūpamasuttaŋ niṭṭhitaŋ paṭhamaŋ.

2. Alagaddūpamasuttaŋ
234. Evaŋ (p. 1.182) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena ariṭṭhassa nāma bhikkhuno gaddhabādhipubbassa evarūpaŋ pāpakaŋ diṭṭhigataŋ uppannaŋ hoti– ‘tathāhaŋ bhagavatā dhammaŋ desitaŋ ājānāmi yathā yeme antarāyikā dhammā vuttā bhagavatā te paṭisevato nālaŋ antarāyāyā’ ti. Assosuŋ kho sambahulā bhikkhū – ‘ariṭṭhassa kira nāma bhikkhuno gaddhabādhipubbassa evarūpaŋ pāpakaŋ diṭṭhigataŋ uppannaŋ– “tathāhaŋ bhagavatā dhammaŋ desitaŋ ājānāmi yathā yeme antarāyikā dhammā vuttā bhagavatā te paṭisevato nālaŋ antarāyāyā”’ ti. Atha kho te bhikkhū yena ariṭṭho bhikkhu gaddhabādhipubbo tenupasankamiŋsu; upasankamitvā ariṭṭhaŋ bhikkhuŋ gaddhabādhipubbaŋ etadavocuŋ– ‘saccaŋ kira te, āvuso ariṭṭha, evarūpaŋ pāpakaŋ diṭṭhigataŋ uppannaŋ– “tathāhaŋ bhagavatā dhammaŋ desitaŋ ājānāmi yathā yeme antarāyikā dhammā vuttā bhagavatā te paṭisevato nālaŋ antarāyāyā”’ ti. ‘Evaŋbyākho ahaŋ, āvuso, bhagavatā dhammaŋ desitaŋ ājānāmi yathā yeme antarāyikā dhammā vuttā bhagavatā te paṭisevato nālaŋ antarāyāyā’ ti.

Atha kho tepi bhikkhū ariṭṭhaŋ bhikkhuŋ gaddhabādhipubbaŋ etasmā pāpakā diṭṭhigatā vivecetukāmā samanuyuñjanti samanugāhanti samanubhāsanti– ‘mā hevaŋ, āvuso ariṭṭha, avaca, mā bhagavantaŋ abbhācikkhi; na hi sādhu bhagavato abbhakkhānaŋ, na hi bhagavā evaŋ vadeyya. Anekapariyāyenāvuso ariṭṭha, antarāyikā dhammā antarāyikā vuttā bhagavatā, alañca pana te paṭisevato antarāyāya. Appassādā kāmā vuttā bhagavatā bahudukkhā bahupāyāsā,ādīnavo ettha bhiyyo. Aṭṭhikankalūpamā kāmā vuttā bhagavatā …pe… maŋsapesūpamā kāmā vuttā bhagavatā… tiṇukkūpamā kāmā vuttā bhagavatā… angārakāsūpamā kāmā vuttā bhagavatā… supinakūpamā kāmā vuttā bhagavatā… yācitakūpamā kāmā vuttā bhagavatā… rukkhaphalūpamā kāmā vuttā bhagavatā… asisūnūpamā kāmā vuttā bhagavatā… sattisūlūpamā kāmā vuttā bhagavatā… sappasirūpamā kāmā vuttā (p. 1.183) bhagavatā bahudukkhā bahupāyāsā, ādīnavo ettha bhiyyo’ ti. Evampi kho ariṭṭho bhikkhu gaddhabādhipubbo tehi bhikkhūhi samanuyuñjiyamāno samanugāhiyamāno samanubhāsiyamāno tadeva pāpakaŋ diṭṭhigataŋ thāmasā parāmāsā abhinivissa voharati– ‘evaŋbyākho ahaŋ, āvuso, bhagavatā dhammaŋ desitaŋ ājānāmi yathā yeme antarāyikā dhammā vuttā bhagavatā te paṭisevato nālaŋ antarāyāyā’ ti.

235. Yato kho te bhikkhū nāsakkhiŋsu ariṭṭhaŋ bhikkhuŋ gaddhabādhipubbaŋ etasmā pāpakā diṭṭhigatā vivecetuŋ, atha kho te bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘ariṭṭhassa nāma, bhante, bhikkhuno gaddhabādhipubbassa evarūpaŋ pāpakaŋ diṭṭhigataŋ uppannaŋ– “tathāhaŋ bhagavatā dhammaŋ desitaŋ ājānāmi yathā yeme antarāyikā dhammā vuttā bhagavatā te paṭisevato nālaŋ antarāyāyā” ti. Assumha kho mayaŋ, bhante– “ariṭṭhassa kira nāma bhikkhuno gaddhabādhipubbassa evarūpaŋ pāpakaŋ diṭṭhigataŋ uppannaŋ– tathāhaŋ bhagavatā dhammaŋ desitaŋ ājānāmi yathā yeme antarāyikā dhammā vuttā bhagavatā te paṭisevato nālaŋ antarāyāyā” ti. Atha kho mayaŋ, bhante, yena ariṭṭho bhikkhu gaddhabādhipubbo tenupasankamimha; upasankamitvā ariṭṭhaŋ bhikkhuŋ gaddhabādhipubbaŋ etadavocumha– “saccaŋ kira te, āvuso ariṭṭha, evarūpaŋ pāpakaŋ diṭṭhigataŋ uppannaŋ– tathāhaŋ bhagavatā dhammaŋ desitaŋ ājānāmi yathā yeme antarāyikā dhammā vuttā bhagavatā te paṭisevato nālaŋ antarāyāyā” ti?

‘Evaŋ vutte, bhante, ariṭṭho bhikkhu gaddhabādhipubbo amhe etadavoca– “evaŋbyākho ahaŋ, āvuso, bhagavatā dhammaŋ desitaŋ ājānāmi yathā yeme antarāyikā dhammā vuttā bhagavatā te paṭisevato nālaŋ antarāyāyā” ti. Atha kho mayaŋ, bhante, ariṭṭhaŋ bhikkhuŋ gaddhabādhipubbaŋ etasmā pāpakā diṭṭhigatā vivecetukāmā samanuyuñjimha samanugāhimha samanubhāsimha “mā hevaŋ, āvuso ariṭṭha, avaca, mā bhagavantaŋ abbhācikkhi; na hi sādhu bhagavato abbhakkhānaŋ (p. 1.184) na hi bhagavā evaŋ vadeyya. Anekapariyāyenāvuso ariṭṭha, antarāyikā dhammā antarāyikā vuttā bhagavatā, alañca pana te paṭisevato antarāyāya. Appassādā kāmā vuttā bhagavatā bahudukkhā bahupāyāsā, ādīnavo ettha bhiyyo. Aṭṭhikankalūpamā kāmā vuttā bhagavatā …pe… sappasirūpamā kāmā vuttā bhagavatā bahudukkhā bahupāyāsā, ādīnavo ettha bhiyyo” ti. Evampi kho, bhante, ariṭṭho bhikkhu gaddhabādhipubbo amhehi samanuyuñjiyamāno samanugāhiyamāno samanubhāsiyamāno tadeva pāpakaŋ diṭṭhigataŋ thāmasā parāmāsā abhinivissa voharati– “evaŋbyākho ahaŋ, āvuso, bhagavatā dhammaŋ desitaŋ ājānāmi yathā yeme antarāyikā dhammā vuttā bhagavatā te paṭisevato nālaŋ antarāyāyā” ti. Yato kho mayaŋ, bhante, nāsakkhimha ariṭṭhaŋ bhikkhuŋ gaddhabādhipubbaŋ etasmā pāpakā diṭṭhigatā vivecetuŋ, atha mayaŋ etamatthaŋ bhagavato ārocemā’ ti.

236. Atha kho bhagavā aññataraŋ bhikkhuŋ āmantesi – ‘ehi tvaŋ, bhikkhu, mama vacanena ariṭṭhaŋ bhikkhuŋ gaddhabādhipubbaŋ āmantehi– “satthā taŋ, āvuso ariṭṭha, āmantetī”’ ti. ‘Evaŋ bhante’ ti kho so bhikkhu bhagavato paṭissutvā, yena ariṭṭho bhikkhu gaddhabādhipubbo tenupasankami; upasankamitvā ariṭṭhaŋ bhikkhuŋ gaddhabādhipubbaŋ etadavoca– ‘satthā taŋ, āvuso ariṭṭha, āmantetī’ ti. ‘Evamāvuso’ ti kho ariṭṭho bhikkhu gaddhabādhipubbo tassa bhikkhuno paṭissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho ariṭṭhaŋ bhikkhuŋ gaddhabādhipubbaŋ bhagavā etadavoca– ‘saccaŋ kira te, ariṭṭha, evarūpaŋ pāpakaŋ diṭṭhigataŋ uppannaŋ– “tathāhaŋ bhagavatā dhammaŋ desitaŋ ājānāmi yathā yeme antarāyikā dhammā vuttā bhagavatā te paṭisevato nālaŋ antarāyāyā”’ ti?

‘Evaŋbyākho ahaŋ, bhante, bhagavatā dhammaŋ desitaŋ ājānāmi – “yathā yeme antarāyikā dhammā vuttā bhagavatā te paṭisevato nālaŋ antarāyāyā”’ ti. ‘Kassa kho nāma tvaŋ, moghapurisa, mayā evaŋ dhammaŋ desitaŋ ājānāsi? Nanu mayā, moghapurisa, anekapariyāyena antarāyikā dhammā antarāyikā vuttā? Alañca pana te paṭisevato antarāyāya. Appassādā kāmā vuttā mayā, bahudukkhā bahupāyāsā, ādīnavo ettha bhiyyo. Aṭṭhikankalūpamā kāmā vuttā mayā… maŋsapesūpamā (p. 1.185) kāmā vuttā mayā… tiṇukkūpamā kāmā vuttā mayā… angārakāsūpamā kāmā vuttā mayā… supinakūpamā kāmā vuttā mayā… yācitakūpamā kāmā vuttā mayā… rukkhaphalūpamā kāmā vuttā mayā… asisūnūpamā kāmā vuttā mayā… sattisūlūpamā kāmā vuttā mayā… sappasirūpamā kāmā vuttā mayā, bahudukkhā bahupāyāsā, ādīnavo ettha bhiyyo. Atha ca pana tvaŋ, moghapurisa, attanā duggahitena amhe ceva abbhācikkhasi, attānañca khanasi, bahuñca apuññaŋ pasavasi. Tañhi te, moghapurisa, bhavissati dīgharattaŋ ahitāya dukkhāyā’ ti.

Atha kho bhagavā bhikkhū āmantesi– ‘taŋ kiŋ maññatha, bhikkhave, api nāyaŋ ariṭṭho bhikkhu gaddhabādhipubbo usmīkatopi imasmiŋ dhammavinaye’ ti? ‘Kiñhi siyā, bhante; no hetaŋ, bhante’ ti. Evaŋ vutte, ariṭṭho bhikkhu gaddhabādhipubbo tuṇhībhūto mankubhūto pattakkhandho adhomukho pajjhāyanto appaṭibhāno nisīdi. Atha kho bhagavā ariṭṭhaŋ bhikkhuŋ gaddhabādhipubbaŋ tuṇhībhūtaŋ mankubhūtaŋ pattakkhandhaŋ adhomukhaŋ pajjhāyantaŋ appaṭibhānaŋ viditvā ariṭṭhaŋ bhikkhuŋ gaddhabādhipubbaŋ etadavoca– ‘paññāyissasi kho tvaŋ, moghapurisa, etena sakena pāpakena diṭṭhigatena. Idhāhaŋ bhikkhū paṭipucchissāmī’ ti.

237. Atha kho bhagavā bhikkhū āmantesi– ‘tumhepi me, bhikkhave evaŋ dhammaŋ desitaŋ ājānātha yathāyaŋ ariṭṭho bhikkhu gaddhabādhipubbo attanā duggahitena amhe ceva abbhācikkhati, attānañca khanati, bahuñca apuññaŋ pasavatī’ ti? ‘No hetaŋ, bhante. Anekapariyāyena hi no, bhante, antarāyikā dhammā antarāyikā vuttā bhagavatā; alañca pana te paṭisevato antarāyāya. Appassādā kāmā vuttā bhagavatā bahudukkhā bahupāyāsā, ādīnavo ettha bhiyyo. Aṭṭhikankalūpamā kāmā vuttā bhagavatā …pe… sappasirūpamā kāmā vuttā bhagavatā bahudukkhā bahupāyāsā ādīnavo ettha bhiyyo’ ti. ‘Sādhu sādhu, bhikkhave, sādhu, kho me tumhe, bhikkhave, evaŋ dhammaŋ desitaŋ ājānātha. Anekapariyāyena hi kho, bhikkhave, antarāyikā dhammā vuttā mayā, alañca pana te paṭisevato antarāyāya. Appassādā kāmā vuttā mayā (p. 1.186) bahudukkhā bahupāyāsā, ādīnavo ettha bhiyyo. Aṭṭhikankalūpamā kāmā vuttā mayā …pe… sappasirūpamā kāmā vuttā mayā, bahudukkhā bahupāyāsā, ādīnavo ettha bhiyyo. Atha ca panāyaŋ ariṭṭho bhikkhu gaddhabādhipubbo attanā duggahitena amhe ceva abbhācikkhati, attānañca khanati, bahuñca apuññaŋ pasavati. Tañhi tassa moghapurisassa bhavissati dīgharattaŋ ahitāya dukkhāya. So vata, bhikkhave, aññatreva kāmehi aññatra kāmasaññāya aññatra kāmavitakkehi kāme paṭisevissatīti– netaŋ ṭhānaŋ vijjati’.

238. ‘Idha, bhikkhave, ekacce moghapurisā dhammaŋ pariyāpuṇanti– suttaŋ, geyyaŋ, veyyākaraṇaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. Te taŋ dhammaŋ pariyāpuṇitvā tesaŋ dhammānaŋ paññāya atthaŋ na upaparikkhanti. Tesaŋ te dhammā paññāya atthaŋ anupaparikkhataŋ na nijjhānaŋ khamanti. Te upārambhānisaŋsā ceva dhammaŋ pariyāpuṇanti itivādappamokkhānisaŋsā ca. Yassa catthāya dhammaŋ pariyāpuṇanti tañcassa atthaŋ nānubhonti. Tesaŋ te dhammā duggahitā dīgharattaŋ ahitāya dukkhāya saŋvattanti. Taŋ kissa hetu? Duggahitattā, bhikkhave, dhammānaŋ.

‘Seyyathāpi, bhikkhave, puriso alagaddatthiko alagaddagavesī alagaddapariyesanaŋ caramāno. So passeyya mahantaŋ alagaddaŋ. Tamenaŋ bhoge vā nanguṭṭhe vā gaṇheyya. Tassa so alagaddo paṭiparivattitvā hatthe vā bāhāya vā aññatarasmiŋ vā angapaccange ḍaŋseyya . So tatonidānaŋ maraṇaŋ vā nigaccheyya maraṇamattaŋ vā dukkhaŋ. Taŋ kissa hetu? Duggahitattā, bhikkhave, alagaddassa. Evameva kho, bhikkhave, idhekacce moghapurisā dhammaŋ pariyāpuṇanti– suttaŋ, geyyaŋ, veyyākaraṇaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. Te taŋ dhammaŋ pariyāpuṇitvā tesaŋ dhammānaŋ paññāya atthaŋ na upaparikkhanti. Tesaŋ te dhammā paññāya atthaŋ anupaparikkhataŋ na nijjhānaŋ khamanti. Te upārambhānisaŋsā ceva dhammaŋ pariyāpuṇanti itivādappamokkhānisaŋsā ca. Yassa catthāya dhammaŋ pariyāpuṇanti tañcassa atthaŋ nānubhonti. Tesaŋ te dhammā duggahitā dīgharattaŋ ahitāya dukkhāya saŋvattanti. Taŋ kissa hetu? Duggahitattā bhikkhave dhammānaŋ.

239. ‘Idha (p. 1.187) pana, bhikkhave, ekacce kulaputtā dhammaŋ pariyāpuṇanti– suttaŋ, geyyaŋ, veyyākaraṇaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. Te taŋ dhammaŋ pariyāpuṇitvā tesaŋ dhammānaŋ paññāya atthaŋ upaparikkhanti. Tesaŋ te dhammā paññāya atthaŋ upaparikkhataŋ nijjhānaŋ khamanti. Te na ceva upārambhānisaŋsā dhammaŋ pariyāpuṇanti na itivādappamokkhānisaŋsā ca . Yassa catthāya dhammaŋ pariyāpuṇanti tañcassa atthaŋ anubhonti. Tesaŋ te dhammā suggahitā dīgharattaŋ hitāya sukhāya saŋvattanti. Taŋ kissa hetu? Suggahitattā bhikkhave dhammānaŋ.

‘Seyyathāpi, bhikkhave, puriso alagaddatthiko alagaddagavesī alagaddapariyesanaŋ caramāno. So passeyya mahantaŋ alagaddaŋ. Tamenaŋ ajapadena daṇḍena suniggahitaŋ niggaṇheyya. Ajapadena daṇḍena suniggahitaŋ niggahitvā, gīvāya suggahitaŋ gaṇheyya. Kiñcāpi so, bhikkhave alagaddo tassa purisassa hatthaŋ vā bāhaŋ vā aññataraŋ vā angapaccangaŋ bhogehi paliveṭheyya, atha kho so neva tatonidānaŋ maraṇaŋ vā nigaccheyya maraṇamattaŋ vā dukkhaŋ. Taŋ kissa hetu? Suggahitattā, bhikkhave, alagaddassa. Evameva kho, bhikkhave, idhekacce kulaputtā dhammaŋ pariyāpuṇanti– suttaŋ, geyyaŋ, veyyākaraṇaŋ, gāthaŋ, udānaŋ, itivuttakaŋ, jātakaŋ, abbhutadhammaŋ, vedallaŋ. Te taŋ dhammaŋ pariyāpuṇitvā tesaŋ dhammānaŋ paññāya atthaŋ upaparikkhanti. Tesaŋ te dhammā paññāya atthaŋ upaparikkhataŋ nijjhānaŋ khamanti. Te na ceva upārambhānisaŋsā dhammaŋ pariyāpuṇanti, na itivādappamokkhānisaŋsā ca. Yassa catthāya dhammaŋ pariyāpuṇanti, tañcassa atthaŋ anubhonti. Tesaŋ te dhammā suggahitā dīgharattaŋ atthāya hitāya sukhāya saŋvattanti. Taŋ kissa hetu? Suggahitattā, bhikkhave, dhammānaŋ. Tasmātiha, bhikkhave, yassa me bhāsitassa atthaŋ ājāneyyātha, tathā naŋ dhāreyyātha. Yassa ca pana me bhāsitassa atthaŋ na ājāneyyātha, ahaŋ vo tattha paṭipucchitabbo, ye vā panāssu viyattā bhikkhū.

240. ‘Kullūpamaŋ vo, bhikkhave, dhammaŋ desessāmi nittharaṇatthāya, no gahaṇatthāya. Taŋ suṇātha, sādhukaŋ manasikarotha, bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca– ‘seyyathāpi (p. 1.188) bhikkhave, puriso addhānamaggappaṭipanno. So passeyya mahantaŋ udakaṇṇavaŋ, orimaŋ tīraŋ sāsankaŋ sappaṭibhayaŋ, pārimaŋ tīraŋ khemaŋ appaṭibhayaŋ; na cassa nāvā santāraṇī uttarasetu vā apārā pāraŋ gamanāya. Tassa evamassa “ayaŋ kho mahā-udakaṇṇavo, orimaŋ tīraŋ sāsankaŋ sappaṭibhayaŋ, pārimaŋ tīraŋ khemaŋ appaṭibhayaŋ; natthi ca nāvā santāraṇī uttarasetu vā apārā pāraŋ gamanāya. Yaŋnūnāhaŋ tiṇakaṭṭhasākhāpalāsaŋ sankaḍḍhitvā, kullaŋ bandhitvā, taŋ kullaŋ nissāya hatthehi ca pādehi ca vāyamamāno sotthinā pāraŋ uttareyyan” ti. Atha kho so, bhikkhave, puriso tiṇakaṭṭhasākhāpalāsaŋ sankaḍḍhitvā, kullaŋ bandhitvā taŋ kullaŋ nissāya hatthehi ca pādehi ca vāyamamāno sotthinā pāraŋ uttareyya. Tassa purisassa uttiṇṇassa pārangatassa evamassa– “bahukāro kho me ayaŋ kullo; imāhaŋ kullaŋ nissāya hatthehi ca pādehi ca vāyamamāno sotthinā pāraŋ uttiṇṇo. Yaŋnūnāhaŋ imaŋ kullaŋ sīse vā āropetvā khandhe vā uccāretvā yena kāmaŋ pakkameyyan” ti. Taŋ kiŋ maññatha, bhikkhave, api nu so puriso evankārī tasmiŋ kulle kiccakārī assā’ ti? ‘No hetaŋ, bhante’. ‘Kathankārī ca so, bhikkhave, puriso tasmiŋ kulle kiccakārī assa? Idha, bhikkhave, tassa purisassa uttiṇṇassa pārangatassa evamassa – “bahukāro kho me ayaŋ kullo; imāhaŋ kullaŋ nissāya hatthehi ca pādehi ca vāyamamāno sotthinā pāraŋ uttiṇṇo. Yaŋnūnāhaŋ imaŋ kullaŋ thale vā ussādetvā udake vā opilāpetvā yena kāmaŋ pakkameyyan” ti. Evankārī kho so, bhikkhave, puriso tasmiŋ kulle kiccakārī assa. Evameva kho, bhikkhave, kullūpamo mayā dhammo desito nittharaṇatthāya, no gahaṇatthāya. Kullūpamaŋ vo, bhikkhave, dhammaŋ desitaŋ, ājānantehi dhammāpi vo pahātabbā pageva adhammā.

241. ‘Chayimāni, bhikkhave, diṭṭhiṭṭhānāni. Katamāni cha? Idha, bhikkhave, assutavā puthujjano ariyānaŋ adassāvī ariyadhammassa akovido ariyadhamme avinīto, sappurisānaŋ adassāvī sappurisadhammassa akovido sappurisadhamme avinīto, rūpaŋ “etaŋ mama, esohamasmi, eso me attā” ti (p. 1.189) samanupassati; vedanaŋ “etaŋ mama, esohamasmi, eso me attā” ti samanupassati; saññaŋ “etaŋ mama, esohamasmi, eso me attā” ti samanupassati; sankhāre “etaŋ mama, esohamasmi, eso me attā” ti samanupassati; yampi taŋ diṭṭhaŋ sutaŋ mutaŋ viññātaŋ pattaŋ pariyesitaŋ, anuvicaritaŋ manasā tampi “etaŋ mama, esohamasmi, eso me attā” ti samanupassati; yampi taŋ diṭṭhiṭṭhānaŋ– so loko so attā, so pecca bhavissāmi nicco dhuvo sassato avipariṇāmadhammo sassatisamaŋ tatheva ṭhassāmīti– tampi “etaŋ mama, esohamasmi, eso me attā” ti samanupassati. Sutavā ca kho, bhikkhave, ariyasāvako ariyānaŋ dassāvī ariyadhammassa kovido ariyadhamme suvinīto, sappurisānaŋ dassāvī sappurisadhammassa kovido sappurisadhamme suvinīto, rūpaŋ “netaŋ mama, nesohamasmi, na meso attā” ti samanupassati; vedanaŋ “netaŋ mama, nesohamasmi, na meso attā” ti samanupassati; saññaŋ “netaŋ mama, nesohamasmi, na meso attā” ti samanupassati; sankhāre “netaŋ mama, nesohamasmi, na meso attā” ti samanupassati; yampi taŋ diṭṭhaŋ sutaŋ mutaŋ viññātaŋ pattaŋ pariyesitaŋ, anuvicaritaŋ manasā, tampi “netaŋ mama, nesohamasmi, na meso attā” ti samanupassati; yampi taŋ diṭṭhiṭṭhānaŋ– so loko so attā, so pecca bhavissāmi nicco dhuvo sassato avipariṇāmadhammo, sassatisamaŋ tatheva ṭhassāmīti– tampi “netaŋ mama, nesohamasmi, na meso attā” ti samanupassati. So evaŋ samanupassanto asati na paritassatī’ ti.

242. Evaŋ vutte, aññataro bhikkhu bhagavantaŋ etadavoca – ‘siyā nu kho, bhante, bahiddhā asati paritassanā’ ti? ‘Siyā, bhikkhū’ ti– bhagavā avoca. ‘Idha bhikkhu ekaccassa evaŋ hoti– “ahu vata me, taŋ vata me natthi; siyā vata me, taŋ vatāhaŋ na labhāmī” ti. So socati kilamati paridevati urattāḷiŋ kandati sammohaŋ āpajjati. Evaŋ kho, bhikkhu, bahiddhā asati paritassanā hotī’ ti.

‘Siyā pana, bhante, bahiddhā asati aparitassanā’ ti? ‘Siyā, bhikkhū’ ti– bhagavā avoca. ‘Idha bhikkhu ekaccassa na evaŋ hoti– “ahu vata me, taŋ vata me natthi; siyā vata me, taŋ vatāhaŋ na labhāmī” ti. So na socati (p. 1.190) na kilamati na paridevati na urattāḷiŋ kandati na sammohaŋ āpajjati. Evaŋ kho, bhikkhu, bahiddhā asati aparitassanā hotī’ ti.

‘Siyā nu kho, bhante, ajjhattaŋ asati paritassanā’ ti? ‘Siyā, bhikkhū’ ti– bhagavā avoca. ‘Idha, bhikkhu, ekaccassa evaŋ diṭṭhi hoti– “so loko so attā, so pecca bhavissāmi nicco dhuvo sassato avipariṇāmadhammo, sassatisamaŋ tatheva ṭhassāmī” ti. So suṇāti tathāgatassa vā tathāgatasāvakassa vā sabbesaŋ diṭṭhiṭṭhānādhiṭṭhānapariyuṭṭhānābhinivesānusayānaŋ samugghātāya sabbasankhārasamathāya sabbūpadhipaṭinissaggāya taṇhākkhayāya virāgāya nirodhāya nibbānāya dhammaŋ desentassa. Tassa evaŋ hoti “ucchijjissāmi nāmassu, vinassissāmi nāmassu, nassu nāma bhavissāmī” ti. So socati kilamati paridevati urattāḷiŋ kandati sammohaŋ āpajjati. Evaŋ kho, bhikkhu, ajjhattaŋ asati paritassanā hotī’ ti.

‘Siyā pana, bhante, ajjhattaŋ asati aparitassanā’ ti? ‘Siyā, bhikkhū’ ti bhagavā avoca. ‘Idha, bhikkhu, ekaccassa na evaŋ diṭṭhi hoti– “so loko so attā, so pecca bhavissāmi nicco dhuvo sassato avipariṇāmadhammo, sassatisamaŋ tatheva ṭhassāmī” ti. So suṇāti tathāgatassa vā tathāgatasāvakassa vā sabbesaŋ diṭṭhiṭṭhānādhiṭṭhānapariyuṭṭhānābhinivesānusayānaŋ samugghātāya sabbasankhārasamathāya sabbūpadhipaṭinissaggāya taṇhākkhayāya virāgāya nirodhāya nibbānāya dhammaŋ desentassa. Tassa na evaŋ hoti– “ucchijjissāmi nāmassu, vinassissāmi nāmassu, nassu nāma bhavissāmī” ti. So na socati na kilamati na paridevati na urattāḷiŋ kandati na sammohaŋ āpajjati. Evaŋ kho, bhikkhu, ajjhattaŋ asati aparitassanā hoti’.

243. ‘Taŋ, bhikkhave, pariggahaŋ pariggaṇheyyātha, yvāssa pariggaho nicco dhuvo sassato avipariṇāmadhammo, sassatisamaŋ tatheva tiṭṭheyya. Passatha no tumhe, bhikkhave, taŋ pariggahaŋ yvāssa pariggaho nicco dhuvo sassato avipariṇāmadhammo, sassatisamaŋ tatheva tiṭṭheyyā’ ti? ‘No hetaŋ, bhante’. ‘Sādhu, bhikkhave. Ahampi kho taŋ, bhikkhave, pariggahaŋ na samanupassāmi (p. 1.191) yvāssa pariggaho nicco dhuvo sassato avipariṇāmadhammo sassatisamaŋ tatheva tiṭṭheyya.

‘Taŋ, bhikkhave, attavādupādānaŋ upādiyetha, yaŋsa attavādupādānaŋ upādiyato na uppajjeyyuŋ sokaparidevadukkhadomanassupāyāsā. Passatha no tumhe, bhikkhave, taŋ attavādupādānaŋ yaŋsa attavādupādānaŋ upādiyato na uppajjeyyuŋ sokaparidevadukkhadomanassupāyāsā’ ti? ‘No hetaŋ, bhante’. ‘Sādhu, bhikkhave. Ahampi kho taŋ, bhikkhave, attavādupādānaŋ na samanupassāmi yaŋsa attavādupādānaŋ upādiyato na uppajjeyyuŋ sokaparidevadukkhadomanassupāyāsā.

‘Taŋ, bhikkhave, diṭṭhinissayaŋ nissayetha yaŋsa diṭṭhinissayaŋ nissayato na uppajjeyyuŋ sokaparidevadukkhadomanassupāyāsā. Passatha no tumhe, bhikkhave, taŋ diṭṭhinissayaŋ yaŋsa diṭṭhinissayaŋ nissayato na uppajjeyyuŋ sokaparidevadukkhadomanassupāyāsā’ ti? ‘No hetaŋ, bhante’. ‘Sādhu, bhikkhave. Ahampi kho taŋ, bhikkhave, diṭṭhinissayaŋ na samanupassāmi yaŋsa diṭṭhinissayaŋ nissayato na uppajjeyyuŋ sokaparidevadukkhadomanassupāyāsā’.

244. ‘Attani vā, bhikkhave, sati attaniyaŋ me ti assā’ ti?

‘Evaŋ, bhante’.

‘Attaniye vā, bhikkhave, sati attā me ti assā’ ti? ‘Evaŋ, bhante’.

‘Attani ca, bhikkhave, attaniye ca saccato thetato anupalabbhamāne, yampi taŋ diṭṭhiṭṭhānaŋ– “so loko so attā, so pecca bhavissāmi nicco dhuvo sassato avipariṇāmadhammo, sassatisamaŋ tatheva ṭhassāmī” ti– nanāyaŋ, bhikkhave, kevalo paripūro bāladhammo”’ ti?

‘Kiñhi no siyā, bhante, kevalo hi, bhante, paripūro bāladhammo’ ti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti?

‘Aniccaŋ, bhante’

‘Yaŋ panāniccaŋ, dukkhaŋ vā taŋ sukhaŋ vā’ ti?

‘Dukkhaŋ, bhante’.

‘Yaŋ panāniccaŋ dukkhaŋ vipariṇāmadhammaŋ, kallaŋ nu taŋ samanupassituŋ– etaŋ mama, esohamasmi, eso me attā’ ti?

‘No hetaŋ, bhante’.

‘Taŋ kiŋ maññatha, bhikkhave, vedanā …pe… saññā… sankhārā… viññāṇaŋ niccaŋ vā aniccaŋ vā’ ti?

‘Aniccaŋ, bhante’.

‘Yaŋ panāniccaŋ, dukkhaŋ (p. 1.192) vā taŋ sukhaŋ vā’ ti?

‘Dukkhaŋ, bhante’.

‘Yaŋ panāniccaŋ dukkhaŋ vipariṇāmadhammaŋ, kallaŋ nu taŋ samanupassituŋ– etaŋ mama, esohamasmi, eso me attā’ ti?

‘No hetaŋ, bhante’.

‘Tasmātiha, bhikkhave, yaŋ kiñci rūpaŋ atītānāgatapaccuppannaŋ, ajjhattaŋ vā bahiddhā vā oḷārikaŋ vā sukhumaŋ vā, hīnaŋ vā paṇītaŋ vā, yaŋ dūre santike vā, sabbaŋ rūpaŋ “netaŋ mama, nesohamasmi, na meso attā” ti– evametaŋ yathābhūtaŋ sammappaññāya daṭṭhabbaŋ. Yā kāci vedanā …pe… yā kāci saññā… ye keci sankhārā… yaŋ kiñci viññāṇaŋ atītānāgatapaccuppannaŋ, ajjhattaŋ vā bahiddhā vā, oḷārikaŋ vā sukhumaŋ vā, hīnaŋ vā paṇītaŋ vā, yaŋ dūre santike vā, sabbaŋ viññāṇaŋ “netaŋ mama, nesohamasmi, na meso attā” ti– evametaŋ yathābhūtaŋ sammappaññāya daṭṭhabbaŋ’.

245. ‘Evaŋ passaŋ, bhikkhave, sutavā ariyasāvako rūpasmiŋ nibbindati, vedanāya nibbindati, saññāya nibbindati, sankhāresu nibbindati, viññāṇasmiŋ nibbindati, nibbidā virajjati, virāgā vimuccati vimuttasmiŋ vimuttamiti ñāṇaŋ hoti. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti. Ayaŋ vuccati, bhikkhave, bhikkhu ukkhittapaligho itipi, sankiṇṇaparikkho itipi, abbūḷhesiko itipi, niraggaḷo itipi, ariyo pannaddhajo pannabhāro visaŋyutto itipi.

‘Kathañca, bhikkhave, bhikkhu ukkhittapaligho hoti? Idha, bhikkhave, bhikkhuno avijjā pahīnā hoti, ucchinnamūlā tālāvatthukatā anabhāvankatā, āyatiŋ anuppādadhammā. Evaŋ kho, bhikkhave, bhikkhu ukkhittapaligho hoti.

‘Kathañca, bhikkhave, bhikkhu sankiṇṇaparikkho hoti? Idha, bhikkhave, bhikkhuno ponobbhaviko jātisaŋsāro pahīno hoti, ucchinnamūlo tālāvatthukato anabhāvankato, āyatiŋ anuppādadhammo. Evaŋ kho, bhikkhave, bhikkhu sankiṇṇaparikkho hoti.

‘Kathañca, bhikkhave, bhikkhu abbūḷhesiko hoti? Idha, bhikkhave, bhikkhuno taṇhā pahīnā hoti, ucchinnamūlā tālāvatthukatā anabhāvankatā, āyatiŋ anuppādadhammā. Evaŋ kho, bhikkhave, bhikkhu abbūḷhesiko hoti.

‘Kathañca, bhikkhave, bhikkhu niraggaḷo hoti? Idha, bhikkhave, bhikkhuno pañca orambhāgiyāni saŋyojanāni pahīnāni honti, ucchinnamūlāni tālāvatthukatāni anabhāvankatāni, āyatiŋ anuppādadhammāni (p. 1.193) Evaŋ kho, bhikkhave, bhikkhu niraggaḷo hoti.

‘Kathañca, bhikkhave, bhikkhu ariyo pannaddhajo pannabhāro visaŋyutto hoti? Idha, bhikkhave, bhikkhuno asmimāno pahīno hoti, ucchinnamūlo tālāvatthukato anabhāvankato āyatiŋ anuppādadhammo Evaŋ kho, bhikkhave, bhikkhu ariyo pannaddhajo pannabhāro visaŋyutto hoti.

246. ‘Evaŋ vimuttacittaŋ kho, bhikkhave, bhikkhuŋ sa-indā devā sabrahmakā sapajāpatikā anvesaŋ nādhigacchanti– “idaŋ nissitaŋ tathāgatassa viññāṇan” ti. Taŋ kissa hetu? Diṭṭhevāhaŋ, bhikkhave, dhamme tathāgataŋ ananuvijjoti vadāmi. Evaŋvādiŋ kho maŋ, bhikkhave, evamakkhāyiŋ eke samaṇabrāhmaṇā asatā tucchā musā abhūtena abbhācikkhanti– “venayiko samaṇo gotamo, sato sattassa ucchedaŋ vināsaŋ vibhavaŋ paññāpetī” ti. Yathā cāhaŋ na, bhikkhave, yathā cāhaŋ na vadāmi, tathā maŋ te bhonto samaṇabrāhmaṇā asatā tucchā musā abhūtena abbhācikkhanti– “venayiko samaṇo gotamo, sato sattassa ucchedaŋ vināsaŋ vibhavaŋ paññāpetī” ti. Pubbe cāhaŋ bhikkhave, etarahi ca dukkhañceva paññāpemi, dukkhassa ca nirodhaŋ. Tatra ce, bhikkhave, pare tathāgataŋ akkosanti paribhāsanti rosenti vihesenti, tatra, bhikkhave, tathāgatassa na hoti āghāto na appaccayo na cetaso anabhiraddhi.

‘Tatra ce, bhikkhave, pare tathāgataŋ sakkaronti garuŋ karonti mānenti pūjenti, tatra, bhikkhave, tathāgatassa na hoti ānando na somanassaŋ na cetaso uppilāvitattaŋ. Tatra ce, bhikkhave pare vā tathāgataŋ sakkaronti garuŋ karonti mānenti pūjenti, tatra, bhikkhave, tathāgatassa evaŋ hoti– “yaŋ kho idaŋ pubbe pariññātaŋ tattha me evarūpā kārā karīyantī” ti. Tasmātiha, bhikkhave, tumhe cepi pare akkoseyyuŋ paribhāseyyuŋ roseyyuŋ viheseyyuŋ, tatra tumhe hi na āghāto na appaccayo na cetaso anabhiraddhi karaṇīyā. Tasmātiha, bhikkhave, tumhe cepi pare sakkareyyuŋ garuŋ kareyyuŋ māneyyuŋ pūjeyyuŋ, tatra tumhehi na ānando na somanassaŋ na cetaso uppilāvitattaŋ karaṇīyaŋ. Tasmātiha, bhikkhave, tumhe cepi pare sakkareyyuŋ garuŋ (p. 1.194) kareyyuŋ māneyyuŋ pūjeyyuŋ, tatra tumhākaŋ evamassa– “yaŋ kho idaŋ pubbe pariññātaŋ, tattha me evarūpā kārā karīyantī” ti.

247. ‘Tasmātiha, bhikkhave, yaŋ na tumhākaŋ taŋ pajahatha; taŋ vo pahīnaŋ dīgharattaŋ hitāya sukhāya bhavissati. Kiñca, bhikkhave, na tumhākaŋ? Rūpaŋ, bhikkhave, na tumhākaŋ, taŋ pajahatha; taŋ vo pahīnaŋ dīgharattaŋ hitāya sukhāya bhavissati. Vedanā, bhikkhave, na tumhākaŋ, taŋ pajahatha; sā vo pahīnā dīgharattaŋ hitāya sukhāya bhavissati. Saññā, bhikkhave, na tumhākaŋ, taŋ pajahatha; sā vo pahīnā dīgharattaŋ hitāya sukhāya bhavissati. Sankhārā, bhikkhave, na tumhākaŋ, te pajahatha; te vo pahīnā dīgharattaŋ hitāya sukhāya bhavissanti. Viññāṇaŋ, bhikkhave, na tumhākaŋ, taŋ pajahatha; taŋ vo pahīnaŋ dīgharattaŋ hitāya sukhāya bhavissati. Taŋ kiŋ maññatha, bhikkhave, yaŋ imasmiŋ jetavane tiṇakaṭṭhasākhāpalāsaŋ, taŋ jano hareyya vā daheyya vā yathāpaccayaŋ vā kareyya. Api nu tumhākaŋ evamassa– “amhe jano harati vā dahati vā yathāpaccayaŋ vā karotī” ti? ‘No hetaŋ, bhante’. ‘Taŋ kissa hetu’? ‘Na hi no etaŋ, bhante, attā vā attaniyaŋ vā’ ti. ‘Evameva kho, bhikkhave, yaŋ na tumhākaŋ taŋ pajahatha; taŋ vo pahīnaŋ dīgharattaŋ hitāya sukhāya bhavissati. Kiñca, bhikkhave, na tumhākaŋ? Rūpaŋ, bhikkhave, na tumhākaŋ, taŋ pajahatha; taŋ vo pahīnaŋ dīgharattaŋ hitāya sukhāya bhavissati. Vedanā, bhikkhave …pe… saññā, bhikkhave… sankhārā, bhikkhave …pe… viññāṇaŋ, bhikkhave, na tumhākaŋ, taŋ pajahatha; taŋ vo pahīnaŋ dīgharattaŋ hitāya sukhāya bhavissati.

248. ‘Evaŋ svākkhāto, bhikkhave, mayā dhammo uttāno vivaṭo pakāsito chinnapilotiko. Evaŋ svākkhāte, bhikkhave, mayā dhamme uttāne vivaṭe pakāsite chinnapilotike ye te bhikkhū arahanto khīṇāsavā vusitavanto katakaraṇīyā ohitabhārā anuppattasadatthā parikkhīṇabhavasaŋyojanā sammadaññā vimuttā, vaṭṭaŋ tesaŋ natthi paññāpanāya. Evaŋ svākkhāto, bhikkhave, mayā dhammo uttāno vivaṭo pakāsito chinnapilotiko. Evaŋ svākkhāte, bhikkhave, mayā dhamme uttāne vivaṭe pakāsite chinnapilotike yesaŋ bhikkhūnaŋ pañcorambhāgiyāni saŋyojanāni (p. 1.195) pahīnāni, sabbe te opapātikā, tattha parinibbāyino, anāvattidhammā tasmā lokā. Evaŋ svākkhāto, bhikkhave, mayā dhammo uttāno vivaṭo pakāsito chinnapilotiko. Evaŋ svākkhāte, bhikkhave, mayā dhamme uttāne vivaṭe pakāsite chinnapilotike yesaŋ bhikkhūnaŋ tīṇi saŋyojanāni pahīnāni, rāgadosamohā tanubhūtā, sabbe te sakadāgāmino, sakideva imaŋ lokaŋ āgantvā dukkhassantaŋ karissanti. Evaŋ svākkhāto, bhikkhave, mayā dhammo uttāno vivaṭo pakāsito chinnapilotiko. Evaŋ svākkhāte, bhikkhave, mayā dhamme uttāne vivaṭe pakāsite chinnapilotike yesaŋ bhikkhūnaŋ tīṇi saŋyojanāni pahīnāni, sabbe te sotāpannā, avinipātadhammā niyatā sambodhiparāyanā. Evaŋ svākkhāto, bhikkhave, mayā dhammo uttāno vivaṭo pakāsito chinnapilotiko. Evaŋ svākkhāte, bhikkhave, mayā dhamme uttāne vivaṭe pakāsite chinnapilotike ye te bhikkhū dhammānusārino saddhānusārino sabbe te sambodhiparāyanā. Evaŋ svākkhāto, bhikkhave, mayā dhammo uttāno vivaṭo pakāsito chinnapilotiko. Evaŋ svākkhāte, bhikkhave, mayā dhamme uttāne vivaṭe pakāsite chinnapilotike yesaŋ mayi saddhāmattaŋ pemamattaŋ sabbe te saggaparāyanā’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Alagaddūpamasuttaŋ niṭṭhitaŋ dutiyaŋ.

3. Vammikasuttaŋ
249. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena āyasmā kumārakassapo andhavane viharati. Atha kho aññatarā devatā abhikkantāya rattiyā abhikkantavaṇṇā kevalakappaŋ andhavanaŋ obhāsetvā yenāyasmā kumārakassapo tenupasankami; upasankamitvā ekamantaŋ aṭṭhāsi. Ekamantaŋ ṭhitā kho sā devatā āyasmantaŋ kumārakassapaŋ etadavoca–

‘Bhikkhu (p. 1.196) bhikkhu, ayaŋ vammiko rattiŋ dhūmāyati, divā pajjalati. Brāhmaṇo evamāha– “abhikkhaṇa, sumedha, satthaŋ ādāyā” ti. Abhikkhaṇanto sumedho satthaŋ ādāya addasa langiŋ “langī, bhadante” ti. Brāhmaṇo evamāha– “ukkhipa langiŋ; abhikkhaṇa, sumedha, satthaŋ ādāyā” ti. Abhikkhaṇanto sumedho satthaŋ ādāya addasa uddhumāyikaŋ. “Uddhumāyikā, bhadante” ti. Brāhmaṇo evamāha– “ukkhipa uddhumāyikaŋ; abhikkhaṇa, sumedha, satthaŋ ādāyā” ti. Abhikkhaṇanto sumedho satthaŋ ādāya addasa dvidhāpathaŋ. “Dvidhāpatho, bhadante” ti. Brāhmaṇo evamāha– “ukkhipa dvidhāpathaŋ; abhikkhaṇa, sumedha, satthaŋ ādāyā” ti. Abhikkhaṇanto sumedho satthaŋ ādāya addasa cangavāraŋ . “Cangavāro, bhadante” ti. Brāhmaṇo evamāha– “ukkhipa cangavāraŋ; abhikkhaṇa, sumedha, satthaŋ ādāyā” ti. Abhikkhaṇanto sumedho satthaŋ ādāya addasa kummaŋ. “Kummo bhadante” ti. Brāhmaṇo evamāha– “ukkhipa kummaŋ; abhikkhaṇa, sumedha, satthaŋ ādāyā” ti. Abhikkhaṇanto sumedho satthaŋ ādāya addasa asisūnaŋ. “Asisūnā, bhadante” ti. Brāhmaṇo evamāha– “ukkhipa asisūnaŋ; abhikkhaṇa, sumedha, satthaŋ ādāyā” ti. Abhikkhaṇanto sumedho satthaŋ ādāya addasa maŋsapesiŋ. “Maŋsapesi, bhadante” ti. Brāhmaṇo evamāha– “ukkhipa maŋsapesiŋ; abhikkhaṇa, sumedha, satthaŋ ādāyā” ti. Abhikkhaṇanto sumedho satthaŋ ādāya addasa nāgaŋ. “Nāgo, bhadante” ti. Brāhmaṇo evamāha– “ tiṭṭhatu nāgo, mā nāgaŋ ghaṭṭesi; namo karohi nāgassā”’ ti.

‘Ime kho tvaŋ, bhikkhu, pañhe bhagavantaŋ upasankamitvā puccheyyāsi, yathā ca te bhagavā byākaroti tathā naŋ dhāreyyāsi. Nāhaŋ taŋ, bhikkhu, passāmi sadevake loke samārake sabrahmake sassamaṇabrāhmaṇiyā pajāya sadevamanussāya, yo imesaŋ pañhānaŋ veyyākaraṇena cittaŋ ārādheyya aññatra tathāgatena vā, tathāgatasāvakena vā, ito vā pana sutvā’ ti– idamavoca sā devatā. Idaŋ vatvā tatthevantaradhāyi.

250. Atha kho āyasmā kumārakassapo tassā rattiyā accayena yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā kumārakassapo bhagavantaŋ (p. 1.197) etadavoca– ‘imaŋ, bhante, rattiŋ aññatarā devatā abhikkantāya rattiyā abhikkantavaṇṇā kevalakappaŋ andhavanaŋ obhāsetvā yenāhaŋ tenupasankami; upasankamitvā ekamantaŋ aṭṭhāsi. Ekamantaŋ ṭhitā kho, bhante, sā devatā maŋ etadavoca– “bhikkhu bhikkhu, ayaŋ vammiko rattiŋ dhūmāyati, divā pajjalati”. Brāhmaṇo evamāha– “abhikkhaṇa, sumedha, satthaŋ ādāyā” ti. Abhikkhaṇanto sumedho satthaŋ ādāya …pe… ito vā pana sutvāti. Idamavoca, bhante, sā devatā. Idaŋ vatvā tatthevantaradhāyi. “Ko nu kho, bhante, vammiko, kā rattiŋ dhūmāyanā, kā divā pajjalanā, ko brāhmaṇo, ko sumedho, kiŋ satthaŋ, kiŋ abhikkhaṇaŋ, kā langī, kā uddhumāyikā, ko dvidhāpatho, kiŋ cangavāraŋ, ko kummo, kā asisūnā kā maŋsapesi, ko nāgo”’ ti?

251. ‘“Vammiko” ti kho, bhikkhu, imassetaŋ cātumahābhūtikassa kāyassa adhivacanaŋ, mātāpettikasambhavassa odanakummāsūpacayassa aniccucchādana-parimaddanabhedana-viddhaŋsana-dhammassa.

‘Yaŋ kho, bhikkhu, divā kammante ārabbha rattiŋ anuvitakketi anuvicāreti– ayaŋ rattiŋ dhūmāyanā. Yaŋ kho, bhikkhu, rattiŋ anuvitakketvā anuvicāretvā divā kammante payojeti kāyena vācāya “manasā” – ayaŋ divā pajjalanā.

‘“Brāhmaṇo” ti kho, bhikkhu, tathāgatassetaŋ adhivacanaŋ arahato sammāsambuddhassa. “Sumedho” ti kho bhikkhu sekkhassetaŋ bhikkhuno adhivacanaŋ.

‘“Satthan” ti kho, bhikkhu, ariyāyetaŋ paññāya adhivacanaŋ. “Abhikkhaṇan” ti kho, bhikkhu, vīriyārambhassetaŋ adhivacanaŋ.

‘“Langī” ti kho, bhikkhu, avijjāyetaŋ adhivacanaŋ. Ukkhipa langiŋ, pajaha avijjaŋ; abhikkhaṇa, sumedha, satthaŋ ādāyāti ayametassa attho.

‘“Uddhumāyikā” ti kho, bhikkhu, kodhūpāyāsassetaŋ adhivacanaŋ. Ukkhipa uddhumāyikaŋ, pajaha kodhūpāyāsaŋ; abhikkhaṇa, sumedha, satthaŋ ādāyāti ayametassa attho.

‘“Dvidhāpatho” ti (p. 1.198) kho, bhikkhu, vicikicchāyetaŋ adhivacanaŋ. Ukkhipa dvidhāpathaŋ, pajaha vicikicchaŋ; abhikkhaṇa, sumedha, satthaŋ ādāyāti ayametassa attho.

‘“Cangavāran” ti kho, bhikkhu, pañcannetaŋ nīvaraṇānaŋ adhivacanaŋ, seyyathidaŋ– kāmacchandanīvaraṇassa, byāpādanīvaraṇassa, thīnamiddhanīvaraṇassa, uddhaccakukkuccanīvaraṇassa, vicikicchānīvaraṇassa. Ukkhipa cangavāraŋ, pajaha pañca nīvaraṇe abhikkhaṇa, sumedha, satthaŋ ādāyāti ayametassa attho.

‘“Kummo” ti kho, bhikkhu, pañcannetaŋ upādānakkhandhānaŋ adhivacanaŋ, seyyathidaŋ– rūpupādānakkhandhassa, vedanupādānakkhandhassa, saññupādānakkhandhassa, sankhārupādānakkhandhassa, viññāṇupādānakkhandhassa. Ukkhipa kummaŋ, pajaha pañcupādānakkhandhe; abhikkhaṇa, sumedha, satthaŋ ādāyāti ayametassa attho.

‘“Asisūnā” ti kho, bhikkhu, pañcannetaŋ kāmaguṇānaŋ adhivacanaŋ – cakkhuviññeyyānaŋ rūpānaŋ iṭṭhānaŋ kantānaŋ manāpānaŋ piyarūpānaŋ kāmūpasaŋhitānaŋ rajanīyānaŋ, sotaviññeyyānaŋ saddānaŋ …pe… ghānaviññeyyānaŋ gandhānaŋ …pe… jivhāviññeyyānaŋ rasānaŋ …pe… kāyaviññeyyānaŋ phoṭṭhabbānaŋ iṭṭhānaŋ kantānaŋ manāpānaŋ piyarūpānaŋ kāmūpasaŋhitānaŋ rajanīyānaŋ. Ukkhipa asisūnaŋ, pajaha pañca kāmaguṇe; abhikkhaṇa, sumedha, satthaŋ ādāyāti ayametassa attho.

‘“Maŋsapesī” ti kho, bhikkhu, nandīrāgassetaŋ adhivacanaŋ. Ukkhipa maŋsapesiŋ, pajaha nandīrāgaŋ; abhikkhaṇa, sumedha, satthaŋ ādāyāti ayametassa attho.

‘“Nāgo” ti kho, bhikkhu, khīṇāsavassetaŋ bhikkhuno adhivacanaŋ. Tiṭṭhatu nāgo, mā nāgaŋ ghaṭṭesi; namo karohi nāgassāti ayametassa attho’ ti.

Idamavoca bhagavā. Attamano āyasmā kumārakassapo bhagavato bhāsitaŋ abhinandīti.

Vammikasuttaŋ niṭṭhitaŋ tatiyaŋ.

4. Rathavinītasuttaŋ
252. Evaŋ (p. 1.199) me sutaŋ– ekaŋ samayaŋ bhagavā rājagahe viharati veḷuvane kalandakanivāpe. Atha kho sambahulā jātibhūmakā bhikkhū jātibhūmiyaŋ vassaŋvuṭṭhā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinne kho te bhikkhū bhagavā etadavoca–

‘Ko nu kho, bhikkhave, jātibhūmiyaŋ jātibhūmakānaŋ bhikkhūnaŋ sabrahmacārīnaŋ evaŋ sambhāvito– “attanā ca appiccho appicchakathañca bhikkhūnaŋ kattā, attanā ca santuṭṭho santuṭṭhikathañca bhikkhūnaŋ kattā, attanā ca pavivitto pavivekakathañca bhikkhūnaŋ kattā, attanā ca asaŋsaṭṭho asaŋsaggakathañca bhikkhūnaŋ kattā, attanā ca āraddhavīriyo vīriyārambhakathañca bhikkhūnaŋ kattā, attanā ca sīlasampanno sīlasampadākathañca bhikkhūnaŋ kattā, attanā ca samādhisampanno samādhisampadākathañca bhikkhūnaŋ kattā, attanā ca paññāsampanno paññāsampadākathañca bhikkhūnaŋ kattā, attanā ca vimuttisampanno vimuttisampadākathañca bhikkhūnaŋ kattā, attanā ca vimuttiñāṇadassanasampanno vimuttiñāṇadassanasampadākathañca bhikkhūnaŋ kattā, ovādako viññāpako sandassako samādapako samuttejako sampahaŋsako sabrahmacārīnan”’ ti? ‘Puṇṇo nāma, bhante, āyasmā mantāṇiputto jātibhūmiyaŋ jātibhūmakānaŋ bhikkhūnaŋ sabrahmacārīnaŋ evaŋ sambhāvito– “attanā ca appiccho appicchakathañca bhikkhūnaŋ kattā, attanā ca santuṭṭho …pe… ovādako viññāpako sandassako samādapako samuttejako sampahaŋsako sabrahmacārīnan”’ ti.

253. Tena kho pana samayena āyasmā sāriputto bhagavato avidūre nisinno hoti. Atha kho āyasmato sāriputtassa etadahosi– ‘lābhā āyasmato puṇṇassa mantāṇiputtassa, suladdhalābhā āyasmato puṇṇassa mantāṇiputtassa, yassa viññū sabrahmacārī satthu sammukhā anumassa anumassa vaṇṇaŋ bhāsanti, tañca satthā abbhanumodati. Appeva nāma mayampi kadāci karahaci āyasmatā puṇṇena mantāṇiputtena saddhiŋ samāgaccheyyāma, appeva nāma siyā kocideva kathāsallāpo’ ti.

254. Atha (p. 1.200) kho bhagavā rājagahe yathābhirantaŋ viharitvā yena sāvatthi tena cārikaŋ pakkāmi. Anupubbena cārikaŋ caramāno yena sāvatthi tadavasari. Tatra sudaŋ bhagavā sāvatthiyaŋ viharati jetavane anāthapiṇḍikassa ārāme. Assosi kho āyasmā puṇṇo mantāṇiputto– ‘bhagavā kira sāvatthiŋ anuppatto; sāvatthiyaŋ viharati jetavane anāthapiṇḍikassa ārāme’ ti.

255. Atha kho āyasmā puṇṇo mantāṇiputto senāsanaŋ saŋsāmetvā pattacīvaramādāya yena sāvatthi tena cārikaŋ pakkāmi. Anupubbena cārikaŋ caramāno yena sāvatthi jetavanaŋ anāthapiṇḍikassa ārāmo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ puṇṇaŋ mantāṇiputtaŋ bhagavā dhammiyā kathāya sandassesi samādapesi samuttejesi sampahaŋsesi. Atha kho āyasmā puṇṇo mantāṇiputto bhagavatā dhammiyā kathāya sandassito samādapito samuttejito sampahaŋsito bhagavato bhāsitaŋ abhinanditvā anumoditvā uṭṭhāyāsanā bhagavantaŋ abhivādetvā padakkhiṇaŋ katvā yena andhavanaŋ tenupasankami divāvihārāya.

256. Atha kho aññataro bhikkhu yenāyasmā sāriputto tenupasankami; upasankamitvā āyasmantaŋ sāriputtaŋ etadavoca – ‘yassa kho tvaŋ, āvuso sāriputta, puṇṇassa nāma bhikkhuno mantāṇiputtassa abhiṇhaŋ kittayamāno ahosi, so bhagavatā dhammiyā kathāya sandassito samādapito samuttejito sampahaŋsito bhagavato bhāsitaŋ abhinanditvā anumoditvā uṭṭhāyāsanā bhagavantaŋ abhivādetvā padakkhiṇaŋ katvā yena andhavanaŋ tena pakkanto divāvihārāyā’ ti.

Atha kho āyasmā sāriputto taramānarūpo nisīdanaŋ ādāya āyasmantaŋ puṇṇaŋ mantāṇiputtaŋ piṭṭhito piṭṭhito anubandhi sīsānulokī. Atha kho āyasmā puṇṇo mantāṇiputto andhavanaŋ ajjhogāhetvā aññatarasmiŋ rukkhamūle divāvihāraŋ nisīdi. Āyasmāpi kho sāriputto andhavanaŋ ajjhogāhetvā aññatarasmiŋ rukkhamūle divāvihāraŋ nisīdi.

Atha (p. 1.201) kho āyasmā sāriputto sāyanhasamayaŋ paṭisallānā vuṭṭhito yenāyasmā puṇṇo mantāṇiputto tenupasankami; upasankamitvā āyasmatā puṇṇena mantāṇiputtena saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho āyasmā sāriputto āyasmantaŋ puṇṇaŋ mantāṇiputtaŋ etadavoca–

257. ‘Bhagavati no, āvuso, brahmacariyaŋ vussatī’ ti?

‘Evamāvuso’ ti.

‘Kiŋ nu kho, āvuso, sīlavisuddhatthaŋ bhagavati brahmacariyaŋ vussatī’ ti?

‘No hidaŋ, āvuso’.

‘Kiŋ panāvuso, cittavisuddhatthaŋ bhagavati brahmacariyaŋ vussatī’ ti?

‘No hidaŋ, āvuso’.

‘Kiŋ nu kho, āvuso, diṭṭhivisuddhatthaŋ bhagavati brahmacariyaŋ vussatī’ ti?

‘No hidaŋ, āvuso’.

‘Kiŋ panāvuso, kankhāvitaraṇavisuddhatthaŋ bhagavati brahmacariyaŋ vussatī’ ti?

‘No hidaŋ, āvuso’.

‘Kiŋ nu kho, āvuso, maggāmaggañāṇadassanavisuddhatthaŋ bhagavati brahmacariyaŋ vussatī’ ti?

‘No hidaŋ, āvuso’.

‘Kiŋ panāvuso, paṭipadāñāṇadassanavisuddhatthaŋ bhagavati brahmacariyaŋ vussatī’ ti?

‘No hidaŋ, āvuso’.

‘Kiŋ nu kho, āvuso, ñāṇadassanavisuddhatthaŋ bhagavati brahmacariyaŋ vussatī’ ti?

‘No hidaŋ, āvuso’.

‘“Kiŋ nu kho, āvuso, sīlavisuddhatthaŋ bhagavati brahmacariyaŋ vussatī” ti iti puṭṭho samāno “no hidaŋ, āvuso” ti vadesi. “Kiŋ panāvuso, cittavisuddhatthaŋ bhagavati brahmacariyaŋ vussatī” ti iti puṭṭho samāno “no hidaŋ, āvuso” ti vadesi. “Kiŋ nu kho, āvuso, diṭṭhivisuddhatthaŋ …pe… kankhāvitaraṇavisuddhatthaŋ …pe… maggāmaggañāṇadassanavisuddhatthaŋ …pe… paṭipadāñāṇadassanavisuddhatthaŋ …pe… kiŋ nu kho, āvuso, ñāṇadassanavisuddhatthaŋ bhagavati brahmacariyaŋ vussatī” ti iti puṭṭho samāno “no hidaŋ āvuso” ti vadesi. Kimatthaŋ carahāvuso, bhagavati brahmacariyaŋ vussatī’ ti? ‘Anupādāparinibbānatthaŋ kho, āvuso, bhagavati brahmacariyaŋ vussatī’ ti.

‘Kiŋ nu kho, āvuso, sīlavisuddhi anupādāparinibbānan’ ti?

‘No hidaŋ, āvuso’.

‘Kiŋ panāvuso, cittavisuddhi anupādāparinibbānan’ ti?

‘No hidaŋ, āvuso’.

‘Kiŋ nu kho, āvuso, diṭṭhivisuddhi anupādāparinibbānan’ ti?

‘No hidaŋ, āvuso’.

‘Kiŋ panāvuso kankhāvitaraṇavisuddhi anupādāparinibbānan’ ti (p. 1.202)

‘No hidaŋ, āvuso’.

‘Kiŋ nu kho, āvuso, maggāmaggañāṇadassanavisuddhi anupādāparinibbānan’ ti?

‘No hidaŋ, āvuso’.

‘Kiŋ panāvuso, paṭipadāñāṇadassanavisuddhi anupādāparinibbānan’ ti?

‘No hidaŋ, āvuso’.

‘Kiŋ nu kho, āvuso, ñāṇadassanavisuddhi anupādāparinibbānan’ ti?

‘No hidaŋ āvuso’.

‘Kiŋ panāvuso, aññatra imehi dhammehi anupādāparinibbānan’ ti?

‘No hidaŋ, āvuso’.

‘“Kiŋ nu kho, āvuso, sīlavisuddhi anupādāparinibbānan” ti iti puṭṭho samāno “no hidaŋ, āvuso” ti vadesi. “Kiŋ panāvuso, cittavisuddhi anupādāparinibbānan” ti iti puṭṭho samāno “no hidaŋ, āvuso” ti vadesi. “Kiŋ nu kho, āvuso, diṭṭhivisuddhi anupādāparinibbānan” ti …pe… kankhāvitaraṇavisuddhi… maggāmaggañāṇadassanavisuddhi… paṭipadāñāṇadassanavisuddhi… “kiŋ nu kho, āvuso, ñāṇadassanavisuddhi anupādāparinibbānan” ti iti puṭṭho samāno “no hidaŋ, āvuso” ti vadesi. “Kiŋ panāvuso, aññatra imehi dhammehi anupādāparinibbānan” ti iti puṭṭho samāno “no hidaŋ, āvuso” ti vadesi. Yathākathaŋ panāvuso, imassa bhāsitassa attho daṭṭhabbo’ ti?

258. ‘Sīlavisuddhiŋ ce, āvuso, bhagavā anupādāparinibbānaŋ paññapeyya, sa-upādānaŋyeva samānaŋ anupādāparinibbānaŋ paññapeyya . Cittavisuddhiŋ ce, āvuso, bhagavā anupādāparinibbānaŋ paññapeyya, sa-upādānaŋyeva samānaŋ anupādāparinibbānaŋ paññapeyya. Diṭṭhivisuddhiŋ ce, āvuso, bhagavā anupādāparinibbānaŋ paññapeyya, sa-upādānaŋyeva samānaŋ anupādāparinibbānaŋ paññapeyya. Kankhāvitaraṇavisuddhiŋ ce, āvuso, bhagavā anupādāparinibbānaŋ paññapeyya, sa-upādānaŋyeva samānaŋ anupādāparinibbānaŋ paññapeyya Maggāmaggañāṇadassanavisuddhiŋ ce, āvuso, bhagavā anupādāparinibbānaŋ paññapeyya, sa-upādānaŋyeva samānaŋ anupādāparinibbānaŋ paññapeyya. Paṭipadāñāṇadassanavisuddhiŋ ce, āvuso, bhagavā anupādāparinibbānaŋ paññapeyya, sa-upādānaŋyeva samānaŋ anupādāparinibbānaŋ paññapeyya. Ñāṇadassanavisuddhiŋ ce, āvuso, bhagavā anupādāparinibbānaŋ paññapeyya, sa-upādānaŋyeva (p. 1.203) samānaŋ anupādāparinibbānaŋ paññapeyya. Aññatra ce, āvuso, imehi dhammehi anupādāparinibbānaŋ abhavissa, puthujjano parinibbāyeyya. Puthujjano hi, āvuso, aññatra imehi dhammehi. Tena hāvuso, upamaŋ te karissāmi; upamāyapidhekacce viññū purisā bhāsitassa atthaŋ ājānanti.

259. ‘Seyyathāpi, āvuso, rañño pasenadissa kosalassa sāvatthiyaŋ paṭivasantassa sākete kiñcideva accāyikaŋ karaṇīyaŋ uppajjeyya. Tassa antarā ca sāvatthiŋ antarā ca sāketaŋ satta rathavinītāni upaṭṭhapeyyuŋ. Atha kho, āvuso, rājā pasenadi kosalo sāvatthiyā nikkhamitvā antepuradvārā paṭhamaŋ rathavinītaŋ abhiruheyya, paṭhamena rathavinītena dutiyaŋ rathavinītaŋ pāpuṇeyya, paṭhamaŋ rathavinītaŋ vissajjeyya dutiyaŋ rathavinītaŋ abhiruheyya. Dutiyena rathavinītena tatiyaŋ rathavinītaŋ pāpuṇeyya, dutiyaŋ rathavinītaŋ vissajjeyya, tatiyaŋ rathavinītaŋ abhiruheyya. Tatiyena rathavinītena catutthaŋ rathavinītaŋ pāpuṇeyya, tatiyaŋ rathavinītaŋ vissajjeyya, catutthaŋ rathavinītaŋ abhiruheyya. Catutthena rathavinītena pañcamaŋ rathavinītaŋ pāpuṇeyya, catutthaŋ rathavinītaŋ vissajjeyya, pañcamaŋ rathavinītaŋ abhiruheyya. Pañcamena rathavinītena chaṭṭhaŋ rathavinītaŋ pāpuṇeyya, pañcamaŋ rathavinītaŋ vissajjeyya, chaṭṭhaŋ rathavinītaŋ abhiruheyya. Chaṭṭhena rathavinītena sattamaŋ rathavinītaŋ pāpuṇeyya, chaṭṭhaŋ rathavinītaŋ vissajjeyya, sattamaŋ rathavinītaŋ abhiruheyya. Sattamena rathavinītena sāketaŋ anupāpuṇeyya antepuradvāraŋ. Tamenaŋ antepuradvāragataŋ samānaŋ mittāmaccā ñātisālohitā evaŋ puccheyyuŋ– “iminā tvaŋ, mahārāja, rathavinītena sāvatthiyā sāketaŋ anuppatto antepuradvāran” ti Kathaŋ byākaramāno nu kho, āvuso, rājā pasenadi kosalo sammā byākaramāno byākareyyā’ ti?

‘Evaŋ byākaramāno kho, āvuso, rājā pasenadi kosalo sammā byākaramāno byākareyya– “idha me sāvatthiyaŋ paṭivasantassa sākete kiñcideva accāyikaŋ karaṇīyaŋ uppajji . Tassa me antarā ca sāvatthiŋ antarā ca sāketaŋ satta rathavinītāni upaṭṭhapesuŋ. Atha khvāhaŋ sāvatthiyā (p. 1.204) nikkhamitvā antepuradvārā paṭhamaŋ rathavinītaŋ abhiruhiŋ. Paṭhamena rathavinītena dutiyaŋ rathavinītaŋ pāpuṇiŋ, paṭhamaŋ rathavinītaŋ vissajjiŋ dutiyaŋ rathavinītaŋ abhiruhiŋ. Dutiyena rathavinītena tatiyaŋ rathavinītaŋ pāpuṇiŋ, dutiyaŋ rathavinītaŋ vissajjiŋ, tatiyaŋ rathavinītaŋ abhiruhiŋ. Tatiyena rathavinītena catutthaŋ rathavinītaŋ pāpuṇiŋ, tatiyaŋ rathavinītaŋ vissajjiŋ, catutthaŋ rathavinītaŋ abhiruhiŋ. Catutthena rathavinītena pañcamaŋ rathavinītaŋ pāpuṇiŋ, catutthaŋ rathavinītaŋ vissajjiŋ, pañcamaŋ rathavinītaŋ abhiruhiŋ. Pañcamena rathavinītena chaṭṭhaŋ rathavinītaŋ pāpuṇiŋ, pañcamaŋ rathavinītaŋ vissajjiŋ, chaṭṭhaŋ rathavinītaŋ abhiruhiŋ. Chaṭṭhena rathavinītena sattamaŋ rathavinītaŋ pāpuṇiŋ, chaṭṭhaŋ rathavinītaŋ vissajjiŋ, sattamaŋ rathavinītaŋ abhiruhiŋ. Sattamena rathavinītena sāketaŋ anuppatto antepuradvāran” ti. Evaŋ byākaramāno kho, āvuso, rājā pasenadi kosalo sammā byākaramāno byākareyyā’ ti.

‘Evameva kho, āvuso, sīlavisuddhi yāvadeva cittavisuddhatthā, cittavisuddhi yāvadeva diṭṭhivisuddhatthā, diṭṭhivisuddhi yāvadeva kankhāvitaraṇavisuddhatthā, kankhāvitaraṇavisuddhi yāvadeva maggāmaggañāṇadassanavisuddhatthā, maggāmaggañāṇadassanavisuddhi yāvadeva paṭipadāñāṇadassanavisuddhatthā, paṭipadāñāṇadassanavisuddhi yāvadeva ñāṇadassanavisuddhatthā, ñāṇadassanavisuddhi yāvadeva anupādāparinibbānatthā. Anupādāparinibbānatthaŋ kho, āvuso, bhagavati brahmacariyaŋ vussatī’ ti.

260. Evaŋ vutte, āyasmā sāriputto āyasmantaŋ puṇṇaŋ mantāṇiputtaŋ etadavoca– ‘konāmo āyasmā, kathañca panāyasmantaŋ sabrahmacārī jānantī’ ti? ‘Puṇṇoti kho me, āvuso, nāmaŋ; mantāṇiputtoti ca pana maŋ sabrahmacārī jānantī’ ti. ‘Acchariyaŋ, āvuso, abbhutaŋ, āvuso! Yathā taŋ sutavatā sāvakena sammadeva satthusāsanaŋ ājānantena, evameva āyasmatā puṇṇena mantāṇiputtena gambhīrā gambhīrapañhā anumassa anumassa byākatā. Lābhā sabrahmacārīnaŋ, suladdhalābhā sabrahmacārīnaŋ, ye āyasmantaŋ puṇṇaŋ mantāṇiputtaŋ labhanti dassanāya, labhanti payirūpāsanāya. Celaṇḍukena cepi sabrahmacārī āyasmantaŋ puṇṇaŋ mantāṇiputtaŋ (p. 1.205) muddhanā pariharantā labheyyuŋ dassanāya, labheyyuŋ payirūpāsanāya, tesampi lābhā tesampi suladdhaŋ, amhākampi lābhā amhākampi suladdhaŋ, ye mayaŋ āyasmantaŋ puṇṇaŋ mantāṇiputtaŋ labhāma dassanāya, labhāma payirūpāsanāyā’ ti.

Evaŋ vutte, āyasmā puṇṇo mantāṇiputto āyasmantaŋ sāriputtaŋ etadavoca– ‘ko nāmo āyasmā, kathañca panāyasmantaŋ sabrahmacārī jānantī’ ti? ‘Upatissoti kho me, āvuso, nāmaŋ; sāriputtoti ca pana maŋ sabrahmacārī jānantī’ ti. ‘Satthukappena vata kira, bho, sāvakena saddhiŋ mantayamānā na jānimha– “āyasmā sāriputto” ti. Sace hi mayaŋ jāneyyāma “āyasmā sāriputto” ti, ettakampi no nappaṭibhāseyya . Acchariyaŋ, āvuso, abbhutaŋ, āvuso! Yathā taŋ sutavatā sāvakena sammadeva satthusāsanaŋ ājānantena, evameva āyasmatā sāriputtena gambhīrā gambhīrapañhā anumassa anumassa pucchitā. Lābhā sabrahmacārīnaŋ suladdhalābhā sabrahmacārīnaŋ, ye āyasmantaŋ sāriputtaŋ labhanti dassanāya, labhanti payirūpāsanāya. Celaṇḍukena cepi sabrahmacārī āyasmantaŋ sāriputtaŋ muddhanā pariharantā labheyyuŋ dassanāya, labheyyuŋ payirūpāsanāya, tesampi lābhā tesampi suladdhaŋ, amhākampi lābhā amhākampi suladdhaŋ, ye mayaŋ āyasmantaŋ sāriputtaŋ labhāma dassanāya, labhāma payirūpāsanāyā’ ti.

Itiha te ubhopi mahānāgā aññamaññassa subhāsitaŋ samanumodiŋsūti.

Rathavinītasuttaŋ niṭṭhitaŋ catutthaŋ.

5. Nivāpasuttaŋ
261. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Na (p. 1.206) bhikkhave, nevāpiko nivāpaŋ nivapati migajātānaŋ– “imaŋ me nivāpaŋ nivuttaŋ migajātā paribhuñjantā dīghāyukā vaṇṇavanto ciraŋ dīghamaddhānaŋ yāpentū” ti. Evañca kho, bhikkhave, nevāpiko nivāpaŋ nivapati migajātānaŋ– “imaŋ me nivāpaŋ nivuttaŋ migajātā anupakhajja mucchitā bhojanāni bhuñjissanti, anupakhajja mucchitā bhojanāni bhuñjamānā madaŋ āpajjissanti, mattā samānā pamādaŋ āpajjissanti, pamattā samānā yathākāmakaraṇīyā bhavissanti imasmiŋ nivāpe” ti.

262. ‘Tatra, bhikkhave, paṭhamā migajātā amuŋ nivāpaŋ nivuttaŋ nevāpikassa anupakhajja mucchitā bhojanāni bhuñjiŋsu, te tattha anupakhajja mucchitā bhojanāni bhuñjamānā madaŋ āpajjiŋsu, mattā samānā pamādaŋ āpajjiŋsu, pamattā samānā yathākāmakaraṇīyā ahesuŋ nevāpikassa amusmiŋ nivāpe. Evañhi te, bhikkhave, paṭhamā migajātā na parimucciŋsu nevāpikassa iddhānubhāvā.

263. ‘Tatra, bhikkhave, dutiyā migajātā evaŋ samacintesuŋ– “ye kho te paṭhamā migajātā amuŋ nivāpaŋ nivuttaŋ nevāpikassa anupakhajja mucchitā bhojanāni bhuñjiŋsu. Te tattha anupakhajja mucchitā bhojanāni bhuñjamānā madaŋ āpajjiŋsu, mattā samānā pamādaŋ āpajjiŋsu, pamattā samānā yathākāmakaraṇīyā ahesuŋ nevāpikassa amusmiŋ nivāpe. Evañhi te paṭhamā migajātā na parimucciŋsu nevāpikassa iddhānubhāvā. Yaŋnūna mayaŋ sabbaso nivāpabhojanā paṭivirameyyāma, bhayabhogā paṭiviratā araññāyatanāni ajjhogāhetvā vihareyyāmā” ti. Te sabbaso nivāpabhojanā paṭiviramiŋsu, bhayabhogā paṭiviratā araññāyatanāni ajjhogāhetvā vihariŋsu. Tesaŋ gimhānaŋ pacchime māse, tiṇodakasankhaye, adhimattakasimānaŋ patto kāyo hoti. Tesaŋ adhimattakasimānaŋ pattakāyānaŋ balavīriyaŋ parihāyi. Balavīriye parihīne tameva nivāpaŋ nivuttaŋ nevāpikassa paccāgamiŋsu. Te tattha anupakhajja mucchitā bhojanāni bhuñjiŋsu. Te tattha anupakhajja mucchitā bhojanāni bhuñjamānā madaŋ āpajjiŋsu, mattā samānā pamādaŋ āpajjiŋsu, pamattā samānā yathākāmakaraṇīyā ahesuŋ nevāpikassa amusmiŋ nivāpe. Evañhi te, bhikkhave, dutiyāpi migajātā na parimucciŋsu nevāpikassa iddhānubhāvā.

264. ‘Tatra (p. 1.207) bhikkhave, tatiyā migajātā evaŋ samacintesuŋ– “ye kho te paṭhamā migajātā amuŋ nivāpaŋ nivuttaŋ nevāpikassa …pe… evañhi te paṭhamā migajātā na parimucciŋsu nevāpikassa iddhānubhāvā. Yepi te dutiyā migajātā evaŋ samacintesuŋ– ye kho te paṭhamā migajātā amuŋ nivāpaŋ nivuttaŋ nevāpikassa …pe… evañhi te paṭhamā migajātā na parimucciŋsu nevāpikassa iddhānubhāvā. Yaŋnūna mayaŋ sabbaso nivāpabhojanā paṭivirameyyāma, bhayabhogā paṭiviratā araññāyatanāni ajjhogāhetvā vihareyyāmāti. Te sabbaso nivāpabhojanā paṭiviramiŋsu, bhayabhogā paṭiviratā araññāyatanāni ajjhogāhetvā vihariŋsu. Tesaŋ gimhānaŋ pacchime māse tiṇodakasankhaye adhimattakasimānaŋ patto kāyo hoti. Tesaŋ adhimattakasimānaŋ pattakāyānaŋ balavīriyaŋ parihāyi. Balavīriye parihīne tameva nivāpaŋ nivuttaŋ nevāpikassa paccāgamiŋsu. Te tattha anupakhajja mucchitā bhojanāni bhuñjiŋsu. Te tattha anupakhajja mucchitā bhojanāni bhuñjamānā madaŋ āpajjiŋsu, mattā samānā pamādaŋ āpajjiŋsu, pamattā samānā yathākāmakaraṇīyā ahesuŋ nevāpikassa amusmiŋ nivāpe. Evañhi te dutiyāpi migajātā na parimucciŋsu nevāpikassa iddhānubhāvā. Yaŋnūna mayaŋ amuŋ nivāpaŋ nivuttaŋ nevāpikassa upanissāya āsayaŋ kappeyyāma. Tatrāsayaŋ kappetvā amuŋ nivāpaŋ nivuttaŋ nevāpikassa ananupakhajja amucchitā bhojanāni bhuñjissāma, ananupakhajja amucchitā bhojanāni bhuñjamānā na madaŋ āpajjissāma, amattā samānā na pamādaŋ āpajjissāma, appamattā samānā na yathākāmakaraṇīyā bhavissāma nevāpikassa amusmiŋ nivāpe” ti. Te amuŋ nivāpaŋ nivuttaŋ nevāpikassa upanissāya āsayaŋ kappayiŋsu. Tatrāsayaŋ kappetvā amuŋ nivāpaŋ nivuttaŋ nevāpikassa ananupakhajja amucchitā bhojanāni bhuñjiŋsu, te tattha ananupakhajja amucchitā bhojanāni bhuñjamānā na madaŋ āpajjiŋsu, amattā samānā na pamādaŋ āpajjiŋsu, appamattā samānā na yathākāmakaraṇīyā ahesuŋ nevāpikassa amusmiŋ nivāpe.

‘Tatra, bhikkhave, nevāpikassa ca nevāpikaparisāya ca etadahosi– “saṭhāssunāmime tatiyā migajātā ketabino, iddhimantāssunāmime tatiyā migajātā parajanā; imañca nāma nivāpaŋ nivuttaŋ paribhuñjanti, na ca nesaŋ (p. 1.208) jānāma āgatiŋ vā gatiŋ vā. Yaŋnūna mayaŋ imaŋ nivāpaŋ nivuttaŋ mahatīhi daṇḍavākarāhi samantā sappadesaŋ anuparivāreyyāma– appeva nāma tatiyānaŋ migajātānaŋ āsayaŋ passeyyāma, yattha te gāhaŋ gaccheyyun” ti. Te amuŋ nivāpaŋ nivuttaŋ mahatīhi daṇḍavākarāhi samantā sappadesaŋ anuparivāresuŋ. Addasaŋsu kho, bhikkhave, nevāpiko ca nevāpikaparisā ca tatiyānaŋ migajātānaŋ āsayaŋ, yattha te gāhaŋ agamaŋsu. Evañhi te, bhikkhave, tatiyāpi migajātā na parimucciŋsu nevāpikassa iddhānubhāvā.

265. ‘Tatra, bhikkhave, catutthā migajātā evaŋ samacintesuŋ– “ye kho te paṭhamā migajātā …pe… evañhi te paṭhamā migajātā na parimucciŋsu nevāpikassa iddhānubhāvā. Yepi te dutiyā migajātā evaŋ samacintesuŋ “ye kho te paṭhamā migajātā …pe… evañhi te paṭhamā migajātā na parimucciŋsu nevāpikassa iddhānubhāvā. Yaŋnūna mayaŋ sabbaso nivāpabhojanā paṭivirameyyāma, bhayabhogā paṭiviratā araññāyatanāni ajjhogāhetvā vihareyyāmā” ti. Te sabbaso nivāpabhojanā paṭiviramiŋsu …pe… evañhi te dutiyāpi migajātā na parimucciŋsu nevāpikassa iddhānubhāvā. Yepi te tatiyā migajātā evaŋ samacintesuŋ “ye kho te paṭhamā migajātā …pe… evañhi te paṭhamā migajātā na parimucciŋsu nevāpikassa iddhānubhāvā. Yepi te dutiyā migajātā evaŋ samacintesuŋ “ye kho te paṭhamā migajātā …pe… evañhi te paṭhamā migajātā na parimucciŋsu nevāpikassa iddhānubhāvā. Yaŋnūna mayaŋ sabbaso nivāpabhojanā paṭivirameyyāma, bhayabhogā paṭiviratā araññāyatanāni ajjhogāhetvā vihareyyāmā” ti. Te sabbaso nivāpabhojanā paṭiviramiŋsu …pe… evañhi te dutiyāpi migajātā na parimucciŋsu nevāpikassa iddhānubhāvā. Yaŋnūna mayaŋ amuŋ nivāpaŋ nivuttaŋ nevāpikassa upanissāya āsayaŋ kappeyyāma, tatrāsayaŋ kappetvā amuŋ nivāpaŋ nivuttaŋ nevāpikassa ananupakhajja amucchitā bhojanāni bhuñjissāma, ananupakhajja amucchitā bhojanāni bhuñjamānā na madaŋ āpajjissāma, amattā samānā na pamādaŋ āpajjissāma, appamattā samānā na yathākāmakaraṇīyā bhavissāma nevāpikassa (p. 1.209) amusmiŋ nivāpe” ti. Te amuŋ nivāpaŋ nivuttaŋ nevāpikassa upanissāya āsayaŋ kappayiŋsu, tatrāsayaŋ kappetvā amuŋ nivāpaŋ nivuttaŋ nevāpikassa ananupakhajja amucchitā bhojanāni bhuñjiŋsu, te tattha ananupakhajja amucchitā bhojanāni bhuñjamānā na madaŋ āpajjiŋsu, amattā samānā na pamādaŋ āpajjiŋsu, appamattā samānā na yathākāmakaraṇīyā ahesuŋ nevāpikassa amusmiŋ nivāpe.

‘Tatra nevāpikassa ca nevāpikaparisāya ca etadahosi– “saṭhāssunāmime tatiyā migajātā ketabino, iddhimantāssunāmime tatiyā migajātā parajanā, imañca nāma nivāpaŋ nivuttaŋ paribhuñjanti. Na ca nesaŋ jānāma āgatiŋ vā gatiŋ vā. Yaŋnūna mayaŋ imaŋ nivāpaŋ nivuttaŋ mahatīti (p. 1.210) daṇḍavākarāhi samantā sappadesaŋ anuparivāreyyāma, appeva nāma tatiyānaŋ migajātānaŋ āsayaŋ passeyyāma, yattha te gāhaŋ gaccheyyun” ti. Te amuŋ nivāpaŋ nivuttaŋ mahatīti daṇḍavākarāhi samantā sappadesaŋ anuparivāresuŋ. Addasaŋsu kho nevāpiko ca nevāpikaparisā ca tatiyānaŋ migajātānaŋ āsayaŋ, yattha te gāhaŋ agamaŋsu. Evañhi te tatiyāpi migajātā na parimucciŋsu nevāpikassa iddhānubhāvā. Yaŋnūna mayaŋ yattha agati nevāpikassa ca nevāpikaparisāya ca tatrāsayaŋ kappeyyāma, tatrāsayaŋ kappetvā amuŋ nivāpaŋ nivuttaŋ nevāpikassa ananupakhajja amucchitā bhojanāni bhuñjissāma, ananupakhajja amucchitā bhojanāni bhuñjamānā na madaŋ āpajjissāma, amattā samānā na pamādaŋ āpajjissāma, appamattā samānā na yathākāmakaraṇīyā bhavissāma nevāpikassa amusmiŋ nivāpe” ti. Te yattha agati nevāpikassa ca nevāpikaparisāya ca tatrāsayaŋ kappayiŋsu. Tatrāsayaŋ kappetvā amuŋ nivāpaŋ nivuttaŋ nevāpikassa ananupakhajja amucchitā bhojanāni bhuñjiŋsu, te tattha ananupakhajja amucchitā bhojanāni bhuñjamānā na madaŋ āpajjiŋsu, amattā samānā na pamādaŋ āpajjiŋsu, appamattā samānā na yathākāmakaraṇīyā ahesuŋ nevāpikassa amusmiŋ nivāpe.

‘Tatra, bhikkhave, nevāpikassa ca nevāpikaparisāya ca etadahosi– “saṭhāssunāmime catutthā migajātā ketabino, iddhimantāssunāmime catutthā migajātā parajanā. Imañca nāma nivāpaŋ nivuttaŋ paribhuñjanti, na ca nesaŋ jānāma āgatiŋ vā gatiŋ vā. Yaŋnūna mayaŋ imaŋ nivāpaŋ nivuttaŋ mahatīhi daṇḍavākarāhi samantā sappadesaŋ anuparivāreyyāma, appeva nāma catutthānaŋ migajātānaŋ āsayaŋ passeyyāma yattha te gāhaŋ gaccheyyun” ti. Te amuŋ nivāpaŋ nivuttaŋ mahatīhi daṇḍavākarāhi samantā sappadesaŋ anuparivāresuŋ. Neva kho, bhikkhave, addasaŋsu nevāpiko ca nevāpikaparisā ca catutthānaŋ migajātānaŋ āsayaŋ, yattha te gāhaŋ gaccheyyuŋ. Tatra, bhikkhave, nevāpikassa ca nevāpikaparisāya ca etadahosi– “sace kho mayaŋ catutthe migajāte ghaṭṭessāma, te ghaṭṭitā aññe ghaṭṭissanti te ghaṭṭitā aññe ghaṭṭissanti. Evaŋ imaŋ nivāpaŋ nivuttaŋ sabbaso migajātā parimuñcissanti. Yaŋnūna mayaŋ catutthe migajāte ajjhupekkheyyāmā” ti. Ajjhupekkhiŋsu kho, bhikkhave, nevāpiko ca nevāpikaparisā ca catutthe migajāte. Evañhi te, bhikkhave, catutthā migajātā parimucciŋsu nevāpikassa iddhānubhāvā.

266. ‘Upamā kho me ayaŋ, bhikkhave, katā atthassa viññāpanāya. Ayaŋ cevettha attho– nivāpoti kho, bhikkhave, pañcannetaŋ kāmaguṇānaŋ adhivacanaŋ. Nevāpikoti kho, bhikkhave, mārassetaŋ pāpimato adhivacanaŋ. Nevāpikaparisāti kho, bhikkhave, māraparisāyetaŋ adhivacanaŋ. Migajātāti kho, bhikkhave, samaṇabrāhmaṇānametaŋ adhivacanaŋ.

267. ‘Tatra, bhikkhave, paṭhamā samaṇabrāhmaṇā amuŋ nivāpaŋ nivuttaŋ mārassa amūni ca lokāmisāni anupakhajja mucchitā bhojanāni bhuñjiŋsu. Te tattha anupakhajja mucchitā bhojanāni bhuñjamānā madaŋ āpajjiŋsu, mattā samānā pamādaŋ āpajjiŋsu, pamattā samānā yathākāmakaraṇīyā ahesuŋ mārassa amusmiŋ nivāpe amusmiñca lokāmise Evañhi te, bhikkhave, paṭhamā samaṇabrāhmaṇā na parimucciŋsu mārassa iddhānubhāvā. Seyyathāpi te, bhikkhave, paṭhamā migajātā tathūpame ahaŋ ime paṭhame samaṇabrāhmaṇe vadāmi.

268. ‘Tatra, bhikkhave, dutiyā samaṇabrāhmaṇā evaŋ samacintesuŋ– “ye kho te paṭhamā samaṇabrāhmaṇā amuŋ nivāpaŋ nivuttaŋ mārassa amūni ca lokāmisāni anupakhajja mucchitā bhojanāni bhuñjiŋsu. Te tattha anupakhajja mucchitā bhojanāni bhuñjamānā madaŋ āpajjiŋsu, mattā samānā pamādaŋ (p. 1.211) āpajjiŋsu, pamattā samānā yathākāmakaraṇīyā ahesuŋ mārassa amusmiŋ nivāpe amusmiñca lokāmise. Evañhi te paṭhamā samaṇabrāhmaṇā na parimucciŋsu mārassa iddhānubhāvā. Yaŋnūna mayaŋ sabbaso nivāpabhojanā lokāmisā paṭivirameyyāma, bhayabhogā paṭiviratā araññāyatanāni ajjhogāhetvā vihareyyāmā” ti. Te sabbaso nivāpabhojanā lokāmisā paṭiviramiŋsu, bhayabhogā paṭiviratā araññāyatanāni ajjhogāhetvā vihareyyāmāti. Te sabbaso nivāpabhojanā lokāmisā paṭiviramiŋsu, bhayabhogā paṭiviratā araññāyatanāni ajjhogāhetvā vihariŋsu. Te tattha sākabhakkhāpi ahesuŋ, sāmākabhakkhāpi ahesuŋ, nīvārabhakkhāpi ahesuŋ, daddulabhakkhāpi ahesuŋ, haṭabhakkhāpi ahesuŋ, kaṇabhakkhāpi ahesuŋ, ācāmabhakkhāpi ahesuŋ, piññākabhakkhāpi ahesuŋ, tiṇabhakkhāpi ahesuŋ, gomayabhakkhāpi ahesuŋ, vanamūlaphalāhārā yāpesuŋ pavattaphalabhojī.

‘Tesaŋ gimhānaŋ pacchime māse, tiṇodakasankhaye, adhimattakasimānaŋ patto kāyo hoti. Tesaŋ adhimattakasimānaŋ pattakāyānaŋ balavīriyaŋ parihāyi. Balavīriye parihīne cetovimutti parihāyi. Cetovimuttiyā parihīnāya tameva nivāpaŋ nivuttaŋ mārassa paccāgamiŋsu tāni ca lokāmisāni. Te tattha anupakhajja mucchitā bhojanāni bhuñjiŋsu. Te tattha anupakhajja mucchitā bhojanāni bhuñjamānā madaŋ āpajjiŋsu, mattā samānā pamādaŋ āpajjiŋsu, pamattā samānā yathākāmakaraṇīyā ahesuŋ mārassa amusmiŋ nivāpe amusmiñca lokāmise. Evañhi te, bhikkhave, dutiyāpi samaṇabrāhmaṇā na parimucciŋsu mārassa iddhānubhāvā. Seyyathāpi te, bhikkhave, dutiyā migajātā tathūpame ahaŋ ime dutiye samaṇabrāhmaṇe vadāmi.

269. ‘Tatra, bhikkhave, tatiyā samaṇabrāhmaṇā evaŋ samacintesuŋ– “ye kho te paṭhamā samaṇabrāhmaṇā amuŋ nivāpaŋ nivuttaŋ mārassa amūni ca lokāmisāni …pe…. Evañhi te paṭhamā samaṇabrāhmaṇā na parimucciŋsu mārassa iddhānubhāvā. Yepi te dutiyā samaṇabrāhmaṇā evaŋ samacintesuŋ– “ye kho te paṭhamā samaṇabrāhmaṇā amuŋ nivāpaŋ nivuttaŋ mārassa amūni ca lokāmisāni …pe…. Evañhi te paṭhamā samaṇabrāhmaṇā na parimucciŋsu mārassa iddhānubhāvā. Yaŋnūna mayaŋ sabbaso nivāpabhojanā lokāmisā paṭivirameyyāma, bhayabhogā paṭiviratā araññāyatanāni ajjhogāhetvā vihareyyāmā” ti. Te sabbaso nivāpabhojanā lokāmisā (p. 1.212) paṭiviramiŋsu. Bhayabhogā paṭiviratā araññāyatanāni ajjhogāhetvā vihariŋsu. Te tattha sākabhakkhāpi ahesuŋ …pe… pavattaphalabhojī. Tesaŋ gimhānaŋ pacchime māse tiṇodakasankhaye adhimattakasimānaŋ patto kāyo hoti. Tesaŋ adhimattakasimānaŋ pattakāyānaŋ balavīriyaŋ parihāyi, balavīriye parihīne cetovimutti parihāyi, cetovimuttiyā parihīnāya tameva nivāpaŋ nivuttaŋ mārassa paccāgamiŋsu tāni ca lokāmisāni. Te tattha anupakhajja mucchitā bhojanāni bhuñjiŋsu. Te tattha anupakhajja mucchitā bhojanāni bhuñjamānā madaŋ āpajjiŋsu, mattā samānā pamādaŋ āpajjiŋsu, pamattā samānā yathākāmakaraṇīyā ahesuŋ mārassa amusmiŋ nivāpe amusmiñca lokāmise. Evañhi te dutiyāpi samaṇabrāhmaṇā na parimucciŋsu mārassa iddhānubhāvā. Yaŋnūna mayaŋ amuŋ nivāpaŋ nivuttaŋ mārassa amūni ca lokāmisāni upanissāya āsayaŋ kappeyyāma, tatrāsayaŋ kappetvā amuŋ nivāpaŋ nivuttaŋ mārassa amūni ca lokāmisāni ananupakhajja amucchitā bhojanāni bhuñjissāma, ananupakhajja amucchitā bhojanāni bhuñjamānā na madaŋ āpajjissāma, amattā samānā na pamādaŋ āpajjissāma, appamattā samānā na yathākāmakaraṇīyā bhavissāma mārassa amusmiŋ nivāpe amusmiñca lokāmise’ ti.

‘Te amuŋ nivāpaŋ nivuttaŋ mārassa amūni ca lokāmisāni upanissāya āsayaŋ kappayiŋsu. Tatrāsayaŋ kappetvā amuŋ nivāpaŋ nivuttaŋ mārassa amūni ca lokāmisāni ananupakhajja amucchitā bhojanāni bhuñjiŋsu. Te tattha ananupakhajja amucchitā bhojanāni bhuñjamānā na madaŋ āpajjiŋsu, amattā samānā na pamādaŋ āpajjiŋsu, appamattā samānā na yathākāmakaraṇīyā ahesuŋ mārassa amusmiŋ nivāpe amusmiñca lokāmise Api ca kho evaŋdiṭṭhikā ahesuŋ– sassato loko itipi, asassato loko itipi; antavā loko itipi, anantavā loko itipi; taŋ jīvaŋ taŋ sarīraŋ itipi, aññaŋ jīvaŋ aññaŋ sarīraŋ itipi; hoti tathāgato paraŋ maraṇā itipi, na hoti tathāgato paraŋ maraṇā itipi, hoti ca na ca hoti tathāgato paraŋ maraṇā itipi, neva hoti na na hoti tathāgato paraŋ maraṇā itipi Evañhi te, bhikkhave, tatiyāpi samaṇabrāhmaṇā (p. 1.213) na parimucciŋsu mārassa iddhānubhāvā. Seyyathāpi te, bhikkhave, tatiyā migajātā tathūpame ahaŋ ime tatiye samaṇabrāhmaṇe vadāmi.

270. ‘Tatra, bhikkhave, catutthā samaṇabrāhmaṇā evaŋ samacintesuŋ– “ye kho te paṭhamā samaṇabrāhmaṇā amuŋ nivāpaŋ nivuttaŋ mārassa …pe…. Evañhi te paṭhamā samaṇabrāhmaṇā na parimucciŋsu mārassa iddhānubhāvā. Yepi te dutiyā samaṇabrāhmaṇā evaŋ samacintesuŋ– “ye kho te paṭhamā samaṇabrāhmaṇā …pe…. Evañhi te paṭhamā samaṇabrāhmaṇā na parimucciŋsu mārassa iddhānubhāvā. Yaŋnūna mayaŋ sabbaso nivāpabhojanā lokāmisā paṭivirameyyāma bhayabhogā paṭiviratā araññāyatanāni ajjhogāhetvā vihareyyāmā” ti. Te sabbaso nivāpabhojanā lokāmisā paṭiviramiŋsu …pe…. Evañhi te dutiyāpi samaṇabrāhmaṇā na parimucciŋsu mārassa iddhānubhāvā. Yepi te tatiyā samaṇabrāhmaṇā evaŋ samacintesuŋ ye kho te paṭhamā samaṇabrāhmaṇā …pe…. Evañhi te paṭhamā samaṇabrāhmaṇā na parimucciŋsu mārassa iddhānubhāvā. Yepi te dutiyā samaṇabrāhmaṇā evaŋ samacintesuŋ ye kho te paṭhamā samaṇabrāhmaṇā …pe…. Evañhi te paṭhamā samaṇabrāhmaṇā na parimucciŋsu mārassa iddhānubhāvā. Yaŋnūna mayaŋ sabbaso nivāpabhojanā lokāmisā paṭivirameyyāma, bhayabhogā paṭiviratā araññāyatanāni ajjhogāhetvā vihareyyāmā” ti. Te sabbaso nivāpabhojanā lokāmisā paṭiviramiŋsu …pe…. Evañhi te dutiyāpi samaṇabrāhmaṇā na parimucciŋsu mārassa iddhānubhāvā. Yaŋnūna mayaŋ amuŋ nivāpaŋ nivuttaŋ mārassa amūni ca lokāmisāni upanissāya āsayaŋ kappeyyāma. Tatrāsayaŋ kappetvā amuŋ nivāpaŋ nivuttaŋ mārassa amūni ca lokāmisāni ananupakhajja amucchitā bhojanāni bhuñjissāma, ananupakhajja amucchitā bhojanāni bhuñjamānā na madaŋ āpajjissāma, amattā samānā na pamādaŋ āpajjissāma, appamattā samānā na yathākāmakaraṇīyā bhavissāma mārassa amusmiŋ nivāpe amusmiñca lokāmiseti.

‘Te amuŋ nivāpaŋ nivuttaŋ mārassa amūni ca lokāmisāni upanissāya āsayaŋ kappayiŋsu. Tatrāsayaŋ kappetvā amuŋ nivāpaŋ nivuttaŋ mārassa amūni ca lokāmisāni ananupakhajja amucchitā bhojanāni bhuñjiŋsu. Te tattha ananupakhajja amucchitā bhojanāni bhuñjamānā na madaŋ āpajjiŋsu. Amattā samānā (p. 1.214) na pamādaŋ āpajjiŋsu. Appamattā samānā na yathākāmakaraṇīyā ahesuŋ mārassa amusmiŋ nivāpe amusmiñca lokāmise. Api ca kho evaŋdiṭṭhikā ahesuŋ sassato loko itipi …pe… neva hoti na na hoti tathāgato paraŋ maraṇā itipi. Evañhi te tatiyāpi samaṇabrāhmaṇā na parimucciŋsu mārassa iddhānubhāvā. Yaŋnūna mayaŋ yattha agati mārassa ca māraparisāya ca tatrāsayaŋ kappeyāma. Tatrāsayaŋ kappetvā amuŋ nivāpaŋ nivuttaŋ mārassa amūni ca lokāmisāni ananupakhajja amucchitā bhojanāni bhuñjissāma, ananupakhajja amucchitā bhojanāni bhuñjamānā na madaŋ āpajjissāma, amattā samānā na pamādaŋ āpajjissāma, appamattā samānā na yathākāmakaraṇīyā bhavissāma mārassa amusmiŋ nivāpe amusmiñca lokāmiseti.

‘Te yattha agati mārassa ca māraparisāya ca tatrāsayaŋ kappayiŋsu. Tatrāsayaŋ kappetvā amuŋ nivāpaŋ nivuttaŋ mārassa amūni ca lokāmisāni ananupakhajja amucchitā bhojanāni bhuñjiŋsu, te tattha ananupakhajja amucchitā bhojanāni bhuñjamānā na madaŋ āpajjiŋsu, amattā samānā na pamādaŋ āpajjiŋsu, appamattā samānā na yathākāmakaraṇīyā ahesuŋ mārassa amusmiŋ nivāpe amusmiñca lokāmise. Evañhi te, bhikkhave, catutthā samaṇabrāhmaṇā parimucciŋsu mārassa iddhānubhāvā. Seyyathāpi te, bhikkhave, catutthā migajātā tathūpame ahaŋ ime catutthe samaṇabrāhmaṇe vadāmi.

271. ‘Kathañca, bhikkhave, agati mārassa ca māraparisāya ca? Idha, bhikkhave, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Ayaŋ vuccati, bhikkhave, bhikkhu andhamakāsi māraŋ, apadaŋ vadhitvā māracakkhuŋ adassanaŋ gato pāpimato.

‘Puna caparaŋ, bhikkhave, bhikkhu vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. Ayaŋ vuccati, bhikkhave …pe… pāpimato.

‘Puna caparaŋ, bhikkhave, bhikkhu pītiyā ca virāgā upekkhako ca viharati sato ca sampajāno, sukhañca kāyena paṭisaŋvedeti yaŋ taŋ ariyā ācikkhanti (p. 1.215) “upekkhako satimā sukhavihārī” ti tatiyaŋ jhānaŋ upasampajja viharati. Ayaŋ vuccati, bhikkhave …pe… pāpimato.

‘Puna caparaŋ, bhikkhave, bhikkhu sukhassa ca pahānā dukkhassa ca pahānā, pubbeva somanassadomanassānaŋ atthangamā, adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. Ayaŋ vuccati, bhikkhave …pe… pāpimato.

‘Puna caparaŋ, bhikkhave, bhikkhu sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. Ayaŋ vuccati, bhikkhave …pe… pāpimato.

‘Puna caparaŋ, bhikkhave, bhikkhu sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja viharati. Ayaŋ vuccati, bhikkhave …pe… pāpimato.

‘Puna caparaŋ, bhikkhave, bhikkhu sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. Ayaŋ vuccati, bhikkhave …pe… pāpimato.

‘Puna caparaŋ, bhikkhave, bhikkhu sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati. Ayaŋ vuccati, bhikkhave …pe… pāpimato.

‘Puna caparaŋ, bhikkhave, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati. Paññāya cassa disvā āsavā parikkhīṇā honti. Ayaŋ vuccati, bhikkhave, bhikkhu andhamakāsi māraŋ, apadaŋ vadhitvā māracakkhuŋ adassanaŋ gato pāpimato tiṇṇo loke visattikan’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Nivāpasuttaŋ niṭṭhitaŋ pañcamaŋ.

6. Pāsarāsisuttaŋ
272. Evaŋ (p. 1.216) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Atha kho bhagavā pubbaṇhasamayaŋ nivāsetvā pattacīvaramādāya sāvatthiŋ piṇḍāya pāvisi. Atha kho sambahulā bhikkhū yenāyasmā ānando tenupasankamiŋsu; upasankamitvā āyasmantaŋ ānandaŋ etadavocuŋ– ‘cirassutā no, āvuso ānanda, bhagavato sammukhā dhammī kathā. Sādhu mayaŋ, āvuso ānanda, labheyyāma bhagavato sammukhā dhammiŋ kathaŋ savanāyā’ ti. ‘Tena hāyasmanto yena rammakassa brāhmaṇassa assamo tenupasankamatha; appeva nāma labheyyātha bhagavato sammukhā dhammiŋ kathaŋ savanāyā’ ti. ‘Evamāvuso’ ti kho te bhikkhū āyasmato ānandassa paccassosuŋ.

Atha kho bhagavā sāvatthiyaŋ piṇḍāya caritvā pacchābhattaŋ piṇḍapātapaṭikkanto āyasmantaŋ ānandaŋ āmantesi– ‘āyāmānanda, yena pubbārāmo migāramātupāsādo tenupasankamissāma divāvihārāyā’ ti. ‘Evaŋ, bhante’ ti kho āyasmā ānando bhagavato paccassosi. Atha kho bhagavā āyasmatā ānandena saddhiŋ yena pubbārāmo migāramātupāsādo tenupasankami divāvihārāya. Atha kho bhagavā sāyanhasamayaŋ paṭisallānā vuṭṭhito āyasmantaŋ ānandaŋ āmantesi– ‘āyāmānanda, yena pubbakoṭṭhako tenupasankamissāma gattāni parisiñcitun’ ti. ‘Evaŋ, bhante’ ti kho āyasmā ānando bhagavato paccassosi.

273. Atha kho bhagavā āyasmatā ānandena saddhiŋ yena pubbakoṭṭhako tenupasankami gattāni parisiñcituŋ. Pubbakoṭṭhake gattāni parisiñcitvā paccuttaritvā ekacīvaro aṭṭhāsi gattāni pubbāpayamāno. Atha kho āyasmā ānando bhagavantaŋ etadavoca– ‘ayaŋ, bhante, rammakassa brāhmaṇassa assamo avidūre. Ramaṇīyo, bhante, rammakassa brāhmaṇassa assamo; pāsādiko, bhante, rammakassa brāhmaṇassa assamo. Sādhu, bhante, bhagavā yena rammakassa brāhmaṇassa assamo tenupasankamatu anukampaŋ upādāyā’ ti. Adhivāsesi bhagavā tuṇhībhāvena.

Atha (p. 1.217) kho bhagavā yena rammakassa brāhmaṇassa assamo tenupasankami. Tena kho pana samayena sambahulā bhikkhū rammakassa brāhmaṇassa assame dhammiyā kathāya sannisinnā honti. Atha kho bhagavā bahidvārakoṭṭhake aṭṭhāsi kathāpariyosānaŋ āgamayamāno. Atha kho bhagavā kathāpariyosānaŋ viditvā ukkāsitvā aggaḷaŋ ākoṭesi. Vivariŋsu kho te bhikkhū bhagavato dvāraŋ. Atha kho bhagavā rammakassa brāhmaṇassa assamaŋ pavisitvā paññatte āsane nisīdi. Nisajja kho bhagavā bhikkhū āmantesi– ‘kāyanuttha, bhikkhave, etarahi kathāya sannisinnā? Kā ca pana vo antarākathā vippakatā’ ti ‘Bhagavantameva kho no, bhante, ārabbha dhammī kathā vippakatā, atha bhagavā anuppatto’ ti. ‘Sādhu, bhikkhave! Etaŋ kho, bhikkhave, tumhākaŋ patirūpaŋ kulaputtānaŋ saddhā agārasmā anagāriyaŋ pabbajitānaŋ yaŋ tumhe dhammiyā kathāya sannisīdeyyātha. Sannipatitānaŋ vo, bhikkhave, dvayaŋ karaṇīyaŋ– dhammī vā kathā, ariyo vā tuṇhībhāvo’.

274. ‘Dvemā, bhikkhave, pariyesanā– ariyā ca pariyesanā, anariyā ca pariyesanā.

‘Katamā ca, bhikkhave, anariyā pariyesanā? Idha, bhikkhave, ekacco attanā jātidhammo samāno jātidhammaŋyeva pariyesati, attanā jarādhammo samāno jarādhammaŋyeva pariyesati, attanā byādhidhammo samāno byādhidhammaŋyeva pariyesati, attanā maraṇadhammo samāno maraṇadhammaŋyeva pariyesati, attanā sokadhammo samāno sokadhammaŋyeva pariyesati, attanā sankilesadhammo samāno sankilesadhammaŋyeva pariyesati.

‘Kiñca, bhikkhave, jātidhammaŋ vadetha? Puttabhariyaŋ, bhikkhave, jātidhammaŋ, dāsidāsaŋ jātidhammaŋ, ajeḷakaŋ jātidhammaŋ, kukkuṭasūkaraŋ jātidhammaŋ, hatthigavāssavaḷavaŋ jātidhammaŋ, jātarūparajataŋ jātidhammaŋ. Jātidhammā hete, bhikkhave, upadhayo. Etthāyaŋ gathito mucchito ajjhāpanno attanā jātidhammo samāno jātidhammaŋyeva pariyesati.

‘Kiñca, bhikkhave, jarādhammaŋ vadetha? Puttabhariyaŋ, bhikkhave, jarādhammaŋ, dāsidāsaŋ jarādhammaŋ, ajeḷakaŋ jarādhammaŋ, kukkuṭasūkaraŋ jarādhammaŋ, hatthigavāssavaḷavaŋ jarādhammaŋ (p. 1.218) jātarūparajataŋ jarādhammaŋ. Jarādhammā hete, bhikkhave, upadhayo. Etthāyaŋ gathito mucchito ajjhāpanno attanā jarādhammo samāno jarādhammaŋyeva pariyesati.

‘Kiñca, bhikkhave, byādhidhammaŋ vadetha? Puttabhariyaŋ, bhikkhave, byādhidhammaŋ, dāsidāsaŋ byādhidhammaŋ, ajeḷakaŋ byādhidhammaŋ, kukkuṭasūkaraŋ byādhidhammaŋ, hatthigavāssavaḷavaŋ byādhidhammaŋ. Byādhidhammā hete, bhikkhave, upadhayo. Etthāyaŋ gathito mucchito ajjhāpanno attanā byādhidhammo samāno byādhidhammaŋyeva pariyesati.

‘Kiñca, bhikkhave, maraṇadhammaŋ vadetha? Puttabhariyaŋ, bhikkhave, maraṇadhammaŋ, dāsidāsaŋ maraṇadhammaŋ, ajeḷakaŋ maraṇadhammaŋ, kukkuṭasūkaraŋ maraṇadhammaŋ, hatthigavāssavaḷavaŋ maraṇadhammaŋ. Maraṇadhammā hete, bhikkhave, upadhayo. Etthāyaŋ gathito mucchito ajjhāpanno attanā maraṇadhammo samāno maraṇadhammaŋyeva pariyesati.

‘Kiñca, bhikkhave, sokadhammaŋ vadetha? Puttabhariyaŋ, bhikkhave, sokadhammaŋ, dāsidāsaŋ sokadhammaŋ, ajeḷakaŋ sokadhammaŋ, kukkuṭasūkaraŋ sokadhammaŋ, hatthigavāssavaḷavaŋ sokadhammaŋ. Sokadhammā hete, bhikkhave, upadhayo. Etthāyaŋ gathito mucchito ajjhāpanno attanā sokadhammo samāno sokadhammaŋyeva pariyesati.

‘Kiñca, bhikkhave, sankilesadhammaŋ vadetha? Puttabhariyaŋ, bhikkhave, sankilesadhammaŋ, dāsidāsaŋ sankilesadhammaŋ, ajeḷakaŋ sankilesadhammaŋ kukkuṭasūkaraŋ sankilesadhammaŋ, hatthigavāssavaḷavaŋ sankilesadhammaŋ, jātarūparajataŋ sankilesadhammaŋ. Sankilesadhammā hete, bhikkhave, upadhayo. Etthāyaŋ gathito mucchito ajjhāpanno attanā sankilesadhammo samāno sankilesadhammaŋyeva pariyesati. Ayaŋ, bhikkhave, anariyā pariyesanā.

275. ‘Katamā ca, bhikkhave, ariyā pariyesanā? Idha, bhikkhave, ekacco attanā jātidhammo samāno jātidhamme ādīnavaŋ viditvā ajātaŋ anuttaraŋ yogakkhemaŋ nibbānaŋ pariyesati, attanā jarādhammo samāno jarādhamme ādīnavaŋ viditvā ajaraŋ anuttaraŋ yogakkhemaŋ nibbānaŋ pariyesati, attanā byādhidhammo samāno byādhidhamme ādīnavaŋ viditvā abyādhiŋ anuttaraŋ yogakkhemaŋ nibbānaŋ pariyesati, attanā maraṇadhammo samāno maraṇadhamme (p. 1.219) ādīnavaŋ viditvā amataŋ anuttaraŋ yogakkhemaŋ nibbānaŋ pariyesati, attanā sokadhammo samāno sokadhamme ādīnavaŋ viditvā asokaŋ anuttaraŋ yogakkhemaŋ nibbānaŋ pariyesati, attanā sankilesadhammo samāno sankilesadhamme ādīnavaŋ viditvā asankiliṭṭhaŋ anuttaraŋ yogakkhemaŋ nibbānaŋ pariyesati. Ayaŋ, bhikkhave, ariyā pariyesanā.

276. ‘Ahampi sudaŋ, bhikkhave, pubbeva sambodhā anabhisambuddho bodhisattova samāno attanā jātidhammo samāno jātidhammaŋyeva pariyesāmi, attanā jarādhammo samāno jarādhammaŋyeva pariyesāmi, attanā byādhidhammo samāno byādhidhammaŋyeva pariyesāmi, attanā maraṇadhammo samāno maraṇadhammaŋyeva pariyesāmi, attanā sokadhammo samāno sokadhammaŋyeva pariyesāmi, attanā sankilesadhammo samāno sankilesadhammaŋyeva pariyesāmi. Tassa mayhaŋ, bhikkhave, etadahosi– “kiŋ nu kho ahaŋ attanā jātidhammo samāno jātidhammaŋyeva pariyesāmi, attanā jarādhammo samāno …pe… byādhidhammo samāno… maraṇadhammo samāno… sokadhammo samāno… attanā sankilesadhammo samāno sankilesadhammaŋyeva pariyesāmi? Yaŋnūnāhaŋ attanā jātidhammo samāno jātidhamme ādīnavaŋ viditvā ajātaŋ anuttaraŋ yogakkhemaŋ nibbānaŋ pariyeseyyaŋ, attanā jarādhammo samāno jarādhamme ādīnavaŋ viditvā ajaraŋ anuttaraŋ yogakkhemaŋ nibbānaŋ pariyeseyyaŋ, attanā byādhidhammo samāno byādhidhamme ādīnavaŋ viditvā abyādhiŋ anuttaraŋ yogakkhemaŋ nibbānaŋ pariyeseyyaŋ, attanā maraṇadhammo samāno maraṇadhamme ādīnavaŋ viditvā amataŋ anuttaraŋ yogakkhemaŋ nibbānaŋ pariyeseyyaŋ, attanā sokadhammo samāno sokadhamme ādīnavaŋ viditvā asokaŋ anuttaraŋ yogakkhemaŋ nibbānaŋ pariyeseyyaŋ, attanā sankilesadhammo samāno sankilesadhamme ādīnavaŋ viditvā asankiliṭṭhaŋ anuttaraŋ yogakkhemaŋ nibbānaŋ pariyeseyyan” ti.

277. ‘So kho ahaŋ, bhikkhave, aparena samayena daharova samāno susukāḷakeso bhadrena yobbanena samannāgato paṭhamena vayasā akāmakānaŋ mātāpitūnaŋ assumukhānaŋ rudantānaŋ kesamassuŋ ohāretvā kāsāyāni (p. 1.220) vatthāni acchādetvā agārasmā anagāriyaŋ pabbajiŋ. So evaŋ pabbajito samāno kiŋ kusalagavesī anuttaraŋ santivarapadaŋ pariyesamāno yena āḷāro kālāmo tenupasankamiŋ. Upasankamitvā āḷāraŋ kālāmaŋ etadavocaŋ– “icchāmahaŋ, āvuso kālāma, imasmiŋ dhammavinaye brahmacariyaŋ caritun” ti. Evaŋ vutte, bhikkhave, āḷāro kālāmo maŋ etadavoca– “viharatāyasmā; tādiso ayaŋ dhammo yattha viññū puriso nacirasseva sakaŋ ācariyakaŋ sayaŋ abhiññā sacchikatvā upasampajja vihareyyā” ti. So kho ahaŋ, bhikkhave, nacirasseva khippameva taŋ dhammaŋ pariyāpuṇiŋ. So kho ahaŋ, bhikkhave, tāvatakeneva oṭṭhapahatamattena lapitalāpanamattena ñāṇavādañca vadāmi theravādañca, “jānāmi passāmī” ti ca paṭijānāmi ahañceva aññe ca. Tassa mayhaŋ, bhikkhave, etadahosi– “na kho āḷāro kālāmo imaŋ dhammaŋ kevalaŋ saddhāmattakena sayaŋ abhiññā sacchikatvā upasampajja viharāmīti pavedeti; addhā āḷāro kālāmo imaŋ dhammaŋ jānaŋ passaŋ viharatī” ti.

‘Atha khvāhaŋ, bhikkhave, yena āḷāro kālāmo tenupasankamiŋ; upasankamitvā āḷāraŋ kālāmaŋ etadavocaŋ– “kittāvatā no, āvuso kālāma, imaŋ dhammaŋ sayaŋ abhiññā sacchikatvā upasampajja viharāmīti pavedesī” ti? Evaŋ vutte, bhikkhave, āḷāro kālāmo ākiñcaññāyatanaŋ pavedesi. Tassa mayhaŋ, bhikkhave, etadahosi– “na kho āḷārasseva kālāmassa atthi saddhā, mayhaŋpatthi saddhā; na kho āḷārasseva kālāmassa atthi vīriyaŋ, mayhaŋpatthi vīriyaŋ; na kho āḷārasseva kālāmassa atthi sati, mayhaŋpatthi sati; na kho āḷārasseva kālāmassa atthi samādhi, mayhaŋpatthi samādhi; na kho āḷārasseva kālāmassa atthi paññā, mayhaŋpatthi paññā. Yaŋnūnāhaŋ yaŋ dhammaŋ āḷāro kālāmo sayaŋ abhiññā sacchikatvā upasampajja viharāmīti pavedeti, tassa dhammassa sacchikiriyāya padaheyyan” ti. So kho ahaŋ, bhikkhave, nacirasseva khippameva taŋ dhammaŋ sayaŋ abhiññā sacchikatvā upasampajja vihāsiŋ.

‘Atha khvāhaŋ, bhikkhave, yena āḷāro kālāmo tenupasankamiŋ; upasankamitvā āḷāraŋ kālāmaŋ etadavocaŋ–

“Ettāvatā no, āvuso kālāma, imaŋ dhammaŋ sayaŋ abhiññā sacchikatvā upasampajja pavedesī” ti?

“Ettāvatā (p. 1.221) kho ahaŋ, āvuso, imaŋ dhammaŋ sayaŋ abhiññā sacchikatvā upasampajja pavedemī” ti.

“Ahampi kho, āvuso, ettāvatā imaŋ dhammaŋ sayaŋ abhiññā sacchikatvā upasampajja viharāmī” ti.

“Lābhā no, āvuso, suladdhaŋ no, āvuso, ye mayaŋ āyasmantaŋ tādisaŋ sabrahmacāriŋ passāma. Iti yāhaŋ dhammaŋ sayaŋ abhiññā sacchikatvā upasampajja pavedemi taŋ tvaŋ dhammaŋ sayaŋ abhiññā sacchikatvā upasampajja viharasi. Yaŋ tvaŋ dhammaŋ sayaŋ abhiññā sacchikatvā upasampajja viharasi tamahaŋ dhammaŋ sayaŋ abhiññā sacchikatvā upasampajja pavedemi. Iti yāhaŋ dhammaŋ jānāmi taŋ tvaŋ dhammaŋ jānāsi, yaŋ tvaŋ dhammaŋ jānāsi tamahaŋ dhammaŋ jānāmi. Iti yādiso ahaŋ tādiso tuvaŋ, yādiso tuvaŋ tādiso ahaŋ. Ehi dāni, āvuso, ubhova santā imaŋ gaṇaŋ pariharāmā” ti. Iti kho, bhikkhave, āḷāro kālāmo ācariyo me samāno (attano) antevāsiŋ maŋ samānaŋ attanā samasamaŋ ṭhapesi, uḷārāya ca maŋ pūjāya pūjesi. Tassa mayhaŋ, bhikkhave, etadahosi– “nāyaŋ dhammo nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati, yāvadeva ākiñcaññāyatanūpapattiyā” ti. So kho ahaŋ, bhikkhave, taŋ dhammaŋ analankaritvā tasmā dhammā nibbijja apakkamiŋ.

278. ‘So kho ahaŋ, bhikkhave, kiŋ kusalagavesī anuttaraŋ santivarapadaŋ pariyesamāno yena udako rāmaputto tenupasankamiŋ; upasankamitvā udakaŋ rāmaputtaŋ etadavocaŋ– “icchāmahaŋ, āvuso, imasmiŋ dhammavinaye brahmacariyaŋ caritun” ti. Evaŋ vutte, bhikkhave, udako rāmaputto maŋ etadavoca– “viharatāyasmā; tādiso ayaŋ dhammo yattha viññū puriso nacirasseva sakaŋ ācariyakaŋ sayaŋ abhiññā sacchikatvā upasampajja vihareyyā” ti. So kho ahaŋ, bhikkhave, nacirasseva khippameva taŋ dhammaŋ pariyāpuṇiŋ. So kho (p. 1.222) ahaŋ, bhikkhave, tāvatakeneva oṭṭhapahatamattena lapitalāpanamattena ñāṇavādañca vadāmi theravādañca, “jānāmi passāmī” ti ca paṭijānāmi ahañceva aññe ca. Tassa mayhaŋ, bhikkhave, etadahosi – “na kho rāmo imaŋ dhammaŋ kevalaŋ saddhāmattakena sayaŋ abhiññā sacchikatvā upasampajja viharāmīti pavedesi; addhā rāmo imaŋ dhammaŋ jānaŋ passaŋ vihāsī” ti.

‘Atha khvāhaŋ, bhikkhave, yena udako rāmaputto tenupasankamiŋ; upasankamitvā udakaŋ rāmaputtaŋ etadavocaŋ– “kittāvatā no, āvuso, rāmo imaŋ dhammaŋ sayaŋ abhiññā sacchikatvā upasampajja viharāmīti pavedesī” ti? Evaŋ vutte, bhikkhave, udako rāmaputto nevasaññānāsaññāyatanaŋ pavedesi. Tassa mayhaŋ, bhikkhave, etadahosi – “na kho rāmasseva ahosi saddhā, mayhaŋpatthi saddhā; na kho rāmasseva ahosi vīriyaŋ mayhaŋpatthi vīriyaŋ; na kho rāmasseva ahosi sati, mayhaŋpatthi sati; na kho rāmasseva ahosi samādhi, mayhaŋpatthi samādhi, na kho rāmasseva ahosi paññā, mayhaŋpatthi paññā. Yaŋnūnāhaŋ yaŋ dhammaŋ rāmo sayaŋ abhiññā sacchikatvā upasampajja viharāmīti pavedesi, tassa dhammassa sacchikiriyāya padaheyyan” ti. So kho ahaŋ, bhikkhave, nacirasseva khippameva taŋ dhammaŋ sayaŋ abhiññā sacchikatvā upasampajja vihāsiŋ.

‘Atha khvāhaŋ, bhikkhave, yena udako rāmaputto tenupasankamiŋ; upasankamitvā udakaŋ rāmaputtaŋ etadavocaŋ–

“Ettāvatā no, āvuso, rāmo imaŋ dhammaŋ sayaŋ abhiññā sacchikatvā upasampajja pavedesī” ti?

“Ettāvatā kho, āvuso, rāmo imaŋ dhammaŋ sayaŋ abhiññā sacchikatvā upasampajja pavedesī” ti.

“Ahampi kho, āvuso, ettāvatā imaŋ dhammaŋ sayaŋ abhiññā sacchikatvā upasampajja viharāmī” ti.

“Lābhā no, āvuso, suladdhaŋ no, āvuso, ye mayaŋ āyasmantaŋ tādisaŋ sabrahmacāriŋ passāma. Iti yaŋ dhammaŋ rāmo sayaŋ abhiññā sacchikatvā upasampajja pavedesi, taŋ tvaŋ dhammaŋ sayaŋ abhiññā sacchikatvā upasampajja viharasi. Yaŋ tvaŋ dhammaŋ sayaŋ abhiññā sacchikatvā upasampajja viharasi, taŋ dhammaŋ rāmo sayaŋ abhiññā sacchikatvā upasampajja pavedesi. Iti yaŋ dhammaŋ rāmo abhiññāsi taŋ tvaŋ dhammaŋ jānāsi, yaŋ tvaŋ dhammaŋ jānāsi, taŋ dhammaŋ rāmo abhiññāsi. Iti yādiso rāmo ahosi tādiso tuvaŋ, yādiso tuvaŋ tādiso rāmo ahosi. Ehi dāni, āvuso, tuvaŋ imaŋ gaṇaŋ pariharā” ti (p. 1.223) Iti kho, bhikkhave udako rāmaputto sabrahmacārī me samāno ācariyaṭṭhāne maŋ ṭhapesi, uḷārāya ca maŋ pūjāya pūjesi. Tassa mayhaŋ, bhikkhave, etadahosi– “nāyaŋ dhammo nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati, yāvadeva nevasaññānāsaññāyatanūpapattiyā” ti. So kho ahaŋ, bhikkhave, taŋ dhammaŋ analankaritvā tasmā dhammā nibbijja apakkamiŋ.

279. ‘So kho ahaŋ, bhikkhave, kiŋ kusalagavesī anuttaraŋ santivarapadaŋ pariyesamāno magadhesu anupubbena cārikaŋ caramāno yena uruvelā senānigamo tadavasariŋ. Tatthaddasaŋ ramaṇīyaŋ bhūmibhāgaŋ, pāsādikañca vanasaṇḍaŋ, nadiñca sandantiŋ setakaŋ supatitthaŋ ramaṇīyaŋ, samantā ca gocaragāmaŋ Tassa mayhaŋ, bhikkhave, etadahosi– “ramaṇīyo vata, bho, bhūmibhāgo, pāsādiko ca vanasaṇḍo, nadī ca sandati setakā supatitthā ramaṇīyā, samantā ca gocaragāmo. Alaŋ vatidaŋ kulaputtassa padhānatthikassa padhānāyā” ti. So kho ahaŋ, bhikkhave, tattheva nisīdiŋ– alamidaŋ padhānāyāti.

280. ‘So kho ahaŋ, bhikkhave, attanā jātidhammo samāno jātidhamme ādīnavaŋ viditvā ajātaŋ anuttaraŋ yogakkhemaŋ nibbānaŋ pariyesamāno ajātaŋ anuttaraŋ yogakkhemaŋ nibbānaŋ ajjhagamaŋ, attanā jarādhammo samāno jarādhamme ādīnavaŋ viditvā ajaraŋ anuttaraŋ yogakkhemaŋ nibbānaŋ pariyesamāno ajaraŋ anuttaraŋ yogakkhemaŋ nibbānaŋ ajjhagamaŋ, attanā byādhidhammo samāno byādhidhamme ādīnavaŋ viditvā abyādhiŋ anuttaraŋ yogakkhemaŋ nibbānaŋ pariyesamāno abyādhiŋ anuttaraŋ yogakkhemaŋ nibbānaŋ ajjhagamaŋ, attanā maraṇadhammo samāno maraṇadhamme ādīnavaŋ viditvā amataŋ anuttaraŋ yogakkhemaŋ nibbānaŋ ajjhagamaŋ, attanā sokadhammo samāno sokadhamme ādīnavaŋ viditvā asokaŋ anuttaraŋ yogakkhemaŋ nibbānaŋ ajjhagamaŋ, attanā sankilesadhammo samāno sankilesadhamme ādīnavaŋ viditvā asankiliṭṭhaŋ anuttaraŋ yogakkhemaŋ nibbānaŋ pariyesamāno asankiliṭṭhaŋ anuttaraŋ yogakkhemaŋ nibbānaŋ ajjhagamaŋ. Ñāṇañca pana me dassanaŋ udapādi– “akuppā me vimutti, ayamantimā jāti, natthi dāni punabbhavo” ti.

281. ‘Tassa (p. 1.224) mayhaŋ, bhikkhave, etadahosi– “adhigato kho myāyaŋ dhammo gambhīro duddaso duranubodho santo paṇīto atakkāvacaro nipuṇo paṇḍitavedanīyo. Ālayarāmā kho panāyaŋ pajā ālayaratā ālayasammuditā. Ālayarāmā kho panāyaŋ pajā ālayaratāya ālayasammuditāya duddasaŋ idaŋ ṭhānaŋ yadidaŋ– idappaccayatā paṭiccasamuppādo. Idampi kho ṭhānaŋ duddasaŋ yadidaŋ– sabbasankhārasamatho sabbūpadhipaṭinissaggo taṇhākkhayo virāgo nirodho nibbānaŋ. Ahañceva kho pana dhammaŋ deseyyaŋ, pare ca me na ājāneyyuŋ, so mamassa kilamatho, sā mamassa vihesā” ti. Apissu maŋ, bhikkhave, imā anacchariyā gāthāyo paṭibhaŋsu pubbe assutapubbā–


“Kicchena me adhigataŋ, halaŋ dāni pakāsituŋ;


Rāgadosaparetehi, nāyaŋ dhammo susambudho.


“Paṭisotagāmiŋ nipuṇaŋ, gambhīraŋ duddasaŋ aṇuŋ;


Rāgarattā na dakkhanti, tamokhandhena āvuṭā”’ ti .

282. ‘Itiha me, bhikkhave, paṭisañcikkhato appossukkatāya cittaŋ namati, no dhammadesanāya. Atha kho, bhikkhave, brahmuno sahampatissa mama cetasā cetoparivitakkamaññāya etadahosi– “nassati vata bho loko, vinassati vata bho loko, yatra hi nāma tathāgatassa arahato sammāsambuddhassa appossukkatāya cittaŋ namati, no dhammadesanāyā” ti. Atha kho, bhikkhave, brahmā sahampati– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva– brahmaloke antarahito mama purato pāturahosi. Atha kho, bhikkhave, brahmā sahampati ekaŋsaŋ uttarāsangaŋ karitvā yenāhaŋ tenañjaliŋ paṇāmetvā maŋ etadavoca– “desetu, bhante, bhagavā dhammaŋ, desetu sugato dhammaŋ. Santi sattā apparajakkhajātikā, assavanatā dhammassa parihāyanti. Bhavissanti dhammassa aññātāro” ti. Idamavoca, bhikkhave, brahmā sahampati. Idaŋ vatvā athāparaŋ etadavoca–


“Pāturahosi (p. 1.225) magadhesu pubbe,


Dhammo asuddho samalehi cintito.


Apāpuretaŋ amatassa dvāraŋ,


Suṇantu dhammaŋ vimalenānubuddhaŋ.


“Sele yathā pabbatamuddhaniṭṭhito,


Yathāpi passe janataŋ samantato.


Tathūpamaŋ dhammamayaŋ sumedha,


Pāsādamāruyha samantacakkhu.


Sokāvatiṇṇaŋ janatamapetasoko,


Avekkhassu jātijarābhibhūtaŋ.


“Uṭṭhehi vīra vijitasangāma,


Satthavāha aṇaṇa vicara loke.


Desassu bhagavā dhammaŋ,


Aññātāro bhavissantī”’ ti.

283. ‘Atha kho ahaŋ, bhikkhave, brahmuno ca ajjhesanaŋ viditvā sattesu ca kāruññataŋ paṭicca buddhacakkhunā lokaŋ volokesiŋ. Addasaŋ kho ahaŋ, bhikkhave, buddhacakkhunā lokaŋ volokento satte apparajakkhe mahārajakkhe, tikkhindriye mudindriye, svākāre dvākāre, suviññāpaye duviññāpaye, appekacce paralokavajjabhayadassāvine viharante, appekacce na paralokavajjabhayadassāvine viharante. Seyyathāpi nāma uppaliniyaŋ vā paduminiyaŋ vā puṇḍarīkiniyaŋ vā appekaccāni uppalāni vā padumāni vā puṇḍarīkāni vā udake jātāni udake saŋvaḍḍhāni udakānuggatāni antonimuggaposīni, appekaccāni uppalāni vā padumāni vā puṇḍarīkāni vā udake jātāni udake saŋvaḍḍhāni udakānuggatāni samodakaŋ ṭhitāni, appekaccāni uppalāni vā padumāni vā puṇḍarīkāni vā udake jātāni udake saŋvaḍḍhāni udakaŋ accuggamma ṭhitāni anupalittāni udakena; evameva kho ahaŋ, bhikkhave, buddhacakkhunā (p. 1.226) lokaŋ volokento addasaŋ satte apparajakkhe mahārajakkhe, tikkhindriye mudindriye, svākāre dvākāre, suviññāpaye duviññāpaye, appekacce paralokavajjabhayadassāvine viharante, appekacce na paralokavajjabhayadassāvine viharante. Atha khvāhaŋ, bhikkhave, brahmānaŋ sahampatiŋ gāthāya paccabhāsiŋ–


“Apārutā tesaŋ amatassa dvārā,


Ye sotavanto pamuñcantu saddhaŋ.


Vihiŋsasaññī paguṇaŋ na bhāsiŋ,


Dhammaŋ paṇītaŋ manujesu brahme”’ ti.

‘Atha kho, bhikkhave, brahmā sahampati “katāvakāso khomhi bhagavatā dhammadesanāyā” ti maŋ abhivādetvā padakkhiṇaŋ katvā tatthevantaradhāyi.

284. ‘Tassa mayhaŋ, bhikkhave, etadahosi– “kassa nu kho ahaŋ paṭhamaŋ dhammaŋ deseyyaŋ; ko imaŋ dhammaŋ khippameva ājānissatī” ti? Tassa mayhaŋ, bhikkhave, etadahosi– “ayaŋ kho āḷāro kālāmo paṇḍito viyatto medhāvī dīgharattaŋ apparajakkhajātiko. Yaŋnūnāhaŋ āḷārassa kālāmassa paṭhamaŋ dhammaŋ deseyyaŋ. So imaŋ dhammaŋ khippameva ājānissatī” ti. Atha kho maŋ, bhikkhave, devatā upasankamitvā etadavoca– “sattāhakālankato, bhante, āḷāro kālāmo” ti. Ñāṇañca pana me dassanaŋ udapādi– “sattāhakālankato āḷāro kālāmo” ti. Tassa mayhaŋ, bhikkhave, etadahosi– “mahājāniyo kho āḷāro kālāmo. Sace hi so imaŋ dhammaŋ suṇeyya, khippameva ājāneyyā” ti.

‘Tassa mayhaŋ, bhikkhave, etadahosi– “kassa nu kho ahaŋ paṭhamaŋ dhammaŋ deseyyaŋ; ko imaŋ dhammaŋ khippameva ājānissatī” ti? Tassa mayhaŋ, bhikkhave, etadahosi– “ayaŋ kho udako rāmaputto paṇḍito viyatto medhāvī dīgharattaŋ apparajakkhajātiko. Yaŋnūnāhaŋ udakassa rāmaputtassa paṭhamaŋ dhammaŋ deseyyaŋ. So imaŋ dhammaŋ khippameva ājānissatī” ti. Atha kho maŋ, bhikkhave, devatā upasankamitvā etadavoca– “abhidosakālankato, bhante, udako rāmaputto” ti. Ñāṇañca pana me dassanaŋ udapādi– “abhidosakālankato udako rāmaputto” ti. Tassa mayhaŋ, bhikkhave, etadahosi– “mahājāniyo kho udako rāmaputto. Sace hi so imaŋ dhammaŋ suṇeyya (p. 1.227) khippameva ājāneyyā” ti.

‘Tassa mayhaŋ bhikkhave, etadahosi– “kassa nu kho ahaŋ paṭhamaŋ dhammaŋ deseyyaŋ; ko imaŋ dhammaŋ khippameva ājānissatī” ti? Tassa mayhaŋ, bhikkhave, etadahosi– “bahukārā kho me pañcavaggiyā bhikkhū, ye maŋ padhānapahitattaŋ upaṭṭhahiŋsu. Yaŋnūnāhaŋ pañcavaggiyānaŋ bhikkhūnaŋ paṭhamaŋ dhammaŋ deseyyan” ti. Tassa mayhaŋ, bhikkhave, etadahosi– “kahaŋ nu kho etarahi pañcavaggiyā bhikkhū viharantī” ti? Addasaŋ kho ahaŋ, bhikkhave, dibbena cakkhunā visuddhena atikkantamānusakena pañcavaggiye bhikkhū bārāṇasiyaŋ viharante isipatane migadāye. Atha khvāhaŋ, bhikkhave, uruvelāyaŋ yathābhirantaŋ viharitvā yena bārāṇasī tena cārikaŋ pakkamiŋ .

285. ‘Addasā kho maŋ, bhikkhave, upako ājīvako antarā ca gayaŋ antarā ca bodhiŋ addhānamaggappaṭipannaŋ. Disvāna maŋ etadavoca– “vippasannāni kho te, āvuso, indriyāni, parisuddho chavivaṇṇo pariyodāto! Kaŋsi tvaŋ, āvuso, uddissa pabbajito, ko vā te satthā, kassa vā tvaŋ dhammaŋ rocesī” ti Evaŋ vutte, ahaŋ, bhikkhave, upakaŋ ājīvakaŋ gāthāhi ajjhabhāsiŋ–


“Sabbābhibhū sabbavidūhamasmi, sabbesu dhammesu anūpalitto.


Sabbañjaho taṇhākkhaye vimutto, sayaŋ abhiññāya kamuddiseyyaŋ.


“Na me ācariyo atthi, sadiso me na vijjati;


Sadevakasmiŋ lokasmiŋ, natthi me paṭipuggalo.


“Ahañhi arahā loke, ahaŋ satthā anuttaro;


Ekomhi sammāsambuddho, sītibhūtosmi nibbuto.


“Dhammacakkaŋ pavattetuŋ, gacchāmi kāsinaŋ puraŋ;


Andhībhūtasmiŋ lokasmiŋ, āhañchaŋ amatadundubhin” ti.

“Yathā kho tvaŋ, āvuso, paṭijānāsi, arahasi anantajino” ti!


“Mādisā ve jinā honti, ye pattā āsavakkhayaŋ;


Jitā me pāpakā dhammā, tasmāhamupaka jino” ti.

‘Evaŋ (p. 1.228) vutte, bhikkhave, upako ājīvako “hupeyyapāvuso” ti vatvā sīsaŋ okampetvā ummaggaŋ gahetvā pakkāmi.

286. ‘Atha khvāhaŋ, bhikkhave, anupubbena cārikaŋ caramāno yena bārāṇasī isipatanaŋ migadāyo yena pañcavaggiyā bhikkhū tenupasankamiŋ. Addasaŋsu kho maŋ, bhikkhave, pañcavaggiyā bhikkhū dūrato āgacchantaŋ. Disvāna aññamaññaŋ saṇṭhapesuŋ – “ayaŋ kho, āvuso, samaṇo gotamo āgacchati bāhulliko padhānavibbhanto āvatto bāhullāya. So neva abhivādetabbo, na paccuṭṭhātabbo; nāssa pattacīvaraŋ paṭiggahetabbaŋ. Api ca kho āsanaŋ ṭhapetabbaŋ, sace ākankhissati nisīdissatī” ti. Yathā yathā kho ahaŋ, bhikkhave, upasankamiŋ tathā tathā pañcavaggiyā bhikkhū nāsakkhiŋsu sakāya katikāya saṇṭhātuŋ. Appekacce maŋ paccuggantvā pattacīvaraŋ paṭiggahesuŋ, appekacce āsanaŋ paññapesuŋ, appekacce pādodakaŋ upaṭṭhapesuŋ. Api ca kho maŋ nāmena ca āvusovādena ca samudācaranti.

‘Evaŋ vutte, ahaŋ, bhikkhave, pañcavaggiye bhikkhū etadavocaŋ – “mā, bhikkhave, tathāgataŋ nāmena ca āvusovādena ca samudācaratha . Arahaŋ, bhikkhave, tathāgato sammāsambuddho Odahatha, bhikkhave, sotaŋ, amatamadhigataŋ, ahamanusāsāmi, ahaŋ dhammaŋ desemi. Yathānusiṭṭhaŋ tathā paṭipajjamānā nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja viharissathā” ti. Evaŋ vutte, bhikkhave, pañcavaggiyā bhikkhū maŋ etadavocuŋ– “tāyapi kho tvaŋ, āvuso gotama, iriyāya tāya paṭipadāya tāya dukkarakārikāya nājjhagamā uttarimanussadhammā alamariyañāṇadassanavisesaŋ, kiŋ pana tvaŋ etarahi bāhulliko padhānavibbhanto āvatto bāhullāya adhigamissasi uttarimanussadhammā alamariyañāṇadassanavisesan” ti? Evaŋ vutte, ahaŋ, bhikkhave, pañcavaggiye bhikkhū etadavocaŋ– “na, bhikkhave, tathāgato bāhulliko, na padhānavibbhanto, na āvatto bāhullāya (p. 1.229) Arahaŋ, bhikkhave, tathāgato sammāsambuddho. Odahatha, bhikkhave, sotaŋ, amatamadhigataŋ, ahamanusāsāmi, ahaŋ dhammaŋ desemi. Yathānusiṭṭhaŋ tathā paṭipajjamānā nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja viharissathā” ti. Dutiyampi kho, bhikkhave, pañcavaggiyā bhikkhū maŋ etadavocuŋ– “tāyapi kho tvaŋ, āvuso gotama, iriyāya tāya paṭipadāya tāya dukkarakārikāya nājjhagamā uttarimanussadhammā alamariyañāṇadassanavisesaŋ, kiŋ pana tvaŋ etarahi bāhulliko padhānavibbhanto āvatto bāhullāya adhigamissasi uttarimanussadhammā alamariyañāṇadassanavisesan” ti? Dutiyampi kho ahaŋ, bhikkhave, pañcavaggiye bhikkhū etadavocaŋ– “na, bhikkhave, tathāgato bāhulliko …pe… upasampajja viharissathā” ti. Tatiyampi kho, bhikkhave, pañcavaggiyā bhikkhū maŋ etadavocuŋ– “tāyapi kho tvaŋ, āvuso gotama, iriyāya tāya paṭipadāya tāya dukkarakārikāya nājjhagamā uttarimanussadhammā alamariyañāṇadassanavisesaŋ, kiŋ pana tvaŋ etarahi bāhulliko padhānavibbhanto āvatto bāhullāya adhigamissasi uttarimanussadhammā alamariyañāṇadassanavisesan” ti?

‘Evaŋ vutte, ahaŋ, bhikkhave, pañcavaggiye bhikkhū etadavocaŋ – “abhijānātha me no tumhe, bhikkhave, ito pubbe evarūpaŋ pabhāvitametan” ti? “No hetaŋ, bhante”. “Arahaŋ, bhikkhave, tathāgato sammāsambuddho. Odahatha, bhikkhave, sotaŋ, amatamadhigataŋ, ahamanusāsāmi, ahaŋ dhammaŋ desemi. Yathānusiṭṭhaŋ tathā paṭipajjamānā nacirasseva yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja viharissathā” ti.

‘Asakkhiŋ kho ahaŋ, bhikkhave, pañcavaggiye bhikkhū saññāpetuŋ. Dvepi sudaŋ, bhikkhave, bhikkhū ovadāmi, tayo bhikkhū piṇḍāya caranti. Yaŋ tayo bhikkhū piṇḍāya caritvā āharanti tena chabbaggiyā yāpema. Tayopi sudaŋ, bhikkhave, bhikkhū ovadāmi, dve bhikkhū piṇḍāya caranti. Yaŋ dve bhikkhū piṇḍāya caritvā āharanti tena chabbaggiyā yāpema. Atha kho, bhikkhave, pañcavaggiyā (p. 1.230) bhikkhū mayā evaŋ ovadiyamānā evaŋ anusāsiyamānā attanā jātidhammā samānā jātidhamme ādīnavaŋ viditvā ajātaŋ anuttaraŋ yogakkhemaŋ nibbānaŋ pariyesamānā ajātaŋ anuttaraŋ yogakkhemaŋ nibbānaŋ ajjhagamaŋsu, attanā jarādhammā samānā jarādhamme ādīnavaŋ viditvā ajaraŋ anuttaraŋ yogakkhemaŋ nibbānaŋ pariyesamānā ajaraŋ anuttaraŋ yogakkhemaŋ nibbānaŋ ajjhagamaŋsu, attanā byādhidhammā samānā …pe… attanā maraṇadhammā samānā… attanā sokadhammā samānā… attanā sankilesadhammā samānā sankilesadhamme ādīnavaŋ viditvā asankiliṭṭhaŋ anuttaraŋ yogakkhemaŋ nibbānaŋ pariyesamānā asankiliṭṭhaŋ anuttaraŋ yogakkhemaŋ nibbānaŋ ajjhagamaŋsu. Ñāṇañca pana nesaŋ dassanaŋ udapādi– “akuppā no vimutti, ayamantimā jāti, natthi dāni punabbhavo” ti.

287. ‘Pañcime, bhikkhave, kāmaguṇā. Katame pañca? Cakkhuviññeyyā rūpā iṭṭhā kantā manāpā piyarūpā kāmūpasaŋhitā rajanīyā, sotaviññeyyā saddā …pe… ghānaviññeyyā gandhā… jivhāviññeyyā rasā… kāyaviññeyyā phoṭṭhabbā iṭṭhā kantā manāpā piyarūpā kāmūpasaŋhitā rajanīyā. Ime kho, bhikkhave, pañca kāmaguṇā. Ye hi keci, bhikkhave, samaṇā vā brāhmaṇā vā ime pañca kāmaguṇe gathitā mucchitā ajjhopannā anādīnavadassāvino anissaraṇapaññā paribhuñjanti, te evamassu veditabbā– “anayamāpannā byasanamāpannā yathākāmakaraṇīyā pāpimato” . “Seyyathāpi, bhikkhave, āraññako mago baddho pāsarāsiŋ adhisayeyya. So evamassa veditabbo– anayamāpanno byasanamāpanno yathākāmakaraṇīyo luddassa. Āgacchante ca pana ludde yena kāmaŋ na pakkamissatī” ti. Evameva kho, bhikkhave, ye hi keci samaṇā vā brāhmaṇā vā ime pañca kāmaguṇe gathitā mucchitā ajjhopannā anādīnavadassāvino anissaraṇapaññā paribhuñjanti, te evamassu veditabbā– “anayamāpannā byasanamāpannā yathākāmakaraṇīyā pāpimato”. Ye ca kho keci, bhikkhave, samaṇā vā brāhmaṇā vā ime pañca kāmaguṇe agathitā amucchitā anajjhopannā ādīnavadassāvino nissaraṇapaññā paribhuñjanti, te evamassu veditabbā– “na anayamāpannā na byasanamāpannā na (p. 1.231) yathākāmakaraṇīyā pāpimato”.

‘Seyyathāpi bhikkhave, āraññako mago abaddho pāsarāsiŋ adhisayeyya. So evamassa veditabbo– “na anayamāpanno na byasanamāpanno na yathākāmakaraṇīyo luddassa. Āgacchante ca pana ludde yena kāmaŋ pakkamissatī” ti. Evameva kho, bhikkhave, ye hi keci samaṇā vā brāhmaṇā vā ime pañca kāmaguṇe agathitā amucchitā anajjhopannā ādīnavadassāvino nissaraṇapaññā paribhuñjanti, te evamassu veditabbā– “na anayamāpannā na byasanamāpannā na yathākāmakaraṇīyā pāpimato”.

‘Seyyathāpi, bhikkhave, āraññako mago araññe pavane caramāno vissattho gacchati, vissattho tiṭṭhati, vissattho nisīdati, vissattho seyyaŋ kappeti. Taŋ kissa hetu? Anāpāthagato, bhikkhave, luddassa. Evameva kho, bhikkhave, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Ayaŋ vuccati, bhikkhave, bhikkhu andhamakāsi māraŋ apadaŋ, vadhitvā māracakkhuŋ adassanaŋ gato pāpimato.

‘Puna caparaŋ, bhikkhave, bhikkhu vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. Ayaŋ vuccati, bhikkhave …pe… pāpimato.

‘Puna caparaŋ, bhikkhave, bhikkhu pītiyā ca virāgā upekkhako ca viharati, sato ca sampajāno, sukhañca kāyena paṭisaŋvedeti yaŋ taŋ ariyā ācikkhanti “upekkhako satimā sukhavihārī” ti tatiyaŋ jhānaŋ upasampajja viharati. Ayaŋ vuccati, bhikkhave …pe… pāpimato.

‘Puna caparaŋ, bhikkhave, bhikkhu sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. Ayaŋ vuccati, bhikkhave …pe… pāpimato.

‘Puna caparaŋ, bhikkhave, bhikkhu sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. Ayaŋ vuccati, bhikkhave …pe… pāpimato.

‘Puna (p. 1.232) caparaŋ, bhikkhave, bhikkhu sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja viharati. Ayaŋ vuccati, bhikkhave …pe… pāpimato.

‘Puna caparaŋ, bhikkhave, bhikkhu sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. Ayaŋ vuccati, bhikkhave …pe… pāpimato.

‘Puna caparaŋ, bhikkhave, bhikkhu sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati. Ayaŋ vuccati, bhikkhave …pe… pāpimato.

‘Puna caparaŋ, bhikkhave, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, paññāya cassa disvā āsavā parikkhīṇā honti. Ayaŋ vuccati, bhikkhave, bhikkhu andhamakāsi māraŋ apadaŋ, vadhitvā māracakkhuŋ adassanaŋ gato pāpimato. Tiṇṇo loke visattikaŋ vissattho gacchati, vissattho tiṭṭhati, vissattho nisīdati, vissattho seyyaŋ kappeti. Taŋ kissa hetu? Anāpāthagato, bhikkhave, pāpimato’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Pāsarāsisuttaŋ niṭṭhitaŋ chaṭṭhaŋ.

7. Cūḷahatthipadopamasuttaŋ
288. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena jāṇussoṇi brāhmaṇo sabbasetena vaḷavābhirathena sāvatthiyā niyyāti divādivassa. Addasā kho jāṇussoṇi brāhmaṇo pilotikaŋ paribbājakaŋ dūratova āgacchantaŋ. Disvāna pilotikaŋ paribbājakaŋ etadavoca–

‘Handa, kuto nu bhavaŋ vacchāyano āgacchati divādivassā’ ti?

‘Ito hi kho ahaŋ (p. 1.233) bho, āgacchāmi samaṇassa gotamassa santikā’ ti.

‘Taŋ kiŋ maññati, bhavaŋ vacchāyano, samaṇassa gotamassa paññāveyyattiyaŋ?

‘Paṇḍito maññe’ ti.

‘Ko cāhaŋ, bho, ko ca samaṇassa gotamassa paññāveyyattiyaŋ jānissāmi! Sopi nūnassa tādisova yo samaṇassa gotamassa paññāveyyattiyaŋ jāneyyā’ ti.

‘Uḷārāya khalu bhavaŋ vacchāyano samaṇaŋ gotamaŋ pasaŋsāya pasaŋsatī’ ti.

‘Ko cāhaŋ, bho, ko ca samaṇaŋ gotamaŋ pasaŋsissāmi?

‘Pasatthapasatthova so bhavaŋ gotamo seṭṭho devamanussānan’ ti.

‘Kaŋ pana bhavaŋ vacchāyano atthavasaŋ sampassamāno samaṇe gotame evaŋ abhippasanno’ ti?

‘Seyyathāpi, bho, kusalo nāgavaniko nāgavanaŋ paviseyya. So passeyya nāgavane mahantaŋ hatthipadaŋ, dīghato ca āyataŋ, tiriyañca vitthataŋ. So niṭṭhaŋ gaccheyya– “mahā vata, bho, nāgo” ti. Evameva kho ahaŋ, bho, yato addasaŋ samaṇe gotame cattāri padāni athāhaŋ niṭṭhamagamaŋ– “sammāsambuddho bhagavā, svākkhāto bhagavatā dhammo, suppaṭipanno bhagavato sāvakasangho” ti.

289. ‘Katamāni cattāri? Idhāhaŋ, bho, passāmi ekacce khattiyapaṇḍite nipuṇe kataparappavāde vālavedhirūpe, te bhindantā maññe caranti paññāgatena diṭṭhigatāni. Te suṇanti– “samaṇo khalu, bho, gotamo amukaŋ nāma gāmaŋ vā nigamaŋ vā osarissatī” ti. Te pañhaŋ abhisankharonti– “imaŋ mayaŋ pañhaŋ samaṇaŋ gotamaŋ upasankamitvā pucchissāma. Evaŋ ce no puṭṭho evaŋ byākarissati, evamassa mayaŋ vādaŋ āropessāma. Evaŋ cepi no puṭṭho evaŋ byākarissati, evampissa mayaŋ vādaŋ āropessāmā” ti. Te suṇanti– “samaṇo khalu, bho, gotamo amukaŋ nāma gāmaŋ vā nigamaŋ vā osaṭo” ti. Te yena samaṇo gotamo tenupasankamanti. Te samaṇo gotamo dhammiyā kathāya sandasseti samādapeti samuttejeti sampahaŋseti. Te samaṇena gotamena dhammiyā kathāya sandassitā samādapitā samuttejitā sampahaŋsitā na ceva samaṇaŋ gotamaŋ pañhaŋ pucchanti, kutossa vādaŋ āropessanti? Aññadatthu (p. 1.234) samaṇasseva gotamassa sāvakā sampajjanti. Yadāhaŋ, bho, samaṇe gotame imaŋ paṭhamaŋ padaŋ addasaŋ athāhaŋ niṭṭhamagamaŋ– “sammāsambuddho bhagavā, svākkhāto bhagavatā dhammo, suppaṭipanno bhagavato sāvakasangho” ti.

‘Puna caparāhaŋ, bho, passāmi idhekacce brāhmaṇapaṇḍite …pe… gahapatipaṇḍite …pe… samaṇapaṇḍite nipuṇe kataparappavāde vālavedhirūpe te bhindantā maññe caranti paññāgatena diṭṭhigatāni. Te suṇanti– “samaṇo khalu bho gotamo amukaŋ nāma gāmaŋ vā nigamaŋ vā osarissatī” ti. Te pañhaŋ abhisankharonti “imaŋ mayaŋ pañhaŋ samaṇaŋ gotamaŋ upasankamitvā pucchissāma. Evaŋ ce no puṭṭho evaŋ byākarissati, evamassa mayaŋ vādaŋ āropessāma. Evaŋ cepi no puṭṭho evaŋ byākarissati, evaŋpissa mayaŋ vādaŋ āropessāmā” ti. Te suṇanti “samaṇo khalu bho gotamo amukaŋ nāma gāmaŋ vā nigamaŋ vā osaṭo” ti. Te yena samaṇo gotamo tenupasankamanti. Te samaṇo gotamo dhammiyā kathāya sandasseti samādapeti samuttejeti sampahaŋseti. Te samaṇena gotamena dhammiyā kathāya sandassitā samādapitā samuttejitā sampahaŋsitā na ceva samaṇaŋ gotamaŋ pañhaŋ pucchanti, kutossa vādaŋ āropessanti? Aññadatthu samaṇaŋyeva gotamaŋ okāsaŋ yācanti agārasmā anagāriyaŋ pabbajjāya. Te samaṇo gotamo pabbājeti . Te tattha pabbajitā samānā vūpakaṭṭhā appamattā ātāpino pahitattā viharantā nacirasseva – yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja viharanti. Te evamāhaŋsu– “manaŋ vata, bho, anassāma, manaŋ vata, bho, panassāma; mayañhi pubbe assamaṇāva samānā samaṇamhāti paṭijānimha, abrāhmaṇāva samānā brāhmaṇamhāti paṭijānimha, anarahantova samānā arahantamhāti paṭijānimha. Idāni khomha samaṇā, idāni khomha brāhmaṇā, idāni khomha arahanto” ti. Yadāhaŋ, bho, samaṇe gotame imaŋ catutthaŋ padaŋ addasaŋ athāhaŋ niṭṭhamagamaŋ– “sammāsambuddho bhagavā, svākkhāto bhagavatā dhammo, suppaṭipanno bhagavato sāvakasangho”’ ti.

‘Yato (p. 1.235) kho ahaŋ, bho, samaṇe gotame imāni cattāri padāni addasaŋ athāhaŋ niṭṭhamagamaŋ– “sammāsambuddho bhagavā, svākkhāto bhagavatā dhammo, suppaṭipanno bhagavato sāvakasangho”’ ti.

290. Evaŋ vutte, jāṇussoṇi brāhmaṇo sabbasetā vaḷavābhirathā orohitvā ekaŋsaŋ uttarāsangaŋ karitvā yena bhagavā tenañjaliŋ paṇāmetvā tikkhattuŋ udānaŋ udānesi– ‘Namo tassa bhagavato arahato sammāsambuddhassa; Namo tassa bhagavato arahato sammāsambuddhassa; Namo tassa bhagavato arahato sammāsambuddhassa. Appeva nāma mayampi kadāci karahaci tena bhotā gotamena saddhiŋ samāgaccheyyāma, appeva nāma siyā kocideva kathāsallāpo’ ti! Atha kho jāṇussoṇi brāhmaṇo yena bhagavā tenupasankami upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho jāṇussoṇi brāhmaṇo yāvatako ahosi pilotikena paribbājakena saddhiŋ kathāsallāpo taŋ sabbaŋ bhagavato ārocesi. Evaŋ vutte, bhagavā jāṇussoṇiŋ brāhmaṇaŋ etadavoca– ‘na kho, brāhmaṇa, ettāvatā hatthipadopamo vitthārena paripūro hoti. Api ca, brāhmaṇa, yathā hatthipadopamo vitthārena paripūro hoti taŋ suṇāhi, sādhukaŋ manasi karohi, bhāsissāmī’ ti. ‘Evaŋ, bho’ ti kho jāṇussoṇi brāhmaṇo bhagavato paccassosi. Bhagavā etadavoca–

291. ‘Seyyathāpi, brāhmaṇa, nāgavaniko nāgavanaŋ paviseyya. So passeyya nāgavane mahantaŋ hatthipadaŋ, dīghato ca āyataŋ, tiriyañca vitthataŋ. Yo hoti kusalo nāgavaniko neva tāva niṭṭhaŋ gacchati– “mahā vata, bho, nāgo” ti. Taŋ kissa hetu? Santi hi, brāhmaṇa, nāgavane vāmanikā nāma hatthiniyo mahāpadā, tāsaŋ petaŋ padaŋ assāti.

‘So tamanugacchati. Tamanugacchanto passati nāgavane mahantaŋ hatthipadaŋ, dīghato ca āyataŋ, tiriyañca vitthataŋ, uccā ca nisevitaŋ. Yo hoti kusalo nāgavaniko neva tāva niṭṭhaŋ gacchati– “mahā vata, bho, nāgo” ti. Taŋ kissa hetu? Santi hi, brāhmaṇa, nāgavane uccā kāḷārikā nāma hatthiniyo mahāpadā, tāsaŋ petaŋ padaŋ assāti.

‘So (p. 1.236) tamanugacchati. Tamanugacchanto passati nāgavane mahantaŋ hatthipadaŋ, dīghato ca āyataŋ, tiriyañca vitthataŋ, uccā ca nisevitaŋ, uccā ca dantehi ārañjitāni. Yo hoti kusalo nāgavaniko neva tāva niṭṭhaŋ gacchati– “mahā vata, bho, nāgo” ti. Taŋ kissa hetu? Santi hi, brāhmaṇa, nāgavane uccā kaṇerukā nāma hatthiniyo mahāpadā, tāsaŋ petaŋ padaŋ assāti.

‘So tamanugacchati. Tamanugacchanto passati nāgavane mahantaŋ hatthipadaŋ, dīghato ca āyataŋ, tiriyañca vitthataŋ, uccā ca nisevitaŋ, uccā ca dantehi ārañjitāni, uccā ca sākhābhangaŋ. Tañca nāgaŋ passati rukkhamūlagataŋ vā abbhokāsagataŋ vā gacchantaŋ vā tiṭṭhantaŋ vā nisinnaŋ vā nipannaŋ vā. So niṭṭhaŋ gacchati– “ayameva so mahānāgo” ti.

‘Evameva kho brāhmaṇa, idha tathāgato loke uppajjati arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ; kevalaparipuṇṇaŋ parisuddhaŋ brahmacariyaŋ pakāseti. Taŋ dhammaŋ suṇāti gahapati vā gahapatiputto vā aññatarasmiŋ vā kule paccājāto. So taŋ dhammaŋ sutvā tathāgate saddhaŋ paṭilabhati. So tena saddhāpaṭilābhena samannāgato iti paṭisañcikkhati– “sambādho gharāvāso rajopatho abbhokāso pabbajjā. Nayidaŋ sukaraŋ agāraŋ ajjhāvasatā ekantaparipuṇṇaŋ ekantaparisuddhaŋ sankhalikhitaŋ brahmacariyaŋ carituŋ. Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti. So aparena samayena appaŋ vā bhogakkhandhaŋ pahāya mahantaŋ vā bhogakkhandhaŋ pahāya appaŋ vā ñātiparivaṭṭaŋ pahāya mahantaŋ vā ñātiparivaṭṭaŋ pahāya kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajati.

292. ‘So evaŋ pabbajito samāno bhikkhūnaŋ sikkhāsājīvasamāpanno pāṇātipātaŋ pahāya pāṇātipātā paṭivirato hoti, nihitadaṇḍo (p. 1.237) nihitasattho lajjī dayāpanno sabbapāṇabhūtahitānukampī viharati.

‘Adinnādānaŋ pahāya adinnādānā paṭivirato hoti dinnādāyī dinnapāṭikankhī. Athenena sucibhūtena attanā viharati.

‘Abrahmacariyaŋ pahāya brahmacārī hoti ārācārī virato methunā gāmadhammā.

‘Musāvādaŋ pahāya musāvādā paṭivirato hoti saccavādī saccasandho theto paccayiko avisaŋvādako lokassa.

‘Pisuṇaŋ vācaŋ pahāya pisuṇāya vācāya paṭivirato hoti, ito sutvā na amutra akkhātā imesaŋ bhedāya, amutra vā sutvā na imesaŋ akkhātā amūsaŋ bhedāya. Iti bhinnānaŋ vā sandhātā sahitānaŋ vā anuppadātā, samaggārāmo samaggarato samagganandī samaggakaraṇiŋ vācaŋ bhāsitā hoti

‘Pharusaŋ vācaŋ pahāya pharusāya vācāya paṭivirato hoti. Yā sā vācā nelā kaṇṇasukhā pemanīyā hadayangamā porī bahujanakantā bahujanamanāpā tathārūpiŋ vācaŋ bhāsitā hoti.

‘Samphappalāpaŋ pahāya samphappalāpā paṭivirato hoti kālavādī bhūtavādī atthavādī dhammavādī vinayavādī, nidhānavatiŋ vācaŋ bhāsitā kālena sāpadesaŋ pariyantavatiŋ atthasaŋhitaŋ.

293. ‘So bījagāmabhūtagāmasamārambhā paṭivirato hoti, ekabhattiko hoti rattūparato, virato vikālabhojanā, naccagītavāditavisūkadassanā paṭivirato hoti, mālāgandhavilepanadhāraṇamaṇḍanavibhūsanaṭṭhānā paṭivirato hoti, uccāsayanamahāsayanā paṭivirato hoti, jātarūparajatapaṭiggahaṇā paṭivirato hoti, āmakadhaññapaṭiggahaṇā paṭivirato hoti, āmakamaŋsapaṭiggahaṇā paṭivirato hoti, itthikumārikapaṭiggahaṇā paṭivirato hoti, dāsidāsapaṭiggahaṇā (p. 1.238) paṭivirato hoti, ajeḷakapaṭiggahaṇā paṭivirato hoti, kukkuṭasūkarapaṭiggahaṇā paṭivirato hoti, hatthigavāssavaḷavāpaṭiggahaṇā paṭivirato hoti, khettavatthupaṭiggahaṇā paṭivirato hoti, dūteyyapahiṇagamanānuyogā paṭivirato hoti, kayavikkayā paṭivirato hoti, tulākūṭakaŋsakūṭamānakūṭā paṭivirato hoti, ukkoṭanavañcananikatisāciyogā paṭivirato hoti, chedanavadhabandhanaviparāmosa-ālopasahasākārā paṭivirato hoti

.

294. ‘So santuṭṭho hoti kāyaparihārikena cīvarena kucchiparihārikena piṇḍapātena. So yena yeneva pakkamati samādāyeva pakkamati. Seyyathāpi nāma pakkhī sakuṇo yena yeneva ḍeti sapattabhārova ḍeti, evameva bhikkhu santuṭṭho hoti kāyaparihārikena cīvarena kucchiparihārikena piṇḍapātena. So yena yeneva pakkamati samādāyeva pakkamati. So iminā ariyena sīlakkhandhena samannāgato ajjhattaŋ anavajjasukhaŋ paṭisaŋvedeti.

295. ‘So cakkhunā rūpaŋ disvā na nimittaggāhī hoti nānubyañjanaggāhī. Yatvādhikaraṇamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ tassa saŋvarāya paṭipajjati, rakkhati cakkhundriyaŋ, cakkhundriye saŋvaraŋ āpajjati. Sotena saddaŋ sutvā …pe… ghānena gandhaŋ ghāyitvā… jivhāya rasaŋ sāyitvā… kāyena phoṭṭhabbaŋ phusitvā… manasā dhammaŋ viññāya na nimittaggāhī hoti nānubyañjanaggāhī. Yatvādhikaraṇamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ tassa saŋvarāya paṭipajjati, rakkhati manindriyaŋ, manindriye saŋvaraŋ āpajjati. So iminā ariyena indriyasaŋvarena samannāgato ajjhattaŋ abyāsekasukhaŋ paṭisaŋvedeti.

‘So abhikkante paṭikkante sampajānakārī hoti, ālokite vilokite sampajānakārī hoti samiñjite pasārite sampajānakārī hoti, saŋghāṭipattacīvaradhāraṇe sampajānakārī hoti, asite pīte (p. 1.239) khāyite sāyite sampajānakārī hoti, uccārapassāvakamme sampajānakārī hoti, gate ṭhite nisinne sutte jāgarite bhāsite tuṇhībhāve sampajānakārī hoti.

296. ‘So iminā ca ariyena sīlakkhandhena samannāgato, (imāya ca ariyāya santuṭṭhiyā samannāgato) iminā ca ariyena indriyasaŋvarena samannāgato, iminā ca ariyena satisampajaññena samannāgato vivittaŋ senāsanaŋ bhajati araññaŋ rukkhamūlaŋ pabbataŋ kandaraŋ giriguhaŋ susānaŋ vanapatthaŋ abbhokāsaŋ palālapuñjaŋ. So pacchābhattaŋ piṇḍapātapaṭikkanto nisīdati pallankaŋ ābhujitvā, ujuŋ kāyaŋ paṇidhāya, parimukhaŋ satiŋ upaṭṭhapetvā. So abhijjhaŋ loke pahāya vigatābhijjhena cetasā viharati, abhijjhāya cittaŋ parisodheti. Byāpādappadosaŋ pahāya abyāpannacitto viharati, sabbapāṇabhūtahitānukampī byāpādappadosā cittaŋ parisodheti. Thinamiddhaŋ pahāya vigatathinamiddho viharati ālokasaññī sato sampajāno, thinamiddhā cittaŋ parisodheti. Uddhaccakukkuccaŋ pahāya anuddhato viharati, ajjhattaŋ vūpasantacitto uddhaccakukkuccā cittaŋ parisodheti. Vicikicchaŋ pahāya tiṇṇavicikiccho viharati akathankathī kusalesu dhammesu, vicikicchāya cittaŋ parisodheti.

297. ‘So ime pañca nīvaraṇe pahāya cetaso upakkilese paññāya dubbalīkaraṇe, vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Idampi vuccati, brāhmaṇa, tathāgatapadaŋ itipi, tathāgatanisevitaŋ itipi, tathāgatārañjitaŋ itipi. Na tveva tāva ariyasāvako niṭṭhaŋ gacchati– “sammāsambuddho bhagavā, svākkhāto bhagavatā dhammo, suppaṭipanno bhagavato sāvakasangho” ti.

‘Puna caparaŋ, brāhmaṇa, bhikkhu vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. Idampi vuccati, brāhmaṇa …pe… suppaṭipanno bhagavato sāvakasangho” ti.

‘Puna (p. 1.240) caparaŋ, brāhmaṇa, bhikkhu pītiyā ca virāgā upekkhako ca viharati sato ca sampajāno, sukhañca kāyena paṭisaŋvedeti, yaŋ taŋ ariyā ācikkhanti “upekkhako satimā sukhavihārī” ti tatiyaŋ jhānaŋ upasampajja viharati. Idampi vuccati, brāhmaṇa …pe… suppaṭipanno bhagavato sāvakasangho” ti.

‘Puna caparaŋ, brāhmaṇa, bhikkhu sukhassa ca pahānā dukkhassa ca pahānā, pubbeva somanassadomanassānaŋ atthangamā, adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. Idampi vuccati, brāhmaṇa, tathāgatapadaŋ itipi, tathāgatanisevitaŋ itipi, tathāgatārañjitaŋ itipi. Na tveva tāva ariyasāvako niṭṭhaŋ gacchati – “sammāsambuddho bhagavā, svākkhāto bhagavatā dhammo, suppaṭipanno bhagavato sāvakasangho” ti.

298. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte pubbenivāsānussatiñāṇāya cittaŋ abhininnāmeti. So anekavihitaŋ pubbenivāsaŋ anussarati, seyyathidaŋ– ekampi jātiŋ, dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati. Idampi vuccati, brāhmaṇa, tathāgatapadaŋ itipi, tathāgatanisevitaŋ itipi, tathāgatārañjitaŋ itipi. Na tveva tāva ariyasāvako niṭṭhaŋ gacchati– “sammāsambuddho bhagavā, svākkhāto bhagavatā dhammo, suppaṭipanno bhagavato sāvakasangho” ti.

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte sattānaŋ cutūpapātañāṇāya cittaŋ abhininnāmeti. So dibbena cakkhunā visuddhena atikkantamānusakena …pe… yathākammūpage satte pajānāti. Idampi vuccati, brāhmaṇa, tathāgatapadaŋ itipi, tathāgatanisevitaŋ itipi, tathāgatārañjitaŋ itipi. Na tveva tāva ariyasāvako niṭṭhaŋ gacchati– “sammāsambuddho bhagavā, svākkhāto bhagavatā dhammo, suppaṭipanno bhagavato sāvakasangho” ti.

299. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte āsavānaŋ khayañāṇāya (p. 1.241) cittaŋ abhininnāmeti. So “idaŋ dukkhan” ti yathābhūtaŋ pajānāti, “ayaŋ dukkhasamudayo” ti yathābhūtaŋ pajānāti, “ayaŋ dukkhanirodho” ti yathābhūtaŋ pajānāti, “ayaŋ dukkhanirodhagāminī paṭipadā” ti yathābhūtaŋ pajānāti. “Ime āsavā” ti yathābhūtaŋ pajānāti, “ayaŋ āsavasamudayo” ti yathābhūtaŋ pajānāti, “ayaŋ āsavanirodho” ti yathābhūtaŋ pajānāti, “ayaŋ āsavanirodhagāminī paṭipadā” ti yathābhūtaŋ pajānāti. Idampi vuccati, brāhmaṇa, tathāgatapadaŋ itipi, tathāgatanisevitaŋ itipi, tathāgatārañjitaŋ itipi. Na tveva tāva ariyasāvako niṭṭhaŋ gato hoti, api ca kho niṭṭhaŋ gacchati– “sammāsambuddho bhagavā, svākkhāto bhagavatā dhammo, suppaṭipanno bhagavato sāvakasangho” ti.

‘Tassa evaŋ jānato evaŋ passato kāmāsavāpi cittaŋ vimuccati bhavāsavāpi cittaŋ vimuccati, avijjāsavāpi cittaŋ vimuccati. Vimuttasmiŋ vimuttamiti ñāṇaŋ hoti. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti. Idampi vuccati, brāhmaṇa, tathāgatapadaŋ itipi, tathāgatanisevitaŋ itipi, tathāgatārañjitaŋ itipi. Ettāvatā kho, brāhmaṇa, ariyasāvako niṭṭhaŋ gato hoti– “sammāsambuddho bhagavā, svākkhāto bhagavatā dhammo, suppaṭipanno bhagavato sāvakasangho” ti. Ettāvatā kho, brāhmaṇa, hatthipadopamo vitthārena paripūro hotī’ ti.

Evaŋ vutte, jāṇussoṇi brāhmaṇo bhagavantaŋ etadavoca– ‘abhikkantaŋ, bho gotama, abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti; evamevaŋ bhotā gotamena anekapariyāyena dhammo pakāsito. Esāhaŋ bhavantaŋ gotamaŋ saraṇaŋ gacchāmi, dhammañca, bhikkhusanghañca. Upāsakaŋ maŋ bhavaŋ gotamo dhāretu ajjatagge pāṇupetaŋ saraṇaŋ gatan’ ti.

Cūḷahatthipadopamasuttaŋ niṭṭhitaŋ sattamaŋ.

8. Mahāhatthipadopamasuttaŋ
300. Evaŋ (p. 1.242) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho āyasmā sāriputto bhikkhū āmantesi– ‘āvuso bhikkhave’ ti. ‘Āvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca– ‘seyyathāpi, āvuso, yāni kānici jangalānaŋ pāṇānaŋ padajātāni sabbāni tāni hatthipade samodhānaŋ gacchanti, hatthipadaŋ tesaŋ aggamakkhāyati yadidaŋ mahantattena; evameva kho, āvuso, ye keci kusalā dhammā sabbete catūsu ariyasaccesu sangahaŋ gacchanti. Katamesu catūsu? Dukkhe ariyasacce dukkhasamudaye ariyasacce, dukkhanirodhe ariyasacce, dukkhanirodhagāminiyā paṭipadāya ariyasacce’.

301. ‘Katamañcāvuso, dukkhaŋ ariyasaccaŋ? Jātipi dukkhā, jarāpi dukkhā, maraṇampi dukkhaŋ, sokaparidevadukkhadomanassupāyāsāpi dukkhā, yampicchaŋ na labhati tampi dukkhaŋ; sankhittena, pañcupādānakkhandhā dukkhā. Katame cāvuso, pañcupādānakkhandhā? Seyyathidaŋ– rūpupādānakkhandho, vedanupādānakkhandho, saññupādānakkhandho, sankhārupādānakkhandho, viññāṇupādānakkhandho.

‘Katamo cāvuso, rūpupādānakkhandho? Cattāri ca mahābhūtāni, catunnañca mahābhūtānaŋ upādāya rūpaŋ.

‘Katamā cāvuso, cattāro mahābhūtā? Pathavīdhātu, āpodhātu tejodhātu, vāyodhātu.

302. ‘Katamā cāvuso, pathavīdhātu? Pathavīdhātu siyā ajjhattikā, siyā bāhirā. Katamā cāvuso, ajjhattikā pathavīdhātu? Yaŋ ajjhattaŋ paccattaŋ kakkhaḷaŋ kharigataŋ upādinnaŋ, seyyathidaŋ– kesā lomā nakhā dantā taco maŋsaŋ nhāru aṭṭhi aṭṭhimiñjaŋ vakkaŋ hadayaŋ yakanaŋ kilomakaŋ pihakaŋ papphāsaŋ antaŋ antaguṇaŋ udariyaŋ karīsaŋ, yaŋ vā panaññampi kiñci ajjhattaŋ paccattaŋ kakkhaḷaŋ kharigataŋ upādinnaŋ. Ayaŋ vuccatāvuso, ajjhattikā pathavīdhātu. Yā ceva kho pana ajjhattikā pathavīdhātu, yā ca bāhirā pathavīdhātu, pathavīdhāturevesā. “Taŋ netaŋ mama, nesohamasmi, na meso attā” ti – evametaŋ yathābhūtaŋ sammappaññāya daṭṭhabbaŋ. Evametaŋ yathābhūtaŋ sammappaññāya disvā pathavīdhātuyā nibbindati, pathavīdhātuyā cittaŋ virājeti.

‘Hoti (p. 1.243) kho so, āvuso, samayo yaŋ bāhirā āpodhātu pakuppati . Antarahitā tasmiŋ samaye bāhirā pathavīdhātu hoti. Tassā hi nāma, āvuso, bāhirāya pathavīdhātuyā tāva mahallikāya aniccatā paññāyissati, khayadhammatā paññāyissati, vayadhammatā paññāyissati, vipariṇāmadhammatā paññāyissati. Kiŋ panimassa mattaṭṭhakassa kāyassa taṇhupādinnassa “ahanti vā mamanti vā asmī” ti vā? Atha khvāssa notevettha hoti.

‘Tañce, āvuso, bhikkhuŋ pare akkosanti paribhāsanti rosenti vihesenti, so evaŋ pajānāti– “uppannā kho me ayaŋ sotasamphassajā dukkhavedanā Sā ca kho paṭicca, no apaṭicca. Kiŋ paṭicca? Phassaŋ paṭicca”. So phasso aniccoti passati, vedanā aniccāti passati, saññā aniccāti passati, sankhārā aniccāti passati, viññāṇaŋ aniccanti passati. Tassa dhātārammaṇameva cittaŋ pakkhandati pasīdati santiṭṭhati adhimuccati.

‘Tañce, āvuso, bhikkhuŋ pare aniṭṭhehi akantehi amanāpehi samudācaranti– pāṇisamphassenapi leḍḍusamphassenapi daṇḍasamphassenapi satthasamphassenapi. So evaŋ pajānāti– “tathābhūto kho ayaŋ kāyo yathābhūtasmiŋ kāye pāṇisamphassāpi kamanti, leḍḍusamphassāpi kamanti, daṇḍasamphassāpi kamanti, satthasamphassāpi kamanti. Vuttaŋ kho panetaŋ bhagavatā kakacūpamovāde – ‘ubhatodaṇḍakena cepi, bhikkhave, kakacena corā ocarakā angamangāni okanteyyuŋ, tatrāpi yo mano padūseyya na me so tena sāsanakaro’ ti. Āraddhaŋ kho pana me vīriyaŋ bhavissati asallīnaŋ, upaṭṭhitā sati asammuṭṭhā, passaddho kāyo asāraddho, samāhitaŋ cittaŋ ekaggaŋ. Kāmaŋ dāni imasmiŋ kāye pāṇisamphassāpi kamantu, leḍḍusamphassāpi kamantu, daṇḍasamphassāpi kamantu, satthasamphassāpi kamantu, karīyati hidaŋ buddhānaŋ sāsanan” ti.

‘Tassa ce, āvuso, bhikkhuno evaŋ buddhaŋ anussarato evaŋ dhammaŋ anussarato evaŋ sanghaŋ anussarato upekkhā kusalanissitā na saṇṭhāti. So tena saŋvijjati saŋvegaŋ āpajjati– “alābhā vata me, na vata (p. 1.244) me lābhā, dulladdhaŋ vata me, na vata me suladdhaŋ, yassa me evaŋ buddhaŋ anussarato, evaŋ dhammaŋ anussarato, evaŋ sanghaŋ anussarato, upekkhā kusalanissitā na saṇṭhātī” ti. Seyyathāpi, āvuso, suṇisā sasuraŋ disvā saŋvijjati saŋvegaŋ āpajjati; evameva kho, āvuso, tassa ce bhikkhuno evaŋ buddhaŋ anussarato, evaŋ dhammaŋ anussarato, evaŋ sanghaŋ anussarato, upekkhā kusalanissitā na saṇṭhāti, so tena saŋvijjati saŋvegaŋ āpajjati– “alābhā vata me na vata me lābhā, dulladdhaŋ vata me, na vata me suladdhaŋ, yassa me evaŋ buddhaŋ anussarato evaŋ dhammaŋ anussarato, evaŋ sanghaŋ anussarato, upekkhā kusalanissitā na saṇṭhātī” ti. Tassa ce, āvuso, bhikkhuno evaŋ buddhaŋ anussarato, evaŋ dhammaŋ anussarato, evaŋ sanghaŋ anussarato upekkhā kusalanissitā saṇṭhāti, so tena attamano hoti. Ettāvatāpi kho, āvuso, bhikkhuno bahukataŋ hoti.

303. ‘Katamā cāvuso, āpodhātu? Āpodhātu siyā ajjhattikā, siyā bāhirā. Katamā cāvuso ajjhattikā āpodhātu? Yaŋ ajjhattaŋ paccattaŋ āpo āpogataŋ upādinnaŋ, seyyathidaŋ – pittaŋ semhaŋ pubbo lohitaŋ sedo medo assu vasā kheḷo singhāṇikā lasikā muttaŋ, yaŋ vā panaññampi kiñci ajjhattaŋ paccattaŋ āpo āpogataŋ upādinnaŋ– ayaŋ vuccatāvuso, ajjhattikā āpodhātu. Yā ceva kho pana ajjhattikā āpodhātu yā ca bāhirā āpodhātu, āpodhāturevesā. “Taŋ netaŋ mama, nesohamasmi, na meso attā” ti evametaŋ yathābhūtaŋ sammappaññāya daṭṭhabbaŋ. Evametaŋ yathābhūtaŋ sammappaññāya disvā āpodhātuyā nibbindati, āpodhātuyā cittaŋ virājeti.

‘Hoti kho so, āvuso, samayo yaŋ bāhirā āpodhātu pakuppati. Sā gāmampi vahati, nigamampi vahati, nagarampi vahati, janapadampi vahati, janapadapadesampi vahati. Hoti kho so, āvuso, samayo yaŋ mahāsamudde yojanasatikānipi udakāni ogacchanti, dviyojanasatikānipi udakāni ogacchanti, tiyojanasatikānipi udakāni ogacchanti, catuyojanasatikānipi udakāni ogacchanti, pañcayojanasatikānipi udakāni ogacchanti, chayojanasatikānipi udakāni ogacchanti, sattayojanasatikānipi udakāni ogacchanti. Hoti kho so, āvuso, samayo yaŋ mahāsamudde (p. 1.245) sattatālampi udakaŋ saṇṭhāti, chattālampi udakaŋ saṇṭhāti, pañcatālampi udakaŋ saṇṭhāti, catuttālampi udakaŋ saṇṭhāti, titālampi udakaŋ saṇṭhāti, dvitālampi udakaŋ saṇṭhāti, tālamattampi udakaŋ saṇṭhāti. Hoti kho so, āvuso, samayo yaŋ mahāsamudde sattaporisampi udakaŋ saṇṭhāti, chapporisampi udakaŋ saṇṭhāti, pañcaporisampi udakaŋ saṇṭhāti, catupporisampi udakaŋ saṇṭhāti, tiporisampi udakaŋ saṇṭhāti, dviporisampi udakaŋ saṇṭhāti, porisamattampi udakaŋ saṇṭhāti. Hoti kho so, āvuso, samayo yaŋ mahāsamudde aḍḍhaporisampi udakaŋ saṇṭhāti, kaṭimattampi udakaŋ saṇṭhāti, jāṇukamattampi udakaŋ saṇṭhāti, gopphakamattampi udakaŋ saṇṭhāti. Hoti kho so, āvuso, samayo, yaŋ mahāsamudde angulipabbatemanamattampi udakaŋ na hoti. Tassā hi nāma, āvuso, bāhirāya āpodhātuyā tāva mahallikāya aniccatā paññāyissati, khayadhammatā paññāyissati, vayadhammatā paññāyissati, vipariṇāmadhammatā paññāyissati. Kiŋ panimassa mattaṭṭhakassa kāyassa taṇhupādinnassa “ahanti vā mamanti vā asmīti” vā? Atha khvāssa notevettha hoti …pe… tassa ce, āvuso, bhikkhuno evaŋ buddhaŋ anussarato, evaŋ dhammaŋ anussarato, evaŋ sanghaŋ anussarato upekkhā kusalanissitā saṇṭhāti. So tena attamano hoti. Ettāvatāpi kho, āvuso, bhikkhuno bahukataŋ hoti.

304. ‘Katamā cāvuso, tejodhātu? Tejodhātu siyā ajjhattikā, siyā bāhirā. Katamā cāvuso, ajjhattikā tejodhātu? Yaŋ ajjhattaŋ paccattaŋ tejo tejogataŋ upādinnaŋ, seyyathidaŋ – yena ca santappati, yena ca jīrīyati, yena ca pariḍayhati, yena ca asitapītakhāyitasāyitaŋ sammā pariṇāmaŋ gacchati, yaŋ vā panaññampi kiñci ajjhattaŋ paccattaŋ tejo tejogataŋ upādinnaŋ– ayaŋ vuccatāvuso, ajjhattikā tejodhātu. Yā ceva kho pana ajjhattikā tejodhātu yā ca bāhirā tejodhātu, tejodhāturevesā. “Taŋ netaŋ mama nesohamasmi, na meso attā” ti evametaŋ yathābhūtaŋ sammappaññāya daṭṭhabbaŋ. Evametaŋ yathābhūtaŋ sammappaññāya disvā tejodhātuyā nibbindati, tejodhātuyā cittaŋ virājeti.

‘Hoti (p. 1.246) kho so, āvuso, samayo yaŋ bāhirā tejodhātu pakuppati. Sā gāmampi dahati, nigamampi dahati, nagarampi dahati, janapadampi dahati, janapadapadesampi dahati. Sā haritantaŋ vā panthantaŋ vā selantaŋ vā udakantaŋ vā ramaṇīyaŋ vā bhūmibhāgaŋ āgamma anāhārā nibbāyati. Hoti kho so, āvuso, samayo yaŋ kukkuṭapattenapi nhārudaddulenapi aggiŋ gavesanti Tassā hi nāma, āvuso, bāhirāya tejodhātuyā tāva mahallikāya aniccatā paññāyissati, khayadhammatā paññāyissati, vayadhammatā paññāyissati, vipariṇāmadhammatā paññāyissati. Kiŋ panimassa mattaṭṭhakassa kāyassa taṇhupādinnassa “ahanti vā mamanti vā asmī” ti vā? Atha khvāssa notevettha hoti …pe… tassa ce, āvuso, bhikkhuno evaŋ buddhaŋ anussarato evaŋ dhammaŋ anussarato evaŋ sanghaŋ anussarato upekkhā kusalanissitā saṇṭhāti, so tena attamano hoti. Ettāvatāpi kho, āvuso, bhikkhuno bahukataŋ hoti.

305. ‘Katamā cāvuso, vāyodhātu? Vāyodhātu siyā ajjhattikā, siyā bāhirā. Katamā cāvuso, ajjhattikā vāyodhātu? Yaŋ ajjhattaŋ paccattaŋ vāyo vāyogataŋ upādinnaŋ, seyyathidaŋ – uddhangamā vātā, adhogamā vātā, kucchisayā vātā, koṭṭhāsayā vātā, angamangānusārino vātā, assāso passāso iti, yaŋ vā panaññampi kiñci ajjhattaŋ paccattaŋ vāyo vāyogataŋ upādinnaŋ– ayaŋ vuccatāvuso, ajjhattikā vāyodhātu. Yā ceva kho pana ajjhattikā vāyodhātu, yā ca bāhirā vāyodhātu, vāyodhāturevesā. “Taŋ netaŋ mama nesohamasmi na meso attā” ti evametaŋ yathābhūtaŋ sammappaññāya daṭṭhabbaŋ. Evametaŋ yathābhūtaŋ sammappaññāya disvā vāyodhātuyā nibbindati vāyodhātuyā cittaŋ virājeti.

‘Hoti kho so, āvuso, samayo yaŋ bāhirā vāyodhātu pakuppati. Sā gāmampi vahati, nigamampi vahati, nagarampi vahati, janapadampi vahati, janapadapadesampi vahati. Hoti kho so, āvuso, samayo yaŋ gimhānaŋ pacchime māse tālavaṇṭenapi vidhūpanenapi vātaŋ pariyesanti, ossavanepi (p. 1.247) tiṇāni na icchanti. Tassā hi nāma, āvuso, bāhirāya vāyodhātuyā tāva mahallikāya aniccatā paññāyissati, khayadhammatā paññāyissati, vayadhammatā paññāyissati, vipariṇāmadhammatā paññāyissati. Kiŋ panimassa mattaṭṭhakassa kāyassa taṇhupādinnassa “ahanti vā mamanti vā asmī” ti vā? Atha khvāssa notevettha hoti.

‘Tañce, āvuso, bhikkhuŋ pare akkosanti paribhāsanti rosenti vihesenti. So evaŋ pajānāti, uppannā kho me ayaŋ sotasamphassajā dukkhā vedanā. Sā ca kho paṭicca, no apaṭicca. Kiŋ paṭicca? Phassaŋ paṭicca. Sopi phasso aniccoti passati, vedanā aniccāti passati saññā aniccāti passati, sankhārā aniccāti passati, viññāṇaŋ aniccanti passati. Tassa dhātārammaṇameva cittaŋ pakkhandati pasīdati santiṭṭhati adhimuccati.

‘Tañce, āvuso, bhikkhuŋ pare aniṭṭhehi akantehi amanāpehi samudācaranti, pāṇisamphassenapi leḍḍusamphassenapi daṇḍasamphassenapi satthasamphassenapi. So evaŋ pajānāti “tathābhūto kho ayaŋ kāyo yathābhūtasmiŋ kāye pāṇisamphassāpi kamanti, leḍḍusamphassāpi kamanti, daṇḍasamphassāpi kamanti, satthasamphassāpi kamanti. Vuttaŋ kho panetaŋ bhagavatā kakacūpamovāde ‘ubhatodaṇḍakena cepi, bhikkhave, kakacena corā ocarakā angamangāni okanteyyuŋ. Tatrāpi yo mano padūseyya, na me so tena sāsanakaro’ ti. Āraddhaŋ kho pana me vīriyaŋ bhavissati asallīnaŋ, upaṭṭhitā sati asammuṭṭhā, passaddho kāyo asāraddho, samāhitaŋ cittaŋ ekaggaŋ. Kāmaŋ dāni imasmiŋ kāye pāṇisamphassāpi kamantu, leḍḍusamphassāpi kamantu, daṇḍasamphassāpi kamantu, satthasamphassāpi kamantu. Karīyati hidaŋ buddhānaŋ sāsanan” ti.

‘Tassa ce, āvuso, bhikkhuno evaŋ buddhaŋ anussarato, evaŋ dhammaŋ anussarato, evaŋ sanghaŋ anussarato upekkhā kusalanissitā na saṇṭhāti. So tena saŋvijjati saŋvegaŋ āpajjati– “alābhā vata me, na vata me lābhā, dulladdhaŋ vata me, na vata me suladdhaŋ. Yassa me evaŋ buddhaŋ anussarato, evaŋ dhammaŋ anussarato, evaŋ sanghaŋ anussarato upekkhā kusalanissitā na saṇṭhātī” ti. Seyyathāpi, āvuso, suṇisā sasuraŋ disvā saŋvijjati saŋvegaŋ āpajjati; evameva kho, āvuso, tassa ce (p. 1.248) bhikkhuno evaŋ buddhaŋ anussarato, evaŋ dhammaŋ anussarato, evaŋ sanghaŋ anussarato, upekkhā kusalanissitā na saṇṭhāti. So tena saŋvijjati saŋvegaŋ āpajjati – “alābhā vata me, na vata me lābhā, dulladdhaŋ vata me, na vata me suladdhaŋ. Yassa me evaŋ buddhaŋ anussarato, evaŋ dhammaŋ anussarato, evaŋ sanghaŋ anussarato, upekkhā kusalanissitā na saṇṭhātī” ti. Tassa ce, āvuso, bhikkhuno evaŋ buddhaŋ anussarato, evaŋ dhammaŋ anussarato, evaŋ sanghaŋ anussarato, upekkhā kusalanissitā saṇṭhāti, so tena attamano hoti. Ettāvatāpi kho, āvuso, bhikkhuno bahukataŋ hoti.

306. ‘Seyyathāpi, āvuso, kaṭṭhañca paṭicca valliñca paṭicca tiṇañca paṭicca mattikañca paṭicca ākāso parivārito agāraŋ tveva sankhaŋ gacchati; evameva kho, āvuso, aṭṭhiñca paṭicca nhāruñca paṭicca maŋsañca paṭicca cammañca paṭicca ākāso parivārito rūpaŋ tveva sankhaŋ gacchati. Ajjhattikañceva, āvuso, cakkhuŋ aparibhinnaŋ hoti, bāhirā ca rūpā na āpāthaŋ āgacchanti, no ca tajjo samannāhāro hoti, neva tāva tajjassa viññāṇabhāgassa pātubhāvo hoti. Ajjhattikañceva, āvuso, cakkhuŋ aparibhinnaŋ hoti bāhirā ca rūpā āpāthaŋ āgacchanti, no ca tajjo samannāhāro hoti, neva tāva tajjassa viññāṇabhāgassa pātubhāvo hoti. Yato ca kho, āvuso, ajjhattikañceva cakkhuŋ aparibhinnaŋ hoti, bāhirā ca rūpā āpāthaŋ āgacchanti, tajjo ca samannāhāro hoti. Evaŋ tajjassa viññāṇabhāgassa pātubhāvo hoti. Yaŋ tathābhūtassa rūpaŋ taŋ rūpupādānakkhandhe sangahaŋ gacchati, yā tathābhūtassa vedanā sā vedanupādānakkhandhe sangahaŋ gacchati, yā tathābhūtassa saññā sā saññupādānakkhandhe sangahaŋ gacchati, ye tathābhūtassa sankhārā te sankhārupādānakkhandhe sangahaŋ gacchanti, yaŋ tathābhūtassa viññāṇaŋ taŋ viññāṇupādānakkhandhe sangahaŋ gacchati.

‘So evaŋ pajānāti– “evañhi kira imesaŋ pañcannaŋ upādānakkhandhānaŋ sangaho sannipāto samavāyo hoti. Vuttaŋ kho panetaŋ bhagavatā– “yo paṭiccasamuppādaŋ passati so dhammaŋ passati; yo dhammaŋ passati so paṭiccasamuppādaŋ passatīti. Paṭiccasamuppannā kho panime yadidaŋ pañcupādānakkhandhā. Yo imesu pañcasu (p. 1.249) upādānakkhandhesu chando ālayo anunayo ajjhosānaŋ so dukkhasamudayo. Yo imesu pañcasu upādānakkhandhesu chandarāgavinayo chandarāgappahānaŋ, so dukkhanirodho” ti. Ettāvatāpi kho, āvuso, bhikkhuno bahukataŋ hoti.

‘Ajjhattikañceva, āvuso, sotaŋ aparibhinnaŋ hoti …pe… ghānaŋ aparibhinnaŋ hoti… jivhā aparibhinnā hoti… kāyo aparibhinno hoti… mano aparibhinno hoti, bāhirā ca dhammā na āpāthaŋ āgacchanti no ca tajjo samannāhāro hoti, neva tāva tajjassa viññāṇabhāgassa pātubhāvo hoti. Ajjhattiko ceva, āvuso, mano aparibhinno hoti, bāhirā ca dhammā āpāthaŋ āgacchanti, no ca tajjo samannāhāro hoti, neva tāva tajjassa viññāṇabhāgassa pātubhāvo hoti. Yato ca kho, āvuso, ajjhattiko ceva mano aparibhinno hoti, bāhirā ca dhammā āpāthaŋ āgacchanti, tajjo ca samannāhāro hoti, evaŋ tajjassa viññāṇabhāgassa pātubhāvo hoti. Yaŋ tathābhūtassa rūpaŋ taŋ rūpupādānakkhandhe sangahaŋ gacchati, yā tathābhūtassa vedanā sā vedanupādānakkhandhe sangahaŋ gacchati, yā tathābhūtassa saññā sā saññupādānakkhandhe sangahaŋ gacchati, ye tathābhūtassa sankhārā te sankhārupādānakkhandhe sangahaŋ gacchanti, yaŋ tathābhūtassa viññāṇaŋ taŋ viññāṇupādānakkhandhe sangahaŋ gacchati. So evaŋ pajānāti– “evañhi kira imesaŋ pañcannaŋ upādānakkhandhānaŋ sangaho sannipāto samavāyo hoti. Vuttaŋ kho panetaŋ bhagavatā– ‘yo paṭiccasamuppādaŋ passati so dhammaŋ passati; yo dhammaŋ passati so paṭiccasamuppādaŋ passatī’ ti. Paṭiccasamuppannā kho panime yadidaŋ pañcupādānakkhandhā. Yo imesu pañcasu upādānakkhandhesu chando ālayo anunayo ajjhosānaŋ so dukkhasamudayo. Yo imesu pañcasu upādānakkhandhesu chandarāgavinayo chandarāgappahānaŋ so dukkhanirodho” ti. Ettāvatāpi kho, āvuso, bhikkhuno bahukataŋ hotī’ ti.

Idamavoca āyasmā sāriputto. Attamanā te bhikkhū āyasmato sāriputtassa bhāsitaŋ abhinandunti.

Mahāhatthipadopamasuttaŋ niṭṭhitaŋ aṭṭhamaŋ.

9. Mahāsāropamasuttaŋ
307. Evaŋ (p. 1.250) me sutaŋ– ekaŋ samayaŋ bhagavā rājagahe viharati gijjhakūṭe pabbate acirapakkante devadatte. Tatra kho bhagavā devadattaŋ ārabbha bhikkhū āmantesi–

‘Idha, bhikkhave, ekacco kulaputto saddhā agārasmā anagāriyaŋ pabbajito hoti– “otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi, dukkhotiṇṇo dukkhapareto, appeva nāma imassa kevalassa dukkhakkhandhassa antakiriyā paññāyethā” ti. So evaŋ pabbajito samāno lābhasakkārasilokaŋ abhinibbatteti. So tena lābhasakkārasilokena attamano hoti paripuṇṇasankappo. So tena lābhasakkārasilokena attānukkaŋseti paraŋ vambheti– “ahamasmi lābhasakkārasilokavā, ime panaññe bhikkhū appaññātā appesakkhā” ti. So tena lābhasakkārasilokena majjati pamajjati pamādaŋ āpajjati, pamatto samāno dukkhaŋ viharati.

‘Seyyathāpi, bhikkhave, puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ atikkamma phegguŋ atikkamma tacaŋ atikkamma papaṭikaŋ, sākhāpalāsaŋ chetvā ādāya pakkameyya “sāran” ti maññamāno. Tamenaŋ cakkhumā puriso disvā evaŋ vadeyya– “na vatāyaŋ bhavaŋ puriso aññāsi sāraŋ, na aññāsi phegguŋ, na aññāsi tacaŋ, na aññāsi papaṭikaŋ, na aññāsi sākhāpalāsaŋ. Tathā hayaŋ bhavaŋ puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ atikkamma phegguŋ atikkamma tacaŋ atikkamma papaṭikaŋ, sākhāpalāsaŋ chetvā ādāya pakkanto “sāran” ti maññamāno. Yañcassa sārena sārakaraṇīyaŋ tañcassa atthaŋ nānubhavissatī” ti. Evameva kho, bhikkhave, idhekacco kulaputto saddhā agārasmā anagāriyaŋ pabbajito hoti– otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi, dukkhotiṇṇo dukkhapareto (p. 1.251) appeva nāma imassa kevalassa antakiriyā paññāyethā” ti. So evaŋ pabbajito samāno lābhasakkārasilokaŋ abhinibbatteti. So tena lābhasakkārasilokena attamano hoti paripuṇṇasankappo. So tena lābhasakkārasilokena attānukkaŋseti, paraŋ vambheti “ahamasmi lābhasakkārasilokavā, ime panaññe bhikkhū appaññātā appesakkhā” ti. So tena lābhasakkārasilokena majjati pamajjati pamādaŋ āpajjati, pamatto samāno dukkhaŋ viharati. Ayaŋ vuccati, bhikkhave, bhikkhu sākhāpalāsaŋ aggahesi brahmacariyassa; tena ca vosānaŋ āpādi.

308. ‘Idha pana, bhikkhave, ekacco kulaputto saddhā agārasmā anagāriyaŋ pabbajito hoti– “otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi, dukkhotiṇṇo dukkhapareto, appeva nāma imassa kevalassa dukkhakkhandhassa antakiriyā paññāyethā” ti. So evaŋ pabbajito samāno lābhasakkārasilokaŋ abhinibbatteti. So tena lābhasakkārasilokena na attamano hoti na paripuṇṇasankappo. So tena lābhasakkārasilokena na attānukkaŋseti, na paraŋ vambheti. So tena lābhasakkārasilokena na majjati nappamajjati na pamādaŋ āpajjati. Appamatto samāno sīlasampadaŋ ārādheti. So tāya sīlasampadāya attamano hoti paripuṇṇasankappo. So tāya sīlasampadāya attānukkaŋseti, paraŋ vambheti– “ahamasmi sīlavā kalyāṇadhammo, ime panaññe bhikkhū dussīlā pāpadhammā” ti. So tāya sīlasampadāya majjati pamajjati pamādaŋ āpajjati, pamatto samāno dukkhaŋ viharati.

‘Seyyathāpi, bhikkhave, puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ atikkamma phegguŋ atikkamma tacaŋ, papaṭikaŋ chetvā ādāya pakkameyya “sāran” ti maññamāno. Tamenaŋ cakkhumā puriso disvā evaŋ vadeyya – “na vatāyaŋ bhavaŋ puriso aññāsi sāraŋ, na aññāsi phegguŋ, na aññāsi tacaŋ, na aññāsi papaṭikaŋ, na aññāsi sākhāpalāsaŋ. Tathā hayaŋ bhavaŋ puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ (p. 1.252) atikkamma phegguŋ atikkamma tacaŋ, papaṭikaŋ chetvā ādāya pakkanto “sāran” ti maññamāno; yañcassa sārena sārakaraṇīyaŋ tañcassa atthaŋ nānubhavissatī” ti.

‘Evameva kho, bhikkhave, idhekacco kulaputto saddhā agārasmā anagāriyaŋ pabbajito hoti– “otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi, dukkhotiṇṇo dukkhapareto, appeva nāma imassa kevalassa dukkhakkhandhassa antakiriyā paññāyethā’ ti. So evaŋ pabbajito samāno lābhasakkārasilokaŋ abhinibbatteti. So tena lābhasakkārasilokena na attamano hoti na paripuṇṇasankappo. So tena lābhasakkārasilokena na attānukkaŋseti, na paraŋ vambheti. So tena lābhasakkārasilokena na majjati nappamajjati na pamādaŋ āpajjati. Appamatto samāno sīlasampadaŋ ārādheti. So tāya sīlasampadāya attamano hoti paripuṇṇasankappo. So tāya sīlasampadāya attānukkaŋseti, paraŋ vambheti– “ahamasmi sīlavā kalyāṇadhammo, ime panaññe bhikkhū dussīlā pāpadhammā” ti. So tāya sīlasampadāya majjati pamajjati pamādaŋ āpajjati, pamatto samāno dukkhaŋ viharati. Ayaŋ vuccati, bhikkhave, bhikkhu papaṭikaŋ aggahesi brahmacariyassa; tena ca vosānaŋ āpādi.

309. ‘Idha pana, bhikkhave, ekacco kulaputto saddhā agārasmā anagāriyaŋ pabbajito hoti– “otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi, dukkhotiṇṇo dukkhapareto, appeva nāma imassa kevalassa dukkhakkhandhassa antakiriyā paññāyethā” ti. So evaŋ pabbajito samāno lābhasakkārasilokaŋ abhinibbatteti. So tena lābhasakkārasilokena na attamano hoti na paripuṇṇasankappo. So tena lābhasakkārasilokena na attānukkaŋseti, na paraŋ vambheti. So tena lābhasakkārasilokena na majjati nappamajjati na pamādaŋ āpajjati, appamatto samāno sīlasampadaŋ ārādheti. So tāya sīlasampadāya attamano hoti no ca kho paripuṇṇasankappo. So tāya sīlasampadāya na attānukkaŋseti, na paraŋ vambheti. So tāya sīlasampadāya na majjati nappamajjati na pamādaŋ āpajjati. Appamatto samāno samādhisampadaŋ ārādheti (p. 1.253) So tāya samādhisampadāya attamano hoti paripuṇṇasankappo. So tāya samādhisampadāya attānukkaŋseti, paraŋ vambheti– “ahamasmi samāhito ekaggacitto, ime panaññe bhikkhū asamāhitā vibbhantacittā” ti. So tāya samādhisampadāya majjati pamajjati pamādaŋ āpajjati, pamatto samāno dukkhaŋ viharati.

‘Seyyathāpi bhikkhave, puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ atikkamma phegguŋ tacaŋ chetvā ādāya pakkameyya “sāran” ti maññamāno. Tamenaŋ cakkhumā puriso disvā evaŋ vadeyya “na vatāyaŋ bhavaŋ puriso aññāsi sāraŋ na aññāsi phegguŋ, na aññāsi tacaŋ, na aññāsi papaṭikaŋ, na aññāsi sākhāpalāsaŋ. Tathā hayaŋ bhavaŋ puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ atikkamma phegguŋ tacaŋ chetvā ādāya pakkanto “sāran” ti maññamāno. Yañcassa sārena sārakaraṇīyaŋ tañcassa atthaŋ nānubhavissatī” ti.

‘Evameva kho, bhikkhave, idhekacco kulaputto saddhā agārasmā anagāriyaŋ pabbajito hoti– “otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi, dukkhotiṇṇo dukkhapareto, appeva nāma imassa kevalassa dukkhakkhandhassa antakiriyā paññāyethā’ ti. So evaŋ pabbajito samāno lābhasakkārasilokaŋ abhinibbatteti. So tena lābhasakkārasilokena na attamano hoti na paripuṇṇasankappo. So tena lābhasakkārasilokena na attānukkaŋseti, na paraŋ vambheti. So tena lābhasakkārasilokena na majjati nappamajjati na pamādaŋ āpajjati, appamatto samāno sīlasampadaŋ ārādheti. So tāya sīlasampadāya attamano hoti no ca kho paripuṇṇasankappo. So tāya sīlasampadāya na attānukkaŋseti, na paraŋ vambheti. So tāya sīlasampadāya na majjati nappamajjati na pamādaŋ āpajjati, appamatto samāno samādhisampadaŋ ārādheti. So tāya samādhisampadāya attamano hoti paripuṇṇasankappo. So tāya samādhisampadāya attānukkaŋseti, paraŋ vambheti– “ahamasmi samāhito ekaggacitto, ime panaññe bhikkhū asamāhitā vibbhantacittā” ti. So tāya (p. 1.254) samādhisampadāya majjati pamajjati pamādaŋ āpajjati, pamatto samāno dukkhaŋ viharati. Ayaŋ vuccati bhikkhave, bhikkhu tacaŋ aggahesi brahmacariyassa; tena ca vosānaŋ āpādi.

310. ‘Idha pana, bhikkhave, ekacco kulaputto saddhā agārasmā anagāriyaŋ pabbajito hoti– “otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi, dukkhotiṇṇo dukkhapareto, appeva nāma imassa kevalassa dukkhakkhandhassa antakiriyā paññāyethā” ti. So evaŋ pabbajito samāno lābhasakkārasilokaŋ abhinibbatteti. So tena lābhasakkārasilokena na attamano hoti na paripuṇṇasankappo. So tena lābhasakkārasilokena na attānukkaŋseti, na paraŋ vambheti. So tena lābhasakkārasilokena na majjati nappamajjati na pamādaŋ āpajjati. Appamatto samāno sīlasampadaŋ ārādheti. So tāya sīlasampadāya attamano hoti, no ca kho paripuṇṇasankappo. So tāya sīlasampadāya na attānukkaŋseti, na paraŋ vambheti. So tāya sīlasampadāya na majjati nappamajjati na pamādaŋ āpajjati, appamatto samāno samādhisampadaŋ ārādheti. So tāya samādhisampadāya attamano hoti, no ca kho paripuṇṇasankappo. So tāya samādhisampadāya na attānukkaŋseti, na paraŋ vambheti. So tāya samādhisampadāya na majjati nappamajjati na pamādaŋ āpajjati appamatto samāno ñāṇadassanaŋ ārādheti. So tena ñāṇadassanena attamano hoti paripuṇṇasankappo. So tena ñāṇadassanena attānukkaŋseti, paraŋ vambheti– “ahamasmi jānaŋ passaŋ viharāmi. Ime panaññe bhikkhū ajānaŋ apassaŋ viharantī” ti. So tena ñāṇadassanena majjati pamajjati pamādaŋ āpajjati, pamatto samāno dukkhaŋ viharati.

‘Seyyathāpi, bhikkhave, puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ phegguŋ chetvā ādāya pakkameyya “sāran” ti maññamāno. Tamenaŋ cakkhumā puriso disvā evaŋ vadeyya– “na vatāyaŋ bhavaŋ puriso aññāsi sāraŋ na aññāsi phegguŋ na aññāsi tacaŋ na aññāsi papaṭikaŋ na aññāsi sākhāpalāsaŋ. Tathā hayaŋ bhavaŋ puriso sāratthiko sāragavesī sārapariyesanaŋ caramāno mahato rukkhassa (p. 1.255) tiṭṭhato sāravato atikkammeva sāraŋ phegguŋ chetvā ādāya pakkanto “sāran” ti maññamāno. Yañcassa sārena sārakaraṇīyaŋ tañcassa atthaŋ nānubhavissatī” ti. Evameva kho, bhikkhave, idhekacco kulaputto saddhā agārasmā anagāriyaŋ pabbajito hoti – “otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi, dukkhotiṇṇo dukkhapareto, appeva nāma imassa kevalassa dukkhakkhandhassa antakiriyā paññāyethā” ti. So evaŋ pabbajito samāno lābhasakkārasilokaŋ abhinibbatteti. So tena lābhasakkārasilokena na attamano hoti na paripuṇṇasankappo. So tena lābhasakkārasilokena na attānukkaŋseti, na paraŋ vambheti. So tena lābhasakkārasilokena na majjati nappamajjati na pamādaŋ āpajjati, appamatto samāno sīlasampadaŋ ārādheti. So tāya sīlasampadāya attamano hoti, no ca kho paripuṇṇasankappo. So tāya sīlasampadāya na attānukkaŋseti, na paraŋ vambheti. So tāya sīlasampadāya na majjati nappamajjati na pamādaŋ āpajjati, appamatto samāno samādhisampadaŋ ārādheti. So tāya samādhisampadāya attamano hoti, no ca kho paripuṇṇasankappo. So tāya samādhisampadāya na attānukkaŋseti, na paraŋ vambheti. So tāya samādhisampadāya na majjati nappamajjati na pamādaŋ āpajjati, appamatto samāno ñāṇadassanaŋ ārādheti. So tena ñāṇadassanena attamano hoti paripuṇṇasankappo. So tena ñāṇadassanena attānukkaŋseti, paraŋ vambheti– “ahamasmi jānaŋ passaŋ viharāmi, ime panaññe bhikkhū ajānaŋ apassaŋ viharantī” ti. So tena ñāṇadassanena majjati pamajjati pamādaŋ āpajjati, pamatto samāno dukkhaŋ viharati. Ayaŋ vuccati, bhikkhave, bhikkhu phegguŋ aggahesi brahmacariyassa; tena ca vosānaŋ āpādi.

311. ‘Idha pana, bhikkhave, ekacco kulaputto saddhā agārasmā anagāriyaŋ pabbajito hoti– “otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi, dukkhotiṇṇo dukkhapareto, appeva nāma imassa kevalassa dukkhakkhandhassa antakiriyā paññāyethā” ti. So evaŋ pabbajito samāno lābhasakkārasilokaŋ abhinibbatteti. So tena lābhasakkārasilokena na attamano hoti (p. 1.256) na paripuṇṇasankappo. So tena lābhasakkārasilokena na attānukkaŋseti, na paraŋ vambheti. So tena lābhasakkārasilokena na majjati nappamajjati na pamādaŋ āpajjati, appamatto samāno sīlasampadaŋ ārādheti. So tāya sīlasampadāya attamano hoti, no ca kho paripuṇṇasankappo. So tāya sīlasampadāya na attānukkaŋseti, na paraŋ vambheti. So tāya sīlasampadāya na majjati nappamajjati na pamādaŋ āpajjati, appamatto samāno samādhisampadaŋ ārādheti. So tāya samādhisampadāya attamano hoti, no ca kho paripuṇṇasankappo. So tāya samādhisampadāya na attānukkaŋseti, na paraŋ vambheti. So tāya samādhisampadāya na majjati nappamajjati na pamādaŋ āpajjati, appamatto samāno ñāṇadassanaŋ ārādheti. So tena ñāṇadassanena attamano hoti, no ca kho paripuṇṇasankappo. So tena ñāṇadassanena na attānukkaŋseti, na paraŋ vambheti. So tena ñāṇadassanena na majjati nappamajjati na pamādaŋ āpajjati, appamatto samāno asamayavimokkhaŋ ārādheti. Aṭṭhānametaŋ, bhikkhave, anavakāso yaŋ so bhikkhu tāya asamayavimuttiyā parihāyetha.

‘Seyyathāpi bhikkhave, puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato sāraññeva chetvā ādāya pakkameyya “sāran” ti jānamāno. Tamenaŋ cakkhumā puriso disvā evaŋ vadeyya– “aññāsi vatāyaŋ bhavaŋ puriso sāraŋ, aññāsi phegguŋ, aññāsi tacaŋ, aññāsi papaṭikaŋ, aññāsi sākhāpalāsaŋ. Tathā hayaŋ bhavaŋ puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato sāraññeva chetvā ādāya pakkanto “sāran” ti jānamāno. Yañcassa sārena sārakaraṇīyaŋ tañcassa atthaŋ anubhavissatī” ti.

‘Evameva kho, bhikkhave, idhekacco kulaputto saddhā agārasmā anagāriyaŋ pabbajito hoti– “otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi, dukkhotiṇṇo dukkhapareto, appeva nāma imassa kevalassa dukkhakkhandhassa antakiriyā paññāyethā” ti. So (p. 1.257) evaŋ pabbajito samāno lābhasakkārasilokaŋ abhinibbatteti. So tena lābhasakkārasilokena na attamano hoti, na paripuṇṇasankappo. So tena lābhasakkārasilokena na attānukkaŋseti, na paraŋ vambheti. So tena lābhasakkārasilokena na majjati nappamajjati na pamādaŋ āpajjati, appamatto samāno sīlasampadaŋ ārādheti. So tāya sīlasampadāya attamano hoti, no ca kho paripuṇṇasankappo. So tāya sīlasampadāya na attānukkaŋseti, na paraŋ vambheti. So tāya sīlasampadāya na majjati nappamajjati na pamādaŋ āpajjati, appamatto samāno samādhisampadaŋ ārādheti. So tāya samādhisampadāya attamano hoti, no ca kho paripuṇṇasankappo. So tāya samādhisampadāya na attānukkaŋseti, na paraŋ vambheti. So tāya samādhisampadāya na majjati nappamajjati na pamādaŋ āpajjati, appamatto samāno ñāṇadassanaŋ ārādheti. So tena ñāṇadassanena attamano hoti, no ca kho paripuṇṇasankappo. So tena ñāṇadassanena na attānukkaŋseti, na paraŋ vambheti. So tena ñāṇadassanena na majjati nappamajjati na pamādaŋ āpajjati, appamatto samāno asamayavimokkhaŋ ārādheti. Aṭṭhānametaŋ, bhikkhave, anavakāso yaŋ so bhikkhu tāya asamayavimuttiyā parihāyetha.

‘Iti kho, bhikkhave, nayidaŋ brahmacariyaŋ lābhasakkārasilokānisaŋsaŋ, na sīlasampadānisaŋsaŋ, na samādhisampadānisaŋsaŋ, na ñāṇadassanānisaŋsaŋ. Yā ca kho ayaŋ, bhikkhave, akuppā cetovimutti– etadatthamidaŋ, bhikkhave, brahmacariyaŋ, etaŋ sāraŋ etaŋ pariyosānan’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Mahāsāropamasuttaŋ niṭṭhitaŋ navamaŋ.

10. Cūḷasāropamasuttaŋ
312. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Atha kho pingalakoccho brāhmaṇo yena (p. 1.258) bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho pingalakoccho brāhmaṇo bhagavantaŋ etadavoca– ‘yeme, bho gotama, samaṇabrāhmaṇā sanghino gaṇino gaṇācariyā ñātā yasassino titthakarā sādhusammatā, bahujanassa, seyyathidaŋ– pūraṇo kassapo, makkhali gosālo, ajito kesakambalo, pakudho kaccāyano, sañcayo belaṭṭhaputto, nigaṇṭho nāṭaputto, sabbete sakāya paṭiññāya abbhaññaŋsu sabbeva nābbhaññaŋsu, udāhu ekacce abbhaññaŋsu ekacce nābbhaññaŋsū’ ti? ‘Alaŋ, brāhmaṇa, tiṭṭhatetaŋ– sabbete sakāya paṭiññāya abbhaññaŋsu sabbeva nābbhaññaŋsu, udāhu ekacce abbhaññaŋsu ekacce nābbhaññaŋsūti. Dhammaŋ te, brāhmaṇa, desessāmi, taŋ suṇāhi, sādhukaŋ manasi karohi, bhāsissāmī’ ti. ‘Evaŋ, bho’ ti kho pingalakoccho brāhmaṇo bhagavato paccassosi. Bhagavā etadavoca–

313. ‘Seyyathāpi, brāhmaṇa, puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ atikkamma phegguŋ atikkamma tacaŋ atikkamma papaṭikaŋ, sākhāpalāsaŋ chetvā ādāya pakkameyya “sāran” ti maññamāno. Tamenaŋ cakkhumā puriso disvā evaŋ vadeyya– “na vatāyaŋ bhavaŋ puriso aññāsi sāraŋ, na aññāsi phegguŋ, na aññāsi tacaŋ, na aññāsi papaṭikaŋ, na aññāsi sākhāpalāsaŋ. Tathā hayaŋ bhavaŋ puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ atikkamma phegguŋ atikkamma tacaŋ atikkamma papaṭikaŋ, sākhāpalāsaŋ chetvā ādāya pakkanto “sāran” ti maññamāno. Yañcassa sārena sārakaraṇīyaŋ tañcassa atthaŋ nānubhavissatī” ti.

314. ‘Seyyathāpi vā pana, brāhmaṇa, puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ atikkamma phegguŋ atikkamma tacaŋ papaṭikaŋ chetvā ādāya (p. 1.259) pakkameyya “sāran” ti maññamāno. Tamenaŋ cakkhumā puriso disvā evaŋ vadeyya– “na vatāyaŋ bhavaŋ puriso aññāsi sāraŋ, na aññāsi phegguŋ, na aññāsi tacaŋ, na aññāsi papaṭikaŋ, na aññāsi sākhāpalāsaŋ. Tathā hayaŋ bhavaŋ puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ atikkamma phegguŋ atikkamma tacaŋ papaṭikaŋ chetvā ādāya pakkanto “sāran” ti maññamāno. Yañcassa sārena sārakaraṇīyaŋ tañcassa atthaŋ nānubhavissatī” ti.

315. ‘Seyyathāpi vā pana, brāhmaṇa, puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ atikkamma phegguŋ, tacaŋ chetvā ādāya pakkameyya “sāran” ti maññamāno. Tamenaŋ cakkhumā puriso disvā evaŋ vadeyya– “na vatāyaŋ bhavaŋ puriso aññāsi sāraŋ, na aññāsi phegguŋ, na aññāsi tacaŋ, na aññāsi papaṭikaŋ, na aññāsi sākhāpalāsaŋ. Tathā hayaŋ bhavaŋ puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ atikkamma phegguŋ, tacaŋ chetvā ādāya pakkanto “sāran” ti maññamāno. Yañcassa sārena sārakaraṇīyaŋ tañcassa atthaŋ nānubhavissatī” ti.

316. ‘Seyyathāpi vā pana, brāhmaṇa, puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ, phegguŋ chetvā ādāya pakkameyya “sāran” ti maññamāno. Tamenaŋ cakkhumā puriso disvā evaŋ vadeyya – “na vatāyaŋ bhavaŋ puriso aññāsi sāraŋ, na aññāsi phegguŋ, na aññāsi tacaŋ, na aññāsi papaṭikaŋ, na aññāsi sākhāpalāsaŋ. Tathā hayaŋ bhavaŋ puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ, phegguŋ chetvā ādāya pakkanto “sāran” ti maññamāno. Yañcassa sārena sārakaraṇīyaŋ tañcassa atthaŋ nānubhavissatī” ti.

317. ‘Seyyathāpi vā pana, brāhmaṇa, puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato sāraññeva (p. 1.260) chetvā ādāya pakkameyya “sāran” ti jānamāno. Tamenaŋ cakkhumāpuriso disvā evaŋ vadeyya– “aññāsi vatāyaŋ bhavaŋ puriso sāraŋ, aññāsi phegguŋ, aññāsi tacaŋ, aññāsi papaṭikaŋ, aññāsi sākhāpalāsaŋ. Tathā hayaŋ bhavaŋ puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato sāraññeva chetvā ādāya pakkanto “sāran” ti jānamāno. Yañcassa sārena sārakaraṇīyaŋ tañcassa atthaŋ anubhavissatī” ti.

318. ‘Evameva kho, brāhmaṇa, idhekacco puggalo saddhā agārasmā anagāriyaŋ pabbajito hoti– “otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi, dukkhotiṇṇo dukkhapareto, appeva nāma imassa kevalassa dukkhakkhandhassa antakiriyā paññāyethā” ti. So evaŋ pabbajito samāno lābhasakkārasilokaŋ abhinibbatteti. So tena lābhasakkārasilokena attamano hoti paripuṇṇasankappo. So tena lābhasakkārasilokena attānukkaŋseti, paraŋ vambheti– “ahamasmi lābhasakkārasilokavā, ime panaññe bhikkhū appaññātā appesakkhā” ti. Lābhasakkārasilokena ca ye aññe dhammā uttaritarā ca paṇītatarā ca tesaŋ dhammānaŋ sacchikiriyāya na chandaŋ janeti, na vāyamati, olīnavuttiko ca hoti sāthaliko. Seyyathāpi so, brāhmaṇa, puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ atikkamma phegguŋ atikkamma tacaŋ atikkamma papaṭikaŋ, sākhāpalāsaŋ chetvā ādāya pakkanto “sāran” ti maññamāno. Yañcassa sārena sārakaraṇīyaŋ tañcassa atthaŋ nānubhavissati. Tathūpamāhaŋ, brāhmaṇa, imaŋ puggalaŋ vadāmi.

319. ‘Idha pana, brāhmaṇa, ekacco puggalo saddhā agārasmā anagāriyaŋ pabbajito hoti– “otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi, dukkhotiṇṇo dukkhapareto, appeva nāma imassa kevalassa dukkhakkhandhassa antakiriyā paññāyethā” ti. So evaŋ pabbajito samāno lābhasakkārasilokaŋ abhinibbatteti. So tena lābhasakkārasilokena na (p. 1.261) attamano hoti na paripuṇṇasankappo. So tena lābhasakkārasilokena na attānukkaŋseti, na paraŋ vambheti. Lābhasakkārasilokena ca ye aññe dhammā uttaritarā ca paṇītatarā ca tesaŋ dhammānaŋ sacchikiriyāya chandaŋ janeti, vāyamati anolīnavuttiko ca hoti asāthaliko. So sīlasampadaŋ ārādheti. So tāya sīlasampadāya attamano hoti, paripuṇṇasankappo. So tāya sīlasampadāya attānukkaŋseti, paraŋ vambheti– “ahamasmi sīlavā kalyāṇadhammo, ime panaññe bhikkhū dussīlā pāpadhammā” ti. Sīlasampadāya ca ye aññe dhammā uttaritarā ca paṇītatarā ca tesaŋ dhammānaŋ sacchikiriyāya na chandaŋ janeti, na vāyamati, olīnavuttiko ca hoti sāthaliko. Seyyathāpi so, brāhmaṇa, puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ atikkamma phegguŋ atikkamma tacaŋ, papaṭikaŋ chetvā ādāya pakkanto “sāran” ti maññamāno. Yañcassa sārena sārakaraṇīyaŋ, tañcassa atthaŋ nānubhavissati. Tathūpamāhaŋ, brāhmaṇa, imaŋ puggalaŋ vadāmi.

320. ‘Idha pana, brāhmaṇa, ekacco puggalo saddhā agārasmā anagāriyaŋ pabbajito hoti– “otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi, dukkhotiṇṇo dukkhapareto, appeva nāma imassa kevalassa dukkhakkhandhassa antakiriyā paññāyethā” ti. So evaŋ pabbajito samāno lābhasakkārasilokaŋ abhinibbatteti. So tena lābhasakkārasilokena na attamano hoti, na paripuṇṇasankappo. So tena lābhasakkārasilokena na attānukkaŋseti, na paraŋ vambheti. Lābhasakkārasilokena ca ye aññe dhammā uttaritarā ca paṇītatarā ca tesaŋ dhammānaŋ sacchikiriyāya chandaŋ janeti, vāyamati, anolīnavuttiko ca hoti asāthaliko. So sīlasampadaŋ ārādheti. So tāya sīlasampadāya attamano hoti no ca kho paripuṇṇasankappo. So tāya sīlasampadāya na attānukkaŋseti, na paraŋ vambheti. Sīlasampadāya ca ye aññe dhammā uttaritarā ca paṇītatarā ca tesaŋ dhammānaŋ sacchikiriyāya chandaŋ janeti, vāyamati, anolīnavuttiko ca hoti asāthaliko (p. 1.262) So samādhisampadaŋ ārādheti. So tāya samādhisampadāya attamano hoti, paripuṇṇasankappo. So tāya samādhisampadāya attānukkaŋseti, paraŋ vambheti– “ahamasmi samāhito ekaggacitto, ime panaññe bhikkhū asamāhitā vibbhantacittā” ti. Samādhisampadāya ca ye aññe dhammā uttaritarā ca paṇītatarā ca, tesaŋ dhammānaŋ sacchikiriyāya na chandaŋ janeti, na vāyamati, olīnavuttiko ca hoti sāthaliko. Seyyathāpi so, brāhmaṇa, puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ atikkamma phegguŋ, tacaŋ chetvā ādāya pakkanto “sāran” ti maññamāno. Yañcassa sārena sārakaraṇīyaŋ tañcassa atthaŋ nānubhavissati. Tathūpamāhaŋ, brāhmaṇa, imaŋ puggalaŋ vadāmi.

321. ‘Idha pana, brāhmaṇa, ekacco puggalo saddhā agārasmā anagāriyaŋ pabbajito hoti– “otiṇṇomhi jātiyā jarāya maraṇena …pe… antakiriyā paññāyethā” ti. So evaŋ pabbajito samāno lābhasakkārasilokaŋ abhinibbatteti. So tena lābhasakkārasilokena na attamano hoti na paripuṇṇasankappo. So tena lābhasakkārasilokena na attānukkaŋseti, na paraŋ vambheti. Lābhasakkārasilokena ca ye aññe dhammā uttaritarā ca paṇītatarā ca tesaŋ dhammānaŋ sacchikiriyāya chandaŋ janeti, vāyamati, anolīnavuttiko ca hoti asāthaliko. So sīlasampadaŋ ārādheti. So tāya sīlasampadāya attamano hoti, no ca kho paripuṇṇasankappo. So tāya sīlasampadāya na attānukkaŋseti, na paraŋ vambheti. Sīlasampadāya ca ye aññe dhammā uttaritarā ca paṇītatarā ca tesaŋ dhammānaŋ sacchikiriyāya chandaŋ janeti, vāyamati, anolīnavuttiko ca hoti asāthaliko. So samādhisampadaŋ ārādheti. So tāya samādhisampadāya attamano hoti, no ca kho paripuṇṇasankappo. So tāya samādhisampadāya na attānukkaŋseti, na paraŋ vambheti. Samādhisampadāya ca ye aññe dhammā uttaritarā ca paṇītatarā ca tesaŋ dhammānaŋ sacchikiriyāya chandaŋ janeti, vāyamati, anolīnavuttiko ca hoti asāthaliko. So ñāṇadassanaŋ ārādheti. So tena ñāṇadassanena attamano hoti, paripuṇṇasankappo (p. 1.263) So tena ñāṇadassanena attānukkaŋseti, paraŋ vambheti– “ahamasmi jānaŋ passaŋ viharāmi, ime panaññe bhikkhū ajānaŋ apassaŋ viharantī” ti. Ñāṇadassanena ca ye aññe dhammā uttaritarā ca paṇītatarā ca tesaŋ dhammānaŋ sacchikiriyāya na chandaŋ janeti, na vāyamati, olīnavuttiko ca hoti sāthaliko. Seyyathāpi so, brāhmaṇa, puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato atikkammeva sāraŋ, phegguŋ chetvā ādāya pakkanto “sāran” ti maññamāno. Yañcassa sārena sārakaraṇīyaŋ tañcassa atthaŋ nānubhavissati. Tathūpamāhaŋ, brāhmaṇa, imaŋ puggalaŋ vadāmi.

322. ‘Idha pana, brāhmaṇa, ekacco puggalo saddhā agārasmā anagāriyaŋ pabbajito hoti– “otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi dukkhotiṇṇo dukkhapareto appeva nāma imassa kevalassa dukkhakkhandhassa antakiriyā paññāyethā” ti. So evaŋ pabbajito samāno lābhasakkārasilokaŋ abhinibbatteti. So tena lābhasakkārasilokena na attamano hoti, na paripuṇṇasankappo. So tena lābhasakkārasilokena na attānukkaŋseti, na paraŋ vambheti. Lābhasakkārasilokena ca ye aññe dhammā uttaritarā ca paṇītatarā ca tesaŋ dhammānaŋ sacchikiriyāya chandaŋ janeti, vāyamati, anolīnavuttiko ca hoti asāthaliko. So sīlasampadaŋ ārādheti. So tāya sīlasampadāya attamano hoti, no ca kho paripuṇṇasankappo. So tāya sīlasampadāya na attānukkaŋseti, na paraŋ vambheti. Sīlasampadāya ca ye aññe dhammā uttaritarā ca paṇītatarā ca tesaŋ dhammānaŋ sacchikiriyāya chandaŋ janeti, vāyamati, anolīnavuttiko ca hoti asāthaliko. So samādhisampadaŋ ārādheti. So tāya samādhisampadāya attamano hoti, no ca kho paripuṇṇasankappo. So tāya samādhisampadāya na attānukkaŋseti, na paraŋ vambheti. Samādhisampadāya ca ye aññe dhammā uttaritarā ca paṇītatarā ca tesaŋ dhammānaŋ sacchikiriyāya chandaŋ janeti, vāyamati, anolīnavuttiko ca hoti asāthaliko. So ñāṇadassanaŋ ārādheti. So tena ñāṇadassanena attamano hoti, no ca kho paripuṇṇasankappo. So tena ñāṇadassanena na attānukkaŋseti, na (p. 1.264) paraŋ vambheti. Ñāṇadassanena ca ye aññe dhammā uttaritarā ca paṇītatarā ca tesaŋ dhammānaŋ sacchikiriyāya chandaŋ janeti, vāyamati, anolīnavuttiko ca hoti asāthaliko.

323. ‘Katame ca, brāhmaṇa, dhammā ñāṇadassanena uttaritarā ca paṇītatarā ca? Idha, brāhmaṇa, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Ayampi kho, brāhmaṇa, dhammo ñāṇadassanena uttaritaro ca paṇītataro ca.

‘Puna caparaŋ, brāhmaṇa, bhikkhu vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. Ayampi kho, brāhmaṇa, dhammo ñāṇadassanena uttaritaro ca paṇītataro ca.

‘Puna caparaŋ, brāhmaṇa, bhikkhu pītiyā ca virāgā upekkhako ca viharati, sato ca sampajāno sukhañca kāyena paṭisaŋvedeti, yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja viharati. Ayampi kho brāhmaṇa, dhammo ñāṇadassanena uttaritaro ca paṇītataro ca.

‘Puna caparaŋ, brāhmaṇa, bhikkhu sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. Ayampi kho, brāhmaṇa, dhammo ñāṇadassanena uttaritaro ca paṇītataro ca.

‘Puna caparaŋ, brāhmaṇa, bhikkhu sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. Ayampi kho, brāhmaṇa, dhammo ñāṇadassanena uttaritaro ca paṇītataro ca.

‘Puna caparaŋ, brāhmaṇa, bhikkhu sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja viharati. Ayampi kho, brāhmaṇa, dhammo ñāṇadassanena uttaritaro ca paṇītataro ca.

‘Puna caparaŋ, brāhmaṇa, bhikkhu sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. Ayampi kho, brāhmaṇa, dhammo ñāṇadassanena uttaritaro ca paṇītataro ca.

‘Puna (p. 1.265) caparaŋ, brāhmaṇa, bhikkhu sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati. Ayampi kho, brāhmaṇa, dhammo ñāṇadassanena uttaritaro ca paṇītataro ca.

‘Puna caparaŋ, brāhmaṇa, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, paññāya cassa disvā āsavā parikkhīṇā honti. Ayampi kho, brāhmaṇa, dhammo ñāṇadassanena uttaritaro ca paṇītataro ca. Ime kho, brāhmaṇa, dhammā ñāṇadassanena uttaritarā ca paṇītatarā ca.

324. ‘Seyyathāpi so, brāhmaṇa, puriso sāratthiko sāragavesī sārapariyesanaŋ caramāno mahato rukkhassa tiṭṭhato sāravato sāraŋyeva chetvā ādāya pakkanto “sāran” ti jānamāno. Yañcassa sārena sārakaraṇīyaŋ tañcassa atthaŋ anubhavissati. Tathūpamāhaŋ, brāhmaṇa, imaŋ puggalaŋ vadāmi.

‘Iti kho, brāhmaṇa, nayidaŋ brahmacariyaŋ lābhasakkārasilokānisaŋsaŋ, na sīlasampadānisaŋsaŋ, na samādhisampadānisaŋsaŋ, na ñāṇadassanānisaŋsaŋ. Yā ca kho ayaŋ brāhmaṇa, akuppā cetovimutti– etadatthamidaŋ, brāhmaṇa, brahmacariyaŋ, etaŋ sāraŋ etaŋ pariyosānan’ ti.

Evaŋ vutte, pingalakoccho brāhmaṇo bhagavantaŋ etadavoca– ‘abhikkantaŋ, bho gotama, abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāṇupetaŋ saraṇaŋ gatan’ ti.

Cūḷasāropamasuttaŋ niṭṭhitaŋ dasamaŋ.

Opammavaggo niṭṭhito tatiyo.

Tassuddānaŋ–

Moḷiyaphaggunariṭṭhañca nāmo, andhavane kathipuṇṇaŋ nivāpo.

Rāsikaṇerumahāgajanāmo, sārūpamo puna pingalakoccho.

4. Mahāyamakavaggo

1. Cūḷagosingasuttaŋ
325. Evaŋ (p. 1.266) me sutaŋ– ekaŋ samayaŋ bhagavā nātike viharati giñjakāvasathe. Tena kho pana samayena āyasmā ca anuruddho āyasmā ca nandiyo āyasmā ca kimilo gosingasālavanadāye viharanti. Atha kho bhagavā sāyanhasamayaŋ paṭisallānā vuṭṭhito yena gosingasālavanadāyo tenupasankami. Addasā kho dāyapālo bhagavantaŋ dūratova āgacchantaŋ. Disvāna bhagavantaŋ etadavoca– ‘mā, samaṇa, etaŋ dāyaŋ pāvisi. Santettha tayo kulaputtā attakāmarūpā viharanti. Mā tesaŋ aphāsumakāsī’ ti.

Assosi kho āyasmā anuruddho dāyapālassa bhagavatā saddhiŋ mantayamānassa. Sutvāna dāyapālaŋ etadavoca– ‘mā, āvuso dāyapāla, bhagavantaŋ vāresi. Satthā no bhagavā anuppatto’ ti. Atha kho āyasmā anuruddho yenāyasmā ca nandiyo āyasmā ca kimilo tenupasankami; upasankamitvā āyasmantañca nandiyaŋ āyasmantañca kimilaŋ etadavoca– ‘abhikkamathāyasmanto, abhikkamathāyasmanto, satthā no bhagavā anuppatto’ ti. Atha kho āyasmā ca anuruddho āyasmā ca nandiyo āyasmā ca kimilo bhagavantaŋ paccuggantvā– eko bhagavato pattacīvaraŋ paṭiggahesi, eko āsanaŋ paññapesi, eko pādodakaŋ upaṭṭhāpesi. Nisīdi bhagavā paññatte āsane. Nisajja kho bhagavā pāde pakkhālesi. Tepi kho āyasmanto bhagavantaŋ abhivādetvā ekamantaŋ nisīdiŋsu. Ekamantaŋ nisinnaŋ kho āyasmantaŋ anuruddhaŋ bhagavā etadavoca–

326. ‘Kacci vo, anuruddhā, khamanīyaŋ, kacci yāpanīyaŋ, kacci piṇḍakena na kilamathā’ ti ‘Khamanīyaŋ, bhagavā, yāpanīyaŋ, bhagavā; na ca mayaŋ, bhante, piṇḍakena kilamāmā’ ti. ‘Kacci pana vo, anuruddhā, samaggā sammodamānā avivadamānā khīrodakībhūtā aññamaññaŋ piyacakkhūhi sampassantā viharathā’ ti? ‘Taggha mayaŋ (p. 1.267) bhante, samaggā sammodamānā avivadamānā khīrodakībhūtā aññamaññaŋ piyacakkhūhi sampassantā viharāmā’ ti. ‘Yathā kathaŋ pana tumhe, anuruddhā, samaggā sammodamānā avivadamānā khīrodakībhūtā aññamaññaŋ piyacakkhūhi sampassantā viharathā’ ti? ‘Idha mayhaŋ, bhante, evaŋ hoti– “lābhā vata me, suladdhaŋ vata me, yohaŋ evarūpehi sabrahmacārīhi saddhiŋ viharāmī” ti. Tassa mayhaŋ, bhante, imesu āyasmantesu mettaŋ kāyakammaŋ paccupaṭṭhitaŋ āvi ceva raho ca; mettaŋ vacīkammaŋ paccupaṭṭhitaŋ āvi ceva raho ca; mettaŋ manokammaŋ paccupaṭṭhitaŋ āvi ceva raho ca. Tassa mayhaŋ, bhante, evaŋ hoti– “yaŋnūnāhaŋ sakaŋ cittaŋ nikkhipitvā imesaŋyeva āyasmantānaŋ cittassa vasena vatteyyan” ti. So kho ahaŋ, bhante, sakaŋ cittaŋ nikkhipitvā imesaŋyeva āyasmantānaŋ cittassa vasena vattāmi. Nānā hi kho no, bhante, kāyā ekañca pana maññe cittan’ ti.

Āyasmāpi kho nandiyo …pe… āyasmāpi kho kimilo bhagavantaŋ etadavoca– ‘mayhampi, bhante, evaŋ hoti– “lābhā vata me, suladdhaŋ vata me, yohaŋ evarūpehi sabrahmacārīhi saddhiŋ viharāmī” ti. Tassa mayhaŋ, bhante, imesu āyasmantesu mettaŋ kāyakammaŋ paccupaṭṭhitaŋ āvi ceva raho ca, mettaŋ vacīkammaŋ paccupaṭṭhitaŋ āvi ceva raho ca, mettaŋ manokammaŋ paccupaṭṭhitaŋ āvi ceva raho ca. Tassa mayhaŋ, bhante, evaŋ hoti– “yaŋnūnāhaŋ sakaŋ cittaŋ nikkhipitvā imesaŋyeva āyasmantānaŋ cittassa vasena vatteyyan” ti. So kho ahaŋ, bhante, sakaŋ cittaŋ nikkhipitvā imesaŋyeva āyasmantānaŋ cittassa vasena vattāmi. Nānā hi kho no, bhante, kāyā ekañca pana maññe cittanti.

‘Evaŋ kho mayaŋ, bhante, samaggā sammodamānā avivadamānā khīrodakībhūtā aññamaññaŋ piyacakkhūhi sampassantā viharāmā’ ti.

327. ‘Sādhu sādhu, anuruddhā! Kacci pana vo, anuruddhā, appamattā ātāpino pahitattā viharathā’ ti? ‘Taggha mayaŋ, bhante, appamattā ātāpino pahitattā viharāmā’ ti. ‘Yathā kathaŋ pana tumhe, anuruddhā, appamattā ātāpino pahitattā viharathā’ ti? ‘Idha, bhante, amhākaŋ yo paṭhamaŋ gāmato piṇḍāya paṭikkamati so āsanāni paññapeti, pānīyaŋ paribhojanīyaŋ upaṭṭhāpeti, avakkārapātiŋ upaṭṭhāpeti. Yo pacchā gāmato (p. 1.268) piṇḍāya paṭikkamati, sace hoti bhuttāvaseso sace ākankhati bhuñjati, no ce ākankhati appaharite vā chaḍḍeti, appāṇake vā udake opilāpeti. So āsanāni paṭisāmeti, pānīyaŋ paribhojanīyaŋ paṭisāmeti, avakkārapātiŋ paṭisāmeti, bhattaggaŋ sammajjati. Yo passati pānīyaghaṭaŋ vā paribhojanīyaghaṭaŋ vā vaccaghaṭaŋ vā rittaŋ tucchaŋ so upaṭṭhāpeti. Sacassa hoti avisayhaŋ, hatthavikārena dutiyaŋ āmantetvā hatthavilanghakena upaṭṭhāpema, na tveva mayaŋ, bhante, tappaccayā vācaŋ bhindāma. Pañcāhikaŋ kho pana mayaŋ, bhante, sabbarattikaŋ dhammiyā kathāya sannisīdāma. Evaŋ kho mayaŋ, bhante, appamattā ātāpino pahitattā viharāmā’ ti.

328. ‘Sādhu sādhu, anuruddhā! Atthi pana vo, anuruddhā, evaŋ appamattānaŋ ātāpīnaŋ pahitattānaŋ viharantānaŋ uttarimanussadhammā alamariyañāṇadassanaviseso adhigato phāsuvihāro’ ti? ‘Kiñhi no siyā, bhante! Idha mayaŋ, bhante, yāvadeva ākankhāma vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharāma. Ayaŋ kho no, bhante, amhākaŋ appamattānaŋ ātāpīnaŋ pahitattānaŋ viharantānaŋ uttarimanussadhammā alamariyañāṇadassanaviseso adhigato phāsuvihāro’ ti.

‘Sādhu sādhu, anuruddhā! Etassa pana vo, anuruddhā, vihārassa samatikkamāya etassa vihārassa paṭippassaddhiyā atthañño uttarimanussadhammā alamariyañāṇadassanaviseso adhigato phāsuvihāro’ ti? ‘Kiñhi no siyā, bhante! Idha mayaŋ, bhante, yāvadeva ākankhāma vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharāma. Etassa, bhante, vihārassa samatikkamāya etassa vihārassa paṭippassaddhiyā ayamañño uttarimanussadhammā alamariyañāṇadassanaviseso adhigato phāsuvihāro’ ti.

‘Sādhu sādhu, anuruddhā! Etassa pana vo, anuruddhā, vihārassa samatikkamāya etassa vihārassa paṭippassaddhiyā atthañño uttarimanussadhammā alamariyañāṇadassanaviseso adhigato phāsuvihāro’ ti? ‘Kiñhi (p. 1.269) no siyā, bhante! Idha mayaŋ, bhante, yāvadeva ākankhāma pītiyā ca virāgā upekkhakā ca viharāma, satā ca sampajānā, sukhañca kāyena paṭisaŋvedema, yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja viharāma. Etassa, bhante, vihārassa samatikkamāya etassa vihārassa paṭippassaddhiyā ayamañño uttarimanussadhammā alamariyañāṇadassanaviseso adhigato phāsuvihāro’ ti.

‘Sādhu sādhu, anuruddhā! Etassa pana vo, anuruddhā, vihārassa samatikkamāya etassa vihārassa paṭippassaddhiyā atthañño uttarimanussadhammā alamariyañāṇadassanaviseso adhigato phāsuvihāro’ ti ‘Kiñhi no siyā, bhante! Idha mayaŋ, bhante, yāvadeva ākankhāma sukhassa ca pahānā dukkhassa ca pahānā, pubbeva somanassadomanassānaŋ atthangamā, adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharāma. Etassa, bhante, vihārassa samatikkamāya etassa vihārassa paṭippassaddhiyā ayamañño uttari manussadhammā alamariyañāṇadassanaviseso adhigato phāsuvihāro’ ti.

‘Sādhu sādhu, anuruddhā! Etassa pana vo, anuruddhā, vihārassa samatikkamāya etassa vihārassa paṭippassaddhiyā atthañño uttarimanussadhammā alamariyañāṇadassanaviseso adhigato phāsuvihāro’ ti? ‘Kiñhi no siyā, bhante! Idha mayaŋ, bhante, yāvadeva ākankhāma sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharāma. Etassa, bhante, vihārassa samatikkamāya etassa vihārassa paṭippassaddhiyā ayamañño uttarimanussadhammā alamariyañāṇadassanaviseso adhigato phāsuvihāro’ ti.

‘Sādhu sādhu, anuruddhā! Etassa pana vo, anuruddhā, vihārassa samatikkamāya etassa vihārassa paṭippassaddhiyā atthañño uttarimanussadhammā alamariyañāṇadassanaviseso adhigato phāsuvihāro’ ti? ‘Kiñhi no siyā, bhante! Idha mayaŋ, bhante, yāvadeva ākankhāma sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja viharāma …pe… sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharāma …pe… sabbaso ākiñcaññāyatanaŋ samatikkamma (p. 1.270) nevasaññānāsaññāyatanaŋ upasampajja viharāma. Etassa, bhante, vihārassa samatikkamāya etassa vihārassa paṭippassaddhiyā ayamañño uttarimanussadhammā alamariyañāṇadassanaviseso adhigato phāsuvihāro’ ti.

329. ‘Sādhu sādhu, anuruddhā! Etassa pana vo, anuruddhā, vihārassa samatikkamāya etassa vihārassa paṭippassaddhiyā atthañño uttarimanussadhammā alamariyañāṇadassanaviseso adhigato phāsuvihāro’ ti? ‘Kiñhi no siyā, bhante! Idha mayaŋ, bhante, yāvadeva ākankhāma sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharāma, paññāya ca no disvā āsavā parikkhīṇā. Etassa, bhante, vihārassa samatikkamāya etassa vihārassa paṭippassaddhiyā ayamañño uttarimanussadhammā alamariyañāṇadassanaviseso adhigato phāsuvihāro. Imamhā ca mayaŋ, bhante, phāsuvihārā aññaŋ phāsuvihāraŋ uttaritaraŋ vā paṇītataraŋ vā na samanupassāmā’ ti. ‘Sādhu sādhu, anuruddhā! Imamhā phāsuvihārā uttaritaro vā paṇītataro vā phāsuvihāro natthī’ ti.

330. Atha kho bhagavā āyasmantañca anuruddhaŋ āyasmantañca nandiyaŋ āyasmantañca kimilaŋ dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā pakkāmi. Atha kho āyasmā ca anuruddho āyasmā ca nandiyo āyasmā ca kimilo bhagavantaŋ anusaŋyāyitvā tato paṭinivattitvā āyasmā ca nandiyo āyasmā ca kimilo āyasmantaŋ anuruddhaŋ etadavocuŋ– ‘kiŋ nu kho mayaŋ āyasmato anuruddhassa evamārocimha– “imāsañca imāsañca vihārasamāpattīnaŋ mayaŋ lābhino” ti, yaŋ no āyasmā anuruddho bhagavato sammukhā yāva āsavānaŋ khayā pakāsetī’ ti? ‘Na kho me āyasmanto evamārocesuŋ– “imāsañca imāsañca vihārasamāpattīnaŋ mayaŋ lābhino” ti, api ca me āyasmantānaŋ cetasā ceto paricca vidito – “imāsañca imāsañca vihārasamāpattīnaŋ ime āyasmanto lābhino” ti. Devatāpi me (p. 1.271) etamatthaŋ ārocesuŋ– “imāsañca imāsañca vihārasamāpattīnaŋ ime āyasmanto lābhino” ti. Tamenaŋ bhagavatā pañhābhipuṭṭhena byākatan’ ti.

331. Atha kho dīgho parajano yakkho yena bhagavā tenupasankami; upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhito kho dīgho parajano yakkho bhagavantaŋ etadavoca– ‘lābhā vata, bhante, vajjīnaŋ, suladdhalābhā vajjipajāya, yattha tathāgato viharati arahaŋ sammāsambuddho, ime ca tayo kulaputtā– āyasmā ca anuruddho, āyasmā ca nandiyo, āyasmā ca kimilo’ ti. Dīghassa parajanassa yakkhassa saddaŋ sutvā bhummā devā saddamanussāvesuŋ– “lābhā vata, bho, vajjīnaŋ, suladdhalābhā vajjipajāya, yattha tathāgato viharati arahaŋ sammāsambuddho, ime ca tayo kulaputtā– āyasmā ca anuruddho, āyasmā ca nandiyo, āyasmā ca kimilo” ti. Bhummānaŋ devānaŋ saddaŋ sutvā cātumahārājikā devā …pe… tāvatiŋsā devā …pe… yāmā devā …pe… tusitā devā …pe… nimmānaratī devā …pe… paranimmitavasavattī devā …pe… brahmakāyikā devā saddamanussāvesuŋ – ‘lābhā vata, bho, vajjīnaŋ, suladdhalābhā vajjipajāya, yattha tathāgato viharati arahaŋ sammāsambuddho, ime ca tayo kulaputtā– āyasmā ca anuruddho, āyasmā ca nandiyo, āyasmā ca kimilo’ ti. Itiha te āyasmanto tena khaṇena (tena layena) tena muhuttena yāvabrahmalokā viditā ahesuŋ.

‘Evametaŋ, dīgha, evametaŋ, dīgha! Yasmāpi, dīgha, kulā ete tayo kulaputtā agārasmā anagāriyaŋ pabbajitā, tañcepi kulaŋ ete tayo kulaputte pasannacittaŋ anussareyya, tassapāssa kulassa dīgharattaŋ hitāya sukhāya. Yasmāpi, dīgha, kulaparivaṭṭā ete tayo kulaputtā agārasmā anagāriyaŋ pabbajitā, so cepi kulaparivaṭṭo ete tayo kulaputte pasannacitto anussareyya, tassapāssa kulaparivaṭṭassa dīgharattaŋ hitāya sukhāya. Yasmāpi, dīgha, gāmā ete tayo kulaputtā agārasmā anagāriyaŋ pabbajitā, so cepi gāmo ete tayo kulaputte (p. 1.272) pasannacitto anussareyya, tassapāssa gāmassa dīgharattaŋ hitāya sukhāya. Yasmāpi, dīgha, nigamā ete tayo kulaputtā agārasmā anagāriyaŋ pabbajitā, so cepi nigamo ete tayo kulaputte pasannacitto anussareyya, tassapāssa nigamassa dīgharattaŋ hitāya sukhāya. Yasmāpi, dīgha, nagarā ete tayo kulaputtā agārasmā anagāriyaŋ pabbajitā, tañcepi nagaraŋ ete tayo kulaputte pasannacittaŋ anussareyya, tassapāssa nagarassa dīgharattaŋ hitāya sukhāya. Yasmāpi, dīgha, janapadā ete tayo kulaputtā agārasmā anagāriyaŋ pabbajitā, so cepi janapado ete tayo kulaputte pasannacitto anussareyya, tassapāssa janapadassa dīgharattaŋ hitāya sukhāya. Sabbe cepi, dīgha, khattiyā ete tayo kulaputte pasannacittā anussareyyuŋ, sabbesānaŋpāssa khattiyānaŋ dīgharattaŋ hitāya sukhāya. Sabbe cepi, dīgha, brāhmaṇā …pe… sabbe cepi, dīgha, vessā …pe… sabbe cepi, dīgha, suddā ete tayo kulaputte pasannacittā anussareyyuŋ, sabbesānaŋpāssa suddānaŋ dīgharattaŋ hitāya sukhāya. Sadevako cepi, dīgha, loko samārako sabrahmako sassamaṇabrāhmaṇī pajā sadevamanussā ete tayo kulaputte pasannacittā anussareyya, sadevakassapāssa lokassa samārakassa sabrahmakassa sassamaṇabrāhmaṇiyā pajāya sadevamanussāya dīgharattaŋ hitāya sukhāya. Passa, dīgha, yāva ete tayo kulaputtā bahujanahitāya paṭipannā bahujanasukhāya lokānukampāya, atthāya hitāya sukhāya devamanussānan’ ti.

Idamavoca bhagavā. Attamano dīgho parajano yakkho bhagavato bhāsitaŋ abhinandīti.

Cūḷagosingasuttaŋ niṭṭhitaŋ paṭhamaŋ.

2. Mahāgosingasuttaŋ
332. Evaŋ me sutaŋ– ekaŋ samayaŋ bhagavā gosingasālavanadāye viharati sambahulehi abhiññātehi abhiññātehi therehi sāvakehi saddhiŋ– āyasmatā ca sāriputtena āyasmatā ca mahāmoggallānena āyasmatā (p. 1.273) ca mahākassapena āyasmatā ca anuruddhena āyasmatā ca revatena āyasmatā ca ānandena, aññehi ca abhiññātehi abhiññātehi therehi sāvakehi saddhiŋ. Atha kho āyasmā mahāmoggallāno sāyanhasamayaŋ paṭisallānā vuṭṭhito yenāyasmā mahākassapo tenupasankami; upasankamitvā āyasmantaŋ mahākassapaŋ etadavoca– ‘āyāmāvuso, kassapa, yenāyasmā sāriputto tenupasankamissāma dhammassavanāyā’ ti. ‘Evamāvuso’ ti kho āyasmā mahākassapo āyasmato mahāmoggallānassa paccassosi. Atha kho āyasmā ca mahāmoggallāno āyasmā ca mahākassapo āyasmā ca anuruddho yenāyasmā sāriputto tenupasankamiŋsu dhammassavanāya. Addasā kho āyasmā ānando āyasmantañca mahāmoggallānaŋ āyasmantañca mahākassapaŋ āyasmantañca anuruddhaŋ yenāyasmā sāriputto tenupasankamante dhammassavanāya. Disvāna yenāyasmā revato tenupasankami; upasankamitvā āyasmantaŋ revataŋ etadavoca– ‘upasankamantā kho amū, āvuso revata, sappurisā yenāyasmā sāriputto tena dhammassavanāya. Āyāmāvuso revata, yenāyasmā sāriputto tenupasankamissāma dhammassavanāyā’ ti. ‘Evamāvuso’ ti kho āyasmā revato āyasmato ānandassa paccassosi. Atha kho āyasmā ca revato āyasmā ca ānando yenāyasmā sāriputto tenupasankamiŋsu dhammassavanāya.

333. Addasā kho āyasmā sāriputto āyasmantañca revataŋ āyasmantañca ānandaŋ dūratova āgacchante. Disvāna āyasmantaŋ ānandaŋ etadavoca– ‘etu kho āyasmā ānando! Svāgataŋ āyasmato ānandassa bhagavato upaṭṭhākassa bhagavato santikāvacarassa! Ramaṇīyaŋ, āvuso ānanda, gosingasālavanaŋ, dosinā ratti, sabbaphāliphullā sālā, dibbā, maññe, gandhā sampavanti; kathaŋrūpena, āvuso ānanda, bhikkhunā gosingasālavanaŋ sobheyyā’ ti? ‘Idhāvuso sāriputta bhikkhu bahussuto hoti sutadharo sutasannicayo. Ye te dhammā ādikalyāṇā majjhekalyāṇā pariyosānakalyāṇā (p. 1.274) sātthā sabyañjanā; kevalaparipuṇṇaŋ parisuddhaŋ brahmacariyaŋ abhivadanti, tathārūpāssa dhammā bahussutā honti, dhātā, vacasā paricitā, manasānupekkhitā, diṭṭhiyā suppaṭividdhā. So catassannaŋ parisānaŋ dhammaŋ deseti parimaṇḍalehi padabyañjanehi anuppabandhehi anusayasamugghātāya. Evarūpena kho, āvuso sāriputta, bhikkhunā gosingasālavanaŋ sobheyyā’ ti.

334. Evaŋ vutte, āyasmā sāriputto āyasmantaŋ revataŋ etadavoca ‘byākataŋ kho, āvuso revata, āyasmatā ānandena yathāsakaŋ paṭibhānaŋ. Tattha dāni mayaŋ āyasmantaŋ revataŋ pucchāma– “ramaṇīyaŋ, āvuso revata, gosingasālavanaŋ, dosinā ratti, sabbaphāliphullā sālā, dibbā, maññe, gandhā sampavanti; kathaŋrūpena, āvuso revata, bhikkhunā gosingasālavanaŋ sobheyyā”’ ti? ‘Idhāvuso sāriputta, bhikkhu paṭisallānārāmo hoti paṭisallānarato, ajjhattaŋ cetosamathamanuyutto anirākatajjhāno, vipassanāya samannāgato, brūhetā suññāgārānaŋ. Evarūpena kho, āvuso sāriputta, bhikkhunā gosingasālavanaŋ sobheyyā’ ti.

335. Evaŋ vutte, āyasmā sāriputto āyasmantaŋ anuruddhaŋ etadavoca– ‘byākataŋ kho, āvuso anuruddha, āyasmatā revatena yathāsakaŋ paṭibhānaŋ. Tattha dāni mayaŋ āyasmantaŋ anuruddhaŋ pucchāma– “ramaṇīyaŋ, āvuso anuruddha, gosingasālavanaŋ, dosinā ratti, sabbaphāliphullā sālā, dibbā, maññe, gandhā sampavanti; kathaŋrūpena, āvuso anuruddha, bhikkhunā gosingasālavanaŋ sobheyyā”’ ti? ‘Idhāvuso sāriputta, bhikkhu dibbena cakkhunā visuddhena atikkantamānusakena sahassaŋ lokānaŋ voloketi. Seyyathāpi, āvuso sāriputta, cakkhumā puriso uparipāsādavaragato sahassaŋ nemimaṇḍalānaŋ volokeyya; evameva kho, āvuso sāriputta, bhikkhu dibbena cakkhunā visuddhena atikkantamānusakena sahassaŋ lokānaŋ voloketi. Evarūpena kho, āvuso sāriputta, bhikkhunā gosingasālavanaŋ sobheyyā’ ti.

336. Evaŋ (p. 1.275) vutte, āyasmā sāriputto āyasmantaŋ mahākassapaŋ etadavoca– ‘byākataŋ kho, āvuso kassapa, āyasmatā anuruddhena yathāsakaŋ paṭibhānaŋ. Tattha dāni mayaŋ āyasmantaŋ mahākassapaŋ pucchāma– “ramaṇīyaŋ, āvuso kassapa, gosingasālavanaŋ, dosinā ratti, sabbaphāliphullā sālā, dibbā, maññe, gandhā sampavanti; kathaŋrūpena, āvuso kassapa, bhikkhunā gosingasālavanaŋ sobheyyā”’ ti? ‘Idhāvuso sāriputta, bhikkhu attanā ca āraññiko hoti āraññikattassa ca vaṇṇavādī, attanā ca piṇḍapātiko hoti piṇḍapātikattassa ca vaṇṇavādī, attanā ca paŋsukūliko hoti paŋsukūlikattassa ca vaṇṇavādī, attanā ca tecīvariko hoti tecīvarikattassa ca vaṇṇavādī, attanā ca appiccho hoti appicchatāya ca vaṇṇavādī, attanā ca santuṭṭho hoti santuṭṭhiyā ca vaṇṇavādī, attanā ca pavivitto hoti pavivekassa ca vaṇṇavādī, attanā ca asaŋsaṭṭho hoti asaŋsaggassa ca vaṇṇavādī, attanā ca āraddhavīriyo hoti vīriyārambhassa ca vaṇṇavādī, attanā ca sīlasampanno hoti sīlasampadāya ca vaṇṇavādī, attanā ca samādhisampanno hoti samādhisampadāya ca vaṇṇavādī, attanā ca paññāsampanno hoti paññāsampadāya ca vaṇṇavādī, attanā ca vimuttisampanno hoti vimuttisampadāya ca vaṇṇavādī, attanā ca vimuttiñāṇadassanasampanno hoti vimuttiñāṇadassanasampadāya ca vaṇṇavādī. Evarūpena kho, āvuso sāriputta bhikkhunā gosingasālavanaŋ sobheyyā’ ti.

337. Evaŋ vutte, āyasmā sāriputto āyasmantaŋ mahāmoggallānaŋ etadavoca– ‘byākataŋ kho, āvuso moggallāna, āyasmatā mahākassapena yathāsakaŋ paṭibhānaŋ. Tattha dāni mayaŋ āyasmantaŋ mahāmoggallānaŋ pucchāma– “ramaṇīyaŋ, āvuso moggallāna, gosingasālavanaŋ, dosinā ratti, sabbaphāliphullā sālā, dibbā, maññe, gandhā sampavanti; kathaŋrūpena, āvuso moggallāna, bhikkhunā gosingasālavanaŋ sobheyyā”’ ti? ‘Idhāvuso sāriputta, dve bhikkhū abhidhammakathaŋ kathenti, te aññamaññaŋ pañhaŋ pucchanti, aññamaññassa pañhaŋ puṭṭhā vissajjenti, no ca saŋsādenti, dhammī ca nesaŋ kathā pavattinī hoti. Evarūpena kho, āvuso sāriputta, bhikkhunā gosingasālavanaŋ sobheyyā’ ti.

338. Atha (p. 1.276) kho āyasmā mahāmoggallāno āyasmantaŋ sāriputtaŋ etadavoca– ‘byākataŋ kho, āvuso sāriputta, amhehi sabbeheva yathāsakaŋ paṭibhānaŋ. Tattha dāni mayaŋ āyasmantaŋ sāriputtaŋ pucchāma– “ramaṇīyaŋ, āvuso sāriputta, gosingasālavanaŋ, dosinā ratti, sabbaphāliphullā sālā, dibbā, maññe, gandhā sampavanti; kathaŋrūpena, āvuso sāriputta, bhikkhunā gosingasālavanaŋ sobheyyā”’ ti? ‘Idhāvuso moggallāna, bhikkhu cittaŋ vasaŋ vatteti, no ca bhikkhu cittassa vasena vattati. So yāya vihārasamāpattiyā ākankhati pubbaṇhasamayaŋ viharituŋ, tāya vihārasamāpattiyā pubbaṇhasamayaŋ viharati; yāya vihārasamāpattiyā ākankhati majjhanhikasamayaŋ viharituŋ, tāya vihārasamāpattiyā majjhanhikasamayaŋ viharati; yāya vihārasamāpattiyā ākankhati sāyanhasamayaŋ viharituŋ, tāya vihārasamāpattiyā sāyanhasamayaŋ viharati. Seyyathāpi, āvuso moggallāna, rañño vā rājamahāmattassa vā nānārattānaŋ dussānaŋ dussakaraṇḍako pūro assa. So yaññadeva dussayugaŋ ākankheyya pubbaṇhasamayaŋ pārupituŋ, taŋ tadeva dussayugaŋ pubbaṇhasamayaŋ pārupeyya; yaññadeva dussayugaŋ ākankheyya majjhanhikasamayaŋ pārupituŋ, taŋ tadeva dussayugaŋ majjhanhikasamayaŋ pārupeyya; yaññadeva dussayugaŋ ākankheyya sāyanhasamayaŋ pārupituŋ, taŋ tadeva dussayugaŋ sāyanhasamayaŋ pārupeyya. Evameva kho, āvuso moggallāna, bhikkhu cittaŋ vasaŋ vatteti, no ca bhikkhu cittassa vasena vattati. So yāya vihārasamāpattiyā ākankhati pubbaṇhasamayaŋ viharituŋ, tāya vihārasamāpattiyā pubbaṇhasamayaŋ viharati; yāya vihārasamāpattiyā ākankhati majjhanhikasamayaŋ viharituŋ, tāya vihārasamāpattiyā majjhanhikasamayaŋ viharati; yāya vihārasamāpattiyā ākankhati sāyanhasamayaŋ viharituŋ, tāya vihārasamāpattiyā sāyanhasamayaŋ viharati. Evarūpena kho, āvuso moggallāna, bhikkhunā gosingasālavanaŋ sobheyyā’ ti.

339. Atha kho āyasmā sāriputto te āyasmante etadavoca– ‘byākataŋ kho, āvuso, amhehi sabbeheva yathāsakaŋ paṭibhānaŋ. Āyāmāvuso, yena bhagavā tenupasankamissāma; upasankamitvā etamatthaŋ (p. 1.277) bhagavato ārocessāma. Yathā no bhagavā byākarissati tathā naŋ dhāressāmā’ ti. ‘Evamāvuso’ ti kho te āyasmanto āyasmato sāriputtassa paccassosuŋ. Atha kho te āyasmanto yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinno kho āyasmā sāriputto bhagavantaŋ etadavoca– ‘addasaŋ kho ahaŋ, bhante, āyasmantañca revataŋ āyasmantañca ānandaŋ dūratova āgacchante. Disvāna āyasmantaŋ ānandaŋ etadavocaŋ– “etu kho āyasmā ānando! Svāgataŋ āyasmato ānandassa bhagavato upaṭṭhākassa bhagavato santikāvacarassa! Ramaṇīyaŋ, āvuso ānanda, gosingasālavanaŋ, dosinā ratti, sabbaphāliphullā sālā, dibbā, maññe, gandhā sampavanti; kathaŋrūpena, āvuso ānanda, bhikkhunā gosingasālavanaŋ sobheyyā” ti? Evaŋ vutte, bhante, āyasmā ānando maŋ etadavoca– “idhāvuso, sāriputta, bhikkhu bahussuto hoti sutadharo …pe… anusayasamugghātāya. Evarūpena kho, āvuso sāriputta, bhikkhunā gosingasālavanaŋ sobheyyā”’ ti. ‘Sādhu sādhu, sāriputta! Yathā taŋ ānandova sammā byākaramāno byākareyya. Ānando hi, sāriputta, bahussuto sutadharo sutasannicayo. Ye te dhammā ādikalyāṇā majjhekalyāṇā pariyosānakalyāṇā sātthā sabyañjanā; kevalaparipuṇṇaŋ parisuddhaŋ brahmacariyaŋ abhivadanti, tathārūpāssa dhammā bahussutā honti, dhātā, vacasā paricitā, manasānupekkhitā, diṭṭhiyā suppaṭividdhā. So catassannaŋ parisānaŋ dhammaŋ deseti parimaṇḍalehi padabyañjanehi anuppabandhehi anusayasamugghātāyā’ ti.

340. ‘Evaŋ vutte, ahaŋ, bhante, āyasmantaŋ revataŋ etadavocaŋ– “byākataŋ kho, āvuso revata āyasmatā ānandena yathāsakaŋ paṭibhānaŋ. Tattha dāni mayaŋ āyasmantaŋ revataŋ pucchāma– ramaṇīyaŋ, āvuso revata, gosingasālavanaŋ, dosinā ratti, sabbaphāliphullā sālā, dibbā maññe gandhā sampavanti. Kathaŋrūpena, āvuso revata, bhikkhunā gosingasālavanaŋ sobheyyā” ti? Evaŋ vutte, bhante, āyasmā revato maŋ etadavoca– “idhāvuso sāriputta bhikkhu paṭisallānārāmo hoti paṭisallānarato (p. 1.278) ajjhattaŋ cetosamathamanuyutto, anirākatajjhāno, vipassanāya samannāgato, brūhetā suññāgārānaŋ. Evarūpena kho, āvuso sāriputta, bhikkhunā gosingasālavanaŋ sobheyyā”’ ti. ‘Sādhu sādhu, sāriputta! Yathā taŋ revatova sammā byākaramāno byākareyya. Revato hi, sāriputta, paṭisallānārāmo paṭisallānarato, ajjhattaŋ cetosamathamanuyutto anirākatajjhāno, vipassanāya samannāgato brūhetā suññāgārānan’ ti.

341. ‘Evaŋ vutte, ahaŋ, bhante, āyasmantaŋ anuruddhaŋ etadavocaŋ– “byākataŋ kho āvuso anuruddha āyasmatā revatena …pe… kathaŋrūpena, āvuso anuruddha, bhikkhunā gosingasālavanaŋ sobheyyā” ti. Evaŋ vutte, bhante, āyasmā anuruddho maŋ etadavoca– “idhāvuso sāriputta, bhikkhu dibbena cakkhunā visuddhena atikkantamānusakena sahassaŋ lokānaŋ voloketi. Seyyathāpi, āvuso sāriputta, cakkhumā puriso …pe… evarūpena kho āvuso sāriputta bhikkhunā gosingasālavanaŋ sobheyyā”’ ti. ‘Sādhu sādhu, sāriputta, yathā taŋ anuruddhova sammā byākaramāno byākareyya. Anuruddho hi, sāriputta, dibbena cakkhunā visuddhena atikkantamānusakena sahassaŋ lokānaŋ voloketī’ ti.

342. ‘Evaŋ vutte, ahaŋ, bhante, āyasmantaŋ mahākassapaŋ etadavocaŋ– “byākataŋ kho, āvuso kassapa āyasmatā anuruddhena yathāsakaŋ paṭibhānaŋ. Tattha dāni mayaŋ āyasmantaŋ mahākassapaŋ pucchāma …pe… kathaŋ rūpena kho, āvuso kassapa, bhikkhunā gosingasālavanaŋ sobheyyā” ti? Evaŋ vutte bhante, āyasmā mahākassapo maŋ etadavoca– “idhāvuso sāriputta, bhikkhu attanā ca āraññiko hoti āraññikattassa ca vaṇṇavādī, attanā ca piṇḍapātiko hoti …pe… attanā ca paŋsukūliko hoti …pe… attanā ca tecīvariko hoti …pe… attanā ca appiccho hoti …pe… attanā ca santuṭṭho hoti …pe… attanā ca pavivitto hoti …pe… attanā ca asaŋsaṭṭho hoti …pe… attanā ca āraddhavīriyo hoti …pe… attanā ca sīlasampanno hoti …pe… attanā ca samādhisampanno hoti …pe… attanā ca paññāsampanno hoti… attanā ca vimuttisampanno hoti… (p. 1.279) attanā ca vimuttiñāṇadassanasampanno hoti vimuttiñāṇadassanasampadāya ca vaṇṇavādī. Evarūpena kho, āvuso sāriputta, bhikkhunā gosingasālavanaŋ sobheyyā”’ ti ‘Sādhu sādhu, sāriputta! Yathā taŋ kassapova sammā byākaramāno byākareyya. Kassapo hi, sāriputta, attanā ca āraññiko āraññikattassa ca vaṇṇavādī, attanā ca piṇḍapātiko piṇḍapātikattassa ca vaṇṇavādī, attanā ca paŋsukūliko paŋsukūlikattassa ca vaṇṇavādī, attanā ca tecīvariko tecīvarikattassa ca vaṇṇavādī, attanā ca appiccho appicchatāya ca vaṇṇavādī, attanā ca santuṭṭho santuṭṭhiyā ca vaṇṇavādī, attanā ca pavivitto pavivekassa ca vaṇṇavādī, attanā ca asaŋsaṭṭho asaŋsaggassa ca vaṇṇavādī, attanā ca āraddhavīriyo vīriyārambhassa ca vaṇṇavādī, attanā ca sīlasampanno sīlasampadāya ca vaṇṇavādī, attanā ca samādhisampanno samādhisampadāya ca vaṇṇavādī, attanā ca paññāsampanno paññāsampadāya ca vaṇṇavādī, attanā ca vimuttisampanno vimuttisampadāya ca vaṇṇavādī, attanā ca vimuttiñāṇadassanasampanno vimuttiñāṇadassanasampadāya ca vaṇṇavādī’ ti.

343. ‘Evaŋ vutte, ahaŋ bhante āyasmantaŋ mahāmoggallānaŋ etadavocaŋ– “byākataŋ kho, āvuso moggallāna, āyasmatā mahākassapena yathāsakaŋ paṭibhānaŋ. Tattha dāni mayaŋ āyasmantaŋ mahāmoggallānaŋ pucchāma …pe… kathaŋrūpena, āvuso moggallāna, bhikkhunā gosingasālavanaŋ sobheyyā” ti? Evaŋ vutte, bhante, āyasmā mahāmoggallāno maŋ etadavoca– “idhāvuso sāriputta, dve bhikkhū abhidhammakathaŋ kathenti. Te aññamaññaŋ pañhaŋ pucchanti, aññamaññassa pañhaŋ puṭṭhā vissajjenti, no ca saŋsādenti, dhammī ca nesaŋ kathā pavattinī hoti. Evarūpena kho, āvuso sāriputta, bhikkhunā gosingasālavanaŋ sobheyyā”’ ti. ‘Sādhu sādhu, sāriputta, yathā taŋ moggallānova sammā byākaramāno byākareyya. Moggallāno hi, sāriputta, dhammakathiko’ ti.

344. Evaŋ vutte, āyasmā mahāmoggallāno bhagavantaŋ etadavoca– ‘atha khvāhaŋ, bhante, āyasmantaŋ sāriputtaŋ etadavocaŋ – “byākataŋ kho, āvuso sāriputta, amhehi sabbeheva yathāsakaŋ paṭibhānaŋ. Tattha dāni (p. 1.280) mayaŋ āyasmantaŋ sāriputtaŋ pucchāma– ramaṇīyaŋ, āvuso sāriputta, gosingasālavanaŋ, dosinā ratti, sabbaphāliphullā sālā, dibbā, maññe, gandhā sampavanti. Kathaŋrūpena, āvuso sāriputta, bhikkhunā gosingasālavanaŋ sobheyyā” ti? Evaŋ vutte, bhante, āyasmā sāriputto maŋ etadavoca– “idhāvuso, moggallāna, bhikkhu cittaŋ vasaŋ vatteti no ca bhikkhu cittassa vasena vattati. So yāya vihārasamāpattiyā ākankhati pubbaṇhasamayaŋ viharituŋ, tāya vihārasamāpattiyā pubbaṇhasamayaŋ viharati; yāya vihārasamāpattiyā ākankhati majjhanhikasamayaŋ viharituŋ, tāya vihārasamāpattiyā majjhanhikasamayaŋ viharati; yāya vihārasamāpattiyā ākankhati sāyanhasamayaŋ viharituŋ, tāya vihārasamāpattiyā sāyanhasamayaŋ viharati. Seyyathāpi, āvuso moggallāna, rañño vā rājamahāmattassa vā nānārattānaŋ dussānaŋ dussakaraṇḍako pūro assa. So yaññadeva dussayugaŋ ākankheyya pubbaṇhasamayaŋ pārupituŋ taŋ tadeva dussayugaŋ pubbaṇhasamayaŋ pārupeyya; yaññadeva dussayugaŋ ākankheyya majjhanhikasamayaŋ pārupituŋ, taŋ tadeva dussayugaŋ majjhanhikasamayaŋ pārupeyya; yaññadeva dussayugaŋ ākankheyya sāyanhasamayaŋ pārupituŋ, taŋ tadeva dussayugaŋ sāyanhasamayaŋ pārupeyya. Evameva kho, āvuso moggallāna, bhikkhu cittaŋ vasaŋ vatteti, no ca bhikkhu cittassa vasena vattati. So yāya vihārasamāpattiyā ākankhati pubbaṇhasamayaŋ viharituŋ, tāya vihārasamāpattiyā pubbaṇhasamayaŋ viharati; yāya vihārasamāpattiyā ākankhati majjhanhikasamayaŋ viharituŋ, tāya vihārasamāpattiyā majjhanhikasamayaŋ viharati; yāya vihārasamāpattiyā ākankhati sāyanhasamayaŋ viharituŋ, tāya vihārasamāpattiyā sāyanhasamayaŋ viharati. Evarūpena kho, āvuso moggallāna, bhikkhunā gosingasālavanaŋ sobheyyā”’ ti. ‘Sādhu sādhu, moggallāna! Yathā taŋ sāriputtova sammā byākaramāno byākareyya. Sāriputto hi, moggallāna, cittaŋ vasaŋ vatteti no ca sāriputto cittassa vasena vattati. So yāya vihārasamāpattiyā ākankhati pubbaṇhasamayaŋ viharituŋ, tāya vihārasamāpattiyā pubbaṇhasamayaŋ viharati; yāya vihārasamāpattiyā ākankhati majjhanhikasamayaŋ viharituŋ, tāya vihārasamāpattiyā majjhanhikasamayaŋ viharati; yāya vihārasamāpattiyā ākankhati sāyanhasamayaŋ viharituŋ, tāya vihārasamāpattiyā sāyanhasamayaŋ viharatī’ ti.

345. Evaŋ (p. 1.281) vutte, āyasmā sāriputto bhagavantaŋ etadavoca– ‘kassa nu kho, bhante, subhāsitan’ ti? ‘Sabbesaŋ vo, sāriputta, subhāsitaŋ pariyāyena. Api ca mamapi suṇātha yathārūpena bhikkhunā gosingasālavanaŋ sobheyya. Idha, sāriputta, bhikkhu pacchābhattaŋ piṇḍapātapaṭikkanto nisīdati pallankaŋ ābhujitvā ujuŋ kāyaŋ paṇidhāya parimukhaŋ satiŋ upaṭṭhapetvā– “na tāvāhaŋ imaŋ pallankaŋ bhindissāmi yāva me nānupādāya āsavehi cittaŋ vimuccissatī” ti. Evarūpena kho, sāriputta, bhikkhunā gosingasālavanaŋ sobheyyā’ ti.

Idamavoca bhagavā. Attamanā te āyasmanto bhagavato bhāsitaŋ abhinandunti.

Mahāgosingasuttaŋ niṭṭhitaŋ dutiyaŋ.

3. Mahāgopālakasuttaŋ
346. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Ekādasahi, bhikkhave, angehi samannāgato gopālako abhabbo gogaṇaŋ pariharituŋ phātiŋ kātuŋ . Katamehi ekādasahi? Idha, bhikkhave, gopālako na rūpaññū hoti, na lakkhaṇakusalo hoti, na āsāṭikaŋ hāretā hoti, na vaṇaŋ paṭicchādetā hoti, na dhūmaŋ kattā hoti, na titthaŋ jānāti, na pītaŋ jānāti, na vīthiŋ jānāti, na gocarakusalo hoti anavasesadohī ca hoti. Ye te usabhā gopitaro gopariṇāyakā te na atirekapūjāya pūjetā hoti. Imehi kho, bhikkhave, ekādasahi angehi samannāgato gopālako abhabbo gogaṇaŋ pariharituŋ phātiŋ kātuŋ. Evameva kho, bhikkhave, ekādasahi dhammehi samannāgato bhikkhu abhabbo imasmiŋ dhammavinaye (p. 1.282) vuddhiŋ virūḷhiŋ vepullaŋ āpajjituŋ. Katamehi ekādasahi? Idha, bhikkhave, bhikkhu na rūpaññū hoti, na lakkhaṇakusalo hoti, na āsāṭikaŋ hāretā hoti, na vaṇaŋ paṭicchādetā hoti, na dhūmaŋ kattā hoti, na titthaŋ jānāti, na pītaŋ jānāti, na vīthiŋ jānāti, na gocarakusalo hoti, anavasesadohī ca hoti. Ye te bhikkhū therā rattaññū cirapabbajitā sanghapitaro sanghapariṇāyakā te na atirekapūjāya pūjetā hoti.

347. ‘Kathañca, bhikkhave, bhikkhu na rūpaññū hoti? Idha, bhikkhave, bhikkhu yaŋ kiñci rūpaŋ sabbaŋ rūpaŋ “cattāri mahābhūtāni, catunnañca mahābhūtānaŋ upādāyarūpan” ti yathābhūtaŋ nappajānāti. Evaŋ kho, bhikkhave, bhikkhu na rūpaññū hoti.

‘Kathañca, bhikkhave, bhikkhu na lakkhaṇakusalo hoti? Idha, bhikkhave, bhikkhu “kammalakkhaṇo bālo, kammalakkhaṇo paṇḍito” ti yathābhūtaŋ nappajānāti. Evaŋ kho, bhikkhave, bhikkhu na lakkhaṇakusalo hoti.

‘Kathañca, bhikkhave, bhikkhu na āsāṭikaŋ hāretā hoti? Idha, bhikkhave, bhikkhu uppannaŋ kāmavitakkaŋ adhivāseti, nappajahati na vinodeti na byantī karoti na anabhāvaŋ gameti. Uppannaŋ byāpādavitakkaŋ …pe… uppannaŋ vihiŋsāvitakkaŋ …pe… uppannuppanne pāpake akusale dhamme adhivāseti, nappajahati na vinodeti na byantī karoti na anabhāvaŋ gameti. Evaŋ kho, bhikkhave, bhikkhu na āsāṭikaŋ hāretā hoti.

‘Kathañca, bhikkhave, bhikkhu na vaṇaŋ paṭicchādetā hoti? Idha, bhikkhave, bhikkhu cakkhunā rūpaŋ disvā nimittaggāhī hoti anubyañjanaggāhī. Yatvādhikaraṇamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya na paṭipajjati, na rakkhati cakkhundriyaŋ, cakkhundriye na saŋvaraŋ āpajjati. Sotena saddaŋ sutvā …pe… ghānena gandhaŋ ghāyitvā …pe… jivhāya rasaŋ sāyitvā …pe… kāyena phoṭṭhabbaŋ phusitvā …pe… manasā dhammaŋ viññāya nimittaggāhī hoti anubyañjanaggāhī. Yatvādhikaraṇamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya na paṭipajjati, na (p. 1.283) rakkhati manindriyaŋ, manindriye na saŋvaraŋ āpajjati. Evaŋ kho, bhikkhave, bhikkhu na vaṇaŋ paṭicchādetā hoti.

‘Kathañca, bhikkhave, bhikkhu na dhūmaŋ kattā hoti? Idha, bhikkhave, bhikkhu yathāsutaŋ yathāpariyattaŋ dhammaŋ na vitthārena paresaŋ desetā hoti. Evaŋ kho, bhikkhave, bhikkhu na dhūmaŋ kattā hoti.

‘Kathañca, bhikkhave, bhikkhu na titthaŋ jānāti? Idha, bhikkhave, bhikkhu ye te bhikkhū bahussutā āgatāgamā dhammadharā vinayadharā mātikādharā, te kālena kālaŋ upasankamitvā na paripucchati, na paripañhati– “idaŋ, bhante, kathaŋ? Imassa ko attho” ti? Tassa te āyasmanto avivaṭañceva na vivaranti, anuttānīkatañca na uttānī karonti, anekavihitesu ca kankhāṭhānīyesu dhammesu kankhaŋ na paṭivinodenti. Evaŋ kho, bhikkhave, bhikkhu na titthaŋ jānāti.

‘Kathañca, bhikkhave, bhikkhu na pītaŋ jānāti? Idha, bhikkhave, bhikkhu tathāgatappavedite dhammavinaye desiyamāne na labhati atthavedaŋ, na labhati dhammavedaŋ, na labhati dhammūpasaŋhitaŋ pāmojjaŋ. Evaŋ kho, bhikkhave, bhikkhu na pītaŋ jānāti.

‘Kathañca, bhikkhave, bhikkhu na vīthiŋ jānāti? Idha, bhikkhave, bhikkhu ariyaŋ aṭṭhangikaŋ maggaŋ yathābhūtaŋ nappajānāti. Evaŋ kho, bhikkhave, bhikkhu na vīthiŋ jānāti.

‘Kathañca, bhikkhave, bhikkhu na gocarakusalo hoti? Idha, bhikkhave, bhikkhu cattāro satipaṭṭhāne yathābhūtaŋ nappajānāti. Evaŋ kho, bhikkhave bhikkhu na gocarakusalo hoti.

‘Kathañca, bhikkhave, bhikkhu anavasesadohī hoti? Idha, bhikkhave, bhikkhuŋ saddhā gahapatikā abhihaṭṭhuŋ pavārenti cīvarapiṇḍapātasenāsanagilānappaccayabhesajjaparikkhārehi, tatra bhikkhu mattaŋ na jānāti paṭiggahaṇāya. Evaŋ kho, bhikkhave, bhikkhu anavasesadohī hoti.

‘Kathañca, bhikkhave, bhikkhu ye te bhikkhū therā rattaññū cirapabbajitā sanghapitaro sanghapariṇāyakā te na atirekapūjāya pūjetā hoti (p. 1.284) Idha, bhikkhave, bhikkhu ye te bhikkhū therā rattaññū cirapabbajitā sanghapitaro sanghapariṇāyakā, tesu na mettaŋ kāyakammaŋ paccupaṭṭhāpeti āvi ceva raho ca; na mettaŋ vacīkammaŋ paccupaṭṭhāpeti āvi ceva raho ca; na mettaŋ manokammaŋ paccupaṭṭhāpeti āvi ceva raho ca. Evaŋ kho, bhikkhave, bhikkhu ye te bhikkhū therā rattaññū cirapabbajitā sanghapitaro sanghapariṇāyakā te na atirekapūjāya pūjetā hoti.

‘Imehi kho bhikkhave ekādasahi dhammehi samannāgato bhikkhu abhabbo imasmiŋ dhammavinaye vuddhiŋ virūḷhiŋ vepullaŋ āpajjituŋ.

348. ‘Ekādasahi bhikkhave, angehi samannāgato gopālako bhabbo gogaṇaŋ pariharituŋ phātiŋ kātuŋ. Katamehi ekādasahi? Idha, bhikkhave gopālako rūpaññū hoti, lakkhaṇakusalo hoti, āsāṭikaŋ hāretā hoti, vaṇaŋ paṭicchādetā hoti, dhūmaŋ kattā hoti, titthaŋ jānāti, pītaŋ jānāti, vīthiŋ jānāti, gocarakusalo hoti, sāvasesadohī ca hoti. Ye te usabhā gopitaro gopariṇāyakā te atirekapūjāya pūjetā hoti. Imehi kho, bhikkhave, ekādasahi angehi samannāgato gopālako bhabbo gogaṇaŋ pariharituŋ phātiŋ kātuŋ. Evameva kho, bhikkhave, ekādasahi dhammehi samannāgato bhikkhu bhabbo imasmiŋ dhammavinaye vuddhiŋ virūḷhiŋ vepullaŋ āpajjituŋ. Katamehi ekādasahi? Idha, bhikkhave, bhikkhu rūpaññū hoti, lakkhaṇakusalo hoti, āsāṭikaŋ hāretā hoti, vaṇaŋ paṭicchādetā hoti, dhūmaŋ kattā hoti, titthaŋ jānāti, pītaŋ jānāti, vīthiŋ jānāti, gocarakusalo hoti, sāvasesadohī ca hoti. Ye te bhikkhū therā rattaññū cirapabbajitā sanghapitaro sanghapariṇāyakā te atirekapūjāya pūjetā hoti.

349. ‘Kathañca, bhikkhave, bhikkhu rūpaññū hoti? Idha, bhikkhave, bhikkhu yaŋ kiñci rūpaŋ sabbaŋ rūpaŋ “cattāri mahābhūtāni catunnañca mahābhūtānaŋ upādāyarūpan” ti yathābhūtaŋ pajānāti. Evaŋ kho, bhikkhave, bhikkhu rūpaññū hoti.

‘Kathañca, bhikkhave, bhikkhu lakkhaṇakusalo hoti? Idha, bhikkhave, bhikkhu kammalakkhaṇo bālo, kammalakkhaṇo paṇḍitoti yathābhūtaŋ pajānāti. Evaŋ kho, bhikkhave, bhikkhu lakkhaṇakusalo hoti.

‘Kathañca (p. 1.285) bhikkhave, bhikkhu āsāṭikaŋ hāretā hoti? Idha, bhikkhave, bhikkhu uppannaŋ kāmavitakkaŋ nādhivāseti, pajahati vinodeti byantī karoti anabhāvaŋ gameti. Uppannaŋ byāpādavitakkaŋ …pe… uppannaŋ vihiŋsāvitakkaŋ …pe… uppannuppanne pāpake akusale dhamme nādhivāseti, pajahati vinodeti byantī karoti anabhāvaŋ gameti. Evaŋ kho, bhikkhave, bhikkhu āsāṭikaŋ hāretā hoti.

‘Kathañca, bhikkhave, bhikkhu vaṇaŋ paṭicchādetā hoti? Idha, bhikkhave, bhikkhu cakkhunā rūpaŋ disvā na nimittaggāhī hoti nānubyañjanaggāhī. Yatvādhikaraṇamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ tassa saŋvarāya paṭipajjati, rakkhati cakkhundriyaŋ, cakkhundriye saŋvaraŋ āpajjati. Sotena saddaŋ sutvā …pe… ghānena gandhaŋ ghāyitvā …pe… jivhāya rasaŋ sāyitvā …pe… kāyena phoṭṭhabbaŋ phusitvā …pe… manasā dhammaŋ viññāya na nimittaggāhī hoti nānubyañjanaggāhī. Yatvādhikaraṇamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ tassa saŋvarāya paṭipajjati, rakkhati manindriyaŋ, manindriye saŋvaraŋ āpajjati. Evaŋ kho, bhikkhave, bhikkhu vaṇaŋ paṭicchādetā hoti.

‘Kathañca, bhikkhave, bhikkhu dhūmaŋ kattā hoti? Idha, bhikkhave, bhikkhu yathāsutaŋ yathāpariyattaŋ dhammaŋ vitthārena paresaŋ desetā hoti. Evaŋ kho, bhikkhave, bhikkhu dhūmaŋ kattā hoti.

‘Kathañca, bhikkhave, bhikkhu titthaŋ jānāti? Idha, bhikkhave, bhikkhu ye te bhikkhū bahussutā āgatāgamā dhammadharā vinayadharā mātikādharā te kālena kālaŋ upasankamitvā paripucchati, paripañhati– “idaŋ, bhante, kathaŋ? Imassa ko attho” ti? Tassa te āyasmanto avivaṭañceva vivaranti, anuttānīkatañca uttānī karonti, anekavihitesu ca kankhāṭhānīyesu dhammesu kankhaŋ paṭivinodenti. Evaŋ kho, bhikkhave, bhikkhu titthaŋ jānāti.

‘Kathañca bhikkhave, bhikkhu pītaŋ jānāti? Idha, bhikkhave, bhikkhu tathāgatappavedite dhammavinaye desiyamāne labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Evaŋ kho, bhikkhave, bhikkhu pītaŋ jānāti.

‘Kathañca (p. 1.286) bhikkhave, bhikkhu vīthiŋ jānāti? Idha, bhikkhave, bhikkhu ariyaŋ aṭṭhangikaŋ maggaŋ yathābhūtaŋ pajānāti. Evaŋ kho, bhikkhave, bhikkhu vīthiŋ jānāti.

‘Kathañca, bhikkhave, bhikkhu gocarakusalo hoti? Idha, bhikkhave, bhikkhu cattāro satipaṭṭhāne yathābhūtaŋ pajānāti. Evaŋ kho, bhikkhave, bhikkhu gocarakusalo hoti.

‘Kathañca bhikkhave, bhikkhu sāvasesadohī hoti? Idha, bhikkhave, bhikkhuŋ saddhā gahapatikā abhihaṭṭhuŋ pavārenti cīvarapiṇḍapātasenāsanagilānappaccayabhesajjaparikkhārehi. Tatra bhikkhu mattaŋ jānāti paṭiggahaṇāya. Evaŋ kho, bhikkhave, bhikkhu sāvasesadohī hoti.

‘Kathañca, bhikkhave, bhikkhu ye te bhikkhū therā rattaññū cirapabbajitā sanghapitaro sanghapariṇāyakā, te atirekapūjāya pūjetā hoti? Idha, bhikkhave, bhikkhu ye te bhikkhū therā rattaññū cirapabbajitā sanghapitaro sanghapariṇāyakā tesu mettaŋ kāyakammaŋ paccupaṭṭhāpeti āvi ceva raho ca; mettaŋ vacīkammaŋ paccupaṭṭhāpeti āvi ceva raho ca; mettaŋ manokammaŋ paccupaṭṭhāpeti āvi ceva raho ca. Evaŋ kho, bhikkhave, bhikkhu ye te bhikkhū therā rattaññū cirapabbajitā sanghapitaro sanghapariṇāyakā te atirekapūjāya pūjetā hoti.

‘Imehi kho, bhikkhave, ekādasahi dhammehi samannāgato bhikkhu bhabbo imasmiŋ dhammavinaye vuddhiŋ virūḷhiŋ vepullaŋ āpajjitun’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Mahāgopālakasuttaŋ niṭṭhitaŋ tatiyaŋ.

4. Cūḷagopālakasuttaŋ
350. Evaŋ me sutaŋ– ekaŋ samayaŋ bhagavā vajjīsu viharati ukkacelāyaŋ gangāya nadiyā tīre. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Bhūtapubbaŋ (p. 1.287) bhikkhave, māgadhako gopālako duppaññajātiko, vassānaŋ pacchime māse saradasamaye, asamavekkhitvā gangāya nadiyā orimaŋ tīraŋ, asamavekkhitvā pārimaŋ tīraŋ, atittheneva gāvo patāresi uttaraŋ tīraŋ suvidehānaŋ. Atha kho, bhikkhave, gāvo majjhegangāya nadiyā sote āmaṇḍaliyaŋ karitvā tattheva anayabyasanaŋ āpajjiŋsu. Taŋ kissa hetu? Tathā hi so, bhikkhave, māgadhako gopālako duppaññajātiko, vassānaŋ pacchime māse saradasamaye, asamavekkhitvā gangāya nadiyā orimaŋ tīraŋ, asamavekkhitvā pārimaŋ tīraŋ, atittheneva gāvo patāresi uttaraŋ tīraŋ suvidehānaŋ. Evameva kho, bhikkhave, ye hi keci samaṇā vā brāhmaṇā vā akusalā imassa lokassa akusalā parassa lokassa, akusalā māradheyyassa akusalā amāradheyyassa, akusalā maccudheyyassa akusalā amaccudheyyassa, tesaŋ ye sotabbaŋ saddahātabbaŋ maññissanti, tesaŋ taŋ bhavissati dīgharattaŋ ahitāya dukkhāya.

351. ‘Bhūtapubbaŋ, bhikkhave, māgadhako gopālako sappaññajātiko, vassānaŋ pacchime māse saradasamaye, samavekkhitvā gangāya nadiyā orimaŋ tīraŋ, samavekkhitvā pārimaŋ tīraŋ, tittheneva gāvo patāresi uttaraŋ tīraŋ suvidehānaŋ. So paṭhamaŋ patāresi ye te usabhā gopitaro gopariṇāyakā. Te tiriyaŋ gangāya sotaŋ chetvā sotthinā pāraŋ agamaŋsu. Athāpare patāresi balavagāvo dammagāvo. Tepi tiriyaŋ gangāya sotaŋ chetvā sotthinā pāraŋ agamaŋsu. Athāpare patāresi vacchatare vacchatariyo. Tepi tiriyaŋ gangāya sotaŋ chetvā sotthinā pāraŋ agamaŋsu. Athāpare patāresi vacchake kisābalake . Tepi tiriyaŋ gangāya sotaŋ chetvā sotthinā pāraŋ agamaŋsu. Bhūtapubbaŋ, bhikkhave, vacchako taruṇako tāvadeva jātako mātugoravakena vuyhamāno, sopi tiriyaŋ gangāya sotaŋ chetvā sotthinā pāraŋ agamāsi. Taŋ kissa hetu? Tathā hi so, bhikkhave, māgadhako gopālako sappaññajātiko vassānaŋ pacchime māse saradasamaye, samavekkhitvā gangāya nadiyā orimaŋ (p. 1.288) tīraŋ, samavekkhitvā pārimaŋ tīraŋ, tittheneva gāvo patāresi uttaraŋ tīraŋ suvidehānaŋ. Evameva kho, bhikkhave, ye hi keci samaṇā vā brāhmaṇā vā kusalā imassa lokassa kusalā parassa lokassa, kusalā māradheyyassa kusalā amāradheyyassa, kusalā maccudheyyassa kusalā amaccudheyyassa, tesaŋ ye sotabbaŋ saddahātabbaŋ maññissanti, tesaŋ taŋ bhavissati dīgharattaŋ hitāya sukhāya.

352. ‘Seyyathāpi bhikkhave, ye te usabhā gopitaro gopariṇāyakā te tiriyaŋ gangāya sotaŋ chetvā sotthinā pāraŋ agamaŋsu, evameva kho, bhikkhave, ye te bhikkhū arahanto khīṇāsavā vusitavanto katakaraṇīyā ohitabhārā anuppattasadatthā parikkhīṇabhavasaŋyojanā sammadaññā vimuttā, te tiriyaŋ mārassa sotaŋ chetvā sotthinā pāraŋ gatā.

‘Seyyathāpi te, bhikkhave, balavagāvo dammagāvo tiriyaŋ gangāya sotaŋ chetvā sotthinā pāraŋ agamaŋsu, evameva kho, bhikkhave, ye te bhikkhū pañcannaŋ orambhāgiyānaŋ saŋyojanānaŋ parikkhayā opapātikā tattha parinibbāyino anāvattidhammā tasmā lokā, tepi tiriyaŋ mārassa sotaŋ chetvā sotthinā pāraŋ gamissanti.

‘Seyyathāpi te, bhikkhave, vacchatarā vacchatariyo tiriyaŋ gangāya sotaŋ chetvā sotthinā pāraŋ agamaŋsu, evameva kho, bhikkhave, ye te bhikkhū tiṇṇaŋ saŋyojanānaŋ parikkhayā rāgadosamohānaŋ tanuttā sakadāgāmino sakiŋdeva imaŋ lokaŋ āgantvā dukkhassantaŋ karissanti, tepi tiriyaŋ mārassa sotaŋ chetvā sotthinā pāraŋ gamissanti.

‘Seyyathāpi te, bhikkhave, vacchakā kisābalakā tiriyaŋ gangāya sotaŋ chetvā sotthinā pāraŋ agamaŋsu, evameva kho, bhikkhave, ye te bhikkhū tiṇṇaŋ saŋyojanānaŋ parikkhayā sotāpannā avinipātadhammā niyatā sambodhiparāyanā, tepi tiriyaŋ mārassa sotaŋ chetvā sotthinā pāraŋ gamissanti.

‘Seyyathāpi so, bhikkhave, vacchako taruṇako tāvadeva jātako mātugoravakena vuyhamāno tiriyaŋ gangāya sotaŋ chetvā sotthinā (p. 1.289) pāraŋ agamāsi, evameva kho, bhikkhave, ye te bhikkhū dhammānusārino saddhānusārino, tepi tiriyaŋ mārassa sotaŋ chetvā sotthinā pāraŋ gamissanti.

‘Ahaŋ kho pana, bhikkhave, kusalo imassa lokassa kusalo parassa lokassa, kusalo māradheyyassa kusalo amāradheyyassa, kusalo maccudheyyassa kusalo amaccudheyyassa. Tassa mayhaŋ, bhikkhave, ye sotabbaŋ saddahātabbaŋ maññissanti, tesaŋ taŋ bhavissati dīgharattaŋ hitāya sukhāyā’ ti.

Idamavoca bhagavā. Idaŋ vatvā sugato athāparaŋ etadavoca satthā–


‘Ayaŋ loko paro loko, jānatā suppakāsito;


Yañca mārena sampattaŋ, appattaŋ yañca maccunā.


‘Sabbaŋ lokaŋ abhiññāya, sambuddhena pajānatā;


Vivaṭaŋ amatadvāraŋ, khemaŋ nibbānapattiyā.


‘Chinnaŋ pāpimato sotaŋ, viddhastaŋ vinaḷīkataŋ;


Pāmojjabahulā hotha, khemaŋ pattattha bhikkhavo’ ti.

Cūḷagopālakasuttaŋ niṭṭhitaŋ catutthaŋ.

5. Cūḷasaccakasuttaŋ
353. Evaŋ me sutaŋ– ekaŋ samayaŋ bhagavā vesāliyaŋ viharati mahāvane kūṭāgārasālāyaŋ. Tena kho pana samayena saccako nigaṇṭhaputto vesāliyaŋ paṭivasati bhassappavādako paṇḍitavādo sādhusammato bahujanassa. So vesāliyaŋ parisati evaŋ vācaŋ bhāsati – ‘nāhaŋ taŋ passāmi samaṇaŋ vā brāhmaṇaŋ vā, sanghiŋ gaṇiŋ gaṇācariyaŋ, api arahantaŋ sammāsambuddhaŋ paṭijānamānaŋ, yo mayā vādena vādaŋ samāraddho na sankampeyya na sampakampeyya na sampavedheyya, yassa na kacchehi sedā mucceyyuŋ. Thūṇaŋ cepāhaŋ acetanaŋ vādena vādaŋ samārabheyyaŋ, sāpi mayā vādena vādaŋ samāraddhā (p. 1.290) sankampeyya sampakampeyya sampavedheyya. Ko pana vādo manussabhūtassā’ ti?

Atha kho āyasmā assaji pubbaṇhasamayaŋ nivāsetvā pattacīvaramādāya vesāliŋ piṇḍāya pāvisi. Addasā kho saccako nigaṇṭhaputto vesāliyaŋ janghāvihāraŋ anucankamamāno anuvicaramāno āyasmantaŋ assajiŋ dūratova āgacchantaŋ. Disvāna yenāyasmā assaji tenupasankami; upasankamitvā āyasmatā assajinā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ aṭṭhāsi. Ekamantaŋ ṭhito kho saccako nigaṇṭhaputto āyasmantaŋ assajiŋ etadavoca– ‘kathaŋ pana, bho assaji, samaṇo gotamo sāvake vineti, kathaŋbhāgā ca pana samaṇassa gotamassa sāvakesu anusāsanī bahulā pavattatī’ ti? ‘Evaŋ kho, aggivessana, bhagavā sāvake vineti, evaŋbhāgā ca pana bhagavato sāvakesu anusāsanī bahulā pavattati– “rūpaŋ, bhikkhave, aniccaŋ, vedanā aniccā, saññā aniccā, sankhārā aniccā, viññāṇaŋ aniccaŋ. Rūpaŋ, bhikkhave, anattā, vedanā anattā, saññā anattā, sankhārā anattā, viññāṇaŋ anattā. Sabbe sankhārā aniccā, sabbe dhammā anattā” ti. Evaŋ kho, aggivessana, bhagavā sāvake vineti, evaŋbhāgā ca pana bhagavato sāvakesu anusāsanī bahulā pavattatī’ ti. ‘Dussutaŋ vata, bho assaji, assumha ye mayaŋ evaŋvādiŋ samaṇaŋ gotamaŋ assumha. Appeva nāma mayaŋ kadāci karahaci tena bhotā gotamena saddhiŋ samāgaccheyyāma appeva nāma siyā kocideva kathāsallāpo, appeva nāma tasmā pāpakā diṭṭhigatā viveceyyāmā’ ti.

354. Tena kho pana samayena pañcamattāni licchavisatāni santhāgāre sannipatitāni honti kenacideva karaṇīyena. Atha kho saccako nigaṇṭhaputto yena te licchavī tenupasankami; upasankamitvā te licchavī etadavoca– ‘abhikkamantu bhonto licchavī, abhikkamantu bhonto licchavī, ajja me samaṇena gotamena saddhiŋ kathāsallāpo bhavissati. Sace me samaṇo gotamo tathā patiṭṭhissati yathā ca me ñātaññatarena sāvakena assajinā nāma bhikkhunā patiṭṭhitaŋ, seyyathāpi nāma balavā puriso dīghalomikaŋ eḷakaŋ lomesu gahetvā ākaḍḍheyya parikaḍḍheyya samparikaḍḍheyya (p. 1.291) evamevāhaŋ samaṇaŋ gotamaŋ vādena vādaŋ ākaḍḍhissāmi parikaḍḍhissāmi samparikaḍḍhissāmi. Seyyathāpi nāma balavā soṇḍikākammakāro mahantaŋ soṇḍikākiḷañjaŋ gambhīre udakarahade pakkhipitvā kaṇṇe gahetvā ākaḍḍheyya parikaḍḍheyya samparikaḍḍheyya, evamevāhaŋ samaṇaŋ gotamaŋ vādena vādaŋ ākaḍḍhissāmi parikaḍḍhissāmi samparikaḍḍhissāmi. Seyyathāpi nāma balavā soṇḍikādhutto vālaŋ kaṇṇe gahetvā odhuneyya niddhuneyya nipphoṭeyya evamevāhaŋ samaṇaŋ gotamaŋ vādena vādaŋ odhunissāmi niddhunissāmi nipphoṭessāmi. Seyyathāpi nāma kuñjaro saṭṭhihāyano gambhīraŋ pokkharaṇiŋ ogāhetvā sāṇadhovikaŋ nāma kīḷitajātaŋ kīḷati, evamevāhaŋ samaṇaŋ gotamaŋ sāṇadhovikaŋ maññe kīḷitajātaŋ kīḷissāmi. Abhikkamantu bhonto licchavī, abhikkamantu bhonto licchavī, ajja me samaṇena gotamena saddhiŋ kathāsallāpo bhavissatī’ ti. Tatrekacce licchavī evamāhaŋsu– ‘kiŋ samaṇo gotamo saccakassa nigaṇṭhaputtassa vādaŋ āropessati, atha kho saccako nigaṇṭhaputto samaṇassa gotamassa vādaŋ āropessatī’ ti? Ekacce licchavī evamāhaŋsu– ‘kiŋ so bhavamāno saccako nigaṇṭhaputto yo bhagavato vādaŋ āropessati, atha kho bhagavā saccakassa nigaṇṭhaputtassa vādaŋ āropessatī’ ti? Atha kho saccako nigaṇṭhaputto pañcamattehi licchavisatehi parivuto yena mahāvanaŋ kūṭāgārasālā tenupasankami.

355. Tena kho pana samayena sambahulā bhikkhū abbhokāse cankamanti. Atha kho saccako nigaṇṭhaputto yena te bhikkhū tenupasankami; upasankamitvā te bhikkhū etadavoca– ‘kahaŋ nu kho, bho, etarahi so bhavaŋ gotamo viharati? Dassanakāmā hi mayaŋ taŋ bhavantaŋ gotaman’ ti ‘Esa, aggivessana, bhagavā mahāvanaŋ ajjhogāhetvā aññatarasmiŋ rukkhamūle divāvihāraŋ nisinno’ ti. Atha kho saccako nigaṇṭhaputto mahatiyā licchaviparisāya saddhiŋ mahāvanaŋ ajjhogāhetvā yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Tepi kho licchavī appekacce bhagavantaŋ abhivādetvā ekamantaŋ nisīdiŋsu, appekacce bhagavatā (p. 1.292) saddhiŋ sammodiŋsu, sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu. Appekacce yena bhagavā tenañjaliŋ paṇāmetvā ekamantaŋ nisīdiŋsu, appekacce bhagavato santike nāmagottaŋ sāvetvā ekamantaŋ nisīdiŋsu, appekacce tuṇhībhūtā ekamantaŋ nisīdiŋsu.

356. Ekamantaŋ nisinno kho saccako nigaṇṭhaputto bhagavantaŋ etadavoca– ‘puccheyyāhaŋ bhavantaŋ gotamaŋ kiñcideva desaŋ, sace me bhavaŋ gotamo okāsaŋ karoti pañhassa veyyākaraṇāyā’ ti. ‘Puccha, aggivessana yadākankhasī’ ti ‘Kathaŋ pana bhavaŋ gotamo sāvake vineti, kathaŋbhāgā ca pana bhoto gotamassa sāvakesu anusāsanī bahulā pavattatī’ ti? ‘Evaŋ kho ahaŋ, aggivessana, sāvake vinemi, evaŋbhāgā ca pana me sāvakesu anusāsanī bahulā pavattati– “rūpaŋ, bhikkhave, aniccaŋ, vedanā aniccā, saññā aniccā, sankhārā aniccā, viññāṇaŋ aniccaŋ. Rūpaŋ, bhikkhave, anattā, vedanā anattā, saññā anattā, sankhārā anattā, viññāṇaŋ anattā. Sabbe sankhārā aniccā, sabbe dhammā anattā” ti. Evaŋ kho ahaŋ, aggivessana, sāvake vinemi, evaŋbhāgā ca pana me sāvakesu anusāsanī bahulā pavattatī’ ti.

‘Upamā maŋ, bho gotama, paṭibhātī’ ti. ‘Paṭibhātu taŋ, aggivessanā’ ti bhagavā avoca.

‘Seyyathāpi, bho gotama, ye kecime bījagāmabhūtagāmā vuddhiŋ virūḷhiŋ vepullaŋ āpajjanti, sabbe te pathaviŋ nissāya pathaviyaŋ patiṭṭhāya. Evamete bījagāmabhūtagāmā vuddhiŋ virūḷhiŋ vepullaŋ āpajjanti. Seyyathāpi vā pana, bho gotama, ye kecime balakaraṇīyā kammantā karīyanti, sabbe te pathaviŋ nissāya pathaviyaŋ patiṭṭhāya. Evamete balakaraṇīyā kammantā karīyanti. Evameva kho, bho gotama, rūpattāyaŋ purisapuggalo rūpe patiṭṭhāya puññaŋ vā apuññaŋ vā pasavati, vedanattāyaŋ purisapuggalo vedanāyaŋ patiṭṭhāya puññaŋ vā apuññaŋ vā pasavati, saññattāyaŋ purisapuggalo saññāyaŋ patiṭṭhāya puññaŋ vā apuññaŋ vā pasavati, sankhārattāyaŋ purisapuggalo sankhāresu patiṭṭhāya puññaŋ vā apuññaŋ vā pasavati, viññāṇattāyaŋ purisapuggalo viññāṇe patiṭṭhāya puññaŋ vā apuññaŋ vā pasavatī’ ti.

‘Nanu tvaŋ, aggivessana, evaŋ vadesi– “rūpaŋ me attā, vedanā me attā, saññā me attā, sankhārā me attā, viññāṇaŋ me attā”’ ti? ‘Ahañhi, bho gotama (p. 1.293) evaŋ vadāmi– “rūpaŋ me attā, vedanā me attā, saññā me attā, sankhārā me attā, viññāṇaŋ me attā” ti, ayañca mahatī janatā’ ti.

‘Kiñhi te, aggivessana, mahatī janatā karissati? Ingha tvaŋ, aggivessana, sakaññeva vādaŋ nibbeṭhehī’ ti. ‘Ahañhi, bho gotama, evaŋ vadāmi– “rūpaŋ me attā, vedanā me attā, saññā me attā, sankhārā me attā, viññāṇaŋ me attā”’ ti.

357. ‘Tena hi, aggivessana, taññevettha paṭipucchissāmi, yathā te khameyya tathā naŋ byākareyyāsi. Taŋ kiŋ maññasi aggivessana, vatteyya rañño khattiyassa muddhāvasittassa sakasmiŋ vijite vaso– ghātetāyaŋ vā ghātetuŋ, jāpetāyaŋ vā jāpetuŋ, pabbājetāyaŋ vā pabbājetuŋ, seyyathāpi rañño pasenadissa kosalassa, seyyathāpi vā pana rañño māgadhassa ajātasattussa vedehiputtassā’ ti? ‘Vatteyya, bho gotama, rañño khattiyassa muddhāvasittassa sakasmiŋ vijite vaso– ghātetāyaŋ vā ghātetuŋ, jāpetāyaŋ vā jāpetuŋ, pabbājetāyaŋ vā pabbājetuŋ, seyyathāpi rañño pasenadissa kosalassa, seyyathāpi vā pana rañño māgadhassa ajātasattussa vedehiputtassa. Imesampi hi, bho gotama, sanghānaŋ gaṇānaŋ– seyyathidaŋ, vajjīnaŋ mallānaŋ– vattati sakasmiŋ vijite vaso– ghātetāyaŋ vā ghātetuŋ, jāpetāyaŋ vā jāpetuŋ, pabbājetāyaŋ vā pabbājetuŋ. Kiŋ pana rañño khattiyassa muddhāvasittassa, seyyathāpi rañño pasenadissa kosalassa seyyathāpi vā pana rañño māgadhassa ajātasattussa vedehiputtassa? Vatteyya, bho gotama, vattituñca marahatī’ ti.

‘Taŋ kiŋ maññasi, aggivessana, yaŋ tvaŋ evaŋ vadesi– “rūpaŋ me attā” ti, vattati te tasmiŋ rūpe vaso– evaŋ me rūpaŋ hotu, evaŋ me rūpaŋ mā ahosī’ ti? Evaŋ vutte, saccako nigaṇṭhaputto tuṇhī ahosi. Dutiyampi kho bhagavā saccakaŋ nigaṇṭhaputtaŋ etadavoca – ‘taŋ kiŋ maññasi, aggivessana, yaŋ tvaŋ evaŋ vadesi– “rūpaŋ me attā” ti, vattati te tasmiŋ rūpe vaso– evaŋ me rūpaŋ hotu, evaŋ me rūpaŋ mā ahosī’ ti? Dutiyampi (p. 1.294) kho saccako nigaṇṭhaputto tuṇhī ahosi. Atha kho bhagavā saccakaŋ nigaṇṭhaputtaŋ etadavoca– ‘byākarohi dāni, aggivessana, na dāni te tuṇhībhāvassa kālo. Yo koci, aggivessana tathāgatena yāvatatiyaŋ sahadhammikaŋ pañhaŋ puṭṭho na byākaroti, etthevassa sattadhā muddhā phalatī’ ti.

Tena kho pana samayena vajirapāṇi yakkho āyasaŋ vajiraŋ ādāya ādittaŋ sampajjalitaŋ sajotibhūtaŋ saccakassa nigaṇṭhaputtassa uparivehāsaŋ ṭhito hoti– “sacāyaŋ saccako nigaṇṭhaputto bhagavatā yāvatatiyaŋ sahadhammikaŋ pañhaŋ puṭṭho na byākarissati etthevassa sattadhā muddhaŋ phālessāmī” ti. Taŋ kho pana vajirapāṇiŋ yakkhaŋ bhagavā ceva passati saccako ca nigaṇṭhaputto. Atha kho saccako nigaṇṭhaputto bhīto saŋviggo lomahaṭṭhajāto bhagavantaŋyeva tāṇaŋ gavesī bhagavantaŋyeva leṇaŋ gavesī bhagavantaŋyeva saraṇaŋ gavesī bhagavantaŋ etadavoca– ‘pucchatu maŋ bhavaŋ gotamo, byākarissāmī’ ti.

358. ‘Taŋ kiŋ maññasi, aggivessana, yaŋ tvaŋ evaŋ vadesi– “rūpaŋ me attā” ti, vattati te tasmiŋ rūpe vaso– evaŋ me rūpaŋ hotu, evaŋ me rūpaŋ mā ahosī’ ti? ‘No hidaŋ, bho gotama’.

‘Manasi karohi, aggivessana; manasi karitvā kho, aggivessana, byākarohi. Na kho te sandhiyati purimena vā pacchimaŋ pacchimena vā purimaŋ. Taŋ kiŋ maññasi, aggivessana, yaŋ tvaŋ evaŋ vadesi– “vedanā me attā” ti, vattati te tissaŋ vedanāyaŋ vaso– evaŋ me vedanā hotu, evaŋ me vedanā mā ahosī’ ti? ‘No hidaŋ, bho gotama’.

‘Manasi karohi, aggivessana; manasi karitvā kho, aggivessana, byākarohi. Na kho te sandhiyati purimena vā pacchimaŋ, pacchimena vā purimaŋ. Taŋ kiŋ maññasi, aggivessana yaŋ tvaŋ evaŋ vadesi– “saññā me attā” ti, vattati te tissaŋ saññāyaŋ vaso– evaŋ me saññā hotu, evaŋ me saññā mā ahosī’ ti? ‘No hidaŋ, bho gotama’.

‘Manasi (p. 1.295) karohi, aggivessana manasi karitvā kho, aggivessana, byākarohi. Na kho te sandhiyati purimena vā pacchimaŋ, pacchimena vā purimaŋ. Taŋ kiŋ maññasi, aggivessana, yaŋ tvaŋ evaŋ vadesi– “sankhārā me attā” ti, vattati te tesu sankhāresu vaso– evaŋ me sankhārā hontu, evaŋ me sankhārā mā ahesun’ ti? ‘No hidaŋ, bho gotama’.

‘Manasi karohi, aggivessana; manasi karitvā kho, aggivessana, byākarohi. Na kho te sandhiyati purimena vā pacchimaŋ, pacchimena vā purimaŋ. Taŋ kiŋ maññasi, aggivessana, yaŋ tvaŋ evaŋ vadesi– “viññāṇaŋ me attā” ti, vattati te tasmiŋ viññāṇe vaso– evaŋ me viññāṇaŋ hotu, evaŋ me viññāṇaŋ mā ahosī’ ti? ‘No hidaŋ, bho gotama’.

‘Manasi karohi, aggivessana; manasi karitvā kho, aggivessana, byākarohi. Na kho te sandhiyati purimena vā pacchimaŋ, pacchimena vā purimaŋ. Taŋ kiŋ maññasi, aggivessana, rūpaŋ niccaŋ vā aniccaŋ vā’ ti? ‘Aniccaŋ, bho gotama’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bho gotama’. ‘Yaŋ panāniccaŋ dukkhaŋ vipariṇāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hidaŋ, bho gotama’.

‘Taŋ kiŋ maññasi, aggivessana, vedanā …pe… saññā …pe… sankhārā …pe… taŋ kiŋ maññasi, aggivessana, viññāṇaŋ niccaŋ vā aniccaŋ vā’ ti? ‘Aniccaŋ, bho gotama’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bho gotama’. ‘Yaŋ panāniccaŋ dukkhaŋ vipariṇāmadhammaŋ, kallaŋ nu taŋ samanupassituŋ “etaŋ mama, esohamasmi, eso me attā”’ ti? ‘No hidaŋ, bho gotama’.

‘Taŋ kiŋ maññasi, aggivessana, yo nu kho dukkhaŋ allīno dukkhaŋ upagato dukkhaŋ ajjhosito dukkhaŋ “etaŋ mama, esohamasmi, eso me attā” ti samanupassati, api nu kho so sāmaŋ vā dukkhaŋ parijāneyya, dukkhaŋ vā parikkhepetvā vihareyyā’ ti? ‘Kiñhi siyā, bho gotama? No hidaŋ, bho gotamā’ ti.

‘Taŋ kiŋ maññasi, aggivessana, nanu tvaŋ evaŋ sante dukkhaŋ allīno dukkhaŋ upagato dukkhaŋ ajjhosito, dukkhaŋ– “etaŋ mama, esohamasmi, eso me attā” ti samanupassasī’ ti? ‘Kiñhi no siyā, bho gotama? Evametaŋ bho gotamā’ ti.

359. ‘Seyyathāpi (p. 1.296) aggivessana, puriso sāratthiko sāragavesī sārapariyesanaŋ caramāno tiṇhaŋ kuṭhāriŋ ādāya vanaŋ paviseyya. So tattha passeyya mahantaŋ kadalikkhandhaŋ ujuŋ navaŋ akukkukajātaŋ . Tamenaŋ mūle chindeyya, mūle chetvā agge chindeyya, agge chetvā pattavaṭṭiŋ vinibbhujeyya . So tattha pattavaṭṭiŋ vinibbhujanto pheggumpi nādhigaccheyya, kuto sāraŋ? Evameva kho tvaŋ, aggivessana, mayā sakasmiŋ vāde samanuyuñjiyamāno samanugāhiyamāno samanubhāsiyamāno ritto tuccho aparaddho. Bhāsitā kho pana te esā, aggivessana, vesāliyaŋ parisati vācā – “nāhaŋ taŋ passāmi samaṇaŋ vā brāhmaṇaŋ vā, sanghiŋ gaṇiŋ gaṇācariyaŋ, api arahantaŋ sammāsambuddhaŋ paṭijānamānaŋ, yo mayā vādena vādaŋ samāraddho na sankampeyya na sampakampeyya na sampavedheyya, yassa na kacchehi sedā mucceyyuŋ. Thūṇaŋ cepāhaŋ acetanaŋ vādena vādaŋ samārabheyyaŋ sāpi mayā vādena vādaŋ samāraddhā sankampeyya sampakampeyya sampavedheyya. Ko pana vādo manussabhūtassā” ti? Tuyhaŋ kho pana, aggivessana, appekaccāni sedaphusitāni nalāṭā muttāni, uttarāsangaŋ vinibhinditvā bhūmiyaŋ patiṭṭhitāni. Mayhaŋ kho pana, aggivessana, natthi etarahi kāyasmiŋ sedo’ ti. Iti bhagavā tasmiŋ parisati suvaṇṇavaṇṇaŋ kāyaŋ vivari. Evaŋ vutte, saccako nigaṇṭhaputto tuṇhībhūto mankubhūto pattakkhandho adhomukho pajjhāyanto appaṭibhāno nisīdi.

360. Atha kho dummukho licchaviputto saccakaŋ nigaṇṭhaputtaŋ tuṇhībhūtaŋ mankubhūtaŋ pattakkhandhaŋ adhomukhaŋ pajjhāyantaŋ appaṭibhānaŋ viditvā bhagavantaŋ etadavoca– ‘upamā maŋ, bhagavā, paṭibhātī’ ti. ‘Paṭibhātu taŋ, dummukhā’ ti bhagavā avoca. ‘Seyyathāpi, bhante, gāmassa vā nigamassa vā avidūre pokkharaṇī. Tatrāssa kakkaṭako. Atha kho, bhante, sambahulā kumārakā vā kumārikā vā tamhā gāmā vā nigamā vā nikkhamitvā yena sā pokkharaṇī tenupasankameyyuŋ; upasankamitvā taŋ pokkharaṇiŋ ogāhetvā taŋ kakkaṭakaŋ udakā uddharitvā thale patiṭṭhāpeyyuŋ. Yaññadeva hi so, bhante, kakkaṭako aḷaŋ abhininnāmeyya taŋ tadeva te kumārakā vā kumārikā vā kaṭṭhena vā kathalena vā sañchindeyyuŋ sambhañjeyyuŋ (p. 1.297) sampalibhañjeyyuŋ. Evañhi so, bhante, kakkaṭako sabbehi aḷehi sañchinnehi sambhaggehi sampalibhaggehi abhabbo taŋ pokkharaṇiŋ puna otarituŋ, seyyathāpi pubbe. Evameva kho, bhante, yāni saccakassa nigaṇṭhaputtassa visūkāyitāni visevitāni vipphanditāni tānipi sabbāni bhagavatā sañchinnāni sambhaggāni sampalibhaggāni; abhabbo ca dāni, bhante, saccako nigaṇṭhaputto puna bhagavantaŋ upasankamituŋ yadidaŋ vādādhippāyo’ ti. Evaŋ vutte, saccako nigaṇṭhaputto dummukhaŋ licchaviputtaŋ etadavoca– ‘āgamehi tvaŋ, dummukha, āgamehi tvaŋ, dummukha ( ) na mayaŋ tayā saddhiŋ mantema, idha mayaŋ bhotā gotamena saddhiŋ mantema.

361. ‘ tiṭṭhatesā, bho gotama, amhākañceva aññesañca puthusamaṇabrāhmaṇānaŋ vācā. Vilāpaŋ vilapitaŋ maññe. Kittāvatā ca nu kho bhoto gotamassa sāvako sāsanakaro hoti ovādapatikaro tiṇṇavicikiccho vigatakathankatho vesārajjappatto aparappaccayo satthusāsane viharatī’ ti? ‘Idha, aggivessana, mama sāvako yaŋ kiñci rūpaŋ atītānāgatapaccuppannaŋ ajjhattaŋ vā bahiddhā vā oḷārikaŋ vā sukhumaŋ vā hīnaŋ vā paṇītaŋ vā yaŋ dūre santike vā, sabbaŋ rūpaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya passati; yā kāci vedanā …pe… yā kāci saññā …pe… ye keci sankhārā …pe… yaŋ kiñci viññāṇaŋ atītānāgatapaccuppannaŋ ajjhattaŋ vā bahiddhā vā oḷārikaŋ vā sukhumaŋ vā hīnaŋ vā paṇītaŋ vā, yaŋ dūre santike vā, sabbaŋ viññāṇaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya passati. Ettāvatā kho, aggivessana, mama sāvako sāsanakaro hoti ovādapatikaro tiṇṇavicikiccho vigatakathankatho vesārajjappatto aparappaccayo satthusāsane viharatī’ ti.

‘Kittāvatā pana, bho gotama, bhikkhu arahaŋ hoti khīṇāsavo vusitavā katakaraṇīyo ohitabhāro anuppattasadattho parikkhīṇabhavasaŋyojano sammadaññā vimutto’ ti? ‘Idha, aggivessana, bhikkhu yaŋ kiñci rūpaŋ atītānāgatapaccuppannaŋ ajjhattaŋ vā bahiddhā vā oḷārikaŋ vā sukhumaŋ vā hīnaŋ vā paṇītaŋ vā yaŋ dūre santike vā sabbaŋ rūpaŋ “netaŋ mama, nesohamasmi, na (p. 1.298) meso attā” ti evametaŋ yathābhūtaŋ sammappaññāya disvā anupādā vimutto hoti; yā kāci vedanā …pe… yā kāci saññā …pe… ye keci sankhārā …pe… yaŋ kiñci viññāṇaŋ atītānāgatapaccuppannaŋ ajjhattaŋ vā bahiddhā vā oḷārikaŋ vā sukhumaŋ vā hīnaŋ vā paṇītaŋ vā yaŋ dūre santike vā sabbaŋ viññāṇaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya disvā anupādā vimutto hoti. Ettāvatā kho, aggivessana, bhikkhu arahaŋ hoti khīṇāsavo vusitavā katakaraṇīyo ohitabhāro anuppattasadattho parikkhīṇabhavasaŋyojano sammadaññā vimutto. Evaŋ vimuttacitto kho, aggivessana, bhikkhu tīhi anuttariyehi samannāgato hoti– dassanānuttariyena, paṭipadānuttariyena, vimuttānuttariyena. Evaŋ vimuttacitto kho, aggivessana, bhikkhu tathāgataññeva sakkaroti garuŋ karoti māneti pūjeti– buddho so bhagavā bodhāya dhammaŋ deseti, danto so bhagavā damathāya dhammaŋ deseti, santo so bhagavā samathāya dhammaŋ deseti, tiṇṇo so bhagavā taraṇāya dhammaŋ deseti, parinibbuto so bhagavā parinibbānāya dhammaŋ desetī’ ti.

362. Evaŋ vutte, saccako nigaṇṭhaputto bhagavantaŋ etadavoca ‘mayameva, bho gotama, dhaŋsī, mayaŋ pagabbā, ye mayaŋ bhavantaŋ gotamaŋ vādena vādaŋ āsādetabbaŋ amaññimha. Siyā hi, bho gotama, hatthiŋ pabhinnaŋ āsajja purisassa sotthibhāvo, na tveva bhavantaŋ gotamaŋ āsajja siyā purisassa sotthibhāvo. Siyā hi, bho gotama, pajjalitaŋ aggikkhandhaŋ āsajja purisassa sotthibhāvo na tveva bhavantaŋ gotamaŋ āsajja siyā purisassa sotthibhāvo. Siyā hi, bho gotama, āsīvisaŋ ghoravisaŋ āsajja purisassa sotthibhāvo, na tveva bhavantaŋ gotamaŋ āsajja siyā purisassa sotthibhāvo. Mayameva, bho gotama, dhaŋsī, mayaŋ pagabbā, ye mayaŋ bhavantaŋ gotamaŋ vādena vādaŋ āsādetabbaŋ amaññimha. Adhivāsetu me bhavaŋ gotamo svātanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena.

363. Atha kho saccako nigaṇṭhaputto bhagavato adhivāsanaŋ viditvā te licchavī āmantesi– ‘suṇantu me bhonto licchavī, samaṇo (p. 1.299) me gotamo nimantito svātanāya saddhiŋ bhikkhusanghena. Tena me abhihareyyātha yamassa patirūpaŋ maññeyyāthā’ ti. Atha kho te licchavī tassā rattiyā accayena saccakassa nigaṇṭhaputtassa pañcamattāni thālipākasatāni bhattābhihāraŋ abhihariŋsu. Atha kho nigaṇṭhaputto sake ārāme paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesi– ‘kālo, bho gotama, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya yena saccakassa nigaṇṭhaputtassa ārāmo tenupasankami; upasankamitvā paññatte āsane nisīdi saddhiŋ bhikkhusanghena. Atha kho saccako nigaṇṭhaputto buddhappamukhaŋ bhikkhusanghaŋ paṇītena khādanīyena bhojanīyena sahatthā santappesi sampavāresi. Atha kho saccako nigaṇṭhaputto bhagavantaŋ bhuttāviŋ onītapattapāṇiŋ aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinno kho saccako nigaṇṭhaputto bhagavantaŋ etadavoca– ‘yamidaŋ, bho gotama, dāne puññañca puññamahī ca taŋ dāyakānaŋ sukhāya hotū’ ti. ‘Yaŋ kho, aggivessana, tādisaŋ dakkhiṇeyyaŋ āgamma avītarāgaŋ avītadosaŋ avītamohaŋ, taŋ dāyakānaŋ bhavissati. Yaŋ kho, aggivessana, mādisaŋ dakkhiṇeyyaŋ āgamma vītarāgaŋ vītadosaŋ vītamohaŋ, taŋ tuyhaŋ bhavissatī’ ti.

Cūḷasaccakasuttaŋ niṭṭhitaŋ pañcamaŋ.

6. Mahāsaccakasuttaŋ
364. Evaŋ me sutaŋ– ekaŋ samayaŋ bhagavā vesāliyaŋ viharati mahāvane kūṭāgārasālāyaŋ. Tena kho pana samayena bhagavā pubbaṇhasamayaŋ sunivattho hoti pattacīvaramādāya vesāliŋ piṇḍāya pavisitukāmo . Atha kho saccako nigaṇṭhaputto janghāvihāraŋ anucankamamāno anuvicaramāno yena mahāvanaŋ kūṭāgārasālā tenupasankami. Addasā kho āyasmā ānando saccakaŋ nigaṇṭhaputtaŋ dūratova āgacchantaŋ. Disvāna bhagavantaŋ etadavoca– ‘ayaŋ, bhante, saccako (p. 1.300) nigaṇṭhaputto āgacchati bhassappavādako paṇḍitavādo sādhusammato bahujanassa. Eso kho, bhante, avaṇṇakāmo buddhassa, avaṇṇakāmo dhammassa, avaṇṇakāmo sanghassa. Sādhu, bhante, bhagavā muhuttaŋ nisīdatu anukampaŋ upādāyā’ ti. Nisīdi bhagavā paññatte āsane. Atha kho saccako nigaṇṭhaputto yena bhagavā tenupasankami; upasankamitvā bhagavatā saddhiŋ sammodi, sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho saccako nigaṇṭhaputto bhagavantaŋ etadavoca–

365. ‘Santi, bho gotama, eke samaṇabrāhmaṇā kāyabhāvanānuyogamanuyuttā viharanti, no cittabhāvanaŋ. Phusanti hi te, bho gotama, sārīrikaŋ dukkhaŋ vedanaŋ. Bhūtapubbaŋ, bho gotama, sārīrikāya dukkhāya vedanāya phuṭṭhassa sato ūrukkhambhopi nāma bhavissati, hadayampi nāma phalissati, uṇhampi lohitaŋ mukhato uggamissati, ummādampi pāpuṇissati cittakkhepaŋ. Tassa kho etaŋ, bho gotama, kāyanvayaŋ cittaŋ hoti, kāyassa vasena vattati. Taŋ kissa hetu? Abhāvitattā cittassa. Santi pana, bho gotama, eke samaṇabrāhmaṇā cittabhāvanānuyogamanuyuttā viharanti, no kāyabhāvanaŋ. Phusanti hi te, bho gotama, cetasikaŋ dukkhaŋ vedanaŋ. Bhūtapubbaŋ, bho gotama, cetasikāya dukkhāya vedanāya phuṭṭhassa sato ūrukkhambhopi nāma bhavissati, hadayampi nāma phalissati, uṇhampi lohitaŋ mukhato uggamissati, ummādampi pāpuṇissati cittakkhepaŋ. Tassa kho eso, bho gotama, cittanvayo kāyo hoti, cittassa vasena vattati. Taŋ kissa hetu? Abhāvitattā kāyassa Tassa mayhaŋ, bho gotama, evaŋ hoti– “addhā bhoto gotamassa sāvakā cittabhāvanānuyogamanuyuttā viharanti, no kāyabhāvanan”’ ti.

366. ‘Kinti pana te, aggivessana, kāyabhāvanā sutā’ ti? ‘Seyyathidaŋ– nando vaccho, kiso sankicco, makkhali gosālo– etehi, bho gotama, acelakā muttācārā hatthāpalekhanā na-ehibhaddantikā natiṭṭhabhaddantikā na abhihaṭaŋ na uddissakataŋ na nimantanaŋ sādiyanti, te na kumbhimukhā (p. 1.301) paṭiggaṇhanti na kaḷopimukhā paṭiggaṇhanti na eḷakamantaraŋ na daṇḍamantaraŋ na musalamantaraŋ na dvinnaŋ bhuñjamānānaŋ na gabbhiniyā na pāyamānāya na purisantaragatāya na sankittīsu na yattha sā upaṭṭhito hoti na yattha makkhikā saṇḍasaṇḍacārinī na macchaŋ na maŋsaŋ na suraŋ na merayaŋ na thusodakaŋ pivanti. Te ekāgārikā vā honti ekālopikā, dvāgārikā vā honti dvālopikā …pe… sattāgārikā vā honti sattālopikā. Ekissāpi dattiyā yāpenti, dvīhipi dattīhi yāpenti …pe… sattahipi dattīhi yāpenti. Ekāhikampi āhāraŋ āhārenti, dvīhikampi āhāraŋ āhārenti …pe… sattāhikampi āhāraŋ āhārenti. Iti evarūpaŋ addhamāsikampi pariyāyabhattabhojanānuyogamanuyuttā viharantī’ ti.

‘Kiŋ pana te, aggivessana, tāvatakeneva yāpentī’ ti? ‘No hidaŋ, bho gotama. Appekadā, bho gotama, uḷārāni uḷārāni khādanīyāni khādanti, uḷārāni uḷārāni bhojanāni bhuñjanti, uḷārāni uḷārāni sāyanīyāni sāyanti, uḷārāni uḷārāni pānāni pivanti. Te imaŋ kāyaŋ balaŋ gāhenti nāma, brūhenti nāma, medenti nāmā’ ti.

‘Yaŋ kho te, aggivessana, purimaŋ pahāya pacchā upacinanti, evaŋ imassa kāyassa ācayāpacayo hoti. Kinti pana te, aggivessana, cittabhāvanā sutā’ ti? Cittabhāvanāya kho saccako nigaṇṭhaputto bhagavatā puṭṭho samāno na sampāyāsi.

367. Atha kho bhagavā saccakaŋ nigaṇṭhaputtaŋ etadavoca – ‘yāpi kho te esā, aggivessana, purimā kāyabhāvanā bhāsitā sāpi ariyassa vinaye no dhammikā kāyabhāvanā. Kāyabhāvanampi kho tvaŋ, aggivessana, na aññāsi, kuto pana tvaŋ cittabhāvanaŋ jānissasi Api ca, aggivessana, yathā abhāvitakāyo ca hoti abhāvitacitto ca, bhāvitakāyo ca hoti bhāvitacitto ca. Taŋ suṇāhi, sādhukaŋ manasi karohi, bhāsissāmī’ ti. ‘Evaŋ, bho’ ti kho saccako nigaṇṭhaputto bhagavato paccassosi. Bhagavā etadavoca–

368. ‘Kathañca (p. 1.302) aggivessana, abhāvitakāyo ca hoti abhāvitacitto ca? Idha, aggivessana, assutavato puthujjanassa uppajjati sukhā vedanā. So sukhāya vedanāya phuṭṭho samāno sukhasārāgī ca hoti sukhasārāgitañca āpajjati. Tassa sā sukhā vedanā nirujjhati. Sukhāya vedanāya nirodhā uppajjati dukkhā vedanā. So dukkhāya vedanāya phuṭṭho samāno socati kilamati paridevati urattāḷiŋ kandati sammohaŋ āpajjati. Tassa kho esā, aggivessana, uppannāpi sukhā vedanā cittaŋ pariyādāya tiṭṭhati abhāvitattā kāyassa, uppannāpi dukkhā vedanā cittaŋ pariyādāya tiṭṭhati abhāvitattā cittassa. Yassa kassaci, aggivessana, evaŋ ubhatopakkhaŋ uppannāpi sukhā vedanā cittaŋ pariyādāya tiṭṭhati abhāvitattā kāyassa, uppannāpi dukkhā vedanā cittaŋ pariyādāya tiṭṭhati abhāvitattā cittassa, evaŋ kho, aggivessana, abhāvitakāyo ca hoti abhāvitacitto ca.

369. ‘Kathañca, aggivessana, bhāvitakāyo ca hoti bhāvitacitto ca? Idha, aggivessana, sutavato ariyasāvakassa uppajjati sukhā vedanā. So sukhāya vedanāya phuṭṭho samāno na sukhasārāgī ca hoti, na sukhasārāgitañca āpajjati. Tassa sā sukhā vedanā nirujjhati. Sukhāya vedanāya nirodhā uppajjati dukkhā vedanā. So dukkhāya vedanāya phuṭṭho samāno na socati na kilamati na paridevati na urattāḷiŋ kandati na sammohaŋ āpajjati. Tassa kho esā, aggivessana, uppannāpi sukhā vedanā cittaŋ na pariyādāya tiṭṭhati bhāvitattā kāyassa, uppannāpi dukkhā vedanā cittaŋ na pariyādāya tiṭṭhati bhāvitattā cittassa. Yassa kassaci, aggivessana, evaŋ ubhatopakkhaŋ uppannāpi sukhā vedanā cittaŋ na pariyādāya tiṭṭhati bhāvitattā kāyassa, uppannāpi dukkhā vedanā cittaŋ na pariyādāya tiṭṭhati bhāvitattā cittassa. Evaŋ kho, aggivessana, bhāvitakāyo ca hoti bhāvitacitto cā’ ti.

370. ‘Evaŋ pasanno ahaŋ bhoto gotamassa! Bhavañhi gotamo bhāvitakāyo ca hoti bhāvitacitto cā’ ti ‘Addhā kho te ayaŋ, aggivessana, āsajja upanīya vācā bhāsitā, api ca te ahaŋ byākarissāmi (p. 1.303) Yato kho ahaŋ, aggivessana, kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajito, taŋ vata me uppannā vā sukhā vedanā cittaŋ pariyādāya ṭhassati, uppannā vā dukkhā vedanā cittaŋ pariyādāya ṭhassatīti netaŋ ṭhānaŋ vijjatī’ ti.

‘Na hi nūna bhoto gotamassa uppajjati tathārūpā sukhā vedanā yathārūpā uppannā sukhā vedanā cittaŋ pariyādāya tiṭṭheyya; na hi nūna bhoto gotamassa uppajjati tathārūpā dukkhā vedanā yathārūpā uppannā dukkhā vedanā cittaŋ pariyādāya tiṭṭheyyā’ ti.

371. ‘Kiñhi no siyā, aggivessana? Idha me, aggivessana, pubbeva sambodhā anabhisambuddhassa bodhisattasseva sato etadahosi– “sambādho gharāvāso rajāpatho, abbhokāso pabbajjā. Nayidaŋ sukaraŋ agāraŋ ajjhāvasatā ekantaparipuṇṇaŋ ekantaparisuddhaŋ sankhalikhitaŋ brahmacariyaŋ carituŋ. Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti. So kho ahaŋ, aggivessana, aparena samayena daharova samāno, susukāḷakeso bhadrena yobbanena samannāgato paṭhamena vayasā, akāmakānaŋ mātāpitūnaŋ assumukhānaŋ rudantānaŋ, kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajiŋ. So evaŋ pabbajito samāno kinkusalagavesī anuttaraŋ santivarapadaŋ pariyesamāno yena āḷāro kālāmo tenupasankamiŋ; upasankamitvā āḷāraŋ kālāmaŋ etadavocaŋ– “icchāmahaŋ, āvuso kālāma, imasmiŋ dhammavinaye brahmacariyaŋ caritun” ti. Evaŋ vutte, aggivessana, āḷāro kālāmo maŋ etadavoca– “viharatāyasmā, tādiso ayaŋ dhammo yattha viññū puriso nacirasseva sakaŋ ācariyakaŋ sayaŋ abhiññā sacchikatvā upasampajja vihareyyā” ti. So kho ahaŋ, aggivessana, nacirasseva khippameva taŋ dhammaŋ pariyāpuṇiŋ. So kho ahaŋ, aggivessana, tāvatakeneva oṭṭhapahatamattena lapitalāpanamattena ñāṇavādañca vadāmi theravādañca, “jānāmi passāmī” ti ca paṭijānāmi, ahañceva aññe ca. Tassa mayhaŋ, aggivessana, etadahosi– “na kho āḷāro kālāmo imaŋ dhammaŋ kevalaŋ saddhāmattakena sayaŋ abhiññā (p. 1.304) sacchikatvā upasampajja viharāmīti pavedeti, addhā āḷāro kālāmo imaŋ dhammaŋ jānaŋ passaŋ viharatī”’ ti.

‘Atha khvāhaŋ, aggivessana, yena āḷāro kālāmo tenupasankamiŋ; upasankamitvā āḷāraŋ kālāmaŋ etadavocaŋ– “kittāvatā no, āvuso kālāma, imaŋ dhammaŋ sayaŋ abhiññā sacchikatvā upasampajja viharāmīti pavedesī” ti? Evaŋ vutte, aggivessana, āḷāro kālāmo ākiñcaññāyatanaŋ pavedesi. Tassa mayhaŋ, aggivessana, etadahosi– “na kho āḷārasseva kālāmassa atthi saddhā, mayhaŋpatthi saddhā; na kho āḷārasseva kālāmassa atthi vīriyaŋ, mayhaŋpatthi vīriyaŋ; na kho āḷārasseva kālāmassa atthi sati, mayhaŋpatthi sati; na kho āḷārasseva kālāmassa atthi samādhi, mayhaŋpatthi samādhi; na kho āḷārasseva kālāmassa atthi paññā, mayhaŋpatthi paññā; yaŋnūnāhaŋ yaŋ dhammaŋ āḷāro kālāmo sayaŋ abhiññā sacchikatvā upasampajja viharāmīti pavedeti tassa dhammassa sacchikiriyāya padaheyyan” ti. So kho ahaŋ, aggivessana, nacirasseva khippameva taŋ dhammaŋ sayaŋ abhiññā sacchikatvā upasampajja vihāsiŋ.

‘Atha khvāhaŋ, aggivessana, yena āḷāro kālāmo tenupasankamiŋ; upasankamitvā āḷāraŋ kālāmaŋ etadavocaŋ– “ettāvatā no, āvuso kālāma imaŋ dhammaŋ sayaŋ abhiññā sacchikatvā upasampajja pavedesī” ti? “Ettāvatā kho ahaŋ, āvuso, imaŋ dhammaŋ sayaŋ abhiññā sacchikatvā upasampajja pavedemī” ti. “Ahampi kho, āvuso, ettāvatā imaŋ dhammaŋ sayaŋ abhiññā sacchikatvā upasampajja viharāmī” ti. “Lābhā no, āvuso, suladdhaŋ no, āvuso, ye mayaŋ āyasmantaŋ tādisaŋ sabrahmacāriŋ passāma. Iti yāhaŋ dhammaŋ sayaŋ abhiññā sacchikatvā upasampajja pavedemi taŋ tvaŋ dhammaŋ sayaŋ abhiññā sacchikatvā upasampajja viharasi; yaŋ tvaŋ dhammaŋ sayaŋ abhiññā sacchikatvā upasampajja viharasi tamahaŋ dhammaŋ sayaŋ abhiññā sacchikatvā upasampajja pavedemi. Iti yāhaŋ dhammaŋ jānāmi taŋ tvaŋ dhammaŋ jānāsi; yaŋ tvaŋ dhammaŋ jānāsi tamahaŋ dhammaŋ jānāmi. Iti yādiso ahaŋ tādiso tuvaŋ, yādiso tuvaŋ tādiso ahaŋ. Ehi dāni, āvuso, ubhova santā imaŋ gaṇaŋ pariharāmā” ti. Iti (p. 1.305) kho, aggivessana, āḷāro kālāmo ācariyo me samāno (attano) antevāsiŋ maŋ samānaŋ attanā samasamaŋ ṭhapesi, uḷārāya ca maŋ pūjāya pūjesi. Tassa mayhaŋ, aggivessana, etadahosi– “nāyaŋ dhammo nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati, yāvadeva ākiñcaññāyatanūpapattiyā” ti. So kho ahaŋ, aggivessana, taŋ dhammaŋ analankaritvā tasmā dhammā nibbijja apakkamiŋ.

372. ‘So kho ahaŋ, aggivessana, kinkusalagavesī anuttaraŋ santivarapadaŋ pariyesamāno yena udako rāmaputto tenupasankamiŋ; upasankamitvā udakaŋ rāmaputtaŋ etadavocaŋ– “icchāmahaŋ, āvuso imasmiŋ dhammavinaye brahmacariyaŋ caritun” ti. Evaŋ vutte, aggivessana, udako rāmaputto maŋ etadavoca– “viharatāyasmā, tādiso ayaŋ dhammo yattha viññū puriso nacirasseva sakaŋ ācariyakaŋ sayaŋ abhiññā sacchikatvā upasampajja vihareyyā” ti. So kho ahaŋ, aggivessana, nacirasseva khippameva taŋ dhammaŋ pariyāpuṇiŋ. So kho ahaŋ, aggivessana, tāvatakeneva oṭṭhapahatamattena lapitalāpanamattena ñāṇavādañca vadāmi theravādañca, “jānāmi passāmī” ti ca paṭijānāmi, ahañceva aññe ca. Tassa mayhaŋ, aggivessana, etadahosi– “na kho rāmo imaŋ dhammaŋ kevalaŋ saddhāmattakena sayaŋ abhiññā sacchikatvā upasampajja viharāmīti pavedesi. Addhā rāmo imaŋ dhammaŋ jānaŋ passaŋ vihāsī” ti. Atha khvāhaŋ, aggivessana, yena udako rāmaputto tenupasankamiŋ; upasankamitvā udakaŋ rāmaputtaŋ etadavocaŋ – “kittāvatā no, āvuso rāmo, imaŋ dhammaŋ sayaŋ abhiññā sacchikatvā upasampajja viharāmīti pavedesī” ti? Evaŋ vutte, aggivessana, udako rāmaputto nevasaññānāsaññāyatanaŋ pavedesi. Tassa mayhaŋ, aggivessana, etadahosi– “na kho rāmasseva ahosi saddhā, mayhaŋpatthi saddhā; na kho rāmasseva ahosi vīriyaŋ, mayhaŋpatthi vīriyaŋ; na kho rāmasseva ahosi sati, mayhaŋpatthi sati; na kho rāmasseva ahosi samādhi, mayhaŋpatthi samādhi; na kho rāmasseva ahosi paññā, mayhaŋpatthi paññā; yaŋnūnāhaŋ yaŋ dhammaŋ rāmo sayaŋ abhiññā sacchikatvā upasampajja viharāmīti pavedesi tassa dhammassa sacchikiriyāya (p. 1.306) padaheyyan” ti. So kho ahaŋ, aggivessana, nacirasseva khippameva taŋ dhammaŋ sayaŋ abhiññā sacchikatvā upasampajja vihāsiŋ.

‘Atha khvāhaŋ, aggivessana, yena udako rāmaputto tenupasankamiŋ; upasankamitvā udakaŋ rāmaputtaŋ etadavocaŋ– “ettāvatā no, āvuso, rāmo imaŋ dhammaŋ sayaŋ abhiññā sacchikatvā upasampajja pavedesī” ti? “Ettāvatā kho, āvuso, rāmo imaŋ dhammaŋ sayaŋ abhiññā sacchikatvā upasampajja pavedesī” ti. “Ahampi kho, āvuso, ettāvatā imaŋ dhammaŋ sayaŋ abhiññā sacchikatvā upasampajja viharāmī” ti. “Lābhā no, āvuso, suladdhaŋ no, āvuso, ye mayaŋ āyasmantaŋ tādisaŋ sabrahmacāriŋ passāma. Iti yaŋ dhammaŋ rāmo sayaŋ abhiññā sacchikatvā upasampajja pavedesi, taŋ tvaŋ dhammaŋ sayaŋ abhiññā sacchikatvā upasampajja viharasi; yaŋ tvaŋ dhammaŋ sayaŋ abhiññā sacchikatvā upasampajja viharasi, taŋ dhammaŋ rāmo sayaŋ abhiññā sacchikatvā upasampajja pavedesi. Iti yaŋ dhammaŋ rāmo abhiññāsi taŋ tvaŋ dhammaŋ jānāsi; yaŋ tvaŋ dhammaŋ jānāsi taŋ dhammaŋ rāmo abhiññāsi. Iti yādiso rāmo ahosi tādiso tuvaŋ; yādiso tuvaŋ tādiso rāmo ahosi. Ehi dāni, āvuso, tuvaŋ imaŋ gaṇaŋ pariharā” ti. Iti kho, aggivessana, udako rāmaputto sabrahmacārī me samāno ācariyaṭṭhāne ca maŋ ṭhapesi, uḷārāya ca maŋ pūjāya pūjesi. Tassa mayhaŋ, aggivessana, etadahosi– “nāyaŋ dhammo nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati, yāvadeva nevasaññānāsaññāyatanūpapattiyā” ti. So kho ahaŋ, aggivessana, taŋ dhammaŋ analankaritvā tasmā dhammā nibbijja apakkamiŋ.

373. ‘So kho ahaŋ, aggivessana, kinkusalagavesī anuttaraŋ santivarapadaŋ pariyesamāno magadhesu anupubbena cārikaŋ caramāno yena uruvelā senānigamo tadavasariŋ. Tatthaddasaŋ ramaṇīyaŋ bhūmibhāgaŋ, pāsādikañca vanasaṇḍaŋ, nadiñca sandantiŋ setakaŋ supatitthaŋ ramaṇīyaŋ, samantā ca gocaragāmaŋ. Tassa mayhaŋ, aggivessana, etadahosi– “ramaṇīyo vata, bho, bhūmibhāgo, pāsādiko ca vanasaṇḍo, nadī ca sandati setakā supatitthā ramaṇīyā, samantā ca gocaragāmo. Alaŋ vatidaŋ kulaputtassa padhānatthikassa (p. 1.307) padhānāyā” ti. So kho ahaŋ, aggivessana, tattheva nisīdiŋ “alamidaŋ padhānāyā” ti.

374. ‘Apissumaŋ, aggivessana, tisso upamā paṭibhaŋsu anacchariyā pubbe assutapubbā. Seyyathāpi, aggivessana, allaŋ kaṭṭhaŋ sasnehaŋ udake nikkhittaŋ. Atha puriso āgaccheyya uttarāraṇiŋ ādāya– “aggiŋ abhinibbattessāmi, tejo pātukarissāmī” ti. Taŋ kiŋ maññasi, aggivessana, api nu so puriso amuŋ allaŋ kaṭṭhaŋ sasnehaŋ, udake nikkhittaŋ uttarāraṇiŋ ādāya abhimanthento aggiŋ abhinibbatteyya, tejo pātukareyyā’ ti? ‘No hidaŋ, bho gotama’. ‘Taŋ kissa hetu’? ‘Aduñhi, bho gotama, allaŋ kaṭṭhaŋ sasnehaŋ, tañca pana udake nikkhittaŋ. Yāvadeva ca pana so puriso kilamathassa vighātassa bhāgī assā’ ti. ‘Evameva kho, aggivessana, ye hi keci samaṇā vā brāhmaṇā vā kāyena ceva cittena ca kāmehi avūpakaṭṭhā viharanti, yo ca nesaŋ kāmesu kāmacchando kāmasneho kāmamucchā kāmapipāsā kāmapariḷāho, so ca ajjhattaŋ na suppahīno hoti, na suppaṭippassaddho, opakkamikā cepi te bhonto samaṇabrāhmaṇā dukkhā tibbā kharā kaṭukā vedanā vedayanti, abhabbāva te ñāṇāya dassanāya anuttarāya sambodhāya. No cepi te bhonto samaṇabrāhmaṇā opakkamikā dukkhā tibbā kharā kaṭukā vedanā vedayanti, abhabbāva te ñāṇāya dassanāya anuttarāya sambodhāya. Ayaŋ kho maŋ, aggivessana, paṭhamā upamā paṭibhāsi anacchariyā pubbe assutapubbā.

375. ‘Aparāpi kho maŋ, aggivessana, dutiyā upamā paṭibhāsi anacchariyā pubbe assutapubbā. Seyyathāpi, aggivessana, allaŋ kaṭṭhaŋ sasnehaŋ, ārakā udakā thale nikkhittaŋ. Atha puriso āgaccheyya uttarāraṇiŋ ādāya– “aggiŋ abhinibbattessāmi, tejo pātukarissāmī” ti. Taŋ kiŋ maññasi, aggivessana, api nu so puriso amuŋ allaŋ kaṭṭhaŋ sasnehaŋ, ārakā udakā thale nikkhittaŋ, uttarāraṇiŋ ādāya abhimanthento aggiŋ abhinibbatteyya tejo pātukareyyā’ ti? ‘No hidaŋ, bho gotama’. ‘Taŋ kissa hetu’? ‘Aduñhi, bho gotama, allaŋ kaṭṭhaŋ sasnehaŋ, kiñcāpi ārakā udakā thale nikkhittaŋ. Yāvadeva ca pana so puriso kilamathassa vighātassa (p. 1.308) bhāgī assāti. Evameva kho, aggivessana, ye hi keci samaṇā vā brāhmaṇā vā kāyena ceva cittena ca kāmehi vūpakaṭṭhā viharanti, yo ca nesaŋ kāmesu kāmacchando kāmasneho kāmamucchā kāmapipāsā kāmapariḷāho so ca ajjhattaŋ na suppahīno hoti, na suppaṭippassaddho, opakkamikā cepi te bhonto samaṇabrāhmaṇā dukkhā tibbā kharā kaṭukā vedanā vedayanti, abhabbāva te ñāṇāya dassanāya anuttarāya sambodhāya. No cepi te bhonto samaṇabrāhmaṇā opakkamikā dukkhā tibbā kharā kaṭukā vedanā vedayanti, abhabbāva te ñāṇāya dassanāya anuttarāya sambodhāya. Ayaŋ kho maŋ, aggivessana, dutiyā upamā paṭibhāsi anacchariyā pubbe assutapubbā’.

376. ‘Aparāpi kho maŋ, aggivessana, tatiyā upamā paṭibhāsi anacchariyā pubbe assutapubbā. Seyyathāpi, aggivessana, sukkhaŋ kaṭṭhaŋ koḷāpaŋ, ārakā udakā thale nikkhittaŋ. Atha puriso āgaccheyya uttarāraṇiŋ ādāya– “aggiŋ abhinibbattessāmi, tejo pātukarissāmī” ti. Taŋ kiŋ maññasi, aggivessana, api nu so puriso amuŋ sukkhaŋ kaṭṭhaŋ koḷāpaŋ, ārakā udakā thale nikkhittaŋ, uttarāraṇiŋ ādāya abhimanthento aggiŋ abhinibbatteyya, tejo pātukareyyā’ ti? ‘Evaŋ, bho gotama’. ‘Taŋ kissa hetu’? ‘Aduñhi, bho gotama, sukkhaŋ kaṭṭhaŋ koḷāpaŋ, tañca pana ārakā udakā thale nikkhittan’ ti ‘Evameva kho, aggivessana, ye hi keci samaṇā vā brāhmaṇā vā kāyena ceva cittena ca kāmehi vūpakaṭṭhā viharanti, yo ca nesaŋ kāmesu kāmacchando kāmasneho kāmamucchā kāmapipāsā kāmapariḷāho, so ca ajjhattaŋ suppahīno hoti suppaṭippassaddho, opakkamikā cepi te bhonto samaṇabrāhmaṇā dukkhā tibbā kharā kaṭukā vedanā vedayanti, bhabbāva te ñāṇāya dassanāya anuttarāya sambodhāya. No cepi te bhonto samaṇabrāhmaṇā opakkamikā dukkhā tibbā kharā kaṭukā vedanā vedayanti, bhabbāva te ñāṇāya dassanāya anuttarāya sambodhāya. Ayaŋ kho maŋ, aggivessana, tatiyā upamā paṭibhāsi anacchariyā pubbe assutapubbā. Imā kho maŋ, aggivessana, tisso upamā paṭibhaŋsu anacchariyā pubbe assutapubbā.’

377. ‘Tassa (p. 1.309) mayhaŋ, aggivessana, etadahosi– “yaŋnūnāhaŋ dantebhi dantamādhāya, jivhāya tāluŋ āhacca, cetasā cittaŋ abhiniggaṇheyyaŋ abhinippīḷeyyaŋ abhisantāpeyyan” ti. So kho ahaŋ, aggivessana, dantebhi dantamādhāya, jivhāya tāluŋ āhacca, cetasā cittaŋ abhiniggaṇhāmi abhinippīḷemi abhisantāpemi. Tassa mayhaŋ, aggivessana, dantebhi dantamādhāya jivhāya tāluŋ āhacca cetasā cittaŋ abhiniggaṇhato abhinippīḷayato abhisantāpayato kacchehi sedā muccanti. Seyyathāpi, aggivessana, balavā puriso dubbalataraŋ purisaŋ sīse vā gahetvā khandhe vā gahetvā abhiniggaṇheyya abhinippīḷeyya abhisantāpeyya, evameva kho me, aggivessana, dantebhi dantamādhāya, jivhāya tāluŋ āhacca, cetasā cittaŋ abhiniggaṇhato abhinippīḷayato abhisantāpayato kacchehi sedā muccanti. Āraddhaŋ kho pana me, aggivessana, vīriyaŋ hoti asallīnaŋ, upaṭṭhitā sati asammuṭṭhā, sāraddho ca pana me kāyo hoti appaṭippassaddho teneva dukkhappadhānena padhānābhitunnassa sato. Evarūpāpi kho me, aggivessana, uppannā dukkhā vedanā cittaŋ na pariyādāya tiṭṭhati.

378. ‘Tassa mayhaŋ, aggivessana, etadahosi– “yaŋnūnāhaŋ appāṇakaŋyeva jhānaŋ jhāyeyyan” ti. So kho ahaŋ, aggivessana, mukhato ca nāsato ca assāsapassāse uparundhiŋ. Tassa mayhaŋ, aggivessana, mukhato ca nāsato ca assāsapassāsesu uparuddhesu kaṇṇasotehi vātānaŋ nikkhamantānaŋ adhimatto saddo hoti. Seyyathāpi nāma kammāragaggariyā dhamamānāya adhimatto saddo hoti, evameva kho me, aggivessana, mukhato ca nāsato ca assāsapassāsesu uparuddhesu kaṇṇasotehi vātānaŋ nikkhamantānaŋ adhimatto saddo hoti. Āraddhaŋ kho pana me, aggivessana, vīriyaŋ hoti asallīnaŋ upaṭṭhitā sati asammuṭṭhā. Sāraddho ca pana me kāyo hoti appaṭippassaddho teneva dukkhappadhānena padhānābhitunnassa sato. Evarūpāpi kho me, aggivessana, uppannā dukkhā vedanā cittaŋ na pariyādāya tiṭṭhati.

‘Tassa mayhaŋ, aggivessana, etadahosi– “yaŋnūnāhaŋ appāṇakaŋyeva jhānaŋ jhāyeyyan” ti. So kho ahaŋ, aggivessana, mukhato ca nāsato ca kaṇṇato (p. 1.310) ca assāsapassāse uparundhiŋ. Tassa mayhaŋ, aggivessana, mukhato ca nāsato ca kaṇṇato ca assāsapassāsesu uparuddhesu adhimattā vātā muddhani ūhananti . Seyyathāpi, aggivessana, balavā puriso tiṇhena sikharena muddhani abhimattheyya, evameva kho me, aggivessana, mukhato ca nāsato ca kaṇṇato ca assāsapassāsesu uparuddhesu adhimattā vātā muddhani ūhananti. Āraddhaŋ kho pana me, aggivessana, vīriyaŋ hoti asallīnaŋ upaṭṭhitā sati asammuṭṭhā. Sāraddho ca pana me kāyo hoti appaṭippassaddho teneva dukkhappadhānena padhānābhitunnassa sato. Evarūpāpi kho me, aggivessana, uppannā dukkhā vedanā cittaŋ na pariyādāya tiṭṭhati.

‘Tassa mayhaŋ, aggivessana, etadahosi– “yaŋnūnāhaŋ appāṇakaŋyeva jhānaŋ jhāyeyyan” ti. So kho ahaŋ, aggivessana, mukhato ca nāsato ca kaṇṇato ca assāsapassāse uparundhiŋ. Tassa mayhaŋ, aggivessana, mukhato ca nāsato ca kaṇṇato ca assāsapassāsesu uparuddhesu adhimattā sīse sīsavedanā honti. Seyyathāpi, aggivessana, balavā puriso daḷhena varattakkhaṇḍena sīse sīsaveṭhaŋ dadeyya, evameva kho me, aggivessana, mukhato ca nāsato ca kaṇṇato ca assāsapassāsesu uparuddhesu adhimattā sīse sīsavedanā honti. Āraddhaŋ kho pana me, aggivessana, vīriyaŋ hoti asallīnaŋ upaṭṭhitā sati asammuṭṭhā. Sāraddho ca pana me kāyo hoti appaṭippassaddho teneva dukkhappadhānena padhānābhitunnassa sato. Evarūpāpi kho me, aggivessana, uppannā dukkhā vedanā cittaŋ na pariyādāya tiṭṭhati.

‘Tassa mayhaŋ, aggivessana, etadahosi– “yaŋnūnāhaŋ appāṇakaŋyeva jhānaŋ jhāyeyyan” ti. So kho ahaŋ, aggivessana, mukhato ca nāsato ca kaṇṇato ca assāsapassāse uparundhiŋ. Tassa mayhaŋ, aggivessana, mukhato ca nāsato ca kaṇṇato ca assāsapassāsesu uparuddhesu adhimattā vātā kucchiŋ parikantanti. Seyyathāpi, aggivessana, dakkho goghātako vā goghātakantevāsī vā tiṇhena (p. 1.311) govikantanena kucchiŋ parikanteyya, evameva kho me, aggivessana, mukhato ca nāsato ca kaṇṇato ca assāsapassāsesu uparuddhesu adhimattā vātā kucchiŋ parikantanti. Āraddhaŋ kho pana me, aggivessana, vīriyaŋ hoti asallīnaŋ upaṭṭhitā sati asammuṭṭhā. Sāraddho ca pana me kāyo hoti appaṭippassaddho teneva dukkhappadhānena padhānābhitunnassa sato. Evarūpāpi kho me, aggivessana, uppannā dukkhā vedanā cittaŋ na pariyādāya tiṭṭhati.

‘Tassa mayhaŋ, aggivessana, etadahosi– “yaŋnūnāhaŋ appāṇakaŋyeva jhānaŋ jhāyeyyan” ti. So kho ahaŋ, aggivessana, mukhato ca nāsato ca kaṇṇato ca assāsapassāse uparundhiŋ. Tassa mayhaŋ, aggivessana, mukhato ca nāsato ca kaṇṇato ca assāsapassāsesu uparuddhesu adhimatto kāyasmiŋ ḍāho hoti. Seyyathāpi, aggivessana, dve balavanto purisā dubbalataraŋ purisaŋ nānābāhāsu gahetvā angārakāsuyā santāpeyyuŋ samparitāpeyyuŋ, evameva kho me, aggivessana, mukhato ca nāsato ca kaṇṇato ca assāsapassāsesu uparuddhesu adhimatto kāyasmiŋ ḍāho hoti. Āraddhaŋ kho pana me, aggivessana, vīriyaŋ hoti asallīnaŋ upaṭṭhitā sati asammuṭṭhā. Sāraddho ca pana me kāyo hoti appaṭippassaddho teneva dukkhappadhānena padhānābhitunnassa sato. Evarūpāpi kho me, aggivessana, uppannā dukkhā vedanā cittaŋ na pariyādāya tiṭṭhati. Apissu maŋ, aggivessana, devatā disvā evamāhaŋsu– “kālankato samaṇo gotamo” ti. Ekaccā devatā evamāhaŋsu– “na kālankato samaṇo gotamo, api ca kālankarotī” ti. Ekaccā devatā evamāhaŋsu– “na kālankato samaṇo gotamo, napi kālankaroti, arahaŋ samaṇo gotamo, vihārotveva so arahato evarūpo hotī” ti .

379. ‘Tassa mayhaŋ, aggivessana, etadahosi– “yaŋnūnāhaŋ sabbaso āhārupacchedāya paṭipajjeyyan” ti. Atha kho maŋ, aggivessana, devatā upasankamitvā (p. 1.312) etadavocuŋ– “mā kho tvaŋ, mārisa, sabbaso āhārupacchedāya paṭipajji. Sace kho tvaŋ, mārisa, sabbaso āhārupacchedāya paṭipajjissasi, tassa te mayaŋ dibbaŋ ojaŋ lomakūpehi ajjhohāressāma, tāya tvaŋ yāpessasī” ti. Tassa mayhaŋ, aggivessana, etadahosi– “ahañceva kho pana sabbaso ajajjitaŋ paṭijāneyyaŋ, imā ca me devatā dibbaŋ ojaŋ lomakūpehi ajjhohāreyyuŋ, tāya cāhaŋ yāpeyyaŋ, taŋ mamassa musā” ti. So kho ahaŋ, aggivessana, tā devatā paccācikkhāmi, “halan” ti vadāmi.

380. ‘Tassa mayhaŋ, aggivessana, etadahosi– “yaŋnūnāhaŋ thokaŋ thokaŋ āhāraŋ āhāreyyaŋ, pasataŋ pasataŋ, yadi vā muggayūsaŋ, yadi vā kulatthayūsaŋ, yadi vā kaḷāyayūsaŋ, yadi vā hareṇukayūsan” ti. So kho ahaŋ, aggivessana, thokaŋ thokaŋ āhāraŋ āhāresiŋ, pasataŋ pasataŋ, yadi vā muggayūsaŋ, yadi vā kulatthayūsaŋ, yadi vā kaḷāyayūsaŋ, yadi vā hareṇukayūsaŋ. Tassa mayhaŋ, aggivessana, thokaŋ thokaŋ āhāraŋ āhārayato, pasataŋ pasataŋ, yadi vā muggayūsaŋ, yadi vā kulatthayūsaŋ, yadi vā kaḷāyayūsaŋ, yadi vā hareṇukayūsaŋ, adhimattakasimānaŋ patto kāyo hoti. Seyyathāpi nāma āsītikapabbāni vā kāḷapabbāni vā, evamevassu me angapaccangāni bhavanti tāyevappāhāratāya. Seyyathāpi nāma oṭṭhapadaŋ, evamevassu me ānisadaŋ hoti tāyevappāhāratāya. Seyyathāpi nāma vaṭṭanāvaḷī, evamevassu me piṭṭhikaṇṭako uṇṇatāvanato hoti tāyevappāhāratāya. Seyyathāpi nāma jarasālāya gopāṇasiyo oluggaviluggā bhavanti, evamevassu me phāsuḷiyo oluggaviluggā bhavanti tāyevappāhāratāya. Seyyathāpi nāma gambhīre udapāne udakatārakā gambhīragatā okkhāyikā dissanti, evamevassu me akkhikūpesu akkhitārakā gambhīragatā okkhāyikā dissanti tāyevappāhāratāya. Seyyathāpi nāma tittakālābu āmakacchinno vātātapena saŋphuṭito hoti sammilāto, evamevassu me sīsacchavi saŋphuṭitā hoti sammilātā (p. 1.313) tāyevappāhāratāya.

‘So kho ahaŋ, aggivessana, udaracchaviŋ parimasissāmīti piṭṭhikaṇṭakaŋyeva pariggaṇhāmi, piṭṭhikaṇṭakaŋ parimasissāmīti udaracchaviŋyeva pariggaṇhāmi, yāvassu me, aggivessana, udaracchavi piṭṭhikaṇṭakaŋ allīnā hoti tāyevappāhāratāya. So kho ahaŋ, aggivessana, vaccaŋ vā muttaŋ vā karissāmīti tattheva avakujjo papatāmi tāyevappāhāratāya. So kho ahaŋ, aggivessana, imameva kāyaŋ assāsento pāṇinā gattāni anumajjāmi. Tassa mayhaŋ, aggivessana, pāṇinā gattāni anumajjato pūtimūlāni lomāni kāyasmā papatanti tāyevappāhāratāya. Apissu maŋ, aggivessana, manussā disvā evamāhaŋsu– “kāḷo samaṇo gotamo” ti. Ekacce manussā evamāhaŋsu– “na kāḷo samaṇo gotamo, sāmo samaṇo gotamo” ti. Ekacce manussā evamāhaŋsu– “na kāḷo samaṇo gotamo napi sāmo, manguracchavi samaṇo gotamo” ti. Yāvassu me, aggivessana, tāva parisuddho chavivaṇṇo pariyodāto upahato hoti tāyevappāhāratāya.

381. ‘Tassa mayhaŋ, aggivessana, etadahosi– “ye kho keci atītamaddhānaŋ samaṇā vā brāhmaṇā vā opakkamikā dukkhā tibbā kharā kaṭukā vedanā vedayiŋsu, etāvaparamaŋ, nayito bhiyyo. Yepi hi keci anāgatamaddhānaŋ samaṇā vā brāhmaṇā vā opakkamikā dukkhā tibbā kharā kaṭukā vedanā vedayissanti, etāvaparamaŋ, nayito bhiyyo. Yepi hi keci etarahi samaṇā vā brāhmaṇā vā opakkamikā dukkhā tibbā kharā kaṭukā vedanā vedayanti, etāvaparamaŋ, nayito bhiyyo. Na kho panāhaŋ imāya kaṭukāya dukkarakārikāya adhigacchāmi uttari manussadhammā alamariyañāṇadassanavisesaŋ. Siyā nu kho añño maggo bodhāyā” ti? Tassa mayhaŋ, aggivessana, etadahosi– “abhijānāmi kho panāhaŋ pitu sakkassa kammante sītāya jambucchāyāya nisinno vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharitā. Siyā nu kho eso maggo bodhāyā” ti? Tassa mayhaŋ, aggivessana, satānusāri viññāṇaŋ ahosi– “eseva maggo bodhāyā” ti. Tassa mayhaŋ, aggivessana, etadahosi– “kiŋ nu kho ahaŋ tassa sukhassa bhāyāmi, yaŋ taŋ sukhaŋ aññatreva kāmehi aññatra (p. 1.314) akusalehi dhammehī” ti? Tassa mayhaŋ, aggivessana, etadahosi– “na kho ahaŋ tassa sukhassa bhāyāmi, yaŋ taŋ sukhaŋ aññatreva kāmehi aññatra akusalehi dhammehī” ti.

382. ‘Tassa mayhaŋ, aggivessana, etadahosi– “na kho taŋ sukaraŋ sukhaŋ adhigantuŋ evaŋ adhimattakasimānaŋ pattakāyena, yaŋnūnāhaŋ oḷārikaŋ āhāraŋ āhāreyyaŋ odanakummāsan” ti. So kho ahaŋ, aggivessana, oḷārikaŋ āhāraŋ āhāresiŋ odanakummāsaŋ. Tena kho pana maŋ, aggivessana, samayena pañca bhikkhū paccupaṭṭhitā honti – “yaŋ kho samaṇo gotamo dhammaŋ adhigamissati, taŋ no ārocessatī” ti. Yato kho ahaŋ, aggivessana, oḷārikaŋ āhāraŋ āhāresiŋ odanakummāsaŋ, atha me te pañca bhikkhū nibbijja pakkamiŋsu – “bāhulliko samaṇo gotamo, padhānavibbhanto, āvatto bāhullāyā” ti.
383. ‘So kho ahaŋ, aggivessana, oḷārikaŋ āhāraŋ āhāretvā, balaŋ gahetvā, vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja vihāsiŋ. Evarūpāpi kho me, aggivessana, uppannā sukhā vedanā cittaŋ na pariyādāya tiṭṭhati. Vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja vihāsiŋ. Evarūpāpi kho me, aggivessana, uppannā sukhā vedanā cittaŋ na pariyādāya tiṭṭhati. Pītiyā ca virāgā upekkhako ca vihāsiŋ, sato ca sampajāno. Sukhañca kāyena paṭisaŋvedesiŋ yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja vihāsiŋ. Evarūpāpi kho me, aggivessana, uppannā sukhā vedanā cittaŋ na pariyādāya tiṭṭhati. Sukhassa ca pahānā dukkhassa ca pahānā, pubbeva somanassadomanassānaŋ atthangamā, adukkhamasukhaŋ upekkhāsatipārisuddhiŋ catutthaŋ jhānaŋ upasampajja vihāsiŋ. Evarūpāpi kho me, aggivessana, uppannā sukhā vedanā cittaŋ na pariyādāya tiṭṭhati.

384. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte pubbenivāsānussatiñāṇāya cittaŋ abhininnāmesiŋ. So anekavihitaŋ pubbenivāsaŋ anussarāmi (p. 1.315) seyyathidaŋ– ekampi jātiŋ …pe… iti sākāraŋ sa-uddesaŋ anekavihitaŋ pubbenivāsaŋ anussarāmi. Ayaŋ kho me, aggivessana, rattiyā paṭhame yāme paṭhamā vijjā adhigatā; avijjā vihatā, vijjā uppannā; tamo vihato, āloko uppanno; yathā taŋ appamattassa ātāpino pahitattassa viharato. Evarūpāpi kho me, aggivessana, uppannā sukhā vedanā cittaŋ na pariyādāya tiṭṭhati.

385. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte sattānaŋ cutūpapātañāṇāya cittaŋ abhininnāmesiŋ. So dibbena cakkhunā visuddhena atikkantamānusakena satte passāmi cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānāmi …pe… ayaŋ kho me, aggivessana, rattiyā majjhime yāme dutiyā vijjā adhigatā; avijjā vihatā, vijjā uppannā; tamo vihato, āloko uppanno; yathā taŋ appamattassa ātāpino pahitattassa viharato Evarūpāpi kho me, aggivessana uppannā sukhā vedanā cittaŋ na pariyādāya tiṭṭhati.

386. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte āsavānaŋ khayañāṇāya cittaŋ abhininnāmesiŋ. So “idaŋ dukkhan” ti yathābhūtaŋ abbhaññāsiŋ, “ayaŋ dukkhasamudayo” ti yathābhūtaŋ abbhaññāsiŋ, “ayaŋ dukkhanirodho” ti yathābhūtaŋ abbhaññāsiŋ, “ayaŋ dukkhanirodhagāminī paṭipadā” ti yathābhūtaŋ abbhaññāsiŋ. “Ime āsavā” ti yathābhūtaŋ abbhaññāsiŋ, “ayaŋ āsavasamudayo” ti yathābhūtaŋ abbhaññāsiŋ, “ayaŋ āsavanirodho” ti yathābhūtaŋ abbhaññāsiŋ, “ayaŋ āsavanirodhagāminī paṭipadā” ti yathābhūtaŋ abbhaññāsiŋ. Tassa me evaŋ jānato evaŋ passato kāmāsavāpi cittaŋ vimuccittha, bhavāsavāpi cittaŋ vimuccittha, avijjāsavāpi cittaŋ vimuccittha. Vimuttasmiŋ vimuttamiti ñāṇaŋ ahosi. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti abbhaññāsiŋ. Ayaŋ kho me, aggivessana, rattiyā pacchime yāme tatiyā vijjā adhigatā; avijjā vihatā, vijjā uppannā; tamo vihato, āloko uppanno; yathā (p. 1.316) taŋ appamattassa ātāpino pahitattassa viharato. Evarūpāpi kho me, aggivessana, uppannā sukhā vedanā cittaŋ na pariyādāya tiṭṭhati.

387. ‘Abhijānāmi kho panāhaŋ, aggivessana, anekasatāya parisāya dhammaŋ desetā. Apissu maŋ ekameko evaŋ maññati– “mamevārabbha samaṇo gotamo dhammaŋ desetī” ti. “Na kho panetaŋ, aggivessana, evaŋ daṭṭhabbaŋ; yāvadeva viññāpanatthāya tathāgato paresaŋ dhammaŋ deseti. So kho ahaŋ, aggivessana, tassāyeva kathāya pariyosāne, tasmiŋyeva purimasmiŋ samādhinimitte ajjhattameva cittaŋ saṇṭhapemi sannisādemi ekodiŋ karomi samādahāmi, yena sudaŋ niccakappaŋ viharāmī”’ ti.

‘Okappaniyametaŋ bhoto gotamassa yathā taŋ arahato sammāsambuddhassa. Abhijānāti kho pana bhavaŋ gotamo divā supitā’ ti? ‘Abhijānāmahaŋ, aggivessana, gimhānaŋ pacchime māse pacchābhattaŋ piṇḍapātapaṭikkanto catugguṇaŋ sanghāṭiŋ paññapetvā dakkhiṇena passena sato sampajāno niddaŋ okkamitā’ ti. ‘Etaŋ kho, bho gotama, eke samaṇabrāhmaṇā sammohavihārasmiŋ vadantī’ ti ‘Na kho, aggivessana, ettāvatā sammūḷho vā hoti asammūḷho vā. Api ca, aggivessana, yathā sammūḷho ca hoti asammūḷho ca, taŋ suṇāhi, sādhukaŋ manasi karohi, bhāsissāmī’ ti. ‘Evaŋ, bho’ ti kho saccako nigaṇṭhaputto bhagavato paccassosi. Bhagavā etadavoca–

388. ‘Yassa kassaci, aggivessana, ye āsavā sankilesikā ponobbhavikā sadarā dukkhavipākā āyatiŋ jātijarāmaraṇiyā appahīnā, tamahaŋ “sammūḷho” ti vadāmi. Āsavānañhi, aggivessana, appahānā sammūḷho hoti. Yassa kassaci, aggivessana, ye āsavā sankilesikā ponobbhavikā sadarā dukkhavipākā āyatiŋ jātijarāmaraṇiyā pahīnā, tamahaŋ “asammūḷho” ti vadāmi. Āsavānañhi, aggivessana, pahānā asammūḷho hoti.

‘Tathāgatassa kho, aggivessana, ye āsavā sankilesikā ponobbhavikā sadarā dukkhavipākā āyatiŋ jātijarāmaraṇiyā pahīnā ucchinnamūlā tālāvatthukatā anabhāvankatā āyatiŋ anuppādadhammā (p. 1.317) Seyyathāpi, aggivessana, tālo matthakacchinno abhabbo puna virūḷhiyā, evameva kho, aggivessana, tathāgatassa ye āsavā sankilesikā ponobbhavikā sadarā dukkhavipākā āyatiŋ jātijarāmaraṇiyā pahīnā ucchinnamūlā tālāvatthukatā anabhāvankatā āyatiŋ anuppādadhammā’ ti.

389. Evaŋ vutte, saccako nigaṇṭhaputto bhagavantaŋ etadavoca– ‘acchariyaŋ, bho gotama, abbhutaŋ, bho gotama! Yāvañcidaŋ bhoto gotamassa evaŋ āsajja āsajja vuccamānassa, upanītehi vacanappathehi samudācariyamānassa, chavivaṇṇo ceva pariyodāyati, mukhavaṇṇo ca vippasīdati, yathā taŋ arahato sammāsambuddhassa. Abhijānāmahaŋ, bho gotama, pūraṇaŋ kassapaŋ vādena vādaŋ samārabhitā. Sopi mayā vādena vādaŋ samāraddho aññenaññaŋ paṭicari, bahiddhā kathaŋ apanāmesi, kopañca dosañca appaccayañca pātvākāsi. Bhoto pana gotamassa evaŋ āsajja āsajja vuccamānassa, upanītehi vacanappathehi samudācariyamānassa, chavivaṇṇo ceva pariyodāyati, mukhavaṇṇo ca vippasīdati, yathā taŋ arahato sammāsambuddhassa. Abhijānāmahaŋ, bho gotama, makkhaliŋ gosālaŋ …pe… ajitaŋ kesakambalaŋ… pakudhaŋ kaccāyanaŋ… sañjayaŋ belaṭṭhaputtaŋ… nigaṇṭhaŋ nāṭaputtaŋ vādena vādaŋ samārabhitā Sopi mayā vādena vādaŋ samāraddho aññenaññaŋ paṭicari, bahiddhā kathaŋ apanāmesi, kopañca dosañca appaccayañca pātvākāsi. Bhoto pana gotamassa evaŋ āsajja āsajja vuccamānassa, upanītehi vacanappathehi samudācariyamānassa, chavivaṇṇo ceva pariyodāyati, mukhavaṇṇo ca vippasīdati, yathā taŋ arahato sammāsambuddhassa. Handa ca dāni mayaŋ, bho gotama, gacchāma. Bahukiccā mayaŋ, bahukaraṇīyā’ ti. ‘Yassadāni tvaŋ, aggivessana, kālaŋ maññasī’ ti.

Atha kho saccako nigaṇṭhaputto bhagavato bhāsitaŋ abhinanditvā anumoditvā uṭṭhāyāsanā pakkāmīti.

Mahāsaccakasuttaŋ niṭṭhitaŋ chaṭṭhaŋ.

7. Cūḷataṇhāsankhayasuttaŋ
390. Evaŋ (p. 1.318) me sutaŋ– ekaŋ samayaŋ bhagavā sāvatthiyaŋ viharati pubbārāme migāramātupāsāde. Atha kho sakko devānamindo yena bhagavā tenupasankami; upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhito kho sakko devānamindo bhagavantaŋ etadavoca– ‘kittāvatā nu kho, bhante, bhikkhu sankhittena taṇhāsankhayavimutto hoti accantaniṭṭho accantayogakkhemī accantabrahmacārī accantapariyosāno seṭṭho devamanussānan’ ti?

‘Idha, devānaminda, bhikkhuno sutaŋ hoti– “sabbe dhammā nālaŋ abhinivesāyā” ti. Evañcetaŋ, devānaminda, bhikkhuno sutaŋ hoti– “sabbe dhammā nālaŋ abhinivesāyā” ti. So sabbaŋ dhammaŋ abhijānāti; sabbaŋ dhammaŋ abhiññāya sabbaŋ dhammaŋ parijānāti; sabbaŋ dhammaŋ pariññāya yaŋ kiñci vedanaŋ vedeti– sukhaŋ vā dukkhaŋ vā adukkhamasukhaŋ vā, so tāsu vedanāsu aniccānupassī viharati, virāgānupassī viharati, nirodhānupassī viharati, paṭinissaggānupassī viharati. So tāsu vedanāsu aniccānupassī viharanto, virāgānupassī viharanto, nirodhānupassī viharanto, paṭinissaggānupassī viharanto na kiñci loke upādiyati. Anupādiyaŋ na paritassati, aparitassaŋ paccattaññeva parinibbāyati “khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti. Ettāvatā kho, devānaminda, bhikkhu sankhittena taṇhāsankhayavimutto hoti accantaniṭṭho accantayogakkhemī accantabrahmacārī accantapariyosāno seṭṭho devamanussānan’ ti.

Atha kho sakko devānamindo bhagavato bhāsitaŋ abhinanditvā anumoditvā bhagavantaŋ abhivādetvā padakkhiṇaŋ katvā tatthevantaradhāyi.

391. Tena kho pana samayena āyasmā mahāmoggallāno bhagavato avidūre nisinno hoti. Atha kho āyasmato mahāmoggallānassa etadahosi– ‘kiŋ nu kho so yakkho bhagavato bhāsitaŋ abhisamecca anumodi udāhu no; yaŋnūnāhaŋ taŋ yakkhaŋ jāneyyaŋ – yadi vā so yakkho bhagavato bhāsitaŋ abhisamecca (p. 1.319) anumodi yadi vā no’ ti? Atha kho āyasmā mahāmoggallāno– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva– pubbārāme migāramātupāsāde antarahito devesu tāvatiŋsesu pāturahosi. Tena kho pana samayena sakko devānamindo ekapuṇḍarīke uyyāne dibbehi pañcahi tūriyasatehi samappito samangībhūto paricāreti. Addasā kho sakko devānamindo āyasmantaŋ mahāmoggallānaŋ dūratova āgacchantaŋ. Disvāna tāni dibbāni pañca tūriyasatāni paṭippaṇāmetvā yenāyasmā mahāmoggallāno tenupasankami; upasankamitvā āyasmantaŋ mahāmoggallānaŋ etadavoca– ‘ehi kho, mārisa moggallāna, svāgataŋ, mārisa moggallāna! Cirassaŋ kho, mārisa moggallāna, imaŋ pariyāyaŋ akāsi yadidaŋ idhāgamanāya. Nisīda, mārisa moggallāna, idamāsanaŋ paññattan’ ti. Nisīdi kho āyasmā mahāmoggallāno paññatte āsane. Sakkopi kho devānamindo aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinnaŋ kho sakkaŋ devānamindaŋ āyasmā mahāmoggallāno etadavoca– ‘yathā kathaŋ pana kho, kosiya, bhagavā sankhittena taṇhāsankhayavimuttiŋ abhāsi? Sādhu mayampi etissā kathāya bhāgino assāma savanāyā’ ti.

392. ‘Mayaŋ kho, mārisa moggallāna, bahukiccā bahukaraṇīyā– appeva sakena karaṇīyena, api ca devānaŋyeva tāvatiŋsānaŋ karaṇīyena. Api ca, mārisa moggallāna, sussutaŋyeva hoti suggahitaŋ sumanasikataŋ sūpadhāritaŋ, yaŋ no khippameva antaradhāyati. Bhūtapubbaŋ, mārisa moggallāna, devāsurasangāmo samupabyūḷho ahosi. Tasmiŋ kho pana, mārisa moggallāna, sangāme devā jiniŋsu, asurā parājiniŋsu. So kho ahaŋ, mārisa moggallāna, taŋ sangāmaŋ abhivijinitvā vijitasangāmo tato paṭinivattitvā vejayantaŋ nāma pāsādaŋ māpesiŋ. Vejayantassa kho, mārisa moggallāna, pāsādassa ekasataŋ niyyūhaŋ. Ekekasmiŋ niyyūhe satta satta kūṭāgārasatāni. Ekamekasmiŋ kūṭāgāre satta satta accharāyo Ekamekissā accharāya satta satta paricārikāyo. Iccheyyāsi no tvaŋ (p. 1.320) mārisa moggallāna, vejayantassa pāsādassa rāmaṇeyyakaŋ daṭṭhun’ ti? Adhivāsesi kho āyasmā mahāmoggallāno tuṇhībhāvena.

393. Atha kho sakko ca devānamindo vessavaṇo ca mahārājā āyasmantaŋ mahāmoggallānaŋ purakkhatvā yena vejayanto pāsādo tenupasankamiŋsu. Addasaŋsu kho sakkassa devānamindassa paricārikāyo āyasmantaŋ mahāmoggallānaŋ dūratova āgacchantaŋ; disvā ottappamānā hirīyamānā sakaŋ sakaŋ ovarakaŋ pavisiŋsu. Seyyathāpi nāma suṇisā sasuraŋ disvā ottappati hirīyati, evameva sakkassa devānamindassa paricārikāyo āyasmantaŋ mahāmoggallānaŋ disvā ottappamānā hirīyamānā sakaŋ sakaŋ ovarakaŋ pavisiŋsu. Atha kho sakko ca devānamindo vessavaṇo ca mahārājā āyasmantaŋ mahāmoggallānaŋ vejayante pāsāde anucankamāpenti anuvicarāpenti– ‘idampi, mārisa moggallāna, passa vejayantassa pāsādassa rāmaṇeyyakaŋ; idampi, mārisa moggallāna, passa vejayantassa pāsādassa rāmaṇeyyakan’ ti. ‘Sobhati idaŋ āyasmato kosiyassa, yathā taŋ pubbe katapuññassa. Manussāpi kiñcideva rāmaṇeyyakaŋ disvā evamāhaŋsu– “sobhati vata bho yathā devānaŋ tāvatiŋsānan” ti. Tayidaŋ āyasmato kosiyassa sobhati, yathā taŋ pubbe katapuññassā’ ti. Atha kho āyasmato mahāmoggallānassa etadahosi – ‘atibāḷhaŋ kho ayaŋ yakkho pamatto viharati. Yaŋnūnāhaŋ imaŋ yakkhaŋ saŋvejeyyan’ ti. Atha kho āyasmā mahāmoggallāno tathārūpaŋ iddhābhisankhāraŋ abhisankhāsi yathā vejayantaŋ pāsādaŋ pādanguṭṭhakena sankampesi sampakampesi sampavedhesi Atha kho sakko ca devānamindo, vessavaṇo ca mahārājā, devā ca tāvatiŋsā acchariyabbhutacittajātā ahesuŋ– ‘acchariyaŋ vata, bho, abbhutaŋ vata, bho, samaṇassa mahiddhikatā mahānubhāvatā, yatra hi nāma dibbabhavanaŋ pādanguṭṭhakena sankampessati sampakampessati sampavedhessatī’ ti! Atha kho āyasmā mahāmoggallāno sakkaŋ devānamindaŋ saŋviggaŋ lomahaṭṭhajātaŋ viditvā sakkaŋ devānamindaŋ etadavoca– ‘yathā kathaŋ pana kho, kosiya, bhagavā sankhittena taṇhāsankhayavimuttiŋ abhāsi? Sādhu mayampi etissā kathāya bhāgino assāma savanāyā’ ti.

394. ‘Idhāhaŋ (p. 1.321) mārisa moggallāna, yena bhagavā tenupasankamiŋ; upasankamitvā bhagavantaŋ abhivādetvā ekamantaŋ aṭṭhāsiŋ. Ekamantaŋ ṭhito kho ahaŋ, mārisa moggallāna, bhagavantaŋ etadavocaŋ– “kittāvatā nu kho, bhante, bhikkhu sankhittena taṇhāsankhayavimutto hoti accantaniṭṭho accantayogakkhemī accantabrahmacārī accantapariyosāno seṭṭho devamanussānan”’ ti?

‘Evaŋ vutte, mārisa moggallāna, bhagavā maŋ etadavoca– “idha, devānaminda, bhikkhuno sutaŋ hoti– sabbe dhammā nālaŋ abhinivesāyā” ti. Evaŋ cetaŋ devānaminda bhikkhuno sutaŋ hoti “sabbe dhammā nālaŋ abhinivesāyā” ti. So sabbaŋ dhammaŋ abhijānāti, sabbaŋ dhammaŋ abhiññāya sabbaŋ dhammaŋ parijānāti, sabbaŋ dhammaŋ pariññāya yaŋ kiñci vedanaŋ vedeti sukhaŋ vā dukkhaŋ vā adukkhamasukhaŋ vā. So tāsu vedanāsu aniccānupassī viharati, virāgānupassī viharati, nirodhānupassī viharati, paṭinissaggānupassī viharati. So tāsu vedanāsu aniccānupassī viharanto, virāgānupassī viharanto, nirodhānupassī viharanto, paṭinissaggānupassī viharanto na kiñci loke upādiyati, anupādiyaŋ na paritassati, aparitassaŋ paccattaññeva parinibbāyati– “khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti. Ettāvatā kho, devānaminda, bhikkhu sankhittena taṇhāsankhayavimutto hoti accantaniṭṭho accantayogakkhemī accantabrahmacārī accantapariyosāno seṭṭho devamanussānanti. Evaŋ kho me, mārisa moggallāna, bhagavā sankhittena taṇhāsankhayavimuttiŋ abhāsī’ ti.

Atha kho āyasmā mahāmoggallāno sakkassa devānamindassa bhāsitaŋ abhinanditvā anumoditvā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya evameva– devesu tāvatiŋsesu antarahito pubbārāme migāramātupāsāde pāturahosi. Atha kho sakkassa devānamindassa paricārikāyo acirapakkante āyasmante mahāmoggallāne sakkaŋ devānamindaŋ etadavocuŋ– ‘eso nu te, mārisa, so bhagavā satthā’ ti? ‘Na kho me, mārisa, so bhagavā satthā. Sabrahmacārī me eso āyasmā mahāmoggallāno’ ti. ‘Lābhā te, mārisa, (suladdhaŋ te, mārisa) yassa te sabrahmacārī evaŋmahiddhiko evaŋmahānubhāvo! Aho nūna te so bhagavā satthā’ ti.

395. Atha (p. 1.322) kho āyasmā mahāmoggallāno yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā mahāmoggallāno bhagavantaŋ etadavoca– ‘abhijānāti no, bhante, bhagavā ahu ñātaññatarassa mahesakkhassa yakkhassa sankhittena taṇhāsankhayavimuttiŋ bhāsitā’ ti? ‘Abhijānāmahaŋ, moggallāna, idha sakko devānamindo yenāhaŋ tenupasankami; upasankamitvā maŋ abhivādetvā ekamantaŋ aṭṭhāsi. Ekamantaŋ ṭhito kho, moggallāna, sakko devānamindo maŋ etadavoca– “kittāvatā nu kho, bhante bhikkhu sankhittena taṇhāsankhayavimutto hoti accantaniṭṭho accantayogakkhemī accantabrahmacārī accantapariyosāno seṭṭho devamanussānan’ ti.

Evaŋ vutte ahaŋ, moggallāna, sakkaŋ devānamindaŋ etadavocaŋ ‘idha devānaminda bhikkhuno sutaŋ hoti “sabbe dhammā nālaŋ abhinivesāyā” ti. Evaŋ cetaŋ devānaminda bhikkhuno sutaŋ hoti “sabbe dhammā nālaŋ abhinivesāyā” ti. So sabbaŋ dhammaŋ abhijānāti, sabbaŋ dhammaŋ abhiññāya sabbaŋ dhammaŋ parijānāti sabbaŋ dhammaŋ pariññāya yaŋ kiñci vedanaŋ vedeti sukhaŋ vā dukkhaŋ vā adukkhamasukhaŋ vā. So tāsu vedanāsu aniccānupassī viharati, virāgānupassī viharati, nirodhānupassī viharati, paṭinissaggānupassī viharati. So tāsu vedanāsu aniccānupassī viharanto, virāgānupassī viharanto, nirodhānupassī viharanto, paṭinissaggānupassī viharanto na kiñci loke upādiyati, anupādiyaŋ na paritassati, aparitassaŋ paccattaññeva parinibbāyati– “khīṇā jāti, vusitaŋ brahmacariyaŋ kataŋ karaṇīyaŋ, nāparaŋ itthattāyā” ti pajānāti. Ettāvatā kho, devānaminda, bhikkhu sankhittena taṇhāsankhayavimutto hoti accantaniṭṭho accantayogakkhemī accantabrahmacārī accantapariyosāno seṭṭho devamanussānanti. Evaŋ kho ahaŋ, moggallāna, abhijānāmi sakkassa devānamindassa sankhittena taṇhāsankhayavimuttiŋ bhāsitā’ ti.

Idamavoca bhagavā. Attamano āyasmā mahāmoggallāno bhagavato bhāsitaŋ abhinandīti.

Cūḷataṇhāsankhayasuttaŋ niṭṭhitaŋ sattamaŋ.

8. Mahātaṇhāsankhayasuttaŋ
396. Evaŋ (p. 1.323) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena sātissa nāma bhikkhuno kevaṭṭaputtassa evarūpaŋ pāpakaŋ diṭṭhigataŋ uppannaŋ hoti– ‘tathāhaŋ bhagavatā dhammaŋ desitaŋ ājānāmi yathā tadevidaŋ viññāṇaŋ sandhāvati saŋsarati anaññan’ ti. Assosuŋ kho sambahulā bhikkhū– ‘sātissa kira nāma bhikkhuno kevaṭṭaputtassa evarūpaŋ pāpakaŋ diṭṭhigataŋ uppannaŋ– “tathāhaŋ bhagavatā dhammaŋ desitaŋ ājānāmi yathā tadevidaŋ viññāṇaŋ sandhāvati saŋsarati, anaññan”’ ti. Atha kho te bhikkhū yena sāti bhikkhu kevaṭṭaputto tenupasankamiŋsu; upasankamitvā sātiŋ bhikkhuŋ kevaṭṭaputtaŋ etadavocuŋ– ‘saccaŋ kira te, āvuso sāti, evarūpaŋ pāpakaŋ diṭṭhigataŋ uppannaŋ– “tathāhaŋ bhagavatā dhammaŋ desitaŋ ājānāmi yathā tadevidaŋ viññāṇaŋ sandhāvati saŋsarati, anaññan”’ ti? ‘Evaŋ byā kho ahaŋ, āvuso, bhagavatā dhammaŋ desitaŋ ājānāmi yathā tadevidaŋ viññāṇaŋ sandhāvati saŋsarati, anaññan’ ti. Atha kho te bhikkhū sātiŋ bhikkhuŋ kevaṭṭaputtaŋ etasmā pāpakā diṭṭhigatā vivecetukāmā samanuyuñjanti samanugāhanti samanubhāsanti– ‘mā evaŋ, āvuso sāti, avaca, mā bhagavantaŋ abbhācikkhi, na hi sādhu bhagavato abbhakkhānaŋ, na hi bhagavā evaŋ vadeyya. Anekapariyāyenāvuso sāti, paṭiccasamuppannaŋ viññāṇaŋ vuttaŋ bhagavatā, aññatra paccayā natthi viññāṇassa sambhavo’ ti. Evampi kho sāti bhikkhu kevaṭṭaputto tehi bhikkhūhi samanuyuñjiyamāno samanugāhiyamāno samanubhāsiyamāno tadeva pāpakaŋ diṭṭhigataŋ thāmasā parāmāsā abhinivissa voharati– ‘evaŋ byā kho ahaŋ, āvuso, bhagavatā dhammaŋ desitaŋ ājānāmi yathā tadevidaŋ viññāṇaŋ sandhāvati saŋsarati anaññan’ ti.

397. Yato kho te bhikkhū nāsakkhiŋsu sātiŋ bhikkhuŋ kevaṭṭaputtaŋ etasmā pāpakā diṭṭhigatā vivecetuŋ, atha kho te bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘sātissa nāma, bhante, bhikkhuno kevaṭṭaputtassa evarūpaŋ pāpakaŋ diṭṭhigataŋ uppannaŋ (p. 1.324) “tathāhaŋ bhagavatā dhammaŋ desitaŋ ājānāmi yathā tadevidaŋ viññāṇaŋ sandhāvati saŋsarati, anaññan” ti. Assumha kho mayaŋ, bhante, sātissa kira nāma bhikkhuno kevaṭṭaputtassa evarūpaŋ pāpakaŋ diṭṭhigataŋ uppannaŋ– “tathāhaŋ bhagavatā dhammaŋ desitaŋ ājānāmi yathā tadevidaŋ viññāṇaŋ sandhāvati saŋsarati, anaññan” ti. Atha kho mayaŋ, bhante, yena sāti bhikkhu kevaṭṭaputto tenupasankamimha; upasankamitvā sātiŋ bhikkhuŋ kevaṭṭaputtaŋ etadavocumha– “saccaŋ kira te, āvuso sāti, evarūpaŋ pāpakaŋ diṭṭhigataŋ uppannaŋ– ‘tathāhaŋ bhagavatā dhammaŋ desitaŋ ājānāmi yathā tadevidaŋ viññāṇaŋ sandhāvati saŋsarati, anaññan’ ti? Evaŋ vutte, bhante, sāti bhikkhu kevaṭṭaputto amhe etadavoca– “evaŋ byā kho ahaŋ, āvuso, bhagavatā dhammaŋ desitaŋ ājānāmi yathā tadevidaŋ viññāṇaŋ sandhāvati saŋsarati, anaññan” ti. Atha kho mayaŋ, bhante, sātiŋ bhikkhuŋ kevaṭṭaputtaŋ etasmā pāpakā diṭṭhigatā vivecetukāmā samanuyuñjimha samanugāhimha samanubhāsimha– “mā evaŋ, āvuso sāti, avaca, mā bhagavantaŋ abbhācikkhi, na hi sādhu bhagavato abbhakkhānaŋ, na hi bhagavā evaŋ vadeyya. Anekapariyāyenāvuso sāti, paṭiccasamuppannaŋ viññāṇaŋ vuttaŋ bhagavatā, aññatra paccayā natthi viññāṇassa sambhavo” ti. Evampi kho, bhante, sāti bhikkhu kevaṭṭaputto amhehi samanuyuñjiyamāno samanugāhiyamāno samanubhāsiyamāno tadeva pāpakaŋ diṭṭhigataŋ thāmasā parāmasā abhinivissa voharati– “evaŋ byā kho ahaŋ, āvuso, bhagavatā dhammaŋ desitaŋ ājānāmi yathā tadevidaŋ viññāṇaŋ sandhāvati saŋsarati, anaññan” ti. Yato kho mayaŋ, bhante, nāsakkhimha sātiŋ bhikkhuŋ kevaṭṭaputtaŋ etasmā pāpakā diṭṭhigatā vivecetuŋ, atha mayaŋ etamatthaŋ bhagavato ārocemā’ ti.

398. Atha kho bhagavā aññataraŋ bhikkhuŋ āmantesi – ‘ehi tvaŋ bhikkhu, mama vacanena sātiŋ bhikkhuŋ kevaṭṭaputtaŋ āmantehi– “satthā taŋ, āvuso sāti, āmantetī”’ ti. ‘Evaŋ, bhante’ ti kho so bhikkhu bhagavato paṭissutvā yena sāti bhikkhu kevaṭṭaputto tenupasankami; upasankamitvā sātiŋ bhikkhuŋ kevaṭṭaputtaŋ etadavoca– ‘satthā taŋ, āvuso sāti, āmantetī’ ti. ‘Evamāvuso’ ti kho sāti bhikkhu kevaṭṭaputto tassa bhikkhuno paṭissutvā yena bhagavā tenupasankami; upasankamitvā bhagavantaŋ (p. 1.325) abhivādetvā ekamantaŋ nisīdi. Ekamantaŋ nisinnaŋ kho sātiŋ bhikkhuŋ kevaṭṭaputtaŋ bhagavā etadavoca– ‘saccaŋ kira, te, sāti, evarūpaŋ pāpakaŋ diṭṭhigataŋ uppannaŋ– “tathāhaŋ bhagavatā dhammaŋ desitaŋ ājānāmi yathā tadevidaŋ viññāṇaŋ sandhāvati saŋsarati, anaññan”’ ti? ‘Evaŋ byā kho ahaŋ, bhante, bhagavatā dhammaŋ desitaŋ ājānāmi yathā tadevidaŋ viññāṇaŋ sandhāvati saŋsarati, anaññan’ ti. ‘Katamaŋ taŋ, sāti, viññāṇan’ ti? ‘Yvāyaŋ, bhante, vado vedeyyo tatra tatra kalyāṇapāpakānaŋ kammānaŋ vipākaŋ paṭisaŋvedetī’ ti. ‘Kassa nu kho nāma tvaŋ, moghapurisa, mayā evaŋ dhammaŋ desitaŋ ājānāsi? Nanu mayā, moghapurisa, anekapariyāyena paṭiccasamuppannaŋ viññāṇaŋ vuttaŋ, aññatra paccayā natthi viññāṇassa sambhavoti? Atha ca pana tvaŋ, moghapurisa, attanā duggahitena amhe ceva abbhācikkhasi, attānañca khaṇasi, bahuñca apuññaŋ pasavasi. Tañhi te, moghapurisa, bhavissati dīgharattaŋ ahitāya dukkhāyā’ ti.

399. Atha kho bhagavā bhikkhū āmantesi– ‘taŋ kiŋ maññatha, bhikkhave, api nāyaŋ sāti bhikkhu kevaṭṭaputto usmīkatopi imasmiŋ dhammavinaye’ ti? ‘Kiñhi siyā bhante? No hetaŋ, bhante’ ti. Evaŋ vutte, sāti bhikkhu kevaṭṭaputto tuṇhībhūto mankubhūto pattakkhandho adhomukho pajjhāyanto appaṭibhāno nisīdi. Atha kho bhagavā sātiŋ bhikkhuŋ kevaṭṭaputtaŋ tuṇhībhūtaŋ mankubhūtaŋ pattakkhandhaŋ adhomukhaŋ pajjhāyantaŋ appaṭibhānaŋ viditvā sātiŋ bhikkhuŋ kevaṭṭaputtaŋ etadavoca– ‘paññāyissasi kho tvaŋ, moghapurisa, etena sakena pāpakena diṭṭhigatena. Idhāhaŋ bhikkhū paṭipucchissāmī’ ti. Atha kho bhagavā bhikkhū āmantesi– ‘tumhepi me, bhikkhave, evaŋ dhammaŋ desitaŋ ājānātha yathāyaŋ sāti bhikkhu kevaṭṭaputto attanā duggahitena amhe ceva abbhācikkhati, attānañca khaṇati, bahuñca apuññaŋ pasavatī’ ti? ‘No hetaŋ, bhante! Anekapariyāyena hi no, bhante, paṭiccasamuppannaŋ viññāṇaŋ vuttaŋ bhagavatā, aññatra paccayā natthi viññāṇassa sambhavo’ ti. ‘Sādhu sādhu, bhikkhave! Sādhu kho me tumhe, bhikkhave, evaŋ dhammaŋ desitaŋ ājānātha. Anekapariyāyena hi vo, bhikkhave, paṭiccasamuppannaŋ viññāṇaŋ vuttaŋ mayā, aññatra paccayā natthi viññāṇassa sambhavoti. Atha ca panāyaŋ sāti bhikkhu kevaṭṭaputto attanā duggahitena amhe ceva abbhācikkhati, attānañca khaṇati, bahuñca apuññaŋ pasavati (p. 1.326) pasavati. Tañhi tassa moghapurisassa bhavissati dīgharattaŋ ahitāya dukkhāya.

400. ‘Yaŋ yadeva, bhikkhave, paccayaŋ paṭicca uppajjati viññāṇaŋ, tena teneva viññāṇaŋtveva sankhyaŋ gacchati . Cakkhuñca paṭicca rūpe ca uppajjati viññāṇaŋ, cakkhuviññāṇaŋtveva sankhyaŋ gacchati; sotañca paṭicca sadde ca uppajjati viññāṇaŋ, sotaviññāṇaŋtveva sankhyaŋ gacchati; ghānañca paṭicca gandhe ca uppajjati viññāṇaŋ, ghānaviññāṇaŋtveva sankhyaŋ gacchati; jivhañca paṭicca rase ca uppajjati viññāṇaŋ, jivhāviññāṇaŋtveva sankhyaŋ gacchati; kāyañca paṭicca phoṭṭhabbe ca uppajjati viññāṇaŋ, kāyaviññāṇaŋtveva sankhyaŋ gacchati; manañca paṭicca dhamme ca uppajjati viññāṇaŋ, manoviññāṇaŋtveva sankhyaŋ gacchati.

‘Seyyathāpi, bhikkhave, yaŋ yadeva paccayaŋ paṭicca aggi jalati tena teneva sankhyaŋ gacchati. Kaṭṭhañca paṭicca aggi jalati, kaṭṭhaggitveva sankhyaŋ gacchati; sakalikañca paṭicca aggi jalati, sakalikaggitveva sankhyaŋ gacchati; tiṇañca paṭicca aggi jalati, tiṇaggitveva sankhyaŋ gacchati; gomayañca paṭicca aggi jalati, gomayaggitveva sankhyaŋ gacchati; thusañca paṭicca aggi jalati, thusaggitveva sankhyaŋ gacchati; sankārañca paṭicca aggi jalati, sankāraggitveva sankhyaŋ gacchati. Evameva kho, bhikkhave, yaŋ yadeva paccayaŋ paṭicca uppajjati viññāṇaŋ, tena teneva sankhyaŋ gacchati. Cakkhuñca paṭicca rūpe ca uppajjati viññāṇaŋ, cakkhuviññāṇaŋtveva sankhyaŋ gacchati; sotañca paṭicca sadde ca uppajjati viññāṇaŋ, sotaviññāṇaŋtveva sankhyaŋ gacchati, ghānañca paṭicca gandhe ca uppajjati viññāṇaŋ ghāṇaviññāṇaŋtveva sankhyaŋ gacchati, jivhañca paṭicca rase ca uppajjati viññāṇaŋ, jivhāviññāṇaŋtveva sankhyaŋ gacchati. Kāyañca paṭicca phoṭṭhabbe ca uppajjati viññāṇaŋ, kāyaviññāṇaŋtveva sankhyaŋ gacchati. Manañca paṭicca dhamme ca uppajjati viññāṇaŋ, manoviññāṇaŋtveva sankhyaŋ gacchati.

401. ‘Bhūtamidanti bhikkhave, passathā’ ti?

‘Evaŋ, bhante’.

‘Tadāhārasambhavanti, bhikkhave, passathā’ ti?

‘Evaŋ, bhante’.

‘Tadāhāranirodhā yaŋ bhūtaŋ, taŋ nirodhadhammanti, bhikkhave, passathā’ ti?

‘Evaŋ, bhante’.

‘Bhūtamidaŋ nossūti, bhikkhave, kankhato uppajjati vicikicchā’ ti?

‘Evaŋ, bhante’.

‘Tadāhārasambhavaŋ nossūti, bhikkhave (p. 1.327) kankhato uppajjati vicikicchā’ ti?

‘Evaŋ, bhante’.

‘Tadāhāranirodhā yaŋ bhūtaŋ, taŋ nirodhadhammaŋ nossūti, bhikkhave, kankhato uppajjati vicikicchā’ ti?

‘Evaŋ, bhante’.

‘Bhūtamidanti, bhikkhave, yathābhūtaŋ sammappaññāya passato yā vicikicchā sā pahīyatī’ ti?

‘Evaŋ, bhante’.

‘Tadāhārasambhavanti, bhikkhave, yathābhūtaŋ sammappaññāya passatā-e yā vicikicchā sā pahīyatī’ ti?

‘Evaŋ, bhante’.

‘Tadāhāranirodhā yaŋ bhūtaŋ, taŋ nirodhadhammanti, bhikkhave, yathābhūtaŋ sammappaññāya passatā-e yā vicikicchā sā pahīyatī’ ti?

‘Evaŋ bhante’.

‘Bhūtamidanti, bhikkhave, itipi vo ettha nibbicikicchā’ ti?

‘Evaŋ, bhante’.

‘Tadāhārasambhavanti, bhikkhave, itipi vo ettha nibbicikicchā’ ti?

‘Evaŋ, bhante’.

‘Tadāhāranirodhā yaŋ bhūtaŋ taŋ nirodhadhammanti, bhikkhave, itipi vo ettha nibbicikicchā’ ti?

‘Evaŋ, bhante’.

‘Bhūtamidanti, bhikkhave, yathābhūtaŋ sammappaññāya sudiṭṭhan’ ti?

‘Evaŋ, bhante’.

‘Tadāhārasambhavanti, bhikkhave, yathābhūtaŋ sammappaññāya sudiṭṭhan’ ti?

‘Evaŋ, bhante’.

‘Tadāhāranirodhā yaŋ bhūtaŋ taŋ nirodhadhammanti, bhikkhave, yathābhūtaŋ sammappaññāya sudiṭṭhan’ ti?

‘Evaŋ, bhante’.

‘Imaŋ ce tumhe, bhikkhave, diṭṭhiŋ evaŋ parisuddhaŋ evaŋ pariyodātaŋ allīyetha kelāyetha dhanāyetha mamāyetha, api nu me tumhe, bhikkhave, kullūpamaŋ dhammaŋ desitaŋ ājāneyyātha nittharaṇatthāya no gahaṇatthāyā’ ti?

‘No hetaŋ, bhante’.

‘Imaŋ ce tumhe, bhikkhave, diṭṭhiŋ evaŋ parisuddhaŋ evaŋ pariyodātaŋ na allīyetha na kelāyetha na dhanāyetha na mamāyetha, api nu me tumhe, bhikkhave, kullūpamaŋ dhammaŋ desitaŋ ājāneyyātha nittharaṇatthāya no gahaṇatthāyā’ ti?

‘Evaŋ, bhante’.

402. ‘Cattārome, bhikkhave, āhārā bhūtānaŋ vā sattānaŋ ṭhitiyā, sambhavesīnaŋ vā anuggahāya. Katame cattāro? Kabaḷīkāro āhāro oḷāriko vā sukhumo vā, phasso dutiyo, manosañcetanā tatiyā, viññāṇaŋ catutthaŋ.

‘Ime ca, bhikkhave, cattāro āhārā kiŋnidānā kiŋsamudayā kiŋjātikā kiŋpabhavā?

‘Ime cattāro āhārā taṇhānidānā taṇhāsamudayā taṇhājātikā taṇhāpabhavā.

‘Taṇhā cāyaŋ, bhikkhave, kiŋnidānā kiŋsamudayā kiŋjātikā kiŋpabhavā?

‘Taṇhā vedanānidānā vedanāsamudayā vedanājātikā vedanāpabhavā.

‘Vedanā cāyaŋ, bhikkhave, kiŋnidānā kiŋsamudayā kiŋjātikā kiŋpabhavā?

‘Vedanā phassanidānā phassasamudayā phassajātikā phassapabhavā (p. 1.328)

‘Phasso cāyaŋ, bhikkhave, kiŋnidāno kiŋsamudayo kiŋjātiko kiŋpabhavo?

‘Phasso saḷāyatananidāno saḷāyatanasamudayo saḷāyatanajātiko saḷāyatanapabhavo.

‘Saḷāyatanaŋ cidaŋ, bhikkhave, kiŋnidānaŋ kiŋsamudayaŋ kiŋjātikaŋ kiŋpabhavaŋ?

‘Saḷāyatanaŋ nāmarūpanidānaŋ nāmarūpasamudayaŋ nāmarūpajātikaŋ nāmarūpapabhavaŋ.

‘Nāmarūpaŋ cidaŋ, bhikkhave, kiŋnidānaŋ kiŋsamudayaŋ kiŋjātikaŋ kiŋpabhavaŋ?

‘Nāmarūpaŋ viññāṇanidānaŋ viññāṇasamudayaŋ viññāṇajātikaŋ viññāṇapabhavaŋ.

‘Viññāṇaŋ cidaŋ, bhikkhave, kiŋnidānaŋ kiŋsamudayaŋ kiŋjātikaŋ kiŋpabhavaŋ?

‘Viññāṇaŋ sankhāranidānaŋ sankhārasamudayaŋ sankhārajātikaŋ sankhārapabhavaŋ.

‘Sankhārā cime, bhikkhave, kiŋnidānā kiŋsamudayā kiŋjātikā kiŋpabhavā?

‘Sankhārā avijjānidānā avijjāsamudayā avijjājātikā avijjāpabhavā.

‘Iti kho, bhikkhave, avijjāpaccayā sankhārā, sankhārapaccayā viññāṇaŋ, viññāṇapaccayā nāmarūpaŋ, nāmarūpapaccayā saḷāyatanaŋ, saḷāyatanapaccayā phasso, phassapaccayā vedanā, vedanāpaccayā taṇhā, taṇhāpaccayā upādānaŋ, upādānapaccayā bhavo, bhavapaccayā jāti, jātipaccayā jarāmaraṇaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti.”’

403. ‘Jātipaccayā jarāmaraṇanti iti kho panetaŋ vuttaŋ; jātipaccayā nu kho, bhikkhave, jarāmaraṇaŋ, no vā, kathaŋ vā ettha hotī’ ti? ‘Jātipaccayā, bhante, jarāmaraṇaŋ; evaŋ no ettha hoti – jātipaccayā jarāmaraṇan’ ti. ‘Bhavapaccayā jātīti iti kho panetaŋ vuttaŋ; bhavapaccayā nu kho, bhikkhave, jāti, no vā, kathaŋ vā ettha hotī’ ti? ‘Bhavapaccayā, bhante jāti; evaŋ no ettha hoti– bhavapaccayā jātī’ ti ‘Upādānapaccayā bhavoti iti kho panetaŋ vuttaŋ; upādānapaccayā nu kho, bhikkhave, bhavo, no vā, kathaŋ vā ettha hotī’ ti? ‘Upādānapaccayā, bhante, bhavo; evaŋ no ettha hoti– upādānapaccayā bhavo’ ti. ‘Taṇhāpaccayā upādānanti iti kho panetaŋ vuttaŋ, taṇhāpaccayā nu kho, bhikkhave, upādānaŋ, no vā, kathaŋ vā ettha hotī’ ti? ‘Taṇhāpaccayā, bhante, upādānaŋ; evaŋ no ettha hoti– taṇhāpaccayā upādānan’ ti. ‘Vedanāpaccayā (p. 1.329) taṇhāti iti kho panetaŋ vuttaŋ; vedanāpaccayā nu kho, bhikkhave, taṇhā, no vā, kathaŋ vā ettha hotī’ ti? ‘Vedanāpaccayā, bhante, taṇhā; evaŋ no ettha hoti– vedanāpaccayā taṇhā’ ti. ‘Phassapaccayā vedanāti iti kho panetaŋ vuttaŋ; phassapaccayā nu kho, bhikkhave, vedanā, no vā, kathaŋ vā ettha hotī’ ti? ‘Phassapaccayā, bhante, vedanā; evaŋ no ettha hoti– phassapaccayā vedanā’ ti. ‘Saḷāyatanapaccayā phassoti iti kho panetaŋ vuttaŋ; saḷāyatanapaccayā nu kho, bhikkhave, phasso, no vā, kathaŋ vā ettha hotī’ ti? ‘Saḷāyatanapaccayā, bhante, phasso; evaŋ no ettha hoti– saḷāyatanapaccayā phasso’ ti. ‘Nāmarūpapaccayā saḷāyatananti iti kho panetaŋ vuttaŋ; nāmarūpapaccayā nu kho, bhikkhave, saḷāyatanaŋ, no vā, kathaŋ vā ettha hotī’ ti? ‘Nāmarūpapaccayā, bhante, saḷāyatanaŋ; evaŋ no ettha hoti– nāmarūpapaccayā saḷāyatanan’ ti. ‘Viññāṇapaccayā nāmarūpanti iti kho panetaŋ vuttaŋ; viññāṇapaccayā nu kho, bhikkhave, nāmarūpaŋ, no vā, kathaŋ vā ettha hotī’ ti? ‘Viññāṇapaccayā, bhante, nāmarūpaŋ; evaŋ no ettha hoti– viññāṇapaccayā nāmarūpan’ ti. ‘Sankhārapaccayā viññāṇanti iti kho panetaŋ vuttaŋ; sankhārapaccayā nu kho, bhikkhave, viññāṇaŋ, no vā, kathaŋ vā ettha hotī’ ti? ‘Sankhārapaccayā, bhante, viññāṇaŋ; evaŋ no ettha hoti– sankhārapaccayā viññāṇan’ ti. ‘Avijjāpaccayā sankhārāti iti kho panetaŋ vuttaŋ; avijjāpaccayā nu kho, bhikkhave, sankhārā, no vā, kathaŋ vā ettha hotī’ ti? ‘Avijjāpaccayā, bhante, sankhārā; evaŋ no ettha hoti– avijjāpaccayā sankhārā’ ti.

404. ‘Sādhu, bhikkhave. Iti kho, bhikkhave, tumhepi evaŋ vadetha, ahampi evaŋ vadāmi– imasmiŋ sati idaŋ hoti, imassuppādā idaŋ uppajjati, yadidaŋ– avijjāpaccayā sankhārā, sankhārapaccayā viññāṇaŋ, viññāṇapaccayā nāmarūpaŋ, nāmarūpapaccayā saḷāyatanaŋ, saḷāyatanapaccayā phasso, phassapaccayā vedanā, vedanāpaccayā taṇhā, taṇhāpaccayā upādānaŋ, upādānapaccayā bhavo, bhavapaccayā jāti, jātipaccayā jarāmaraṇaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti.

‘Avijjāyatveva (p. 1.330) asesavirāganirodhā sankhāranirodho, sankhāranirodhā viññāṇanirodho, viññāṇanirodhā nāmarūpanirodho, nāmarūpanirodhā saḷāyatananirodho saḷāyatananirodhā phassanirodho, phassanirodhā vedanānirodho, vedanānirodhā taṇhānirodho, taṇhānirodhā upādānanirodho, upādānanirodhā bhavanirodho, bhavanirodhā jātinirodho, jātinirodhā jarāmaraṇaŋ sokaparidevadukkhadomanassupāyāsā nirujjhanti. Evametassa kevalassa dukkhakkhandhassa nirodho hoti.

405. ‘Jātinirodhā jarāmaraṇanirodhoti iti kho panetaŋ vuttaŋ; jātinirodhā nu kho, bhikkhave, jarāmaraṇanirodho, no vā, kathaŋ vā ettha hotī’ ti? ‘Jātinirodhā, bhante, jarāmaraṇanirodho; evaŋ no ettha hoti– jātinirodhā jarāmaraṇanirodho’ ti. ‘Bhavanirodhā jātinirodhoti iti kho panetaŋ vuttaŋ; bhavanirodhā nu kho, bhikkhave, jātinirodho, no vā, kathaŋ vā ettha hotī’ ti? ‘Bhavanirodhā, bhante, jātinirodho; evaŋ no ettha hoti– bhavanirodhā jātinirodho’ ti. ‘Upādānanirodhā bhavanirodhoti iti kho panetaŋ vuttaŋ; upādānanirodhā nu kho, bhikkhave, bhavanirodho, no vā, kathaŋ vā ettha hotī’ ti? ‘Upādānanirodhā, bhante, bhavanirodho; evaŋ no ettha hoti– upādānanirodhā bhavanirodho’ ti. ‘Taṇhānirodhā upādānanirodhoti iti kho panetaŋ vuttaŋ; taṇhānirodhā nu kho, bhikkhave, upādānanirodho, no vā, kathaŋ vā ettha hotī’ ti? ‘Taṇhānirodhā, bhante, upādānanirodho; evaŋ no ettha hoti– taṇhānirodhā upādānanirodho’ ti. ‘Vedanānirodhā taṇhānirodhoti iti kho panetaŋ vuttaŋ; vedanānirodhā nu kho, bhikkhave, taṇhānirodho, no vā, kathaŋ vā ettha hotī’ ti? ‘Vedanānirodhā, bhante, taṇhānirodho; evaŋ no ettha hoti– vedanānirodhā taṇhānirodho’ ti. ‘Phassanirodhā vedanānirodhoti iti kho panetaŋ vuttaŋ; phassanirodhā nu kho, bhikkhave, vedanānirodho, no vā, kathaŋ vā ettha hotī’ ti? ‘Phassanirodhā, bhante, vedanānirodho; evaŋ no ettha hoti– phassanirodhā vedanānirodho’ ti. ‘Saḷāyatananirodhā phassanirodhoti iti kho panetaŋ vuttaŋ; saḷāyatananirodhā nu kho, bhikkhave, phassanirodho, no vā (p. 1.331) kathaŋ vā ettha hotīti? Saḷāyatananirodhā, bhante, phassanirodho; evaŋ no ettha hoti– saḷāyatananirodhā phassanirodho’ ti. ‘Nāmarūpanirodhā saḷāyatananirodhoti iti kho panetaŋ vuttaŋ; nāmarūpanirodhā nu kho, bhikkhave, saḷāyatananirodho, no vā, kathaŋ vā ettha hotī’ ti? ‘Nāmarūpanirodhā, bhante, saḷāyatananirodho; evaŋ no ettha hoti – nāmarūpanirodhā saḷāyatananirodho’ ti. ‘Viññāṇanirodhā nāmarūpanirodhoti iti kho panetaŋ vuttaŋ; viññāṇanirodhā nu kho, bhikkhave, nāmarūpanirodho, no vā, kathaŋ vā ettha hotī’ ti? ‘Viññāṇanirodhā, bhante, nāmarūpanirodho; evaŋ no ettha hoti– viññāṇanirodhā nāmarūpanirodho’ ti. ‘Sankhāranirodhā viññāṇanirodhoti iti kho panetaŋ vuttaŋ; sankhāranirodhā nu kho, bhikkhave, viññāṇanirodho, no vā, kathaŋ vā ettha hotī’ ti? ‘Sankhāranirodhā, bhante viññāṇanirodho; evaŋ no ettha hoti– sankhāranirodhā viññāṇanirodho’ ti. ‘Avijjānirodhā sankhāranirodhoti iti kho panetaŋ vuttaŋ; avijjānirodhā nu kho, bhikkhave, sankhāranirodho, no vā, kathaŋ vā ettha hotī’ ti? ‘Avijjānirodhā, bhante, sankhāranirodho; evaŋ no ettha hoti– avijjānirodhā sankhāranirodho’ ti.

406. ‘Sādhu, bhikkhave. Iti kho, bhikkhave, tumhepi evaŋ vadetha, ahampi evaŋ vadāmi– imasmiŋ asati idaŋ na hoti, imassa nirodhā idaŋ nirujjhati, yadidaŋ– avijjānirodhā sankhāranirodho, sankhāranirodhā viññāṇanirodho, viññāṇanirodhā nāmarūpanirodho, nāmarūpanirodhā saḷāyatananirodho, saḷāyatananirodhā phassanirodho, phassanirodhā vedanānirodho, vedanānirodhā taṇhānirodho, taṇhānirodhā upādānanirodho, upādānanirodhā bhavanirodho, bhavanirodhā jātinirodho, jātinirodhā jarāmaraṇaŋ sokaparidevadukkhadomanassupāyāsā nirujjhanti. Evametassa kevalassa dukkhakkhandhassa nirodho hoti.

407. ‘Api nu tumhe, bhikkhave, evaŋ jānantā evaŋ passantā pubbantaŋ vā paṭidhāveyyātha– “ahesumha nu kho mayaŋ atītamaddhānaŋ, nanu kho ahesumha atītamaddhānaŋ, kiŋ nu kho ahesumha atītamaddhānaŋ, kathaŋ nu kho ahesumha atītamaddhānaŋ, kiŋ hutvā kiŋ ahesumha nu kho mayaŋ atītamaddhānan”’ ti?

‘No hetaŋ, bhante’.

‘Api nu tumhe, bhikkhave, evaŋ jānantā evaŋ passantā aparantaŋ (p. 1.332) vā paṭidhāveyyātha– bhavissāma nu kho mayaŋ anāgatamaddhānaŋ, nanu kho bhavissāma anāgatamaddhānaŋ, kiŋ nu kho bhavissāma anāgatamaddhānaŋ, kathaŋ nu kho bhavissāma anāgatamaddhānaŋ, kiŋ hutvā kiŋ bhavissāma nu kho mayaŋ anāgatamaddhānan’ ti?

‘No hetaŋ, bhante’.

‘Api nu tumhe, bhikkhave, evaŋ jānantā evaŋ passantā etarahi vā paccuppannamaddhānaŋ ajjhattaŋ kathankathī assatha– ahaŋ nu khosmi, no nu khosmi, kiŋ nu khosmi, kathaŋ nu khosmi, ayaŋ nu kho satto kuto āgato, so kuhiŋgāmī bhavissatī’ ti?

‘No hetaŋ, bhante’.

‘Api nu tumhe, bhikkhave, evaŋ jānantā evaŋ passantā evaŋ vadeyyātha– satthā no garu, satthugāravena ca mayaŋ evaŋ vademā’ ti?

‘No hetaŋ, bhante’.

‘Api nu tumhe, bhikkhave, evaŋ jānantā evaŋ passantā evaŋ vadeyyātha– samaṇo evamāha, samaṇā ca nāma mayaŋ evaŋ vademā’ ti?

‘No hetaŋ, bhante’.

‘Api nu tumhe, bhikkhave, evaŋ jānantā evaŋ passantā aññaŋ satthāraŋ uddiseyyāthā’ ti?

‘No hetaŋ, bhante’.

‘Api nu tumhe, bhikkhave, evaŋ jānantā evaŋ passantā yāni tāni puthusamaṇabrāhmaṇānaŋ vata kotūhalamangalāni tāni sārato paccāgaccheyyāthā’ ti?

‘No hetaŋ, bhante’.

‘Nanu, bhikkhave, yadeva tumhākaŋ sāmaŋ ñātaŋ sāmaŋ diṭṭhaŋ sāmaŋ viditaŋ, tadeva tumhe vadethā’ ti.

‘Evaŋ, bhante’.

‘Sādhu, bhikkhave, upanītā kho me tumhe, bhikkhave, iminā sandiṭṭhikena dhammena akālikena ehipassikena opaneyyikena paccattaŋ veditabbena viññūhi. Sandiṭṭhiko ayaŋ, bhikkhave, dhammo akāliko ehipassiko opaneyyiko paccattaŋ veditabbo viññūhi– iti yantaŋ vuttaŋ, idametaŋ paṭicca vuttan’ ti.

408. ‘ tiṇṇaŋ kho pana, bhikkhave, sannipātā gabbhassāvakkanti hoti. Idha mātāpitaro ca sannipatitā honti, mātā ca na utunī hoti, gandhabbo ca na paccupaṭṭhito hoti, neva tāva gabbhassāvakkanti hoti. Idha mātāpitaro ca sannipatitā honti, mātā ca utunī hoti, gandhabbo ca na paccupaṭṭhito hoti, neva tāva gabbhassāvakkanti hoti. Yato ca kho, bhikkhave, mātāpitaro ca sannipatitā honti, mātā ca utunī hoti, gandhabbo ca paccupaṭṭhito hoti– evaŋ tiṇṇaŋ sannipātā gabbhassāvakkanti hoti. Tamenaŋ, bhikkhave, mātā nava vā dasa vā māse gabbhaŋ kucchinā pariharati mahatā saŋsayena garubhāraŋ . Tamenaŋ, bhikkhave, mātā (p. 1.333) navannaŋ vā dasannaŋ vā māsānaŋ accayena vijāyati mahatā saŋsayena garubhāraŋ. Tamenaŋ jātaŋ samānaŋ sakena lohitena poseti. Lohitañhetaŋ, bhikkhave, ariyassa vinaye yadidaŋ mātuthaññaŋ. Sa kho so, bhikkhave, kumāro vuddhimanvāya indriyānaŋ paripākamanvāya yāni tāni kumārakānaŋ kīḷāpanakāni tehi kīḷati, seyyathidaŋ– vankakaŋ ghaṭikaŋ mokkhacikaŋ cingulakaŋ pattāḷhakaŋ rathakaŋ dhanukaŋ. Sa kho so, bhikkhave, kumāro vuddhimanvāya indriyānaŋ paripākamanvāya pañcahi kāmaguṇehi samappito samangībhūto paricāreti – cakkhuviññeyyehi rūpehi iṭṭhehi kantehi manāpehi piyarūpehi kāmūpasaŋhitehi rajanīyehi, sotaviññeyyehi saddehi… ghānaviññeyyehi gandhehi… jivhāviññeyyehi rasehi… kāyaviññeyyehi phoṭṭhabbehi iṭṭhehi kantehi manāpehi piyarūpehi kāmūpasaŋhitehi rajanīyehi.

409. ‘So cakkhunā rūpaŋ disvā piyarūpe rūpe sārajjati, appiyarūpe rūpe byāpajjati, anupaṭṭhitakāyasati ca viharati parittacetaso. Tañca cetovimuttiŋ paññāvimuttiŋ yathābhūtaŋ nappajānāti– yatthassa te pāpakā akusalā dhammā aparisesā nirujjhanti. So evaŋ anurodhavirodhaŋ samāpanno yaŋ kiñci vedanaŋ vedeti sukhaŋ vā dukkhaŋ vā adukkhamasukhaŋ vā, so taŋ vedanaŋ abhinandati abhivadati ajjhosāya tiṭṭhati. Tassa taŋ vedanaŋ abhinandato abhivadato ajjhosāya tiṭṭhato uppajjati nandī Yā vedanāsu nandī tadupādānaŋ, tassupādānapaccayā bhavo, bhavapaccayā jāti, jātipaccayā jarāmaraṇaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti. Sotena saddaŋ sutvā …pe… ghānena gandhaŋ ghāyitvā …pe… jivhāya rasaŋ sāyitvā …pe… kāyena phoṭṭhabbaŋ phusitvā …pe… manasā dhammaŋ viññāya piyarūpe dhamme sārajjati, appiyarūpe dhamme byāpajjati, anupaṭṭhitakāyasati ca viharati parittacetaso. Tañca cetovimuttiŋ paññāvimuttiŋ yathābhūtaŋ nappajānāti– yatthassa te pāpakā akusalā dhammā aparisesā nirujjhanti. So evaŋ anurodhavirodhaŋ samāpanno yaŋ kiñci vedanaŋ vedeti sukhaŋ vā dukkhaŋ vā adukkhamasukhaŋ vā, so taŋ vedanaŋ abhinandati abhivadati ajjhosāya tiṭṭhati. Tassa taŋ vedanaŋ abhinandato abhivadato ajjhosāya tiṭṭhato uppajjati nandī. Yā vedanāsu nandī tadupādānaŋ, tassupādānapaccayā (p. 1.334) bhavo, bhavapaccayā jāti, jātipaccayā jarāmaraṇaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti.

410. ‘Idha, bhikkhave, tathāgato loke uppajjati arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ; kevalaparipuṇṇaŋ parisuddhaŋ brahmacariyaŋ pakāseti. Taŋ dhammaŋ suṇāti gahapati vā gahapatiputto vā aññatarasmiŋ vā kule paccājāto. So taŋ dhammaŋ sutvā tathāgate saddhaŋ paṭilabhati. So tena saddhāpaṭilābhena samannāgato iti paṭisañcikkhati– “sambādho gharāvāso rajāpatho, abbhokāso pabbajjā. Nayidaŋ sukaraŋ agāraŋ ajjhāvasatā ekantaparipuṇṇaŋ ekantaparisuddhaŋ sankhalikhitaŋ brahmacariyaŋ carituŋ. Yaŋnūnāhaŋ kesamassuŋ ohāretvā, kāsāyāni vatthāni acchādetvā, agārasmā anagāriyaŋ pabbajeyyan”’ ti. So aparena samayena appaŋ vā bhogakkhandhaŋ pahāya, mahantaŋ vā bhogakkhandhaŋ pahāya, appaŋ vā ñātiparivaṭṭaŋ pahāya, mahantaŋ vā ñātiparivaṭṭaŋ pahāya, kesamassuŋ ohāretvā, kāsāyāni vatthāni acchādetvā, agārasmā anagāriyaŋ pabbajati.

411. ‘So evaŋ pabbajito samāno bhikkhūnaŋ sikkhāsājīvasamāpanno pāṇātipātaŋ pahāya pāṇātipātā paṭivirato hoti, nihitadaṇḍo nihitasattho lajjī dayāpanno sabbapāṇabhūtahitānukampī viharati.

‘Adinnādānaŋ pahāya adinnādānā paṭivirato hoti, dinnādāyī dinnapāṭikankhī athenena sucibhūtena attanā viharati.

‘Abrahmacariyaŋ pahāya brahmacārī hoti, ārācārī virato methunā gāmadhammā.

‘Musāvādaŋ (p. 1.335) pahāya musāvādā paṭivirato hoti, saccavādī saccasandho theto paccayiko avisaŋvādako lokassa.

‘Pisuṇaŋ vācaŋ pahāya pisuṇāya vācāya paṭivirato hoti– ito sutvā na amutra akkhātā imesaŋ bhedāya, amutra vā sutvā na imesaŋ akkhātā amūsaŋ bhedāya. Iti bhinnānaŋ vā sandhātā, sahitānaŋ vā anuppadātā samaggārāmo samaggarato samagganandī, samaggakaraṇiŋ vācaŋ bhāsitā hoti.

‘Pharusaŋ vācaŋ pahāya pharusāya vācāya paṭivirato hoti– yā sā vācā nelā kaṇṇasukhā pemanīyā hadayangamā porī bahujanakantā bahujanamanāpā tathārūpiŋ vācaŋ bhāsitā hoti.

‘Samphappalāpaŋ pahāya samphappalāpā paṭivirato hoti, kālavādī bhūtavādī atthavādī dhammavādī vinayavādī, nidhānavatiŋ vācaŋ bhāsitā kālena, sāpadesaŋ pariyantavatiŋ atthasaŋhitaŋ.

‘So bījagāmabhūtagāmasamārambhā paṭivirato hoti, ekabhattiko hoti rattūparato, virato vikālabhojanā. Naccagītavāditavisūkadassanā paṭivirato hoti, mālāgandhavilepanadhāraṇamaṇḍanavibhūsanaṭṭhānā paṭivirato hoti, uccāsayanamahāsayanā paṭivirato hoti, jātarūparajatapaṭiggahaṇā paṭivirato hoti, āmakadhaññapaṭiggahaṇā paṭivirato hoti, āmakamaŋsapaṭiggahaṇā paṭivirato hoti, itthikumārikapaṭiggahaṇā paṭivirato hoti, dāsidāsapaṭiggahaṇā paṭivirato hoti, ajeḷakapaṭiggahaṇā paṭivirato hoti, kukkuṭasūkarapaṭiggahaṇā paṭivirato hoti, hatthigavāssavaḷavapaṭiggahaṇā paṭivirato hoti, khettavatthupaṭiggahaṇā paṭivirato hoti, dūteyyapahiṇagamanānuyogā paṭivirato hoti, kayavikkayā paṭivirato hoti, tulākūṭakaŋsakūṭamānakūṭā paṭivirato hoti, ukkoṭanavañcana-nikati-sāciyogā paṭivirato hoti, chedana-vadhabandhanaviparāmosa-ālopa-sahasākārā paṭivirato hoti .

‘So santuṭṭho hoti kāyaparihārikena cīvarena kucchiparihārikena piṇḍapātena. So yena yeneva pakkamati samādāyeva pakkamati (p. 1.336) Seyyathāpi nāma pakkhī sakuṇo yena yeneva ḍeti sapattabhārova ḍeti, evameva bhikkhu santuṭṭho hoti kāyaparihārikena cīvarena, kucchiparihārikena piṇḍapātena. So yena yeneva pakkamati samādāyeva pakkamati. So iminā ariyena sīlakkhandhena samannāgato ajjhattaŋ anavajjasukhaŋ paṭisaŋvedeti.

‘So cakkhunā rūpaŋ disvā na nimittaggāhī hoti nānubyañjanaggāhī. Yatvādhikaraṇamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ tassa saŋvarāya paṭipajjati, rakkhati cakkhundriyaŋ, cakkhundriye saŋvaraŋ āpajjati. Sotena saddaŋ sutvā …pe… ghānena gandhaŋ ghāyitvā …pe… jivhāya rasaŋ sāyitvā …pe… kāyena phoṭṭhabbaŋ phusitvā …pe… manasā dhammaŋ viññāya na nimittaggāhī hoti nānubyañjanaggāhī. Yatvādhikaraṇamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ tassa saŋvarāya paṭipajjati, rakkhati manindriyaŋ manindriye saŋvaraŋ āpajjati. So iminā ariyena indriyasaŋvarena samannāgato ajjhattaŋ abyāsekasukhaŋ paṭisaŋvedeti.

‘So abhikkante paṭikkante sampajānakārī hoti, ālokite vilokite sampajānakārī hoti samiñjite pasārite sampajānakārī hoti, sanghāṭipattacīvaradhāraṇe sampajānakārī hoti, asite pīte khāyite sāyite sampajānakārī hoti, uccārapassāvakamme sampajānakārī hoti, gate ṭhite nisinne sutte jāgarite bhāsite tuṇhībhāve sampajānakārī hoti.

412. ‘So iminā ca ariyena sīlakkhandhena samannāgato, (imāya ca ariyāya santuṭṭhiyā samannāgato), iminā ca ariyena indriyasaŋvarena samannāgato, iminā ca ariyena satisampajaññena samannāgato, vivittaŋ senāsanaŋ bhajati– araññaŋ rukkhamūlaŋ pabbataŋ kandaraŋ giriguhaŋ susānaŋ vanapatthaŋ abbhokāsaŋ palālapuñjaŋ. So pacchābhattaŋ piṇḍapātapaṭikkanto nisīdati pallankaŋ ābhujitvā, ujuŋ kāyaŋ paṇidhāya, parimukhaŋ satiŋ upaṭṭhapetvā. So abhijjhaŋ loke pahāya vigatābhijjhena cetasā viharati, abhijjhāya cittaŋ parisodheti; byāpādapadosaŋ pahāya (p. 1.337) abyāpannacitto viharati, sabbapāṇabhūtahitānukampī, byāpādapadosā cittaŋ parisodheti; thīnamiddhaŋ pahāya vigatathīnamiddho viharati ālokasaññī, sato sampajāno, thīnamiddhā cittaŋ parisodheti; uddhaccakukkuccaŋ pahāya anuddhato viharati ajjhattaŋ vūpasantacitto, uddhaccakukkuccā cittaŋ parisodheti; vicikicchaŋ pahāya tiṇṇavicikiccho viharati akathankathī kusalesu dhammesu, vicikicchāya cittaŋ parisodheti.

413. ‘So ime pañca nīvaraṇe pahāya cetaso upakkilese paññāya dubbalīkaraṇe, vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Puna caparaŋ, bhikkhave, bhikkhu vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati.

414. ‘So cakkhunā rūpaŋ disvā piyarūpe rūpe na sārajjati, appiyarūpe rūpe na byāpajjati, upaṭṭhitakāyasati ca viharati appamāṇacetaso. Tañca cetovimuttiŋ paññāvimuttiŋ yathābhūtaŋ pajānāti– yatthassa te pāpakā akusalā dhammā aparisesā nirujjhanti. So evaŋ anurodhavirodhavippahīno yaŋ kiñci vedanaŋ vedeti, sukhaŋ vā dukkhaŋ vā adukkhamasukhaŋ vā, so taŋ vedanaŋ nābhinandati nābhivadati nājjhosāya tiṭṭhati. Tassa taŋ vedanaŋ anabhinandato anabhivadato anajjhosāya tiṭṭhato yā vedanāsu nandī sā nirujjhati. Tassa nandīnirodhā upādānanirodho, upādānanirodhā bhavanirodho, bhavanirodhā jātinirodho, jātinirodhā jarāmaraṇaŋ sokaparidevadukkhadomanassupāyāsā nirujjhanti. Evametassa kevalassa dukkhakkhandhassa nirodho hoti. Sotena saddaŋ sutvā …pe… ghānena gandhaŋ ghāyitvā …pe… jivhāya rasaŋ sāyitvā …pe… kāyena phoṭṭhabbaŋ phusitvā …pe… manasā dhammaŋ viññāya piyarūpe dhamme na sārajjati, appiyarūpe dhamme na byāpajjati, upaṭṭhitakāyasati ca viharati appamāṇacetaso, tañca cetovimuttiŋ paññāvimuttiŋ yathābhūtaŋ pajānāti– yatthassa te pāpakā akusalā dhammā aparisesā nirujjhanti. So evaŋ anurodhavirodhavippahīno yaŋ kiñci vedanaŋ vedeti, sukhaŋ vā dukkhaŋ vā adukkhamasukhaŋ vā, so taŋ vedanaŋ nābhinandati nābhivadati (p. 1.338) nājjhosāya tiṭṭhati. Tassa taŋ vedanaŋ anabhinandato anabhivadato anajjhosāya tiṭṭhato yā vedanāsu nandī sā nirujjhati. Tassa nandīnirodhā upādānanirodho, upādānanirodhā bhavanirodho, bhavanirodhā jātinirodho, jātinirodhā jarāmaraṇaŋ sokaparidevadukkhadomanassupāyāsā nirujjhanti. Evametassa kevalassa dukkhakkhandhassa nirodho hoti. Imaŋ kho me tumhe, bhikkhave, sankhittena taṇhāsankhayavimuttiŋ dhāretha, sātiŋ pana bhikkhuŋ kevaṭṭaputtaŋ mahātaṇhājālataṇhāsanghāṭappaṭimukkan’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Mahātaṇhāsankhayasuttaŋ niṭṭhitaŋ aṭṭhamaŋ.

9. Mahā-assapurasuttaŋ
415. Evaŋ me sutaŋ– ekaŋ samayaŋ bhagavā angesu viharati assapuraŋ nāma angānaŋ nigamo. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Samaṇā samaṇāti vo, bhikkhave, jano sañjānāti. Tumhe ca pana “ke tumhe” ti puṭṭhā samānā “samaṇāmhā” ti paṭijānātha; tesaŋ vo, bhikkhave, evaŋsamaññānaŋ sataŋ evaŋpaṭiññānaŋ sataŋ “ye dhammā samaṇakaraṇā ca brāhmaṇakaraṇā ca te dhamme samādāya vattissāma, evaŋ no ayaŋ amhākaŋ samaññā ca saccā bhavissati paṭiññā ca bhūtā. Yesañca mayaŋ cīvarapiṇḍapātasenāsanagilānappaccayabhesajjaparikkhāraŋ paribhuñjāma, tesaŋ te kārā amhesu mahapphalā bhavissanti mahānisaŋsā, amhākañcevāyaŋ pabbajjā avañjhā bhavissati saphalā sa-udrayā” ti. Evañhi vo, bhikkhave, sikkhitabbaŋ.

416. ‘Katame ca, bhikkhave, dhammā samaṇakaraṇā ca brāhmaṇakaraṇā ca? “Hirottappena samannāgatā bhavissāmā” ti evañhi vo, bhikkhave, sikkhitabbaŋ. Siyā kho pana, bhikkhave, tumhākaŋ evamassa– “hirottappenamha samannāgatā (p. 1.339) alamettāvatā katamettāvatā, anuppatto no sāmaññattho, natthi no kiñci uttariŋ karaṇīyan” ti tāvatakeneva tuṭṭhiŋ āpajjeyyātha. Ārocayāmi vo, bhikkhave paṭivedayāmi vo, bhikkhave– “mā vo sāmaññatthikānaŋ sataŋ sāmaññattho parihāyi, sati uttariŋ karaṇīye”.

417. ‘Kiñca, bhikkhave, uttariŋ karaṇīyaŋ? “Parisuddho no kāyasamācāro bhavissati uttāno vivaṭo na ca chiddavā saŋvuto ca. Tāya ca pana parisuddhakāyasamācāratāya nevattānukkaŋsessāma na paraŋ vambhessāmā” ti evañhi vo, bhikkhave, sikkhitabbaŋ. Siyā kho pana, bhikkhave, tumhākaŋ evamassa– “hirottappenamha samannāgatā, parisuddho no kāyasamācāro; alamettāvatā katamettāvatā, anuppatto no sāmaññattho, natthi no kiñci uttariŋ karaṇīyan” ti tāvatakeneva tuṭṭhiŋ āpajjeyyātha. Ārocayāmi vo, bhikkhave, paṭivedayāmi vo, bhikkhave– “mā vo sāmaññatthikānaŋ sataŋ sāmaññattho parihāyi, sati uttariŋ karaṇīye”.

418. ‘Kiñca, bhikkhave, uttariŋ karaṇīyaŋ? “Parisuddho no vacīsamācāro bhavissati uttāno vivaṭo na ca chiddavā saŋvuto ca. Tāya ca pana parisuddhavacīsamācāratāya nevattānukkaŋsessāma na paraŋ vambhessāmā” ti evañhi vo, bhikkhave, sikkhitabbaŋ. Siyā kho pana, bhikkhave, tumhākaŋ evamassa– “hirottappenamha samannāgatā, parisuddho no kāyasamācāro, parisuddho vacīsamācāro; alamettāvatā katamettāvatā, anuppatto no sāmaññattho, natthi no kiñci uttariŋ karaṇīyan” ti tāvatakeneva tuṭṭhiŋ āpajjeyyātha. Ārocayāmi vo bhikkhave, paṭivedayāmi vo, bhikkhave– “mā vo sāmaññatthikānaŋ sataŋ sāmaññattho parihāyi, sati uttariŋ karaṇīye”.

419. ‘Kiñca, bhikkhave, uttariŋ karaṇīyaŋ? “Parisuddho no manosamācāro bhavissati uttāno vivaṭo na ca chiddavā saŋvuto ca. Tāya ca pana (p. 1.340) parisuddhamanosamācāratāya nevattānukkaŋsessāma na paraŋ vambhessāmā” ti evañhi vo, bhikkhave, sikkhitabbaŋ. Siyā kho pana, bhikkhave, tumhākaŋ evamassa– “hirottappenamha samannāgatā, parisuddho no kāyasamācāro, parisuddho vacīsamācāro, parisuddho manosamācāro; alamettāvatā katamettāvatā, anuppatto no sāmaññattho, natthi no kiñci uttariŋ karaṇīyan” ti tāvatakeneva tuṭṭhiŋ āpajjeyyātha. Ārocayāmi vo, bhikkhave, paṭivedayāmi vo, bhikkhave– “mā vo sāmaññatthikānaŋ sataŋ sāmaññattho parihāyi, sati uttariŋ karaṇīye”.

420. ‘Kiñca, bhikkhave, uttariŋ karaṇīyaŋ? “Parisuddho no ājīvo bhavissati uttāno vivaṭo na ca chiddavā saŋvuto ca. Tāya ca pana parisuddhājīvatāya nevattānukkaŋsessāma na paraŋ vambhessāmā” ti evañhi vo, bhikkhave, sikkhitabbaŋ. Siyā kho pana, bhikkhave, tumhākaŋ evamassa– “hirottappenamha samannāgatā, parisuddho no kāyasamācāro, parisuddho vacīsamācāro, parisuddho manosamācāro, parisuddho ājīvo; alamettāvatā katamettāvatā, anuppatto no sāmaññattho natthi no kiñci uttariŋ karaṇīyan” ti tāvatakeneva tuṭṭhiŋ āpajjeyyātha. Ārocayāmi vo, bhikkhave, paṭivedayāmi vo, bhikkhave– “mā vo sāmaññatthikānaŋ sataŋ sāmaññattho parihāyi, sati uttariŋ karaṇīye”.

421. ‘Kiñca, bhikkhave, uttariŋ karaṇīyaŋ? “Indriyesu guttadvārā bhavissāma; cakkhunā rūpaŋ disvā na nimittaggāhī nānubyañjanaggāhī. Yatvādhikaraṇamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paṭipajjissāma, rakkhissāma cakkhundriyaŋ, cakkhundriye saŋvaraŋ āpajjissāma. Sotena saddaŋ sutvā …pe… ghānena gandhaŋ ghāyitvā …pe… jivhāya rasaŋ sāyitvā …pe… kāyena phoṭṭhabbaŋ phusitvā …pe… manasā dhammaŋ viññāya na nimittaggāhī nānubyañjanaggāhī. Yatvādhikaraṇamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paṭipajjissāma, rakkhissāma manindriyaŋ, manindriye saŋvaraŋ āpajjissāmā” ti evañhi vo, bhikkhave, sikkhitabbaŋ. Siyā kho pana, bhikkhave, tumhākaŋ evamassa– “hirottappenamha (p. 1.341) samannāgatā, parisuddho no kāyasamācāro, parisuddho vacīsamācāro, parisuddho manosamācāro, parisuddho ājīvo, indriyesumha guttadvārā; alamettāvatā katamettāvatā, anuppatto no sāmaññattho, natthi no kiñci uttariŋ karaṇīyan” ti tāvatakeneva tuṭṭhiŋ āpajjeyyātha. Ārocayāmi vo, bhikkhave, paṭivedayāmi vo, bhikkhave– “mā vo sāmaññatthikānaŋ sataŋ sāmaññattho parihāyi, sati uttariŋ karaṇīye”.

422. ‘Kiñca, bhikkhave, uttariŋ karaṇīyaŋ? “Bhojane mattaññuno bhavissāma, paṭisankhā yoniso āhāraŋ āharissāma, neva davāya na madāya na maṇḍanāya na vibhūsanāya yāvadeva imassa kāyassa ṭhitiyā yāpanāya, vihiŋsūparatiyā, brahmacariyānuggahāya, iti purāṇañca vedanaŋ paṭihankhāma navañca vedanaŋ na uppādessāma, yātrā ca no bhavissati, anavajjatā ca, phāsu vihāro cā” ti evañhi vo, bhikkhave, sikkhitabbaŋ. Siyā kho pana, bhikkhave, tumhākaŋ evamassa– “hirottappenamha samannāgatā, parisuddho no kāyasamācāro, parisuddho vacīsamācāro, parisuddho manosamācāro, parisuddho ājīvo, indriyesumha guttadvārā, bhojane mattaññuno; alamettāvatā katamettāvatā, anuppatto no sāmaññattho, natthi no kiñci uttariŋ karaṇīyan” ti tāvatakeneva tuṭṭhiŋ āpajjeyyātha. Ārocayāmi vo, bhikkhave, paṭivedayāmi vo, bhikkhave– “mā vo, sāmaññatthikānaŋ sataŋ sāmaññattho parihāyi sati uttariŋ karaṇīye”.

423. ‘Kiñca bhikkhave, uttariŋ karaṇīyaŋ? “Jāgariyaŋ anuyuttā bhavissāma, divasaŋ cankamena nisajjāya āvaraṇīyehi dhammehi cittaŋ parisodhessāma. Rattiyā paṭhamaŋ yāmaŋ cankamena nisajjāya āvaraṇīyehi dhammehi cittaŋ parisodhessāma. Rattiyā majjhimaŋ yāmaŋ dakkhiṇena passena sīhaseyyaŋ kappessāma pāde pādaŋ accādhāya, sato sampajāno uṭṭhānasaññaŋ manasi karitvā. Rattiyā pacchimaŋ yāmaŋ paccuṭṭhāya cankamena nisajjāya āvaraṇīyehi dhammehi cittaŋ parisodhessāmā” ti, evañhi vo, bhikkhave, sikkhitabbaŋ. Siyā kho pana, bhikkhave, tumhākaŋ evamassa– “hirottappenamha samannāgatā, parisuddho no kāyasamācāro, parisuddho vacīsamācāro, parisuddho (p. 1.342) manosamācāro, parisuddho ājīvo, indriyesumha guttadvārā, bhojane mattaññuno, jāgariyaŋ anuyuttā; alamettāvatā katamettāvatā, anuppatto no sāmaññattho, natthi no kiñci uttariŋ karaṇīyan” ti, tāvatakeneva tuṭṭhiŋ āpajjeyyātha. Ārocayāmi vo, bhikkhave, paṭivedayāmi vo, bhikkhave– “mā vo, sāmaññatthikānaŋ sataŋ sāmaññattho parihāyi sati uttariŋ karaṇīye”.

424. ‘Kiñca, bhikkhave, uttariŋ karaṇīyaŋ? “Satisampajaññena samannāgatā bhavissāma, abhikkante paṭikkante sampajānakārī, ālokite vilokite sampajānakārī, samiñjite pasārite sampajānakārī, sanghāṭipattacīvaradhāraṇe sampajānakārī, asite pīte khāyite sāyite sampajānakārī, uccārapassāvakamme sampajānakārī, gate ṭhite nisinne sutte jāgarite bhāsite tuṇhībhāve sampajānakārī” ti, evañhi vo, bhikkhave, sikkhitabbaŋ. Siyā kho pana, bhikkhave, tumhākaŋ evamassa “hirottappenamha samannāgatā, parisuddho no kāyasamācāro, parisuddho vacīsamācāro, parisuddho manosamācāro, parisuddho ājīvo, indriyesumha guttadvārā, bhojane mattaññuno, jāgariyaŋ anuyuttā, satisampajaññena samannāgatā; alamettāvatā katamettāvatā, anuppatto no sāmaññattho, natthi no kiñci uttariŋ karaṇīyan” ti tāvatakeneva tuṭṭhiŋ āpajjeyyātha. Ārocayāmi vo, bhikkhave, paṭivedayāmi vo, bhikkhave– “mā vo, sāmaññatthikānaŋ sataŋ sāmaññattho parihāyi sati uttariŋ karaṇīye”.

425. ‘Kiñca, bhikkhave, uttariŋ karaṇīyaŋ? Idha, bhikkhave, bhikkhu vivittaŋ senāsanaŋ bhajati– araññaŋ rukkhamūlaŋ pabbataŋ kandaraŋ giriguhaŋ susānaŋ vanappatthaŋ abbhokāsaŋ palālapuñjaŋ. So pacchābhattaŋ piṇḍapātapaṭikkanto nisīdati pallankaŋ ābhujitvā, ujuŋ kāyaŋ paṇidhāya parimukhaŋ satiŋ upaṭṭhapetvā. So abhijjhaŋ loke pahāya vigatābhijjhena cetasā viharati, abhijjhāya cittaŋ parisodheti; byāpādapadosaŋ pahāya abyāpannacitto viharati, sabbapāṇabhūtahitānukampī byāpādapadosā cittaŋ parisodheti; thīnamiddhaŋ pahāya vigatathīnamiddho viharati, ālokasaññī sato sampajāno, thīnamiddhā cittaŋ parisodheti; uddhaccakukkuccaŋ pahāya anuddhato viharati (p. 1.343) ajjhattaŋ vūpasantacitto, uddhaccakukkuccā cittaŋ parisodheti; vicikicchaŋ pahāya tiṇṇavicikiccho viharati, akathankathī kusalesu dhammesu, vicikicchāya cittaŋ parisodheti.

426. ‘Seyyathāpi bhikkhave, puriso iṇaŋ ādāya kammante payojeyya. Tassa te kammantā samijjheyyuŋ . So yāni ca porāṇāni iṇamūlāni tāni ca byantī kareyya, siyā cassa uttariŋ avasiṭṭhaŋ dārabharaṇāya. Tassa evamassa– “ahaŋ kho pubbe iṇaŋ ādāya kammante payojesiŋ, tassa me te kammantā samijjhiŋsu. Sohaŋ yāni ca porāṇāni iṇamūlāni tāni ca byantī akāsiŋ, atthi ca me uttariŋ avasiṭṭhaŋ dārabharaṇāyā” ti. So tatonidānaŋ labhetha pāmojjaŋ, adhigaccheyya somanassaŋ.

‘Seyyathāpi, bhikkhave, puriso ābādhiko assa dukkhito bāḷhagilāno, bhattañcassa nacchādeyya, na cassa kāye balamattā. So aparena samayena tamhā ābādhā mucceyya, bhattañcassa chādeyya, siyā cassa kāye balamattā. Tassa evamassa– “ahaŋ kho pubbe ābādhiko ahosiŋ dukkhito bāḷhagilāno, bhattañca me nacchādesi, na ca me āsi kāye balamattā, somhi etarahi tamhā ābādhā mutto, bhattañca me chādeti, atthi ca me kāye balamattā” ti. So tatonidānaŋ labhetha pāmojjaŋ, adhigaccheyya somanassaŋ.

‘Seyyathāpi, bhikkhave, puriso bandhanāgāre baddho assa. So aparena samayena tamhā bandhanā mucceyya sotthinā abbhayena, na cassa kiñci bhogānaŋ vayo. Tassa evamassa– “ahaŋ kho pubbe bandhanāgāre baddho ahosiŋ, somhi etarahi tamhā bandhanā mutto, sotthinā abbhayena, natthi ca me kiñci bhogānaŋ vayo” ti. So tatonidānaŋ labhetha pāmojjaŋ, adhigaccheyya somanassaŋ.

‘Seyyathāpi bhikkhave, puriso dāso assa anattādhīno parādhīno na yenakāmaŋgamo. So aparena samayena tamhā dāsabyā mucceyya attādhīno aparādhīno bhujisso yenakāmaŋgamo. Tassa evamassa– “ahaŋ kho pubbe dāso ahosiŋ (p. 1.344) anattādhīno parādhīno na yenakāmaŋgamo, somhi etarahi tamhā dāsabyā mutto attādhīno aparādhīno bhujisso yenakāmaŋgamo” ti. So tatonidānaŋ labhetha pāmojjaŋ, adhigaccheyya somanassaŋ.

‘Seyyathāpi, bhikkhave, puriso sadhano sabhogo kantāraddhānamaggaŋ paṭipajjeyya . So aparena samayena tamhā kantārā nitthareyya sotthinā abbhayena, na cassa kiñci bhogānaŋ vayo. Tassa evamassa– “ahaŋ kho pubbe sadhano sabhogo kantāraddhānamaggaŋ paṭipajjiŋ. Somhi etarahi tamhā kantārā nitthiṇṇo sotthinā abbhayena, natthi ca me kiñci bhogānaŋ vayo” ti. So tatonidānaŋ labhetha pāmojjaŋ, adhigaccheyya somanassaŋ.

‘Evameva kho, bhikkhave, bhikkhu yathā iṇaŋ yathā rogaŋ yathā bandhanāgāraŋ yathā dāsabyaŋ yathā kantāraddhānamaggaŋ, ime pañca nīvaraṇe appahīne attani samanupassati. Seyyathāpi, bhikkhave, āṇaṇyaŋ yathā ārogyaŋ yathā bandhanāmokkhaŋ yathā bhujissaŋ yathā khemantabhūmiŋ; evameva bhikkhu ime pañca nīvaraṇe pahīne attani samanupassati.

427. ‘So ime pañca nīvaraṇe pahāya cetaso upakkilese paññāya dubbalīkaraṇe, vivicceva kāmehi vivicca akusalehi dhammehi, savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. So imameva kāyaŋ vivekajena pītisukhena abhisandeti parisandeti paripūreti parippharati, nāssa kiñci sabbāvato kāyassa vivekajena pītisukhena apphuṭaŋ hoti. Seyyathāpi, bhikkhave, dakkho nhāpako vā nhāpakantevāsī vā kaŋsathāle nhānīyacuṇṇāni ākiritvā udakena paripphosakaŋ paripphosakaŋ sanneyya. Sāyaŋ nhānīyapiṇḍi snehānugatā snehaparetā santarabāhirā, phuṭā snehena na ca pagghariṇī. Evameva kho, bhikkhave, bhikkhu imameva kāyaŋ vivekajena pītisukhena abhisandeti parisandeti paripūreti parippharati, nāssa kiñci sabbāvato kāyassa vivekajena pītisukhena apphuṭaŋ hoti.

428. ‘Puna (p. 1.345) caparaŋ, bhikkhave, bhikkhu vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. So imameva kāyaŋ samādhijena pītisukhena abhisandeti parisandeti paripūreti parippharati, nāssa kiñci sabbāvato kāyassa samādhijena pītisukhena apphuṭaŋ hoti. Seyyathāpi, bhikkhave, udakarahado ubbhidodako . Tassa nevassa puratthimāya disāya udakassa āyamukhaŋ, na pacchimāya disāya udakassa āyamukhaŋ, na uttarāya disāya udakassa āyamukhaŋ, na dakkhiṇāya disāya udakassa āyamukhaŋ, devo ca na kālena kālaŋ sammādhāraŋ anuppaveccheyya. Atha kho tamhāva udakarahadā sītā vāridhārā ubbhijjitvā tameva udakarahadaŋ sītena vārinā abhisandeyya parisandeyya paripūreyya paripphareyya, nāssa kiñci sabbāvato udakarahadassa sītena vārinā apphuṭaŋ assa. Evameva kho, bhikkhave, bhikkhu imameva kāyaŋ samādhijena pītisukhena abhisandeti parisandeti paripūreti parippharati, nāssa kiñci sabbāvato kāyassa samādhijena pītisukhena apphuṭaŋ hoti.

429. ‘Puna caparaŋ, bhikkhave, bhikkhu pītiyā ca virāgā upekkhako ca viharati, sato ca sampajāno, sukhañca kāyena paṭisaŋvedeti, yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja viharati. So imameva kāyaŋ nippītikena sukhena abhisandeti parisandeti paripūreti parippharati, nāssa kiñci sabbāvato kāyassa nippītikena sukhena apphuṭaŋ hoti. Seyyathāpi, bhikkhave, uppaliniyaŋ vā paduminiyaŋ vā puṇḍarīkiniyaŋ vā appekaccāni uppalāni vā padumāni vā puṇḍarīkāni vā udake jātāni udake saŋvaḍḍhāni udakānuggatāni antonimuggaposīni, tāni yāva caggā yāva ca mūlā sītena vārinā abhisannāni parisannāni paripūrāni paripphuṭāni, nāssa kiñci sabbāvataŋ uppalānaŋ vā padumānaŋ vā puṇḍarīkānaŋ vā sītena vārinā apphuṭaŋ assa. Evameva kho, bhikkhave, bhikkhu imameva kāyaŋ nippītikena sukhena abhisandeti parisandeti paripūreti parippharati, nāssa kiñci sabbāvato kāyassa nippītikena sukhena apphuṭaŋ hoti.

430. ‘Puna (p. 1.346) caparaŋ, bhikkhave, bhikkhu sukhassa ca pahānā dukkhassa ca pahānā, pubbeva somanassadomanassānaŋ atthangamā, adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. So imameva kāyaŋ parisuddhena cetasā pariyodātena pharitvā nisinno hoti nāssa kiñci sabbāvato kāyassa parisuddhena cetasā pariyodātena apphuṭaŋ hoti. Seyyathāpi, bhikkhave, puriso odātena vatthena sasīsaŋ pārupetvā nisinno assa, nāssa kiñci sabbāvato kāyassa odātena vatthena apphuṭaŋ assa. Evameva kho, bhikkhave, bhikkhu imameva kāyaŋ parisuddhena cetasā pariyodātena pharitvā nisinno hoti, nāssa kiñci sabbāvato kāyassa parisuddhena cetasā pariyodātena apphuṭaŋ hoti.

431. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte pubbenivāsānussatiñāṇāya cittaŋ abhininnāmeti. So anekavihitaŋ pubbenivāsaŋ anussarati, seyyathidaŋ– ekampi jātiŋ, dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati. Seyyathāpi, bhikkhave, puriso sakamhā gāmā aññaŋ gāmaŋ gaccheyya, tamhāpi gāmā aññaŋ gāmaŋ gaccheyya, so tamhā gāmā sakaŋyeva gāmaŋ paccāgaccheyya. Tassa evamassa– “ahaŋ kho sakamhā gāmā amuŋ gāmaŋ agacchiŋ, tatrapi evaŋ aṭṭhāsiŋ evaŋ nisīdiŋ evaŋ abhāsiŋ evaŋ tuṇhī ahosiŋ; tamhāpi gāmā amuŋ gāmaŋ agacchiŋ, tatrapi evaŋ aṭṭhāsiŋ evaŋ nisīdiŋ evaŋ abhāsiŋ evaŋ tuṇhī ahosiŋ; somhi tamhā gāmā sakaŋyeva gāmaŋ paccāgato” ti. Evameva kho, bhikkhave, bhikkhu anekavihitaŋ pubbenivāsaŋ anussarati, seyyathidaŋ– ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati.

432. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte sattānaŋ cutūpapātañāṇāya cittaŋ abhininnāmeti. So dibbena cakkhunā visuddhena atikkantamānusakena satte passati cavamāne upapajjamāne hīne paṇīte (p. 1.347) suvaṇṇe dubbaṇṇe, sugate duggate, yathākammūpage satte pajānāti …pe… seyyathāpi, bhikkhave, dve agārā sadvārā . Tattha cakkhumā puriso majjhe ṭhito passeyya manusse gehaŋ pavisantepi nikkhamantepi, anucankamantepi anuvicarantepi Evameva kho, bhikkhave, bhikkhu dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe, sugate duggate yathākammūpage satte pajānāti …pe….

433. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte āsavānaŋ khayañāṇāya cittaŋ abhininnāmeti. So “idaŋ dukkhan” ti yathābhūtaŋ pajānāti, “ayaŋ dukkhasamudayo” ti yathābhūtaŋ pajānāti, “ayaŋ dukkhanirodho” ti yathābhūtaŋ pajānāti, “ayaŋ dukkhanirodhagāminī paṭipadā” ti yathābhūtaŋ pajānāti. “Ime āsavā” ti yathābhūtaŋ pajānāti, “ayaŋ āsavasamudayo” ti yathābhūtaŋ pajānāti, “ayaŋ āsavanirodho” ti yathābhūtaŋ pajānāti, “ayaŋ āsavanirodhagāminī paṭipadā” ti yathābhūtaŋ pajānāti. Tassa evaŋ jānato evaŋ passato kāmāsavāpi cittaŋ vimuccati, bhavāsavāpi cittaŋ vimuccati, avijjāsavāpi cittaŋ vimuccati. Vimuttasmiŋ vimuttamiti ñāṇaŋ hoti– “khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti.

‘Seyyathāpi, bhikkhave, pabbatasankhepe udakarahado accho vippasanno anāvilo. Tattha cakkhumā puriso tīre ṭhito passeyya sippisambukampi sakkharakathalampi macchagumbampi, carantampi tiṭṭhantampi. Tassa evamassa– “ayaŋ kho udakarahado accho vippasanno anāvilo. Tatrime sippisambukāpi sakkharakathalāpi macchagumbāpi carantipi tiṭṭhantipīti Evameva kho, bhikkhave, bhikkhu “idaŋ dukkhan” ti yathābhūtaŋ pajānāti …pe… nāparaŋ itthattāyāti pajānāti.

434. ‘Ayaŋ vuccati, bhikkhave, bhikkhu “samaṇo” itipi “brāhmaṇo”itipi “nhātako”itipi “vedagū”itipi “sottiyo”itipi “ariyo”itipi “arahaŋ”itipi. Kathañca, bhikkhave, bhikkhu samaṇo hoti? Samitāssa honti pāpakā akusalā dhammā, sankilesikā, ponobbhavikā, sadarā, dukkhavipākā (p. 1.348) āyatiŋ, jātijarāmaraṇiyā. Evaŋ kho, bhikkhave, bhikkhu samaṇo hoti.

‘Kathañca, bhikkhave, bhikkhu brāhmaṇo hoti? Bāhitāssa honti pāpakā akusalā dhammā sankilesikā, ponobbhavikā, sadarā, dukkhavipākā, āyatiŋ, jātijarāmaraṇiyā. Evaŋ kho, bhikkhave, bhikkhu brāhmaṇo hoti.

‘Kathañca, bhikkhave, bhikkhu nhātako hoti? Nhātāssa honti pāpakā akusalā dhammā, sankilesikā, ponobbhavikā, sadarā, dukkhavipākā, āyatiŋ, jātijarāmaraṇiyā. Evaŋ kho, bhikkhave, bhikkhu nhātako hoti.

‘Kathañca, bhikkhave, bhikkhu vedagū hoti? Viditāssa honti pāpakā akusalā dhammā, sankilesikā, ponobbhavikā, sadarā, dukkhavipākā, āyatiŋ, jātijarāmaraṇiyā. Evaŋ kho, bhikkhave, bhikkhu vedagū hoti.

‘Kathañca, bhikkhave, bhikkhu sottiyo hoti? Nissutāssa honti pāpakā akusalā dhammā, sankilesikā, ponobbhavikā, sadarā, dukkhavipākā, āyatiŋ, jātijarāmaraṇiyā. Evaŋ kho, bhikkhave, bhikkhu sottiyo hoti.

‘Kathañca, bhikkhave, bhikkhu ariyo hoti Ārakāssa honti pāpakā akusalā dhammā, sankilesikā, ponobbhavikā, sadarā, dukkhavipākā, āyatiŋ, jātijarāmaraṇiyā. Evaŋ kho, bhikkhave, bhikkhu ariyo hoti.

‘Kathañca, bhikkhave, bhikkhu arahaŋ hoti? Ārakāssa honti pāpakā akusalā dhammā, sankilesikā, ponobbhavikā, sadarā, dukkhavipākā, āyatiŋ, jātijarāmaraṇiyā. Evaŋ kho, bhikkhave, bhikkhu arahaŋ hotī’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Mahā-assapurasuttaŋ niṭṭhitaŋ navamaŋ.

10. Cūḷa-assapurasuttaŋ
435. Evaŋ (p. 1.349) me sutaŋ– ekaŋ samayaŋ bhagavā angesu viharati assapuraŋ nāma angānaŋ nigamo. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca– ‘samaṇā samaṇāti vo, bhikkhave, jano sañjānāti. Tumhe ca pana “ke tumhe” ti puṭṭhā samānā “samaṇāmhā” ti paṭijānātha. Tesaŋ vo, bhikkhave, evaŋsamaññānaŋ sataŋ evaŋpaṭiññānaŋ sataŋ– “yā samaṇasāmīcippaṭipadā taŋ paṭipajjissāma; evaŋ no ayaŋ amhākaŋ samaññā ca saccā bhavissati paṭiññā ca bhūtā; yesañca mayaŋ cīvarapiṇḍapātasenāsanagilānappaccayabhesajjaparikkhāraŋ paribhuñjāma, tesaŋ te kārā amhesu mahapphalā bhavissanti mahānisaŋsā, amhākañcevāyaŋ pabbajjā avañjhā bhavissati saphalā sa-udrayā” ti. Evañhi vo, bhikkhave, sikkhitabbaŋ.

436. ‘Kathañca, bhikkhave, bhikkhu na samaṇasāmīcippaṭipadaŋ paṭipanno hoti? Yassa kassaci, bhikkhave, bhikkhuno abhijjhālussa abhijjhā appahīnā hoti, byāpannacittassa byāpādo appahīno hoti, kodhanassa kodho appahīno hoti, upanāhissa upanāho appahīno hoti, makkhissa makkho appahīno hoti, paḷāsissa paḷāso appahīno hoti, issukissa issā appahīnā hoti, maccharissa macchariyaŋ appahīnaŋ hoti saṭhassa sāṭheyyaŋ appahīnaŋ hoti, māyāvissa māyā appahīnā hoti, pāpicchassa pāpikā icchā appahīnā hoti, micchādiṭṭhikassa micchādiṭṭhi appahīnā hoti– imesaŋ kho ahaŋ, bhikkhave, samaṇamalānaŋ samaṇadosānaŋ samaṇakasaṭānaŋ āpāyikānaŋ ṭhānānaŋ duggativedaniyānaŋ appahānā “na samaṇasāmīcippaṭipadaŋ paṭipanno” ti vadāmi. Seyyathāpi, bhikkhave, matajaŋ nāma āvudhajātaŋ ubhatodhāraŋ pītanisitaŋ. Tadassa sanghāṭiyā sampārutaŋ sampaliveṭhitaŋ. Tathūpamāhaŋ, bhikkhave, imassa bhikkhuno pabbajjaŋ vadāmi.

437. ‘Nāhaŋ, bhikkhave, sanghāṭikassa sanghāṭidhāraṇamattena sāmaññaŋ vadāmi. Nāhaŋ, bhikkhave, acelakassa acelakamattena sāmaññaŋ vadāmi. Nāhaŋ, bhikkhave, rajojallikassa rajojallikamattena sāmaññaŋ vadāmi. Nāhaŋ, bhikkhave (p. 1.350) udakorohakassa udakorohaṇamattena sāmaññaŋ vadāmi. Nāhaŋ, bhikkhave, rukkhamūlikassa rukkhamūlikamattena sāmaññaŋ vadāmi. Nāhaŋ, bhikkhave, abbhokāsikassa abbhokāsikamattena sāmaññaŋ vadāmi. Nāhaŋ, bhikkhave, ubbhaṭṭhakassa ubbhaṭṭhakamattena sāmaññaŋ vadāmi. Nāhaŋ, bhikkhave, pariyāyabhattikassa pariyāyabhattikamattena sāmaññaŋ vadāmi. Nāhaŋ, bhikkhave, mantajjhāyakassa mantajjhāyakamattena sāmaññaŋ vadāmi. Nāhaŋ, bhikkhave, jaṭilakassa jaṭādhāraṇamattena sāmaññaŋ vadāmi.

‘Sanghāṭikassa ce, bhikkhave, sanghāṭidhāraṇamattena abhijjhālussa abhijjhā pahīyetha, byāpannacittassa byāpādo pahīyetha, kodhanassa kodho pahīyetha, upanāhissa upanāho pahīyetha, makkhissa makkho pahīyetha, paḷāsissa paḷāso pahīyetha, issukissa issā pahīyetha, maccharissa macchariyaŋ pahīyetha, saṭhassa sāṭheyyaŋ pahīyetha, māyāvissa māyā pahīyetha, pāpicchassa pāpikā icchā pahīyetha, micchādiṭṭhikassa micchādiṭṭhi pahīyetha, tamenaŋ mittāmaccā ñātisālohitā jātameva naŋ sanghāṭikaŋ kareyyuŋ, sanghāṭikattameva samādapeyyuŋ– “ehi tvaŋ, bhadramukha, sanghāṭiko hohi, sanghāṭikassa te sato sanghāṭidhāraṇamattena abhijjhālussa abhijjhā pahīyissati, byāpannacittassa byāpādo pahīyissati, kodhanassa kodho pahīyissati, upanāhissa upanāho pahīyissati, makkhissa makkho pahīyissati, paḷāsissa paḷāso pahīyissati, issukissa issā pahīyissati, maccharissa macchariyaŋ pahīyissati, saṭhassa sāṭheyyaŋ pahīyissati, māyāvissa māyā pahīyissati, pāpicchassa pāpikā icchā pahīyissati, micchādiṭṭhikassa micchādiṭṭhi pahīyissatī” ti. Yasmā ca kho ahaŋ, bhikkhave, sanghāṭikampi idhekaccaŋ passāmi abhijjhāluŋ byāpannacittaŋ kodhanaŋ upanāhiŋ makkhiŋ paḷāsiŋ issukiŋ macchariŋ saṭhaŋ māyāviŋ pāpicchaŋ micchādiṭṭhikaŋ, tasmā na sanghāṭikassa sanghāṭidhāraṇamattena sāmaññaŋ vadāmi.

‘Acelakassa ce, bhikkhave …pe… rajojallikassa ce, bhikkhave …pe… udakorohakassa ce, bhikkhave …pe… rukkhamūlikassa ce, bhikkhave …pe… abbhokāsikassa ce, bhikkhave …pe… ubbhaṭṭhakassa ce, bhikkhave …pe… pariyāyabhattikassa ce, bhikkhave …pe… mantajjhāyakassa ce, bhikkhave …pe… jaṭilakassa (p. 1.351) ce, bhikkhave, jaṭādhāraṇamattena abhijjhālussa abhijjhā pahīyetha, byāpannacittassa byāpādo pahīyetha kodhanassa kodho pahīyetha, upanāhissa upanāho pahīyetha, makkhissa makkho pahīyetha, paḷāsissa paḷāso pahīyetha, issukissa issā pahīyetha, maccharissa macchariyaŋ pahīyetha, saṭhassa sāṭheyyaŋ pahīyetha, māyāvissa māyā pahīyetha, pāpicchassa pāpikā icchā pahīyetha, micchādiṭṭhikassa micchādiṭṭhi pahīyetha, tamenaŋ mittāmaccā ñātisālohitā jātameva naŋ jaṭilakaŋ kareyyuŋ, jaṭilakattameva samādapeyyuŋ– “ehi tvaŋ, bhadramukha, jaṭilako hohi, jaṭilakassa te sato jaṭādhāraṇamattena abhijjhālussa abhijjhā pahīyissati byāpannacittassa byāpādo pahīyissati, kodhanassa kodho pahīyissati …pe… pāpicchassa pāpikā icchā pahīyissati micchādiṭṭhikassa micchādiṭṭhi pahīyissatī” ti. Yasmā ca kho ahaŋ, bhikkhave, jaṭilakampi idhekaccaŋ passāmi abhijjhāluŋ byāpannacittaŋ kodhanaŋ upanāhiŋ makkhiŋ palāsiŋ issukiŋ macchariŋ saṭhaŋ māyāviŋ pāpicchaŋ micchādiṭṭhiŋ, tasmā na jaṭilakassa jaṭādhāraṇamattena sāmaññaŋ vadāmi.

438. ‘Kathañca, bhikkhave, bhikkhu samaṇasāmīcippaṭipadaŋ paṭipanno hoti? Yassa kassaci, bhikkhave, bhikkhuno abhijjhālussa abhijjhā pahīnā hoti, byāpannacittassa byāpādo pahīno hoti, kodhanassa kodho pahīno hoti, upanāhissa upanāho pahīno hoti, makkhissa makkho pahīno hoti, paḷāsissa paḷāso pahīno hoti, issukissa issā pahīnā hoti, maccharissa macchariyaŋ pahīnaŋ hoti, saṭhassa sāṭheyyaŋ pahīnaŋ hoti, māyāvissa māyā pahīnā hoti, pāpicchassa pāpikā icchā pahīnā hoti, micchādiṭṭhikassa micchādiṭṭhi pahīnā hoti– imesaŋ kho ahaŋ, bhikkhave, samaṇamalānaŋ samaṇadosānaŋ samaṇakasaṭānaŋ āpāyikānaŋ ṭhānānaŋ duggativedaniyānaŋ pahānā “samaṇasāmīcippaṭipadaŋ paṭipanno” ti vadāmi. So sabbehi imehi pāpakehi akusalehi dhammehi visuddhamattānaŋ samanupassati ( ) . Tassa sabbehi imehi pāpakehi akusalehi dhammehi visuddhamattānaŋ samanupassato (p. 1.352) ( ) pāmojjaŋ jāyati, pamuditassa pīti jāyati, pītimanassa kāyo passambhati, passaddhakāyo sukhaŋ vedeti, sukhino cittaŋ samādhiyati.

‘So mettāsahagatena cetasā ekaŋ disaŋ pharitvā viharati, tathā dutiyaŋ, tathā tatiyaŋ, tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyābajjhena pharitvā viharati. Karuṇāsahagatena cetasā …pe… muditāsahagatena cetasā …pe… upekkhāsahagatena cetasā ekaŋ disaŋ pharitvā viharati, tathā dutiyaŋ, tathā tatiyaŋ, tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyābajjhena pharitvā viharati. Seyyathāpi, bhikkhave, pokkharaṇī acchodakā sātodakā sītodakā setakā supatitthā ramaṇīyā. Puratthimāya cepi disāya puriso āgaccheyya ghammābhitatto ghammapareto kilanto tasito pipāsito. So taŋ pokkharaṇiŋ āgamma vineyya udakapipāsaŋ vineyya ghammapariḷāhaŋ …pe… pacchimāya cepi disāya puriso āgaccheyya …pe… uttarāya cepi disāya puriso āgaccheyya …pe… dakkhiṇāya cepi disāya puriso āgaccheyya. Yato kuto cepi naŋ puriso āgaccheyya ghammābhitatto ghammapareto, kilanto tasito pipāsito. So taŋ pokkharaṇiŋ āgamma vineyya udakapipāsaŋ, vineyya ghammapariḷāhaŋ. Evameva kho, bhikkhave, khattiyakulā cepi agārasmā anagāriyaŋ pabbajito hoti, so ca tathāgatappaveditaŋ dhammavinayaŋ āgamma, evaŋ mettaŋ karuṇaŋ muditaŋ upekkhaŋ bhāvetvā labhati ajjhattaŋ vūpasamaŋ . Ajjhattaŋ vūpasamā “samaṇasāmīcippaṭipadaŋ paṭipanno” ti vadāmi. Brāhmaṇakulā cepi …pe… vessakulā cepi …pe… suddakulā cepi …pe… yasmā kasmā cepi kulā agārasmā anagāriyaŋ pabbajito hoti so ca tathāgatappaveditaŋ dhammavinayaŋ āgamma, evaŋ mettaŋ karuṇaŋ muditaŋ upekkhaŋ bhāvetvā labhati ajjhattaŋ vūpasamaŋ. Ajjhattaŋ vūpasamā “samaṇasāmīcippaṭipadaŋ paṭipanno” ti vadāmi.

‘Khattiyakulā (p. 1.353) cepi agārasmā anagāriyaŋ pabbajito hoti. So ca āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Āsavānaŋ khayā samaṇo hoti. Brāhmaṇakulā cepi …pe… vessakulā cepi… suddakulā cepi… yasmā kasmā cepi kulā agārasmā anagāriyaŋ pabbajito hoti, so ca āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Āsavānaŋ khayā samaṇo hotī’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Cūḷa-assapurasuttaŋ niṭṭhitaŋ dasamaŋ.

Mahāyamakavaggo niṭṭhito catuttho.

Tassuddānaŋ–

Giñjakasālavanaŋ pariharituŋ, paññavato puna saccakanisedho;

Mukhavaṇṇapasīdanatāpindo, kevaṭṭa-assapurajaṭilena.

5. Cūḷayamakavaggo

1. Sāleyyakasuttaŋ
439. Evaŋ (p. 1.354) me sutaŋ– ekaŋ samayaŋ bhagavā kosalesu cārikaŋ caramāno mahatā bhikkhusanghena saddhiŋ yena sālā nāma kosalānaŋ brāhmaṇagāmo tadavasari. Assosuŋ kho sāleyyakā brāhmaṇagahapatikā– ‘samaṇo khalu, bho, gotamo sakyaputto sakyakulā pabbajito kosalesu cārikaŋ caramāno mahatā bhikkhusanghena saddhiŋ sālaŋ anuppatto. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ; kevalaparipuṇṇaŋ parisuddhaŋ brahmacariyaŋ pakāseti”. Sādhu kho pana tathārūpānaŋ arahataŋ dassanaŋ hotī’ ti.

Atha kho sāleyyakā brāhmaṇagahapatikā yena bhagavā tenupasankamiŋsu; upasankamitvā appekacce bhagavantaŋ abhivādetvā ekamantaŋ nisīdiŋsu; appekacce bhagavatā saddhiŋ sammodiŋsu, sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu; appekacce yena bhagavā tenañjaliŋ paṇāmetvā ekamantaŋ nisīdiŋsu; appekacce bhagavato santike nāmagottaŋ sāvetvā ekamantaŋ nisīdiŋsu; appekacce tuṇhībhūtā ekamantaŋ nisīdiŋsu. Ekamantaŋ nisinnā kho sāleyyakā brāhmaṇagahapatikā bhagavantaŋ etadavocuŋ– ‘ko nu kho, bho gotama, hetu, ko paccayo, yena midhekacce sattā kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjanti Ko pana, bho gotama, hetu, ko paccayo, yena midhekacce sattā kāyassa bhedā paraŋ maraṇā sugatiŋ saggaŋ lokaŋ upapajjantī’ ti?

‘Adhammacariyāvisamacariyāhetu kho, gahapatayo, evamidhekacce sattā kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjanti. Dhammacariyāsamacariyāhetu (p. 1.355) kho, gahapatayo, evamidhekacce sattā kāyassa bhedā paraŋ maraṇā sugatiŋ saggaŋ lokaŋ upapajjantī’ ti

‘Na kho mayaŋ imassa bhoto gotamassa sankhittena bhāsitassa, vitthārena atthaŋ avibhattassa, vitthārena atthaŋ ājānāma. Sādhu no bhavaŋ gotamo tathā dhammaŋ desetu, yathā mayaŋ imassa bhoto gotamassa sankhittena bhāsitassa, vitthārena atthaŋ avibhattassa, vitthārena atthaŋ ājāneyyāmā’ ti. ‘Tena hi, gahapatayo, suṇātha, sādhukaŋ manasi karotha, bhāsissāmī’ ti. ‘Evaŋ, bho’ ti kho sāleyyakā brāhmaṇagahapatikā bhagavato paccassosuŋ. Bhagavā etadavoca–

440. ‘ tividhaŋ kho, gahapatayo, kāyena adhammacariyāvisamacariyā hoti, catubbidhaŋ vācāya adhammacariyāvisamacariyā hoti, tividhaŋ manasā adhammacariyāvisamacariyā hoti.

‘Kathañca, gahapatayo, tividhaŋ kāyena adhammacariyāvisamacariyā hoti? Idha, gahapatayo, ekacco pāṇātipātī hoti, luddo lohitapāṇi hatappahate niviṭṭho adayāpanno pāṇabhūtesu .

‘Adinnādāyī kho pana hoti. Yaŋ taŋ parassa paravittūpakaraṇaŋ, gāmagataŋ vā araññagataŋ vā, taŋ adinnaŋ theyyasankhātaŋ ādātā hoti.

‘Kāmesumicchācārī kho pana hoti. Yā tā māturakkhitā piturakkhitā mātāpiturakkhitā bhāturakkhitā bhaginirakkhitā ñātirakkhitā gottarakkhitā dhammarakkhitā sassāmikā saparidaṇḍā antamaso mālāguḷaparikkhittāpi, tathārūpāsu cārittaŋ āpajjitā hoti. Evaŋ kho, gahapatayo, tividhaŋ kāyena adhammacariyāvisamacariyā hoti.

‘Kathañca gahapatayo, catubbidhaŋ vācāya adhammacariyāvisamacariyā hoti? Idha, gahapatayo, ekacco musāvādī hoti. Sabhāgato vā parisāgato vā, ñātimajjhagato vā pūgamajjhagato vā rājakulamajjhagato vā, abhinīto sakkhipuṭṭho– “ehambho purisa, yaŋ jānāsi taŋ vadehī” ti (p. 1.356) so ajānaŋ vā āha– “jānāmī” ti, jānaŋ vā āha– “na jānāmī” ti, apassaŋ vā āha – “passāmī” ti, passaŋ vā āha– “na passāmī” ti . Iti attahetu vā parahetu vā āmisakiñcikkhahetu vā sampajānamusā bhāsitā hoti.

‘Pisuṇavāco kho pana hoti. Ito sutvā amutra akkhātā imesaŋ bhedāya, amutra vā sutvā imesaŋ akkhātā amūsaŋ bhedāya. Iti samaggānaŋ vā bhettā, bhinnānaŋ vā anuppadātā, vaggārāmo vaggarato vagganandī vaggakaraṇiŋ vācaŋ bhāsitā hoti.

‘Pharusavāco kho pana hoti. Yā sā vācā aṇḍakā kakkasā parakaṭukā parābhisajjanī kodhasāmantā asamādhisaŋvattanikā tathārūpiŋ vācaŋ bhāsitā hoti.

‘Samphappalāpī kho pana hoti. Akālavādī abhūtavādī anatthavādī adhammavādī avinayavādī. Anidhānavatiŋ vācaŋ bhāsitā hoti akālena anapadesaŋ apariyantavatiŋ anatthasaŋhitaŋ. Evaŋ kho, gahapatayo, catubbidhaŋ vācāya adhammacariyāvisamacariyā hoti.

‘Kathañca, gahapatayo, tividhaŋ manasā adhammacariyāvisamacariyā hoti? Idha, gahapatayo, ekacco abhijjhālu hoti, yaŋ taŋ parassa paravittūpakaraṇaŋ taŋ abhijjhātā hoti – “aho vata yaŋ parassa taŋ mamassā”’ ti!

‘Byāpannacitto kho pana hoti paduṭṭhamanasankappo– “ime sattā haññantu vā vajjhantu vā ucchijjantu vā vinassantu vā mā vā ahesun”’ ti .

‘Micchādiṭṭhiko kho pana hoti viparītadassano– “natthi dinnaŋ natthi yiṭṭhaŋ natthi hutaŋ, natthi sukatadukkaṭānaŋ kammānaŋ phalaŋ vipāko, natthi ayaŋ loko natthi paro loko, natthi mātā natthi pitā, natthi sattā opapātikā (p. 1.357) natthi loke samaṇabrāhmaṇā sammaggatā sammāpaṭipannā ye imañca lokaŋ parañca lokaŋ sayaŋ abhiññā sacchikatvā pavedentī” ti. Evaŋ kho, gahapatayo, tividhaŋ manasā adhammacariyāvisamacariyā hoti.

‘Evaŋ adhammacariyāvisamacariyāhetu kho, gahapatayo, evamidhekacce sattā kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjanti.

441. ‘ tividhaŋ kho, gahapatayo, kāyena dhammacariyāsamacariyā hoti, catubbidhaŋ vācāya dhammacariyāsamacariyā hoti, tividhaŋ manasā dhammacariyāsamacariyā hoti.

‘Kathañca, gahapatayo, tividhaŋ kāyena dhammacariyāsamacariyā hoti? Idha, gahapatayo, ekacco pāṇātipātaŋ pahāya pāṇātipātā paṭivirato hoti, nihitadaṇḍo nihitasattho lajjī dayāpanno sabbapāṇabhūtahitānukampī viharati.

‘Adinnādānaŋ pahāya adinnādānā paṭivirato hoti. Yaŋ taŋ parassa paravittūpakaraṇaŋ, gāmagataŋ vā araññagataŋ vā, taŋ nādinnaŋ theyyasankhātaŋ ādātā hoti.

‘Kāmesumicchācāraŋ pahāya kāmesumicchācārā paṭivirato hoti. Yā tā māturakkhitā piturakkhitā mātāpiturakkhitā bhāturakkhitā bhaginirakkhitā ñātirakkhitā gottarakkhitā dhammarakkhitā sassāmikā saparidaṇḍā antamaso mālāguḷaparikkhittāpi, tathārūpāsu na cārittaŋ āpajjitā hoti. Evaŋ kho, gahapatayo, tividhaŋ kāyena dhammacariyāsamacariyā hoti.

‘Kathañca, gahapatayo, catubbidhaŋ vācāya dhammacariyāsamacariyā hoti? Idha, gahapatayo, ekacco musāvādaŋ pahāya musāvādā paṭivirato hoti. Sabhāgato vā parisāgato vā, ñātimajjhagato vā pūgamajjhagato vā rājakulamajjhagato vā, abhinīto sakkhipuṭṭho– “ehambho purisa, yaŋ jānāsi taŋ vadehī” ti, so ajānaŋ vā āha– “na jānāmī” ti, jānaŋ vā āha– “jānāmī” ti, apassaŋ vā āha– “na passāmī” ti, passaŋ vā āha (p. 1.358) – “passāmī” ti. Iti attahetu vā parahetu vā āmisakiñcikkhahetu vā na sampajānamusā bhāsitā hoti.

‘Pisuṇaŋ vācaŋ pahāya pisuṇāya vācāya paṭivirato hoti, ito sutvā na amutra akkhātā imesaŋ bhedāya, amutra vā sutvā na imesaŋ akkhātā amūsaŋ bhedāya. Iti bhinnānaŋ vā sandhātā, sahitānaŋ vā anuppadātā, samaggārāmo samaggarato samagganandī samaggakaraṇiŋ vācaŋ bhāsitā hoti.

‘Pharusaŋ vācaŋ pahāya pharusāya vācāya paṭivirato hoti. Yā sā vācā nelā kaṇṇasukhā pemanīyā hadayangamā porī bahujanakantā bahujanamanāpā– tathārūpiŋ vācaŋ bhāsitā hoti.

‘Samphappalāpaŋ pahāya samphappalāpā paṭivirato hoti. Kālavādī bhūtavādī atthavādī dhammavādī vinayavādī nidhānavatiŋ vācaŋ bhāsitā hoti kālena sāpadesaŋ pariyantavatiŋ atthasaŋhitaŋ. Evaŋ kho, gahapatayo, catubbidhaŋ vācāya dhammacariyāsamacariyā hoti.

‘Kathañca, gahapatayo, tividhaŋ manasā dhammacariyāsamacariyā hoti? Idha, gahapatayo, ekacco anabhijjhālu hoti, yaŋ taŋ parassa paravittūpakaraṇaŋ taŋ nābhijjhātā hoti– “aho vata yaŋ parassa taŋ mamassā” ti!

‘Abyāpannacitto kho pana hoti appaduṭṭhamanasankappo– “ime sattā averā abyābajjhā anīghā sukhī attānaŋ pariharantū” ti.

‘Sammādiṭṭhiko kho pana hoti aviparītadassano– “atthi dinnaŋ atthi yiṭṭhaŋ atthi hutaŋ, atthi sukatadukkaṭānaŋ kammānaŋ phalaŋ vipāko, atthi ayaŋ loko atthi paro loko, atthi mātā atthi pitā, atthi sattā opapātikā, atthi loke samaṇabrāhmaṇā sammaggatā sammāpaṭipannā ye imañca lokaŋ parañca lokaŋ sayaŋ abhiññā sacchikatvā pavedentī” ti. Evaŋ kho, gahapatayo, tividhaŋ manasā dhammacariyāsamacariyā hoti.

‘Evaŋ dhammacariyāsamacariyāhetu kho, gahapatayo, evamidhekacce sattā kāyassa bhedā paraŋ maraṇā sugatiŋ saggaŋ lokaŋ upapajjanti.

442. ‘Ākankheyya (p. 1.359) ce, gahapatayo, dhammacārī samacārī– “aho vatāhaŋ kāyassa bhedā paraŋ maraṇā khattiyamahāsālānaŋ sahabyataŋ upapajjeyyan” ti; ṭhānaŋ kho panetaŋ vijjati, yaŋ so kāyassa bhedā paraŋ maraṇā khattiyamahāsālānaŋ sahabyataŋ upapajjeyya. Taŋ kissa hetu? Tathā hi so dhammacārī samacārī.

‘Ākankheyya ce, gahapatayo, dhammacārī samacārī– “aho vatāhaŋ kāyassa bhedā paraŋ maraṇā brāhmaṇamahāsālānaŋ …pe… gahapatimahāsālānaŋ sahabyataŋ upapajjeyyan” ti; ṭhānaŋ kho panetaŋ vijjati, yaŋ so kāyassa bhedā paraŋ maraṇā gahapatimahāsālānaŋ sahabyataŋ upapajjeyya. Taŋ kissa hetu? Tathā hi so dhammacārī samacārī.

‘Ākankheyya ce, gahapatayo, dhammacārī samacārī– “aho vatāhaŋ kāyassa bhedā paraŋ maraṇā cātumahārājikānaŋ devānaŋ sahabyataŋ upapajjeyan” ti; ṭhānaŋ kho panetaŋ vijjati, yaŋ so kāyassa bhedā paraŋ maraṇā cātumahārājikānaŋ devānaŋ sahabyataŋ upapajjeyya. Taŋ kissa hetu? Tathā hi so dhammacārī samacārī.

‘Ākankheyya ce, gahapatayo, dhammacārī samacārī– “aho vatāhaŋ kāyassa bhedā paraŋ maraṇā tāvatiŋsānaŋ devānaŋ …pe… yāmānaŋ devānaŋ… tusitānaŋ devānaŋ… nimmānaratīnaŋ devānaŋ… paranimmitavasavattīnaŋ devānaŋ… brahmakāyikānaŋ devānaŋ sahabyataŋ upapajjeyyan” ti; ṭhānaŋ kho panetaŋ vijjati, yaŋ so kāyassa bhedā paraŋ maraṇā brahmakāyikānaŋ devānaŋ sahabyataŋ upapajjeyya. Taŋ kissa hetu? Tathā hi so dhammacārī samacārī.

‘Ākankheyya ce, gahapatayo, dhammacārī samacārī– “aho vatāhaŋ kāyassa bhedā paraŋ maraṇā ābhānaŋ devānaŋ sahabyataŋ upapajjeyyan” ti; ṭhānaŋ kho panetaŋ vijjati, yaŋ so kāyassa bhedā paraŋ maraṇā ābhānaŋ devānaŋ sahabyataŋ upapajjeyya. Taŋ kissa hetu? Tathā hi so dhammacārī samacārī.

‘Ākankheyya ce, gahapatayo, dhammacārī samacārī– “aho vatāhaŋ kāyassa bhedā paraŋ maraṇā parittābhānaŋ devānaŋ …pe… appamāṇābhānaŋ devānaŋ… ābhassarānaŋ devānaŋ… parittasubhānaŋ devānaŋ… appamāṇasubhānaŋ devānaŋ… subhakiṇhānaŋ devānaŋ… vehapphalānaŋ devānaŋ… avihānaŋ (p. 1.360) devānaŋ… atappānaŋ devānaŋ… sudassānaŋ devānaŋ… sudassīnaŋ devānaŋ… akaniṭṭhānaŋ devānaŋ… ākāsānañcāyatanūpagānaŋ devānaŋ… viññāṇañcāyatanūpagānaŋ devānaŋ ākiñcaññāyatanūpagānaŋ devānaŋ… nevasaññānāsaññāyatanūpagānaŋ devānaŋ sahabyataŋ upapajjeyyan” ti; ṭhānaŋ kho panetaŋ vijjati, yaŋ so kāyassa bhedā paraŋ maraṇā nevasaññānāsaññāyatanūpagānaŋ devānaŋ sahabyataŋ upapajjeyya. Taŋ kissa hetu? Tathā hi so dhammacārī samacārī.

‘Ākankheyya ce, gahapatayo, dhammacārī samacārī– “aho vatāhaŋ āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja vihareyyan” ti; ṭhānaŋ kho panetaŋ vijjati, yaŋ so āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja vihareyya. Taŋ kissa hetu? Tathā hi so dhammacārī samacārī’ ti.

443. Evaŋ vutte, sāleyyakā brāhmaṇagahapatikā bhagavantaŋ etadavocuŋ– ‘abhikkantaŋ, bho gotama, abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya, cakkhumanto rūpāni dakkhantīti. Evamevaŋ bhotā gotamena anekapariyāyena dhammo pakāsito. Ete mayaŋ bhavantaŋ gotamaŋ saraṇaŋ gacchāma dhammañca bhikkhusanghañca. Upāsake no bhavaŋ gotamo dhāretu ajjatagge pāṇupete saraṇaŋ gate’ ti.

Sāleyyakasuttaŋ niṭṭhitaŋ paṭhamaŋ.

2. Verañjakasuttaŋ
444. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena verañjakā brāhmaṇagahapatikā sāvatthiyaŋ paṭivasanti kenacideva karaṇīyena. Assosuŋ (p. 1.361) kho verañjakā brāhmaṇagahapatikā– ‘samaṇo khalu, bho, gotamo sakyaputto sakyakulā pabbajito sāvatthiyaŋ viharati jetavane anāthapiṇḍikassa ārāme. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ; kevalaparipuṇṇaŋ parisuddhaŋ brahmacariyaŋ pakāseti”. Sādhu kho pana tathārūpānaŋ arahataŋ dassanaŋ hotī’ ti.

Atha kho verañjakā brāhmaṇagahapatikā yena bhagavā tenupasankamiŋsu; upasankamitvā appekacce bhagavantaŋ abhivādetvā ekamantaŋ nisīdiŋsu; appekacce bhagavatā saddhiŋ sammodiŋsu, sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu; appekacce yena bhagavā tenañjaliŋ paṇāmetvā ekamantaŋ nisīdiŋsu; appekacce bhagavato santike nāmagottaŋ sāvetvā ekamantaŋ nisīdiŋsu; appekacce tuṇhībhūtā ekamantaŋ nisīdiŋsu. Ekamantaŋ nisinnā kho verañjakā brāhmaṇagahapatikā bhagavantaŋ etadavocuŋ– ‘ko nu kho, bho gotama, hetu, ko paccayo yena midhekacce sattā kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjanti? Ko pana, bho gotama, hetu, ko paccayo yena midhekacce sattā kāyassa bhedā paraŋ maraṇā sugatiŋ saggaŋ lokaŋ upapajjantī’ ti?

‘Adhammacariyāvisamacariyāhetu kho, gahapatayo, evamidhekacce sattā kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjanti. Dhammacariyāsamacariyāhetu kho, gahapatayo evamidhekacce sattā kāyassa bhedā paraŋ maraṇā sugatiŋ saggaŋ lokaŋ upapajjantī’ ti.

‘Na kho mayaŋ imassa bhoto gotamassa sankhittena bhāsitassa, vitthārena atthaŋ avibhattassa, vitthārena atthaŋ ājānāma. Sādhu no bhavaŋ gotamo tathā dhammaŋ desetu yathā mayaŋ imassa bhoto gotamassa sankhittena bhāsitassa, vitthārena atthaŋ avibhattassa, vitthārena atthaŋ (p. 1.362) ājāneyyāmā’ ti. ‘Tena hi, gahapatayo, suṇātha sādhukaŋ manasi karotha, bhāsissāmī’ ti. ‘Evaŋ bho’ ti kho verañjakā brāhmaṇagahapatikā bhagavato paccassosuŋ. Bhagavā etadavoca–

445. ‘ tividhaŋ kho, gahapatayo, kāyena adhammacārī visamacārī hoti, catubbidhaŋ vācāya adhammacārī visamacārī hoti, tividhaŋ manasā adhammacārī visamacārī hoti.

‘Kathañca, gahapatayo tividhaŋ kāyena adhammacārī visamacārī hoti? Idha, gahapatayo, ekacco pāṇātipātī hoti. Luddo lohitapāṇi hatappahate niviṭṭho adayāpanno pāṇabhūtesu. Adinnādāyī kho pana hoti. Yaŋ taŋ parassa paravittūpakaraṇaŋ… taŋ adinnaŋ theyyasankhātaŋ ādātā hoti. Kāmesumicchācārī kho pana hoti. Yā tā māturakkhitā… tathārūpāsu cārittaŋ āpajjitā hoti. Evaŋ kho, gahapatayo, tividhaŋ kāyena adhammacārī visamacārī hoti.

‘Kathañca, gahapatayo, catubbidhaŋ vācāya adhammacārī visamacārī hoti? Idha, gahapatayo, ekacco musāvādī hoti. Sabhāgato vā… sampajānamusā bhāsitā hoti. Pisuṇavāco kho pana hoti. Ito sutvā amutra akkhātā… vaggakaraṇiŋ vācaŋ bhāsitā hoti. Pharusavāco kho pana hoti. Yā sā vācā aṇḍakā kakkasā… tathārūpiŋ vācaŋ bhāsitā hoti. Samphappalāpī kho pana hoti. Akālavādī… apariyantavatiŋ anatthasaŋhitaŋ. Evaŋ kho, gahapatayo, catubbidhaŋ vācāya adhammacārī visamacārī hoti.

‘Kathañca, gahapatayo, tividhaŋ manasā adhammacārī visamacārī hoti? Idha, gahapatayo, ekacco abhijjhālu hoti …pe… taŋ mamassā” ti. Byāpannacitto kho pana hoti paduṭṭhamanasankappo– ime sattā haññantu vā… mā vā ahesun” ti. Micchādiṭṭhiko kho pana hoti viparītadassano– “natthi dinnaŋ, natthi yiṭṭhaŋ… sacchikatvā pavedentī” ti. Evaŋ kho, gahapatayo, tividhaŋ manasā adhammacārī visamacārī hoti.

‘Evaŋ adhammacariyāvisamacariyāhetu kho, gahapatayo, evamidhekacce sattā kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjanti.

446. ‘ tividhaŋ (p. 1.363) kho, gahapatayo, kāyena dhammacārī samacārī hoti, catubbidhaŋ vācāya dhammacārī samacārī hoti, tividhaŋ manasā dhammacārī samacārī hoti.

‘Kathañca, gahapatayo, tividhaŋ kāyena dhammacārī samacārī hoti? Idha, gahapatayo, ekacco pāṇātipātaŋ pahāya pāṇātipātā paṭivirato hoti, nihitadaṇḍo nihitasattho lajjī dayāpanno sabbapāṇabhūtahitānukampī viharati. Adinnādānaŋ pahāya adinnādānā paṭivirato hoti, yaŋ taŋ parassa… taŋ nādinnaŋ theyyasankhātaŋ ādātā hoti. Kāmesumicchācāraŋ pahāya… tathārūpāsu na cārittaŋ āpajjitā hoti. Evaŋ kho, gahapatayo, tividhaŋ kāyena dhammacārī samacārī hoti.

‘Kathañca, gahapatayo, catubbidhaŋ vācāya dhammacārī samacārī hoti? Idha, gahapatayo, ekacco musāvādaŋ pahāya musāvādā paṭivirato hoti. Sabhāgato vā …pe… na sampajānamusā bhāsitā hoti. Pisuṇaŋ vācaŋ pahāya… samaggakaraṇiŋ vācaŋ bhāsitā hoti. Pharusaŋ vācaŋ pahāya… tathārūpiŋ vācaŋ bhāsitā hoti. Samphappalāpaŋ pahāya… kālena sāpadesaŋ pariyantavatiŋ atthasaŋhitaŋ Evaŋ kho, gahapatayo, catubbidhaŋ vācāya dhammacārī samacārī hoti.

‘Kathañca, gahapatayo, tividhaŋ manasā dhammacārī samacārī hoti? Idha, gahapatayo, ekacco anabhijjhālu hoti. Yaŋ taŋ parassa paravittūpakaraṇaŋ taŋ nābhijjhātā hoti “aho vata yaŋ parassa, taŋ mamassā” ti. Abyāpannacitto kho pana hoti appaduṭṭhamanasankappo – “ime sattā averā abyābajjhā anīghā sukhī attānaŋ pariharantū” ti. Sammādiṭṭhiko kho pana hoti aviparītadassano– “atthi dinnaŋ, atthi yiṭṭhaŋ… sayaŋ abhiññā sacchikatvā pavedentī” ti. Evaŋ kho, gahapatayo, tividhaŋ manasā dhammacārī samacārī hoti.

‘Evaŋ dhammacariyāsamacariyāhetu kho, gahapatayo, evamidhekacce sattā kāyassa bhedā paraŋ maraṇā sugatiŋ saggaŋ lokaŋ upapajjanti.

447. ‘Ākankheyya ce, gahapatayo, dhammacārī samacārī– “aho vatāhaŋ kāyassa bhedā paraŋ maraṇā khattiyamahāsālānaŋ sahabyataŋ upapajjeyyan” ti (p. 1.364) ṭhānaŋ kho panetaŋ vijjati, yaŋ so kāyassa bhedā paraŋ maraṇā khattiyamahāsālānaŋ sahabyataŋ upapajjeyya. Taŋ kissa hetu? Tathā hi so dhammacārī samacārī.

‘Ākankheyya ce, gahapatayo, dhammacārī samacārī– “aho vatāhaŋ kāyassa bhedā paraŋ maraṇā brāhmaṇamahāsālānaŋ gahapatimahāsālānaŋ sahabyataŋ upapajjeyyan” ti; ṭhānaŋ kho panetaŋ vijjati, yaŋ so kāyassa bhedā paraŋ maraṇā gahapatimahāsālānaŋ sahabyataŋ upapajjeyya. Taŋ kissa hetu Tathā hi so dhammacārī samacārī.

‘Ākankeyya ce, gahapatayo, dhammacārī samacārī– “aho vatāhaŋ kāyassa bhedā paraŋ maraṇā cātumahārājikānaŋ devānaŋ sahabyataŋ upapajjeyyan” ti; ṭhānaŋ kho panetaŋ vijjati, yaŋ so kāyassa bhedā paraŋ maraṇā cātumahārājikānaŋ devānaŋ sahabyataŋ upapajjeyya. Taŋ kissa hetu? Tathā hi so dhammacārī samacārī.

‘Ākankheyya ce, gahapatayo, dhammacārī samacārī– “aho vatāhaŋ kāyassa bhedā paraŋ maraṇā tāvatiŋsānaŋ devānaŋ… yāmānaŋ devānaŋ… tusitānaŋ devānaŋ… nimmānaratīnaŋ devānaŋ… paranimmitavasavattīnaŋ devānaŋ… brahmakāyikānaŋ devānaŋ sahabyataŋ upapajjeyyan” ti; ṭhānaŋ kho panetaŋ vijjati, yaŋ so kāyassa bhedā paraŋ maraṇā brahmakāyikānaŋ devānaŋ sahabyataŋ upapajjeyya. Taŋ kissa hetu? Tathā hi so dhammacārī samacārī.

‘Ākankheyya ce, gahapatayo, dhammacārī samacārī– “aho vatāhaŋ kāyassa bhedā paraŋ maraṇā ābhānaŋ devānaŋ sahabyataŋ upapajjeyyan” ti; ṭhānaŋ kho panetaŋ vijjati, yaŋ so kāyassa bhedā paraŋ maraṇā ābhānaŋ devānaŋ sahabyataŋ upapajjeyya. Taŋ kissa hetu? Tathā hi so dhammacārī samacārī.

‘Ākankheyya ce, gahapatayo, dhammacārī samacārī “aho vatāhaŋ kāyassa bhedā paraŋ maraṇā parittābhānaŋ devānaŋ …pe… appamāṇābhānaŋ devānaŋ… ābhassarānaŋ devānaŋ… parittasubhānaŋ devānaŋ… appamāṇasubhānaŋ devānaŋ… subhakiṇhānaŋ devānaŋ vehapphalānaŋ devānaŋ… avihānaŋ devānaŋ… atappānaŋ devānaŋ… sudassānaŋ devānaŋ… sudassīnaŋ devānaŋ… akaniṭṭhānaŋ devānaŋ… ākāsānañcāyatanūpagānaŋ devānaŋ… viññāṇañcāyatanūpagānaŋ (p. 1.365) devānaŋ… ākiñcaññāyatanūpagānaŋ devānaŋ… nevasaññānāsaññāyatanūpagānaŋ devānaŋ sahabyataŋ upapajjeyyan” ti; ṭhānaŋ kho panetaŋ vijjati, yaŋ so kāyassa bhedā paraŋ maraṇā nevasaññānāsaññāyatanūpagānaŋ devānaŋ sahabyataŋ upapajjeyya. Taŋ kissa hetu? Tathā hi so dhammacārī samacārī.

‘Ākankheyya ce gahapatayo dhammacārī samacārī– “aho vatāhaŋ āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja vihareyyan” ti; ṭhānaŋ kho panetaŋ vijjati, “yaŋ so āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja vihareyya. Taŋ kissa hetu? Tathā hi so dhammacārī samacārī”’ ti.

448. Evaŋ vutte, verañjakā brāhmaṇagahapatikā bhagavantaŋ etadavocuŋ– ‘abhikkantaŋ, bho gotama, abhikkantaŋ bho gotama! Seyyathāpi, bho gotama, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya, cakkhumanto rūpāni dakkhantīti; evamevaŋ bhotā gotamena anekapariyāyena dhammo pakāsito. Ete mayaŋ bhavantaŋ gotamaŋ saraṇaŋ gacchāma dhammañca bhikkhusanghañca. Upāsake no bhavaŋ gotamo dhāretu ajjatagge pāṇupete saraṇaŋ gate’ ti.

Verañjakasuttaŋ niṭṭhitaŋ dutiyaŋ.

3. Mahāvedallasuttaŋ
449. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Atha kho āyasmā mahākoṭṭhiko sāyanhasamayaŋ paṭisallānā vuṭṭhito yenāyasmā sāriputto tenupasankami; upasankamitvā āyasmatā sāriputtena saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho āyasmā mahākoṭṭhiko āyasmantaŋ sāriputtaŋ etadavoca (p. 1.366)

‘“Duppañño duppañño” ti, āvuso, vuccati. Kittāvatā nu kho, āvuso, duppaññoti vuccatī’ ti?

‘“Nappajānāti nappajānātī” ti kho, āvuso, tasmā duppaññoti vuccati.

‘Kiñca nappajānāti? “Idaŋ dukkhan” ti nappajānāti, “ayaŋ dukkhasamudayo” ti nappajānāti, “ayaŋ dukkhanirodho” ti nappajānāti, “ayaŋ dukkhanirodhagāminī paṭipadā” ti nappajānāti. “Nappajānāti nappajānātī” ti kho, āvuso, tasmā duppaññoti vuccatī’ ti.

‘“Sādhāvuso” ti kho āyasmā mahākoṭṭhiko āyasmato sāriputtassa bhāsitaŋ abhinanditvā anumoditvā āyasmantaŋ sāriputtaŋ uttariŋ pañhaŋ apucchi–

‘“Paññavā paññavā” ti, āvuso, vuccati. Kittāvatā nu kho, āvuso, paññavāti vuccatī’ ti?

‘“Pajānāti pajānātī” ti kho, āvuso, tasmā paññavāti vuccati.

‘Kiñca pajānāti? “Idaŋ dukkhan” ti pajānāti, “ayaŋ dukkhasamudayo” ti pajānāti, “ayaŋ dukkhanirodho” ti pajānāti, “ayaŋ dukkhanirodhagāminī paṭipadā” ti pajānāti. “Pajānāti pajānātī” ti kho, āvuso, tasmā paññavāti vuccatī’ ti.

‘“Viññāṇaŋ viññāṇan” ti, āvuso, vuccati. Kittāvatā nu kho, āvuso, viññāṇanti vuccatī’ ti?

‘“Vijānāti vijānātī” ti kho, āvuso, tasmā viññāṇanti vuccati.

‘Kiñca vijānāti? Sukhantipi vijānāti, dukkhantipi vijānāti, adukkhamasukhantipi vijānāti. “Vijānāti vijānātī” ti kho, āvuso, tasmā viññāṇanti vuccatī’ ti.

‘Yā cāvuso, paññā yañca viññāṇaŋ– ime dhammā saŋsaṭṭhā udāhu visaŋsaṭṭhā? Labbhā ca panimesaŋ dhammānaŋ vinibbhujitvā vinibbhujitvā nānākaraṇaŋ paññāpetun’ ti? ‘Yā cāvuso, paññā yañca viññāṇaŋ– ime dhammā saŋsaṭṭhā, no visaŋsaṭṭhā. Na ca labbhā imesaŋ dhammānaŋ vinibbhujitvā vinibbhujitvā nānākaraṇaŋ paññāpetuŋ. Yaŋ hāvuso, pajānāti taŋ vijānāti, yaŋ vijānāti taŋ pajānāti. Tasmā ime dhammā saŋsaṭṭhā, no visaŋsaṭṭhā. Na ca labbhā imesaŋ dhammānaŋ vinibbhujitvā vinibbhujitvā nānākaraṇaŋ paññāpetun’ ti.

‘Yā cāvuso, paññā yañca viññāṇaŋ– imesaŋ dhammānaŋ saŋsaṭṭhānaŋ no visaŋsaṭṭhānaŋ kiŋ nānākaraṇan’ ti? ‘Yā cāvuso, paññā yañca viññāṇaŋ– imesaŋ (p. 1.367) dhammānaŋ saŋsaṭṭhānaŋ no visaŋsaṭṭhānaŋ paññā bhāvetabbā, viññāṇaŋ pariññeyyaŋ. Idaŋ nesaŋ nānākaraṇan’ ti.

450. ‘“Vedanā vedanā” ti, āvuso, vuccati. Kittāvatā nu kho, āvuso vedanāti vuccatī’ ti?

‘“Vedeti vedetī” ti kho, āvuso, tasmā vedanāti vuccati.

‘Kiñca vedeti? Sukhampi vedeti, dukkhampi vedeti, adukkhamasukhampi vedeti. “Vedeti vedetī” ti kho, āvuso, tasmā vedanāti vuccatī’ ti.

‘“Saññā saññā” ti, āvuso, vuccati. Kittāvatā nu kho, āvuso, saññāti vuccatī’ ti?

‘“Sañjānāti sañjānātī” ti kho, āvuso, tasmā saññāti vuccati.

‘Kiñca sañjānāti? Nīlakampi sañjānāti, pītakampi sañjānāti, lohitakampi sañjānāti, odātampi sañjānāti. “Sañjānāti sañjānātī” ti kho, āvuso, tasmā saññāti vuccatī’ ti.

‘Yā cāvuso, vedanā yā ca saññā yañca viññāṇaŋ– ime dhammā saŋsaṭṭhā udāhu visaŋsaṭṭhā? Labbhā ca panimesaŋ dhammānaŋ vinibbhujitvā vinibbhujitvā nānākaraṇaŋ paññāpetun’ ti? ‘Yā cāvuso, vedanā yā ca saññā yañca viññāṇaŋ– ime dhammā saŋsaṭṭhā, no visaŋsaṭṭhā. Na ca labbhā imesaŋ dhammānaŋ vinibbhujitvā vinibbhujitvā nānākaraṇaŋ paññāpetuŋ. Yaŋ hāvuso, vedeti taŋ sañjānāti, yaŋ sañjānāti taŋ vijānāti. Tasmā ime dhammā saŋsaṭṭhā no visaŋsaṭṭhā. Na ca labbhā imesaŋ dhammānaŋ vinibbhujitvā vinibbhujitvā nānākaraṇaŋ paññāpetun’ ti.

451. ‘Nissaṭṭhena hāvuso, pañcahi indriyehi parisuddhena manoviññāṇena kiŋ neyyan’ ti?

‘Nissaṭṭhena āvuso, pañcahi indriyehi parisuddhena manoviññāṇena “ananto ākāso” ti ākāsānañcāyatanaŋ neyyaŋ, “anantaŋ viññāṇan” ti viññāṇañcāyatanaŋ neyyaŋ, “natthi kiñcī” ti ākiñcaññāyatanaŋ neyyan’ ti.

‘Neyyaŋ panāvuso, dhammaŋ kena pajānātī’ ti?

‘Neyyaŋ kho, āvuso, dhammaŋ paññācakkhunā pajānātī’ ti.

‘Paññā panāvuso, kimatthiyā’ ti?

‘Paññā kho, āvuso, abhiññatthā pariññatthā pahānatthā’ ti.

452. ‘Kati (p. 1.368) panāvuso, paccayā sammādiṭṭhiyā uppādāyā’ ti?

‘Dve kho, āvuso, paccayā sammādiṭṭhiyā uppādāya– parato ca ghoso, yoniso ca manasikāro. Ime kho, āvuso, dve paccayā sammādiṭṭhiyā uppādāyā’ ti.

‘Katihi panāvuso, angehi anuggahitā sammādiṭṭhi cetovimuttiphalā ca hoti cetovimuttiphalānisaŋsā ca, paññāvimuttiphalā ca hoti paññāvimuttiphalānisaŋsā cā’ ti?

‘Pañcahi kho, āvuso, angehi anuggahitā sammādiṭṭhi cetovimuttiphalā ca hoti cetovimuttiphalānisaŋsā ca, paññāvimuttiphalā ca hoti paññāvimuttiphalānisaŋsā ca. Idhāvuso, sammādiṭṭhi sīlānuggahitā ca hoti, sutānuggahitā ca hoti, sākacchānuggahitā ca hoti, samathānuggahitā ca hoti, vipassanānuggahitā ca hoti. Imehi kho, āvuso, pañcahangehi anuggahitā sammādiṭṭhi cetovimuttiphalā ca hoti cetovimuttiphalānisaŋsā ca, paññāvimuttiphalā ca hoti paññāvimuttiphalānisaŋsā cā’ ti.

453. ‘Kati panāvuso, bhavā’ ti?

‘Tayome, āvuso, bhavā– kāmabhavo rūpabhavo, arūpabhavo’ ti.

‘Kathaŋ panāvuso, āyatiŋ punabbhavābhinibbatti hotī’ ti?

‘Avijjānīvaraṇānaŋ kho, āvuso, sattānaŋ taṇhāsaŋyojanānaŋ tatratatrābhinandanā– evaŋ āyatiŋ punabbhavābhinibbatti hotī’ ti.

‘Kathaŋ panāvuso, āyatiŋ punabbhavābhinibbatti na hotī’ ti?

‘Avijjāvirāgā kho, āvuso, vijjuppādā taṇhānirodhā– evaŋ āyatiŋ punabbhavābhinibbatti na hotī’ ti.

454. ‘Katamaŋ panāvuso, paṭhamaŋ jhānan’ ti?

‘Idhāvuso, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati– idaŋ vuccati, āvuso, paṭhamaŋ jhānan’ ti.

‘Paṭhamaŋ panāvuso, jhānaŋ kati-angikan’ ti?

‘Paṭhamaŋ kho, āvuso, jhānaŋ pañcangikaŋ. Idhāvuso, paṭhamaŋ jhānaŋ samāpannassa bhikkhuno vitakko ca vattati, vicāro ca pīti ca sukhañca cittekaggatā ca. Paṭhamaŋ kho, āvuso, jhānaŋ evaŋ pañcangikan’ ti.

‘Paṭhamaŋ panāvuso, jhānaŋ katangavippahīnaŋ katangasamannāgatan’ ti?

‘Paṭhamaŋ kho, āvuso, jhānaŋ pañcangavippahīnaŋ, pañcangasamannāgataŋ. Idhāvuso, paṭhamaŋ jhānaŋ samāpannassa bhikkhuno kāmacchando pahīno (p. 1.369) hoti, byāpādo pahīno hoti, thīnamiddhaŋ pahīnaŋ hoti, uddhaccakukkuccaŋ pahīnaŋ hoti, vicikicchā pahīnā hoti; vitakko ca vattati, vicāro ca pīti ca sukhañca cittekaggatā ca. Paṭhamaŋ kho, āvuso, jhānaŋ evaŋ pañcangavippahīnaŋ pañcangasamannāgatan’ ti.

455. ‘Pañcimāni āvuso, indriyāni nānāvisayāni nānāgocarāni, na aññamaññassa gocaravisayaŋ paccanubhonti, seyyathidaŋ– cakkhundriyaŋ, sotindriyaŋ, ghānindriyaŋ, jivhindriyaŋ, kāyindriyaŋ. Imesaŋ kho, āvuso, pañcannaŋ indriyānaŋ nānāvisayānaŋ nānāgocarānaŋ, na aññamaññassa gocaravisayaŋ paccanubhontānaŋ, kiŋ paṭisaraṇaŋ, ko ca nesaŋ gocaravisayaŋ paccanubhotī’ ti?

‘Pañcimāni, āvuso, indriyāni nānāvisayāni nānāgocarāni, na aññamaññassa gocaravisayaŋ paccanubhonti, seyyathidaŋ – cakkhundriyaŋ, sotindriyaŋ, ghānindriyaŋ, jivhindriyaŋ, kāyindriyaŋ. Imesaŋ kho, āvuso, pañcannaŋ indriyānaŋ nānāvisayānaŋ nānāgocarānaŋ, na aññamaññassa gocaravisayaŋ paccanubhontānaŋ, mano paṭisaraṇaŋ, mano ca nesaŋ gocaravisayaŋ paccanubhotī’ ti.

456. ‘Pañcimāni, āvuso, indriyāni, seyyathidaŋ – cakkhundriyaŋ, sotindriyaŋ, ghānindriyaŋ, jivhindriyaŋ, kāyindriyaŋ. Imāni kho, āvuso, pañcindriyāni kiŋ paṭicca tiṭṭhantī’ ti?

‘Pañcimāni, āvuso, indriyāni, seyyathidaŋ– cakkhundriyaŋ, sotindriyaŋ, ghānindriyaŋ, jivhindriyaŋ, kāyindriyaŋ. Imāni kho, āvuso, pañcindriyāni āyuŋ paṭicca tiṭṭhantī’ ti.

‘Āyu panāvuso, kiŋ paṭicca tiṭṭhatī’ ti?

‘Āyu usmaŋ paṭicca tiṭṭhatī’ ti.

‘Usmā panāvuso, kiŋ paṭicca tiṭṭhatī’ ti?

‘Usmā āyuŋ paṭicca tiṭṭhatī’ ti.

‘Idāneva kho mayaŋ, āvuso, āyasmato sāriputtassa bhāsitaŋ evaŋ ājānāma– “āyu usmaŋ paṭicca tiṭṭhatī” ti. Idāneva pana mayaŋ, āvuso, āyasmato sāriputtassa bhāsitaŋ evaŋ ājānāma– “usmā āyuŋ paṭicca tiṭṭhatī” ti.

‘Yathā kathaŋ panāvuso, imassa bhāsitassa attho daṭṭhabbo’ ti?

‘Tena hāvuso, upamaŋ te karissāmi; upamāyapidhekacce viññū purisā bhāsitassa atthaŋ ājānanti. Seyyathāpi, āvuso, telappadīpassa jhāyato acciŋ paṭicca ābhā paññāyati, ābhaŋ paṭicca acci paññāyati; evameva kho, āvuso, āyu usmaŋ paṭicca tiṭṭhati, usmā āyuŋ paṭicca tiṭṭhatī’ ti.

457. ‘Teva (p. 1.370) nu kho, āvuso, āyusankhārā, te vedaniyā dhammā udāhu aññe āyusankhārā aññe vedaniyā dhammā’ ti? ‘Na kho āvuso, teva āyusankhārā te vedaniyā dhammā. Te ca hāvuso, āyusankhārā abhaviŋsu te vedaniyā dhammā, na yidaŋ saññāvedayitanirodhaŋ samāpannassa bhikkhuno vuṭṭhānaŋ paññāyetha. Yasmā ca kho, āvuso, aññe āyusankhārā aññe vedaniyā dhammā, tasmā saññāvedayitanirodhaŋ samāpannassa bhikkhuno vuṭṭhānaŋ paññāyatī’ ti.

‘Yadā nu kho, āvuso, imaŋ kāyaŋ kati dhammā jahanti; athāyaŋ kāyo ujjhito avakkhitto seti, yathā kaṭṭhaŋ acetanan’ ti?

‘Yadā kho, āvuso, imaŋ kāyaŋ tayo dhammā jahanti– āyu usmā ca viññāṇaŋ; athāyaŋ kāyo ujjhito avakkhitto seti, yathā kaṭṭhaŋ acetanan’ ti.

‘Yvāyaŋ, āvuso, mato kālankato, yo cāyaŋ bhikkhu saññāvedayitanirodhaŋ samāpanno– imesaŋ kiŋ nānākaraṇan’ ti?

‘Yvāyaŋ, āvuso, mato kālankato tassa kāyasankhārā niruddhā paṭippassaddhā vacīsankhārā niruddhā paṭippassaddhā, cittasankhārā niruddhā paṭippassaddhā, āyu parikkhīṇo, usmā vūpasantā, indriyāni paribhinnāni. Yo cāyaŋ bhikkhu saññāvedayitanirodhaŋ samāpanno tassapi kāyasankhārā niruddhā paṭippassaddhā, vacīsankhārā niruddhā paṭippassaddhā, cittasankhārā niruddhā paṭippassaddhā, āyu na parikkhīṇo, usmā avūpasantā, indriyāni vippasannāni. Yvāyaŋ, āvuso, mato kālankato, yo cāyaŋ bhikkhu saññāvedayitanirodhaŋ samāpanno– idaŋ nesaŋ nānākaraṇan’ ti.

458. ‘Kati panāvuso, paccayā adukkhamasukhāya cetovimuttiyā samāpattiyā’ ti?

‘Cattāro kho, āvuso, paccayā adukkhamasukhāya cetovimuttiyā samāpattiyā. Idhāvuso, bhikkhu sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. Ime kho, āvuso, cattāro paccayā adukkhamasukhāya cetovimuttiyā samāpattiyā’ ti.

‘Kati panāvuso, paccayā animittāya cetovimuttiyā samāpattiyā’ ti?

‘Dve kho, āvuso, paccayā animittāya cetovimuttiyā samāpattiyā (p. 1.371) sabbanimittānañca amanasikāro, animittāya ca dhātuyā manasikāro. Ime kho, āvuso, dve paccayā animittāya cetovimuttiyā samāpattiyā’ ti.

‘Kati panāvuso, paccayā animittāya cetovimuttiyā ṭhitiyā’ ti?

‘Tayo kho, āvuso, paccayā animittāya cetovimuttiyā ṭhitiyā sabbanimittānañca amanasikāro, animittāya ca dhātuyā manasikāro, pubbe ca abhisankhāro. Ime kho, āvuso, tayo paccayā animittāya cetovimuttiyā ṭhitiyā’ ti.

‘Kati panāvuso, paccayā animittāya cetovimuttiyā vuṭṭhānāyā’ ti?

‘Dve kho, āvuso, paccayā animittāya cetovimuttiyā vuṭṭhānāya– sabbanimittānañca manasikāro, animittāya ca dhātuyā amanasikāro. Ime kho, āvuso, dve paccayā animittāya cetovimuttiyā vuṭṭhānāyā’ ti.

459. ‘Yā cāyaŋ, āvuso, appamāṇā cetovimutti, yā ca ākiñcaññā cetovimutti, yā ca suññatā cetovimutti, yā ca animittā cetovimutti– ime dhammā nānātthā ceva nānābyañjanā ca udāhu ekatthā byañjanameva nānan’ ti?

‘Yā cāyaŋ, āvuso, appamāṇā cetovimutti, yā ca ākiñcaññā cetovimutti, yā ca suññatā cetovimutti, yā ca animittā cetovimutti– atthi kho, āvuso, pariyāyo yaŋ pariyāyaŋ āgamma ime dhammā nānātthā ceva nānābyañjanā ca; atthi ca kho, āvuso, pariyāyo yaŋ pariyāyaŋ āgamma ime dhammā ekatthā, byañjanameva nānaŋ’.

‘Katamo cāvuso, pariyāyo yaŋ pariyāyaŋ āgamma ime dhammā nānātthā ceva nānābyañjanā ca’?

‘Idhāvuso, bhikkhu mettāsahagatena cetasā ekaŋ disaŋ pharitvā viharati, tathā dutiyaŋ, tathā tatiyaŋ, tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyābajjhena pharitvā viharati. Karuṇāsahagatena cetasā …pe… muditāsahagatena cetasā… upekkhāsahagatena cetasā ekaŋ disaŋ pharitvā viharati, tathā dutiyaŋ, tathā tatiyaŋ, tathā catutthaŋ. Iti uddhamadho (p. 1.372) tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyābajjhena pharitvā viharati. Ayaŋ vuccatāvuso, appamāṇā cetovimutti’.

‘Katamā cāvuso, ākiñcaññā cetovimutti’?

‘Idhāvuso, bhikkhu sabbaso viññāṇañcāyatanaŋ samatikkamma natthi kiñcīti ākiñcaññāyatanaŋ upasampajja viharati. Ayaŋ vuccatāvuso, ākiñcaññā cetovimutti’.

‘Katamā cāvuso, suññatā cetovimutti’?

‘Idhāvuso, bhikkhu araññagato vā rukkhamūlagato vā suññāgāragato vā iti paṭisañcikkhati– “suññamidaŋ attena vā attaniyena vā” ti. Ayaŋ vuccatāvuso, suññatā cetovimutti’.

‘Katamā cāvuso, animittā cetovimutti’?

‘Idhāvuso, bhikkhu sabbanimittānaŋ amanasikārā animittaŋ cetosamādhiŋ upasampajja viharati. Ayaŋ vuccatāvuso, animittā cetovimutti. Ayaŋ kho, āvuso, pariyāyo yaŋ pariyāyaŋ āgamma ime dhammā nānātthā ceva nānābyañjanā ca’.

‘Katamo cāvuso, pariyāyo yaŋ pariyāyaŋ āgamma ime dhammā ekatthā byañjanameva nānaŋ’?

‘Rāgo kho, āvuso, pamāṇakaraṇo, doso pamāṇakaraṇo, moho pamāṇakaraṇo. Te khīṇāsavassa bhikkhuno pahīnā ucchinnamūlā tālāvatthukatā anabhāvankatā āyatiŋ anuppādadhammā. Yāvatā kho, āvuso, appamāṇā cetovimuttiyo, akuppā tāsaŋ cetovimutti aggamakkhāyati. Sā kho panākuppā cetovimutti suññā rāgena, suññā dosena, suññā mohena. Rāgo kho, āvuso, kiñcano, doso kiñcano, moho kiñcano. Te khīṇāsavassa bhikkhuno pahīnā ucchinnamūlā tālāvatthukatā anabhāvankatā āyatiŋ anuppādadhammā. Yāvatā kho, āvuso, ākiñcaññā cetovimuttiyo, akuppā tāsaŋ cetovimutti aggamakkhāyati. Sā kho panākuppā cetovimutti suññā rāgena, suññā dosena suññā mohena. Rāgo kho, āvuso, nimittakaraṇo, doso nimittakaraṇo, moho nimittakaraṇo. Te (p. 1.373) khīṇāsavassa bhikkhuno pahīnā ucchinnamūlā tālāvatthukatā anabhāvankatā āyatiŋ anuppādadhammā. Yāvatā kho, āvuso, animittā cetovimuttiyo, akuppā tāsaŋ cetovimutti aggamakkhāyati. Sā kho panākuppā cetovimutti suññā rāgena, suññā dosena, suññā mohena. Ayaŋ kho, āvuso, pariyāyo yaŋ pariyāyaŋ āgamma ime dhammā ekatthā byañjanameva nānan’ ti.

Idamavocāyasmā sāriputto. Attamano āyasmā mahākoṭṭhiko āyasmato sāriputtassa bhāsitaŋ abhinandīti.

Mahāvedallasuttaŋ niṭṭhitaŋ tatiyaŋ.

4. Cūḷavedallasuttaŋ
460. Evaŋ me sutaŋ– ekaŋ samayaŋ bhagavā rājagahe viharati veḷuvane kalandakanivāpe. Atha kho visākho upāsako yena dhammadinnā bhikkhunī tenupasankami; upasankamitvā dhammadinnaŋ bhikkhuniŋ abhivādetvā ekamantaŋ nisīdi. Ekamantaŋ nisinno kho visākho upāsako dhammadinnaŋ bhikkhuniŋ etadavoca– ‘“sakkāyo sakkāyo” ti, ayye, vuccati. Katamo nu kho, ayye, sakkāyo vutto bhagavatā’ ti? ‘Pañca kho ime, āvuso visākha, upādānakkhandhā sakkāyo vutto bhagavatā, seyyathidaŋ– rūpupādānakkhandho, vedanupādānakkhandho, saññupādānakkhandho, sankhārupādānakkhandho, viññāṇupādānakkhandho. Ime kho, āvuso visākha, pañcupādānakkhandhā sakkāyo vutto bhagavatā’ ti.

‘Sādhayye’ ti kho visākho upāsako dhammadinnāya bhikkhuniyā bhāsitaŋ abhinanditvā anumoditvā dhammadinnaŋ bhikkhuniŋ uttariŋ pañhaŋ apucchi– ‘“sakkāyasamudayo sakkāyasamudayo” ti, ayye, vuccati. Katamo nu kho, ayye, sakkāyasamudayo vutto bhagavatā’ ti? ‘Yāyaŋ, āvuso visākha, taṇhā ponobbhavikā nandīrāgasahagatā tatratatrābhinandinī, seyyathidaŋ– kāmataṇhā bhavataṇhā vibhavataṇhā; ayaŋ kho, āvuso visākha, sakkāyasamudayo vutto bhagavatā’ ti.

‘“Sakkāyanirodho (p. 1.374) sakkāyanirodho” ti, ayye, vuccati. Katamo nu kho, ayye, sakkāyanirodho vutto bhagavatā’ ti?

‘Yo kho, āvuso visākha, tassāyeva taṇhāya asesavirāganirodho cāgo paṭinissaggo mutti anālayo; ayaŋ kho, āvuso visākha, sakkāyanirodho vutto bhagavatā’ ti.

‘“Sakkāyanirodhagāminī paṭipadā sakkāyanirodhagāminī paṭipadā” ti, ayye, vuccati. Katamā nu kho, ayye, sakkāyanirodhagāminī paṭipadā vuttā bhagavatā’ ti?

‘Ayameva kho, āvuso visākha, ariyo aṭṭhangiko maggo sakkāyanirodhagāminī paṭipadā vuttā bhagavatā, seyyathidaŋ sammādiṭṭhi sammāsankappo sammāvācā sammākammanto sammā-ājīvo sammāvāyāmo sammāsati sammāsamādhī’ ti.

‘Taññeva nu kho, ayye, upādānaŋ te pañcupādānakkhandhā udāhu aññatra pañcahupādānakkhandhehi upādānan’ ti? ‘Na kho, āvuso visākha, taññeva upādānaŋ te pañcupādānakkhandhā, nāpi aññatra pañcahupādānakkhandhehi upādānaŋ. Yo kho, āvuso visākha, pañcasu upādānakkhandhesu chandarāgo taŋ tattha upādānan’ ti.

461. ‘Kathaŋ panāyye, sakkāyadiṭṭhi hotī’ ti? ‘Idhāvuso visākha, assutavā puthujjano, ariyānaŋ adassāvī ariyadhammassa akovido ariyadhamme avinīto, sappurisānaŋ adassāvī sappurisadhammassa akovido sappurisadhamme avinīto, rūpaŋ attato samanupassati, rūpavantaŋ vā attānaŋ, attani vā rūpaŋ, rūpasmiŋ vā attānaŋ. Vedanaŋ …pe… saññaŋ… sankhāre… viññāṇaŋ attato samanupassati, viññāṇavantaŋ vā attānaŋ, attani vā viññāṇaŋ, viññāṇasmiŋ vā attānaŋ. Evaŋ kho āvuso visākha, sakkāyadiṭṭhi hotī’ ti.

‘Kathaŋ panāyye, sakkāyadiṭṭhi na hotī’ ti?

‘Idhāvuso visākha, sutavā ariyasāvako, ariyānaŋ dassāvī ariyadhammassa kovido ariyadhamme suvinīto, sappurisānaŋ dassāvī sappurisadhammassa kovido sappurisadhamme suvinīto, na rūpaŋ attato samanupassati, na rūpavantaŋ vā attānaŋ, na attani vā rūpaŋ, na rūpasmiŋ vā attānaŋ. Na vedanaŋ …pe… na saññaŋ… na sankhāre …pe… na viññāṇaŋ attato samanupassati, na viññāṇavantaŋ vā attānaŋ (p. 1.375) na attani vā viññāṇaŋ, na viññāṇasmiŋ vā attānaŋ. Evaŋ kho, āvuso visākha, sakkāyadiṭṭhi na hotī’ ti.

462. ‘Katamo panāyye, ariyo aṭṭhangiko maggo’ ti?

‘Ayameva kho, āvuso visākha, ariyo aṭṭhangiko maggo, seyyathidaŋ– sammādiṭṭhi sammāsankappo sammāvācā sammākammanto sammā-ājīvo sammāvāyāmo sammāsati sammāsamādhī’ ti. ‘Ariyo panāyye, aṭṭhangiko maggo sankhato udāhu asankhato’ ti?

‘Ariyo kho, āvuso visākha, aṭṭhangiko maggo sankhato’ ti

‘Ariyena nu kho, ayye, aṭṭhangikena maggena tayo khandhā sangahitā udāhu tīhi khandhehi ariyo aṭṭhangiko maggo sangahito’ ti?

‘Na kho, āvuso visākha, ariyena aṭṭhangikena maggena tayo khandhā sangahitā; tīhi ca kho, āvuso visākha, khandhehi ariyo aṭṭhangiko maggo sangahito. Yā cāvuso visākha, sammāvācā yo ca sammākammanto yo ca sammā-ājīvo ime dhammā sīlakkhandhe sangahitā. Yo ca sammāvāyāmo yā ca sammāsati yo ca sammāsamādhi ime dhammā samādhikkhandhe sangahitā. Yā ca sammādiṭṭhi yo ca sammāsankappo, ime dhammā paññākkhandhe sangahitā’ ti.

‘Katamo panāyye, samādhi, katame dhammā samādhinimittā, katame dhammā samādhiparikkhārā, katamā samādhibhāvanā’ ti?

‘Yā kho, āvuso visākha, cittassa ekaggatā ayaŋ samādhi; cattāro satipaṭṭhānā samādhinimittā; cattāro sammappadhānā samādhiparikkhārā. Yā tesaŋyeva dhammānaŋ āsevanā bhāvanā bahulīkammaŋ, ayaŋ ettha samādhibhāvanā’ ti.

463. ‘Kati panāyye, sankhārā’ ti?

‘Tayome, āvuso visākha, sankhārā– kāyasankhāro, vacīsankhāro, cittasankhāro’ ti.

‘Katamo panāyye, kāyasankhāro, katamo vacīsankhāro, katamo cittasankhāro’ ti?

‘Assāsapassāsā kho, āvuso visākha, kāyasankhāro, vitakkavicārā vacīsankhāro, saññā ca vedanā ca cittasankhāro’ ti.

‘Kasmā panāyye, assāsapassāsā kāyasankhāro, kasmā vitakkavicārā vacīsankhāro, kasmā saññā ca vedanā ca cittasankhāro’ ti?

‘Assāsapassāsā kho, āvuso (p. 1.376) visākha, kāyikā ete dhammā kāyappaṭibaddhā, tasmā assāsapassāsā kāyasankhāro. Pubbe kho, āvuso visākha, vitakketvā vicāretvā pacchā vācaŋ bhindati, tasmā vitakkavicārā vacīsankhāro. Saññā ca vedanā ca cetasikā ete dhammā cittappaṭibaddhā, tasmā saññā ca vedanā ca cittasankhāro’ ti.

464. ‘Kathaŋ panāyye, saññāvedayitanirodhasamāpatti hotī’ ti?

‘Na kho, āvuso visākha, saññāvedayitanirodhaŋ samāpajjantassa bhikkhuno evaŋ hoti– “ahaŋ saññāvedayitanirodhaŋ samāpajjissan” ti vā, “ahaŋ saññāvedayitanirodhaŋ samāpajjāmī” ti vā, “ahaŋ saññāvedayitanirodhaŋ samāpanno” ti vā. Atha khvāssa pubbeva tathā cittaŋ bhāvitaŋ hoti yaŋ taŋ tathattāya upanetī’ ti.

‘Saññāvedayitanirodhaŋ samāpajjantass panāyye, bhikkhuno katame dhammā paṭhamaŋ nirujjhanti– yadi vā kāyasankhāro, yadi vā vacīsankhāro, yadi vā cittasankhāro’ ti? ‘Saññāvedayitanirodhaŋ samāpajjantassa kho, āvuso visākha, bhikkhuno paṭhamaŋ nirujjhati vacīsankhāro, tato kāyasankhāro, tato cittasankhāro’ ti.

‘Kathaŋ panāyye, saññāvedayitanirodhasamāpattiyā vuṭṭhānaŋ hotī’ ti?

‘Na kho, āvuso visākha, saññāvedayitanirodhasamāpattiyā vuṭṭhahantassa bhikkhuno evaŋ hoti– “ahaŋ saññāvedayitanirodhasamāpattiyā vuṭṭhahissan” ti vā, “ahaŋ saññāvedayitanirodhasamāpattiyā vuṭṭhahāmī” ti vā, “ahaŋ saññāvedayitanirodhasamāpattiyā vuṭṭhito” ti vā. Atha khvāssa pubbeva tathā cittaŋ bhāvitaŋ hoti yaŋ taŋ tathattāya upanetī’ ti.

‘Saññāvedayitanirodhasamāpattiyā vuṭṭhahantassa panāyye, bhikkhuno katame dhammā paṭhamaŋ uppajjanti– yadi vā kāyasankhāro, yadi vā vacīsankhāro, yadi vā cittasankhāro’ ti? ‘Saññāvedayitanirodhasamāpattiyā vuṭṭhahantassa kho, āvuso visākha, bhikkhuno paṭhamaŋ uppajjati cittasankhāro, tato kāyasankhāro, tato vacīsankhāro’ ti.

‘Saññāvedayitanirodhasamāpattiyā vuṭṭhitaŋ panāyye, bhikkhuŋ kati phassā phusantī’ ti? ‘Saññāvedayitanirodhasamāpattiyā vuṭṭhitaŋ kho, āvuso (p. 1.377) visākha, bhikkhuŋ tayo phassā phusanti– suññato phasso, animitto phasso, appaṇihito phasso’ ti.

‘Saññāvedayitanirodhasamāpattiyā vuṭṭhitassa panāyye, bhikkhuno kiŋninnaŋ cittaŋ hoti kiŋpoṇaŋ kiŋpabbhāran’ ti? ‘Saññāvedayitanirodhasamāpattiyā vuṭṭhitassa kho, āvuso visākha, bhikkhuno vivekaninnaŋ cittaŋ hoti, vivekapoṇaŋ vivekapabbhāran’ ti.

465. ‘Kati panāyye, vedanā’ ti?

‘ tisso kho imā, āvuso visākha, vedanā– sukhā vedanā, dukkhā vedanā, adukkhamasukhā vedanā’ ti.

‘Katamā panāyye, sukhā vedanā, katamā dukkhā vedanā, katamā adukkhamasukhā vedanā’ ti?

‘Yaŋ kho, āvuso visākha, kāyikaŋ vā cetasikaŋ vā sukhaŋ sātaŋ vedayitaŋ– ayaŋ sukhā vedanā. Yaŋ kho, āvuso visākha, kāyikaŋ vā cetasikaŋ vā dukkhaŋ asātaŋ vedayitaŋ– ayaŋ dukkhā vedanā. Yaŋ kho, āvuso visākha, kāyikaŋ vā cetasikaŋ vā neva sātaŋ nāsātaŋ vedayitaŋ– ayaŋ adukkhamasukhā vedanā’ ti.

‘Sukhā panāyye, vedanā kiŋsukhā kiŋdukkhā, dukkhā vedanā kiŋsukhā kiŋdukkhā, adukkhamasukhā vedanā kiŋsukhā kiŋdukkhā’ ti?

‘Sukhā kho, āvuso visākha, vedanā ṭhitisukhā vipariṇāmadukkhā; dukkhā vedanā ṭhitidukkhā vipariṇāmasukhā adukkhamasukhā vedanā ñāṇasukhā aññāṇadukkhā’ ti.

‘Sukhāya panāyye, vedanāya kiŋ anusayo anuseti, dukkhāya vedanāya kiŋ anusayo anuseti, adukkhamasukhāya vedanāya kiŋ anusayo anusetī’ ti?

‘Sukhāya kho, āvuso visākha, vedanāya rāgānusayo anuseti, dukkhāya vedanāya paṭighānusayo anuseti, adukkhamasukhāya vedanāya avijjānusayo anusetī’ ti.

‘Sabbāya nu kho, ayye, sukhāya vedanāya rāgānusayo anuseti, sabbāya dukkhāya vedanāya paṭighānusayo anuseti, sabbāya adukkhamasukhāya vedanāya avijjānusayo anusetī’ ti?

‘Na kho, āvuso visākha, sabbāya sukhāya vedanāya rāgānusayo anuseti, na sabbāya dukkhāya vedanāya paṭighānusayo anuseti, na sabbāya adukkhamasukhāya vedanāya avijjānusayo anusetī’ ti.

‘Sukhāya (p. 1.378) panāyye, vedanāya kiŋ pahātabbaŋ, dukkhāya vedanāya kiŋ pahātabbaŋ, adukkhamasukhāya vedanāya kiŋ pahātabban’ ti?

‘Sukhāya kho, āvuso visākha, vedanāya rāgānusayo pahātabbo, dukkhāya vedanāya paṭighānusayo pahātabbo, adukkhamasukhāya vedanāya avijjānusayo pahātabbo’ ti.

‘Sabbāya nu kho, ayye, sukhāya vedanāya rāgānusayo pahātabbo, sabbāya dukkhāya vedanāya paṭighānusayo pahātabbo, sabbāya adukkhamasukhāya vedanāya avijjānusayo pahātabbo’ ti?

‘Na kho, āvuso visākha, sabbāya sukhāya vedanāya rāgānusayo pahātabbo, na sabbāya dukkhāya vedanāya paṭighānusayo pahātabbo na sabbāya adukkhamasukhāya vedanāya avijjānusayo pahātabbo. Idhāvuso visākha, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Rāgaŋ tena pajahati, na tattha rāgānusayo anuseti. Idhāvuso visākha, bhikkhu iti paṭisañcikkhati– “kudāssu nāmāhaŋ tadāyatanaŋ upasampajja viharissāmi yadariyā etarahi āyatanaŋ upasampajja viharantī” ti? Iti anuttaresu vimokkhesu pihaŋ upaṭṭhāpayato uppajjati pihāppaccayā domanassaŋ. Paṭighaŋ tena pajahati, na tattha paṭighānusayo anuseti. Idhāvuso visākha, bhikkhu sukhassa ca pahānā, dukkhassa ca pahānā, pubbeva somanassadomanassānaŋ atthangamā, adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. Avijjaŋ tena pajahati, na tattha avijjānusayo anusetī’ ti.

466. ‘Sukhāya panāyye, vedanāya kiŋ paṭibhāgo’ ti?

‘Sukhāya kho, āvuso visākha, vedanāya dukkhā vedanā paṭibhāgo’ ti.

‘Dukkhāya pannāyye, vedanāya kiŋ paṭibhāgo’ ti?

‘Dukkhāya kho, āvuso visākha, vedanāya sukhā vedanā paṭibhāgo’ ti.

‘Adukkhamasukhāya panāyye, vedanāya kiŋ paṭibhāgo’ ti?

‘Adukkhamasukhāya kho, āvuso visākha, vedanāya avijjā paṭibhāgo’ ti.

‘Avijjāya panāyye, kiŋ paṭibhāgo’ ti?

‘Avijjāya kho, āvuso visākha, vijjā paṭibhāgo’ ti.

‘Vijjāya panāyye, kiŋ paṭibhāgo’ ti?

‘Vijjāya kho, āvuso visākha, vimutti paṭibhāgo’ ti.

‘Vimuttiyā panāyye kiŋ paṭibhāgo’ ti?

‘Vimuttiyā kho, āvuso visākha, nibbānaŋ paṭibhāgo’ ti.

‘Nibbānassa panāyye, kiŋ paṭibhāgo’ ti? ‘Accayāsi, āvuso visākha, pañhaŋ, nāsakkhi pañhānaŋ pariyantaŋ gahetuŋ. Nibbānogadhañhi, āvuso visākha, brahmacariyaŋ, nibbānaparāyanaŋ nibbānapariyosānaŋ. Ākankhamāno ca tvaŋ, āvuso visākha, bhagavantaŋ upasankamitvā etamatthaŋ puccheyyāsi, yathā ca te bhagavā byākaroti tathā naŋ dhāreyyāsī’ ti.

467. Atha kho visākho upāsako dhammadinnāya bhikkhuniyā bhāsitaŋ abhinanditvā anumoditvā uṭṭhāyāsanā dhammadinnaŋ bhikkhuniŋ abhivādetvā padakkhiṇaŋ katvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho visākho upāsako yāvatako ahosi dhammadinnāya bhikkhuniyā saddhiŋ kathāsallāpo taŋ sabbaŋ bhagavato ārocesi. Evaŋ vutte, bhagavā visākhaŋ upāsakaŋ etadavoca– ‘paṇḍitā, visākha, dhammadinnā bhikkhunī, mahāpaññā, visākha, dhammadinnā bhikkhunī. Maŋ cepi tvaŋ, visākha, etamatthaŋ puccheyyāsi, ahampi taŋ evamevaŋ byākareyyaŋ, yathā taŋ dhammadinnāya bhikkhuniyā byākataŋ. Eso cevetassa attho. Evañca naŋ dhārehī’ ti.

Idamavoca bhagavā. Attamano visākho upāsako bhagavato bhāsitaŋ abhinandīti.

Cūḷavedallasuttaŋ niṭṭhitaŋ catutthaŋ.

5. Cūḷadhammasamādānasuttaŋ
468. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca– ‘cattārimāni, bhikkhave, dhammasamādānāni. Katamāni cattāri? Atthi, bhikkhave, dhammasamādānaŋ paccuppannasukhaŋ āyatiŋ dukkhavipākaŋ; atthi, bhikkhave (p. 1.380) dhammasamādānaŋ paccuppannadukkhañceva āyatiñca dukkhavipākaŋ; atthi, bhikkhave, dhammasamādānaŋ paccuppannadukkhaŋ āyatiŋ sukhavipākaŋ; atthi, bhikkhave, dhammasamādānaŋ paccuppannasukhañceva āyatiñca sukhavipākaŋ’.

469. ‘Katamañca, bhikkhave, dhammasamādānaŋ paccuppannasukhaŋ āyatiŋ dukkhavipākaŋ? Santi, bhikkhave, eke samaṇabrāhmaṇā evaŋvādino evaŋdiṭṭhino– “natthi kāmesu doso” ti. Te kāmesu pātabyataŋ āpajjanti. Te kho moḷibaddhāhi paribbājikāhi paricārenti. Te evamāhaŋsu– “kiŋsu nāma te bhonto samaṇabrāhmaṇā kāmesu anāgatabhayaŋ sampassamānā kāmānaŋ pahānamāhaŋsu, kāmānaŋ pariññaŋ paññapenti? Sukho imissā paribbājikāya taruṇāya mudukāya lomasāya bāhāya samphasso” ti te kāmesu pātabyataŋ āpajjanti. Te kāmesu pātabyataŋ āpajjitvā kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjanti. Te tattha dukkhā tibbā kharā kaṭukā vedanā vedayanti. Te evamāhaŋsu– “idaŋ kho te bhonto samaṇabrāhmaṇā kāmesu anāgatabhayaŋ sampassamānā kāmānaŋ pahānamāhaŋsu, kāmānaŋ pariññaŋ paññapenti, ime hi mayaŋ kāmahetu kāmanidānaŋ dukkhā tibbā kharā kaṭukā vedanā vedayāmā” ti. Seyyathāpi, bhikkhave, gimhānaŋ pacchime māse māluvāsipāṭikā phaleyya. Atha kho taŋ, bhikkhave, māluvābījaŋ aññatarasmiŋ sālamūle nipateyya. Atha kho, bhikkhave, yā tasmiŋ sāle adhivatthā devatā sā bhītā saŋviggā santāsaŋ āpajjeyya. Atha kho, bhikkhave, tasmiŋ sāle adhivatthāya devatāya mittāmaccā ñātisālohitā ārāmadevatā vanadevatā rukkhadevatā osadhitiṇavanappatīsu adhivatthā devatā sangamma samāgamma evaŋ samassāseyyuŋ– “mā bhavaŋ bhāyi, mā bhavaŋ bhāyi; appeva nāmetaŋ māluvābījaŋ moro vā gileyya, mago vā khādeyya, davaḍāho vā ḍaheyya, vanakammikā vā uddhareyyuŋ, upacikā vā uṭṭhaheyyuŋ, abījaŋ vā panassā” ti. Atha kho taŋ, bhikkhave, māluvābījaŋ neva moro gileyya, na mago khādeyya, na davaḍāho ḍaheyya, na vanakammikā uddhareyyuŋ, na upacikā uṭṭhaheyyuŋ, bījañca panassa taŋ pāvussakena meghena abhippavuṭṭhaŋ (p. 1.381) sammadeva viruheyya. Sāssa māluvālatā taruṇā mudukā lomasā vilambinī, sā taŋ sālaŋ upaniseveyya. Atha kho, bhikkhave, tasmiŋ sāle adhivatthāya devatāya evamassa– “kiŋsu nāma te bhonto mittāmaccā ñātisālohitā ārāmadevatā vanadevatā rukkhadevatā osadhitiṇavanappatīsu adhivatthā devatā māluvābīje anāgatabhayaŋ sampassamānā sangamma samāgamma evaŋ samassāsesuŋ – ‘mā bhavaŋ bhāyi mā bhavaŋ bhāyi, appeva nāmetaŋ māluvābījaŋ moro vā gileyya, mago vā khādeyya, davaḍāho vā ḍaheyya, vanakammikā vā uddhareyyuŋ, upacikā vā uṭṭhaheyyuŋ, abījaŋ vā panassā’ ti; sukho imissā māluvālatāya taruṇāya mudukāya lomasāya vilambiniyā samphasso” ti. Sā taŋ sālaŋ anuparihareyya. Sā taŋ sālaŋ anupariharitvā upari viṭabhiŋ kareyya. Upari viṭabhiŋ karitvā oghanaŋ janeyya. Oghanaŋ janetvā ye tassa sālassa mahantā mahantā khandhā te padāleyya. Atha kho, bhikkhave, tasmiŋ sāle adhivatthāya devatāya evamassa– “idaŋ kho te bhonto mittāmaccā ñātisālohitā ārāmadevatā vanadevatā rukkhadevatā osadhitiṇavanappatīsu adhivatthā devatā māluvābīje anāgatabhayaŋ sampassamānā sangamma samāgamma evaŋ samassāsesuŋ – ‘mā bhavaŋ bhāyi mā bhavaŋ bhāyi, appeva nāmetaŋ māluvābījaŋ moro vā gileyya, mago vā khādeyya, davaḍāho vā ḍaheyya, vanakammikā vā uddhareyyuŋ, upacikā vā uṭṭhaheyyuŋ abījaŋ vā panassā’ ti. Yañcāhaŋ māluvābījahetu dukkhā tibbā kharā kaṭukā vedanā vedayāmī” ti. Evameva kho, bhikkhave, santi eke samaṇabrāhmaṇā evaŋvādino evaŋdiṭṭhino “natthi kāmesu doso” ti Te kāmesu pātabyataŋ āpajjanti. Te moḷibaddhāhi paribbājikāhi paricārenti. Te evamāhaŋsu– “kiŋsu nāma te bhonto samaṇabrāhmaṇā kāmesu anāgatabhayaŋ sampassamānā kāmānaŋ pahānamāhaŋsu, kāmānaŋ pariññaŋ paññapenti? Sukho imissā paribbājikāya taruṇāya mudukāya lomasāya bāhāya samphasso” ti. Te kāmesu pātabyataŋ āpajjanti. Te kāmesu pātabyataŋ āpajjitvā kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjanti. Te tattha dukkhā tibbā kharā (p. 1.382) kaṭukā vedanā vedayanti. Te evamāhaŋsu– “idaŋ kho te bhonto samaṇabrāhmaṇā kāmesu anāgatabhayaŋ sampassamānā kāmānaŋ pahānamāhaŋsu, kāmānaŋ pariññaŋ paññapenti. Ime hi mayaŋ kāmahetu kāmanidānaŋ dukkhā tibbā kharā kaṭukā vedanā vedayāmā” ti. Idaŋ vuccati, bhikkhave, dhammasamādānaŋ paccuppannasukhaŋ āyatiŋ dukkhavipākaŋ.

470. ‘Katamañca, bhikkhave, dhammasamādānaŋ paccuppannadukkhañceva āyatiñca dukkhavipākaŋ? Idha, bhikkhave, ekacco acelako hoti muttācāro hatthāpalekhano, na-ehibhaddantiko, natiṭṭhabhaddantiko, nābhihaṭaŋ, na uddissakataŋ, na nimantanaŋ sādiyati, so na kumbhimukhā paṭiggaṇhāti, na kaḷopimukhā paṭiggaṇhāti, na eḷakamantaraŋ, na daṇḍamantaraŋ, na musalamantaraŋ, na dvinnaŋ bhuñjamānānaŋ, na gabbhiniyā, na pāyamānāya, na purisantaragatāya, na sankittīsu, na yattha sā upaṭṭhito hoti, na yattha makkhikā saṇḍasaṇḍacārinī, na macchaŋ, na maŋsaŋ, na suraŋ, na merayaŋ, na thusodakaŋ pivati. So ekāgāriko vā hoti ekālopiko, dvāgāriko vā hoti dvālopiko …pe… sattāgāriko vā hoti sattālopiko. Ekissāpi dattiyā yāpeti, dvīhipi dattīhi yāpeti… sattahipi dattīhi yāpeti. Ekāhikampi āhāraŋ āhāreti, dvīhikampi āhāraŋ āhāreti… sattāhikampi āhāraŋ āhāreti. Iti evarūpaŋ addhamāsikampi pariyāyabhattabhojanānuyogamanuyutto viharati. So sākabhakkho vā hoti sāmākabhakkho vā hoti, nīvārabhakkho vā hoti, daddulabhakkho vā hoti, haṭabhakkho vā hoti, kaṇabhakkho vā hoti, ācāmabhakkho vā hoti, piññākabhakkho vā hoti, tiṇabhakkho vā hoti, gomayabhakkho vā hoti, vanamūlaphalāhāro yāpeti pavattaphalabhojī. So sāṇānipi dhāreti, masāṇānipi dhāreti, chavadussānipi dhāreti, paŋsukūlānipi dhāreti, tirīṭānipi dhāreti, ajinampi dhāreti, ajinakkhipampi dhāreti, kusacīrampi dhāreti, vākacīrampi dhāreti, phalakacīrampi dhāreti, kesakambalampi dhāreti, vāḷakambalampi dhāreti, ulūkapakkhampi dhāreti, kesamassulocakopi hoti, kesamassulocanānuyogamanuyutto, ubbhaṭṭhakopi hoti, āsanapaṭikkhitto, ukkuṭikopi hoti ukkuṭikappadhānamanuyutto, kaṇṭakāpassayikopi hoti, kaṇṭakāpassaye seyyaŋ (p. 1.383) kappeti, sāyatatiyakampi udakorohanānuyogamanuyutto viharati. Iti evarūpaŋ anekavihitaŋ kāyassa ātāpanaparitāpanānuyogamanuyutto viharati So kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjati. Idaŋ vuccati, bhikkhave, dhammasamādānaŋ paccuppannadukkhañceva āyatiñca dukkhavipākaŋ.

471. ‘Katamañca, bhikkhave, dhammasamādānaŋ paccuppannadukkhaŋ āyatiŋ sukhavipākaŋ? Idha bhikkhave, ekacco pakatiyā tibbarāgajātiko hoti, so abhikkhaṇaŋ rāgajaŋ dukkhaŋ domanassaŋ paṭisaŋvedeti; pakatiyā tibbadosajātiko hoti, so abhikkhaṇaŋ dosajaŋ dukkhaŋ domanassaŋ paṭisaŋvedeti; pakatiyā tibbamohajātiko hoti, so abhikkhaṇaŋ mohajaŋ dukkhaŋ domanassaŋ paṭisaŋvedeti. So sahāpi dukkhena, sahāpi domanassena, assumukhopi rudamāno paripuṇṇaŋ parisuddhaŋ brahmacariyaŋ carati. So kāyassa bhedā paraŋ maraṇā sugatiŋ saggaŋ lokaŋ upapajjati. Idaŋ vuccati, bhikkhave, dhammasamādānaŋ paccuppannadukkhaŋ āyatiŋ sukhavipākaŋ.

472. ‘Katamañca, bhikkhave, dhammasamādānaŋ paccuppannasukhañceva āyatiñca sukhavipākaŋ? Idha, bhikkhave, ekacco pakatiyā na tibbarāgajātiko hoti, so na abhikkhaṇaŋ rāgajaŋ dukkhaŋ domanassaŋ paṭisaŋvedeti; pakatiyā na tibbadosajātiko hoti, so na abhikkhaṇaŋ dosajaŋ dukkhaŋ domanassaŋ paṭisaŋvedeti; pakatiyā na tibbamohajātiko hoti so na abhikkhaṇaŋ mohajaŋ dukkhaŋ domanassaŋ paṭisaŋvedeti. So vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ …pe… tatiyaŋ jhānaŋ… catutthaŋ jhānaŋ upasampajja viharati. So kāyassa bhedā paraŋ maraṇā sugatiŋ saggaŋ lokaŋ upapajjati. Idaŋ vuccati, bhikkhave, dhammasamādānaŋ paccuppannasukhañceva āyatiñca sukhavipākaŋ. Imāni kho, bhikkhave, cattāri dhammasamādānānī’ ti.

Idamavoca (p. 1.384) bhagavā. Attamanā te bhikkhū bhagavato bhāsitaŋ abhinandunti.

Cūḷadhammasamādānasuttaŋ niṭṭhitaŋ pañcamaŋ.

6. Mahādhammasamādānasuttaŋ
473. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca– ‘yebhuyyena, bhikkhave, sattā evankāmā evaŋchandā evaŋ-adhippāyā– “aho vata aniṭṭhā akantā amanāpā dhammā parihāyeyyuŋ, iṭṭhā kantā manāpā dhammā abhivaḍḍheyyun” ti. Tesaŋ, bhikkhave, sattānaŋ evankāmānaŋ evaŋchandānaŋ evaŋ-adhippāyānaŋ aniṭṭhā akantā amanāpā dhammā abhivaḍḍhanti, iṭṭhā kantā manāpā dhammā parihāyanti. Tatra tumhe, bhikkhave, kaŋ hetuŋ paccethā’ ti? ‘Bhagavaŋmūlakā no, bhante, dhammā, bhagavaŋnettikā, bhagavaŋpaṭisaraṇā. Sādhu vata, bhante, bhagavantaññeva paṭibhātu etassa bhāsitassa attho; bhagavato sutvā bhikkhū dhāressantī’ ti. ‘Tena hi, bhikkhave, suṇātha, sādhukaŋ manasi karotha, bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

474. ‘Idha, bhikkhave, assutavā puthujjano, ariyānaŋ adassāvī ariyadhammassa akovido ariyadhamme avinīto, sappurisānaŋ adassāvī sappurisadhammassa akovido sappurisadhamme avinīto, sevitabbe dhamme na jānāti asevitabbe dhamme na jānāti, bhajitabbe dhamme na jānāti abhajitabbe dhamme na jānāti. So sevitabbe dhamme ajānanto asevitabbe dhamme ajānanto, bhajitabbe dhamme ajānanto abhajitabbe dhamme ajānanto, asevitabbe dhamme sevati sevitabbe dhamme na sevati, abhajitabbe dhamme bhajati bhajitabbe dhamme na bhajati. Tassa asevitabbe dhamme sevato sevitabbe dhamme asevato, abhajitabbe dhamme bhajato bhajitabbe dhamme abhajato aniṭṭhā akantā amanāpā dhammā (p. 1.385) abhivaḍḍhanti, iṭṭhā kantā manāpā dhammā parihāyanti. Taŋ kissa hetu? Evañhetaŋ, bhikkhave, hoti yathā taŋ aviddasuno.

‘Sutavā ca kho, bhikkhave, ariyasāvako, ariyānaŋ dassāvī ariyadhammassa kovido ariyadhamme suvinīto, sappurisānaŋ dassāvī sappurisadhammassa kovido sappurisadhamme suvinīto, sevitabbe dhamme jānāti asevitabbe dhamme jānāti, bhajitabbe dhamme jānāti abhajitabbe dhamme jānāti. So sevitabbe dhamme jānanto asevitabbe dhamme jānanto, bhajitabbe dhamme jānanto abhajitabbe dhamme jānanto, asevitabbe dhamme na sevati sevitabbe dhamme sevati, abhajitabbe dhamme na bhajati bhajitabbe dhamme bhajati. Tassa asevitabbe dhamme asevato sevitabbe dhamme sevato, abhajitabbe dhamme abhajato bhajitabbe dhamme bhajato, aniṭṭhā akantā amanāpā dhammā parihāyanti, iṭṭhā kantā manāpā dhammā abhivaḍḍhanti. Taŋ kissa hetu? Evañhetaŋ, bhikkhave, hoti yathā taŋ viddasuno.

475. ‘Cattārimāni, bhikkhave, dhammasamādānāni. Katamāni cattāri? Atthi, bhikkhave, dhammasamādānaŋ paccuppannadukkhañceva āyatiñca dukkhavipākaŋ; atthi, bhikkhave, dhammasamādānaŋ paccuppannasukhaŋ āyatiŋ dukkhavipākaŋ; atthi, bhikkhave, dhammasamādānaŋ paccuppannadukkhaŋ āyatiŋ sukhavipākaŋ; atthi, bhikkhave, dhammasamādānaŋ paccuppannasukhañceva āyatiñca sukhavipākaŋ.

476. ‘Tatra, bhikkhave, yamidaŋ dhammasamādānaŋ paccuppannadukkhañceva āyatiñca dukkhavipākaŋ, taŋ avidvā avijjāgato yathābhūtaŋ nappajānāti– “idaŋ kho dhammasamādānaŋ paccuppannadukkhañceva āyatiñca dukkhavipākan” ti. Taŋ avidvā avijjāgato yathābhūtaŋ appajānanto taŋ sevati, taŋ na parivajjeti. Tassa taŋ sevato, taŋ aparivajjayato, aniṭṭhā akantā amanāpā dhammā abhivaḍḍhanti, iṭṭhā kantā manāpā dhammā parihāyanti. Taŋ kissa hetu? Evañhetaŋ, bhikkhave, hoti yathā taŋ aviddasuno.

‘Tatra, bhikkhave, yamidaŋ dhammasamādānaŋ paccuppannasukhaŋ āyatiŋ dukkhavipākaŋ taŋ avidvā avijjāgato yathābhūtaŋ nappajānāti– “idaŋ kho dhammasamādānaŋ paccuppannasukhaŋ (p. 1.386) āyatiŋ dukkhavipākan” ti. Taŋ avidvā avijjāgato yathābhūtaŋ appajānanto taŋ sevati, taŋ na parivajjeti. Tassa taŋ sevato, taŋ aparivajjayato, aniṭṭhā akantā amanāpā dhammā abhivaḍḍhanti, iṭṭhā kantā manāpā dhammā parihāyanti. Taŋ kissa hetu? Evañhetaŋ, bhikkhave, hoti yathā taŋ aviddasuno.

‘Tatra bhikkhave, yamidaŋ dhammasamādānaŋ paccuppannadukkhaŋ āyatiŋ sukhavipākaŋ, taŋ avidvā avijjāgato yathābhūtaŋ nappajānāti– “idaŋ kho dhammasamādānaŋ paccuppannadukkhaŋ āyatiŋ sukhavipākan” ti. Taŋ avidvā avijjāgato yathābhūtaŋ appajānanto taŋ na sevati, taŋ parivajjeti. Tassa taŋ asevato, taŋ parivajjayato, aniṭṭhā akantā amanāpā dhammā abhivaḍḍhanti, iṭṭhā kantā manāpā dhammā parihāyanti. Taŋ kissa hetu? Evañhetaŋ, bhikkhave, hoti yathā taŋ aviddasuno.

‘Tatra, bhikkhave, yamidaŋ dhammasamādānaŋ paccuppannasukhañceva āyatiñca sukhavipākaŋ, taŋ avidvā avijjāgato yathābhūtaŋ nappajānāti – “idaŋ kho dhammasamādānaŋ paccuppannasukhañceva āyatiñca sukhavipākan” ti. Taŋ avidvā avijjāgato yathābhūtaŋ appajānanto taŋ na sevati, taŋ parivajjeti. Tassa taŋ asevato, taŋ parivajjayato, aniṭṭhā akantā amanāpā dhammā abhivaḍḍhanti, iṭṭhā kantā manāpā dhammā parihāyanti. Taŋ kissa hetu? Evañhetaŋ, bhikkhave, hoti yathā taŋ aviddasuno.

477. ‘Tatra, bhikkhave, yamidaŋ dhammasamādānaŋ paccuppannadukkhañceva āyatiñca dukkhavipākaŋ taŋ vidvā vijjāgato yathābhūtaŋ pajānāti– “idaŋ kho dhammasamādānaŋ paccuppannadukkhañceva āyatiñca dukkhavipākan” ti. Taŋ vidvā vijjāgato yathābhūtaŋ pajānanto taŋ na sevati, taŋ parivajjeti. Tassa taŋ asevato, taŋ parivajjayato, aniṭṭhā akantā amanāpā dhammā parihāyanti, iṭṭhā kantā manāpā dhammā abhivaḍḍhanti. Taŋ kissa hetu? Evañhetaŋ, bhikkhave, hoti yathā taŋ viddasuno.

‘Tatra, bhikkhave, yamidaŋ dhammasamādānaŋ paccuppannasukhaŋ āyatiŋ dukkhavipākaŋ taŋ vidvā vijjāgato yathābhūtaŋ pajānāti– “idaŋ kho dhammasamādānaŋ paccuppannasukhaŋ āyatiŋ dukkhavipākan” ti. Taŋ vidvā vijjāgato yathābhūtaŋ pajānanto taŋ na sevati, taŋ parivajjeti. Tassa taŋ asevato, taŋ parivajjayato (p. 1.387) aniṭṭhā akantā amanāpā dhammā parihāyanti, iṭṭhā kantā manāpā dhammā abhivaḍḍhanti. Taŋ kissa hetu? Evañhetaŋ, bhikkhave, hoti yathā taŋ viddasuno.

‘Tatra bhikkhave, yamidaŋ dhammasamādānaŋ paccuppannadukkhaŋ āyatiŋ sukhavipākaŋ taŋ vidvā vijjāgato yathābhūtaŋ pajānāti– “idaŋ kho dhammasamādānaŋ paccuppannadukkhaŋ āyatiŋ sukhavipākan” ti. Taŋ vidvā vijjāgato yathābhūtaŋ pajānanto taŋ sevati, taŋ na parivajjeti. Tassa taŋ sevato, taŋ aparivajjayato, aniṭṭhā akantā amanāpā dhammā parihāyanti, iṭṭhā kantā manāpā dhammā abhivaḍḍhanti. Taŋ kissa hetu? Evañhetaŋ, bhikkhave, hoti yathā taŋ viddasuno.

‘Tatra, bhikkhave, yamidaŋ dhammasamādānaŋ paccuppannasukhañceva āyatiñca sukhavipākaŋ taŋ vidvā vijjāgato yathābhūtaŋ pajānāti– “idaŋ kho dhammasamādānaŋ paccuppannasukhañceva āyatiñca sukhavipākan” ti. Taŋ vidvā vijjāgato yathābhūtaŋ pajānanto taŋ sevati, taŋ na parivajjeti. Tassa taŋ sevato, taŋ aparivajjayato, aniṭṭhā akantā amanāpā dhammā parihāyanti, iṭṭhā kantā manāpā dhammā abhivaḍḍhanti. Taŋ kissa hetu? Evañhetaŋ, bhikkhave, hoti yathā taŋ viddasuno.

478. ‘Katamañca bhikkhave, dhammasamādānaŋ paccuppannadukkhañceva āyatiñca dukkhavipākaŋ? Idha, bhikkhave, ekacco sahāpi dukkhena sahāpi domanassena pāṇātipātī hoti, pāṇātipātapaccayā ca dukkhaŋ domanassaŋ paṭisaŋvedeti; sahāpi dukkhena sahāpi domanassena adinnādāyī hoti, adinnādānapaccayā ca dukkhaŋ domanassaŋ paṭisaŋvedeti; sahāpi dukkhena sahāpi domanassena kāmesu micchācārī hoti, kāmesu micchācārapaccayā ca dukkhaŋ domanassaŋ paṭisaŋvedeti; sahāpi dukkhena sahāpi domanassena musāvādī hoti, musāvādapaccayā ca dukkhaŋ domanassaŋ paṭisaŋvedeti; sahāpi dukkhena sahāpi domanassena pisuṇavāco hoti, pisuṇavācāpaccayā ca dukkhaŋ domanassaŋ paṭisaŋvedeti; sahāpi dukkhena sahāpi domanassena pharusavāco hoti, pharusavācāpaccayā ca dukkhaŋ domanassaŋ paṭisaŋvedeti; sahāpi dukkhena sahāpi domanassena samphappalāpī hoti, samphappalāpapaccayā ca dukkhaŋ domanassaŋ paṭisaŋvedeti; sahāpi (p. 1.388) dukkhena sahāpi domanassena abhijjhālu hoti, abhijjhāpaccayā ca dukkhaŋ domanassaŋ paṭisaŋvedeti; sahāpi dukkhena sahāpi domanassena byāpannacitto hoti, byāpādapaccayā ca dukkhaŋ domanassaŋ paṭisaŋvedeti; sahāpi dukkhena sahāpi domanassena micchādiṭṭhi hoti, micchādiṭṭhipaccayā ca dukkhaŋ domanassaŋ paṭisaŋvedeti. So kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjati. Idaŋ vuccati, bhikkhave, dhammasamādānaŋ paccuppannadukkhañceva āyatiñca dukkhavipākaŋ.

479. ‘Katamañca, bhikkhave, dhammasamādānaŋ paccuppannasukhaŋ āyatiŋ dukkhavipākaŋ? Idha, bhikkhave, ekacco sahāpi sukhena sahāpi somanassena pāṇātipātī hoti, pāṇātipātapaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena adinnādāyī hoti, adinnādānapaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena kāmesumicchācārī hoti, kāmesumicchācārapaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena musāvādī hoti, musāvādapaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena pisuṇavāco hoti, pisuṇavācāpaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena pharusavāco hoti, pharusavācāpaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena samphappalāpī hoti, samphappalāpapaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena abhijjhālu hoti, abhijjhāpaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena byāpannacitto hoti, byāpādapaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena micchādiṭṭhi hoti, micchādiṭṭhipaccayā ca sukhaŋ somanassaŋ paṭisaŋvedeti. So kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjati. Idaŋ vuccati, bhikkhave, dhammasamādānaŋ paccuppannasukhaŋ āyatiŋ dukkhavipākaŋ.

480. ‘Katamañca, bhikkhave, dhammasamādānaŋ paccuppannadukkhaŋ āyatiŋ sukhavipākaŋ? Idha, bhikkhave, ekacco sahāpi dukkhena sahāpi domanassena pāṇātipātā paṭivirato hoti, pāṇātipātā veramaṇīpaccayā ca dukkhaŋ domanassaŋ paṭisaŋvedeti (p. 1.389) sahāpi dukkhena sahāpi domanassena adinnādānā paṭivirato hoti, adinnādānā veramaṇīpaccayā ca dukkhaŋ domanassaŋ paṭisaŋvedeti; sahāpi dukkhena sahāpi domanassena kāmesumicchācārā paṭivirato hoti, kāmesumicchācārā veramaṇīpaccayā ca dukkhaŋ domanassaŋ paṭisaŋvedeti; sahāpi dukkhena sahāpi domanassena musāvādā paṭivirato hoti, musāvādā veramaṇīpaccayā ca dukkhaŋ domanassaŋ paṭisaŋvedeti; sahāpi dukkhena sahāpi domanassena pisuṇāya vācāya paṭivirato hoti pisuṇāya vācāya veramaṇīpaccayā ca dukkhaŋ domanassaŋ paṭisaŋvedeti sahāpi dukkhena sahāpi domanassena pharusāya vācāya paṭivirato hoti, pharusāya vācāya veramaṇīpaccayā ca dukkhaŋ domanassaŋ paṭisaŋvedeti; sahāpi dukkhena sahāpi domanassena samphappalāpā paṭivirato hoti, samphappalāpā veramaṇīpaccayā ca dukkhaŋ domanassaŋ paṭisaŋvedeti; sahāpi dukkhena sahāpi domanassena anabhijjhālu hoti, anabhijjhāpaccayā ca dukkhaŋ domanassaŋ paṭisaŋvedeti; sahāpi dukkhena sahāpi domanassena abyāpannacitto hoti, abyāpādapaccayā ca dukkhaŋ domanassaŋ paṭisaŋvedeti; sahāpi dukkhena sahāpi domanassena sammādiṭṭhi hoti, sammādiṭṭhipaccayā ca dukkhaŋ domanassaŋ paṭisaŋvedeti. So kāyassa bhedā paraŋ maraṇā sugatiŋ saggaŋ lokaŋ upapajjati. Idaŋ vuccati, bhikkhave, dhammasamādānaŋ paccuppannadukkhaŋ āyatiŋ sukhavipākaŋ.

481. ‘Katamañca, bhikkhave, dhammasamādānaŋ paccuppannasukhañceva āyatiñca sukhavipākaŋ? Idha, bhikkhave, ekacco sahāpi sukhena sahāpi somanassena pāṇātipātā paṭivirato hoti, pāṇātipātā veramaṇīpaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena adinnādānā paṭivirato hoti, adinnādānā veramaṇīpaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena kāmesumicchācārā paṭivirato hoti, kāmesumicchācārā veramaṇīpaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena musāvādā paṭivirato hoti, musāvādā veramaṇīpaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena pisuṇāya vācāya paṭivirato hoti, pisuṇāya vācāya (p. 1.390) veramaṇīpaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena pharusāya vācāya paṭivirato hoti, pharusāya vācāya veramaṇīpaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena samphappalāpā paṭivirato hoti, samphappalāpā veramaṇīpaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena anabhijjhālu hoti, anabhijjhāpaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena abyāpannacitto hoti, abyāpādapaccayā ca sukhaŋ somanassaŋ paṭisaŋvedeti; sahāpi sukhena sahāpi somanassena sammādiṭṭhi hoti, sammādiṭṭhipaccayā ca sukhaŋ somanassaŋ paṭisaŋvedeti. So kāyassa bhedā paraŋ maraṇā sugatiŋ saggaŋ lokaŋ upapajjati. Idaŋ, vuccati, bhikkhave, dhammasamādānaŋ paccuppannasukhañceva āyatiñca sukhavipākaŋ. Imāni kho, bhikkhave, cattāri dhammasamādānāni.

482. ‘Seyyathāpi, bhikkhave, tittakālābu visena saŋsaṭṭho. Atha puriso āgaccheyya jīvitukāmo amaritukāmo sukhakāmo dukkhappaṭikūlo. Tamenaŋ evaŋ vadeyyuŋ– “ambho purisa, ayaŋ tittakālābu visena saŋsaṭṭho, sace ākankhasi piva . Tassa te pivato ceva nacchādessati vaṇṇenapi gandhenapi rasenapi, pivitvā ca pana maraṇaŋ vā nigacchasi maraṇamattaŋ vā dukkhan” ti. So taŋ appaṭisankhāya piveyya, nappaṭinissajjeyya. Tassa taŋ pivato ceva nacchādeyya vaṇṇenapi gandhenapi rasenapi, pivitvā ca pana maraṇaŋ vā nigaccheyya maraṇamattaŋ vā dukkhaŋ. Tathūpamāhaŋ, bhikkhave, imaŋ dhammasamādānaŋ vadāmi, yamidaŋ dhammasamādānaŋ paccuppannadukkhañceva āyatiñca dukkhavipākaŋ.

483. ‘Seyyathāpi, bhikkhave, āpānīyakaŋso vaṇṇasampanno gandhasampanno rasasampanno. So ca kho visena saŋsaṭṭho. Atha puriso āgaccheyya jīvitukāmo amaritukāmo sukhakāmo dukkhappaṭikūlo. Tamenaŋ evaŋ vadeyyuŋ– “ambho purisa, ayaŋ āpānīyakaŋso vaṇṇasampanno gandhasampanno rasasampanno. So ca kho visena saŋsaṭṭho, sace ākankhasi piva. Tassa te pivatohi kho chādessati vaṇṇenapi gandhenapi rasenapi, pivitvā ca pana maraṇaŋ vā nigacchasi maraṇamattaŋ vā dukkhan” ti. So taŋ appaṭisankhāya (p. 1.391) piveyya, nappaṭinissajjeyya. Tassa taŋ pivatohi kho chādeyya vaṇṇenapi gandhenapi rasenapi, pivitvā ca pana maraṇaŋ vā nigaccheyya maraṇamattaŋ vā dukkhaŋ. Tathūpamāhaŋ, bhikkhave, imaŋ dhammasamādānaŋ vadāmi, yamidaŋ dhammasamādānaŋ paccuppannasukhaŋ āyatiŋ dukkhavipākaŋ.

484. ‘Seyyathāpi, bhikkhave, pūtimuttaŋ nānābhesajjehi saŋsaṭṭhaŋ. Atha puriso āgaccheyya paṇḍukarogī. Tamenaŋ evaŋ vadeyyuŋ– “ambho purisa, idaŋ pūtimuttaŋ nānābhesajjehi saŋsaṭṭhaŋ, sace ākankhasi piva. Tassa te pivatohi kho nacchādessati vaṇṇenapi gandhenapi rasenapi, pivitvā ca pana sukhī bhavissasī” ti. So taŋ paṭisankhāya piveyya, nappaṭinissajjeyya. Tassa taŋ pivatohi kho nacchādeyya vaṇṇenapi gandhenapi rasenapi, pivitvā ca pana sukhī assa. Tathūpamāhaŋ, bhikkhave, imaŋ dhammasamādānaŋ vadāmi, yamidaŋ dhammasamādānaŋ paccuppannadukkhaŋ āyatiŋ sukhavipākaŋ.

485. ‘Seyyathāpi, bhikkhave, dadhi ca madhu ca sappi ca phāṇitañca ekajjhaŋ saŋsaṭṭhaŋ. Atha puriso āgaccheyya lohitapakkhandiko. Tamenaŋ evaŋ vadeyyuŋ– “ambho purisa, idaŋ dadhiŋ ca madhuŋ ca sappiŋ ca phāṇitañca ekajjhaŋ saŋsaṭṭhaŋ, sace ākankhasi piva. Tassa te pivato ceva chādessati vaṇṇenapi gandhenapi rasenapi, pivitvā ca pana sukhī bhavissasī” ti. So taŋ paṭisankhāya piveyya, nappaṭinissajjeyya. Tassa taŋ pivato ceva chādeyya vaṇṇenapi gandhenapi rasenapi, pivitvā ca pana sukhī assa. Tathūpamāhaŋ, bhikkhave, imaŋ dhammasamādānaŋ vadāmi, yamidaŋ dhammasamādānaŋ paccuppannasukhañceva āyatiñca sukhavipākaŋ.

486. ‘Seyyathāpi, bhikkhave, vassānaŋ pacchime māse saradasamaye viddhe vigatavalāhake deve ādicco nabhaŋ abbhussakkamāno sabbaŋ ākāsagataŋ tamagataŋ abhivihacca bhāsate ca tapate ca virocate ca; evameva kho, bhikkhave, yamidaŋ dhammasamādānaŋ paccuppannasukhañceva āyatiñca sukhavipākaŋ tadaññe puthusamaṇabrāhmaṇaparappavāde abhivihacca bhāsate ca tapate ca virocate cā’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Mahādhammasamādānasuttaŋ niṭṭhitaŋ chaṭṭhaŋ.

7. Vīmaŋsakasuttaŋ
487. Evaŋ (p. 1.392) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca– ‘vīmaŋsakena, bhikkhave, bhikkhunā parassa cetopariyāyaŋ ajānantena tathāgate samannesanā kātabbā “sammāsambuddho vā no vā” iti viññāṇāyā’ ti. ‘Bhagavaŋmūlakā no, bhante, dhammā, bhagavaŋnettikā bhagavaŋpaṭisaraṇā; sādhu vata, bhante, bhagavantaŋyeva paṭibhātu etassa bhāsitassa attho; bhagavato sutvā bhikkhū dhāressantī’ ti. ‘Tena hi, bhikkhave, suṇātha, sādhukaŋ manasi karotha, bhāsissāmī’ ti ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

488. ‘Vīmaŋsakena, bhikkhave, bhikkhunā parassa cetopariyāyaŋ ajānantena dvīsu dhammesu tathāgato samannesitabbo cakkhusotaviññeyyesu dhammesu– “ye sankiliṭṭhā cakkhusotaviññeyyā dhammā, saŋvijjanti vā te tathāgatassa no vā” ti? Tamenaŋ samannesamāno evaŋ jānāti– “ye sankiliṭṭhā cakkhusotaviññeyyā dhammā, na te tathāgatassa saŋvijjantī” ti.

‘Yato naŋ samannesamāno evaŋ jānāti– “ye sankiliṭṭhā cakkhusotaviññeyyā dhammā, na te tathāgatassa saŋvijjantī” ti, tato naŋ uttariŋ samannesati– “ye vītimissā cakkhusotaviññeyyā dhammā, saŋvijjanti vā te tathāgatassa no vā” ti? Tamenaŋ samannesamāno evaŋ jānāti– “ye vītimissā cakkhusotaviññeyyā dhammā, na te tathāgatassa saŋvijjantī” ti.

‘Yato naŋ samannesamāno evaŋ jānāti– “ye vītimissā cakkhusotaviññeyyā dhammā, na te tathāgatassa saŋvijjantī” ti, tato naŋ uttariŋ samannesati– “ye vodātā cakkhusotaviññeyyā dhammā, saŋvijjanti vā te tathāgatassa no vā” ti? Tamenaŋ samannesamāno evaŋ (p. 1.393) jānāti– “ye vodātā cakkhusotaviññeyyā dhammā, saŋvijjanti te tathāgatassā” ti.

‘Yato naŋ samannesamāno evaŋ jānāti– “ye vodātā cakkhusotaviññeyyā dhammā, saŋvijjanti te tathāgatassā” ti, tato naŋ uttariŋ samannesati– “dīgharattaŋ samāpanno ayamāyasmā imaŋ kusalaŋ dhammaŋ, udāhu ittarasamāpanno” ti? Tamenaŋ samannesamāno evaŋ jānāti – “dīgharattaŋ samāpanno ayamāyasmā imaŋ kusalaŋ dhammaŋ, nāyamāyasmā ittarasamāpanno” ti.

‘Yato naŋ samannesamāno evaŋ jānāti– “dīgharattaŋ samāpanno ayamāyasmā imaŋ kusalaŋ dhammaŋ, nāyamāyasmā ittarasamāpanno” ti, tato naŋ uttariŋ samannesati– “ñattajjhāpanno ayamāyasmā bhikkhu yasappatto, saŋvijjantassa idhekacce ādīnavā” ti? Na tāva, bhikkhave, bhikkhuno idhekacce ādīnavā saŋvijjanti yāva na ñattajjhāpanno hoti yasappatto. Yato ca kho, bhikkhave, bhikkhu ñattajjhāpanno hoti yasappatto athassa idhekacce ādīnavā saŋvijjanti. Tamenaŋ samannesamāno evaŋ jānāti– “ñattajjhāpanno ayamāyasmā bhikkhu yasappatto, nāssa idhekacce ādīnavā saŋvijjantī” ti.

‘Yato naŋ samannesamāno evaŋ jānāti– “ñattajjhāpanno ayamāyasmā bhikkhu yasappatto, nāssa idhekacce ādīnavā saŋvijjantī” ti, tato naŋ uttariŋ samannesati– “abhayūparato ayamāyasmā, nāyamāyasmā bhayūparato; vītarāgattā kāme na sevati khayā rāgassā” ti? Tamenaŋ samannesamāno evaŋ jānāti– “abhayūparato ayamāyasmā, nāyamāyasmā bhayūparato; vītarāgattā kāme na sevati khayā rāgassā” ti. Tañce, bhikkhave, bhikkhuŋ pare evaŋ puccheyyuŋ– “ke panāyasmato ākārā, ke anvayā, yenāyasmā evaŋ vadesi– abhayūparato ayamāyasmā, nāyamāyasmā bhayūparato; vītarāgattā kāme na sevati khayā rāgassā” ti. Sammā byākaramāno, bhikkhave, bhikkhu evaŋ byākareyya– “tathā hi pana ayamāyasmā sanghe vā viharanto eko vā viharanto, ye ca tattha sugatā ye ca tattha duggatā, ye ca tattha gaṇamanusāsanti, ye ca idhekacce āmisesu saŋdissanti, ye ca idhekacce āmisena anupalittā, nāyamāyasmā taŋ tena avajānāti (p. 1.394) Sammukhā kho pana metaŋ bhagavato sutaŋ sammukhā paṭiggahitaŋ– abhayūparatohamasmi, nāhamasmi bhayūparato, vītarāgattā kāme na sevāmi khayā rāgassā” ti.

489. ‘Tatra bhikkhave, tathāgatova uttariŋ paṭipucchitabbo– “ye sankiliṭṭhā cakkhusotaviññeyyā dhammā, saŋvijjanti vā te tathāgatassa no vā” ti? Byākaramāno, bhikkhave, tathāgato evaŋ byākareyya– “ye sankiliṭṭhā cakkhusotaviññeyyā dhammā, na te tathāgatassa saŋvijjantī”’ ti.

‘Ye vītimissā cakkhusotaviññeyyā dhammā, saŋvijjanti vā te tathāgatassa no vāti? Byākaramāno, bhikkhave, tathāgato evaŋ byākareyya– “ye vītimissā cakkhusotaviññeyyā dhammā, na te tathāgatassa saŋvijjantī” ti.

‘Ye vodātā cakkhusotaviññeyyā dhammā, saŋvijjanti vā te tathāgatassa no vāti? Byākaramāno, bhikkhave, tathāgato evaŋ byākareyya– “ye vodātā cakkhusotaviññeyyā dhammā, saŋvijjanti te tathāgatassa; etaŋpathohamasmi, etaŋgocaro, no ca tena tammayo” ti.

‘Evaŋvādiŋ kho, bhikkhave, satthāraŋ arahati sāvako upasankamituŋ dhammassavanāya. Tassa satthā dhammaŋ deseti uttaruttariŋ paṇītapaṇītaŋ kaṇhasukkasappaṭibhāgaŋ. Yathā yathā kho, bhikkhave, bhikkhuno satthā dhammaŋ deseti uttaruttariŋ paṇītapaṇītaŋ kaṇhasukkasappaṭibhāgaŋ tathā tathā so tasmiŋ dhamme abhiññāya idhekaccaŋ dhammaŋ dhammesu niṭṭhaŋ gacchati, satthari pasīdati– “sammāsambuddho bhagavā, svākkhāto bhagavatā dhammo, suppaṭipanno sangho” ti. Tañce, bhikkhave, bhikkhuŋ pare evaŋ puccheyyuŋ– “ke panāyasmato ākārā, ke anvayā, yenāyasmā evaŋ vadesi– sammāsambuddho bhagavā svākkhāto bhagavatā dhammo, suppaṭipanno sangho” ti? Sammā byākaramāno, bhikkhave, bhikkhu evaŋ byākareyya – “idhāhaŋ, āvuso, yena bhagavā tenupasankamiŋ dhammassavanāya. Tassa me bhagavā dhammaŋ deseti uttaruttariŋ paṇītapaṇītaŋ kaṇhasukkasappaṭibhāgaŋ. Yathā yathā me, āvuso (p. 1.395) bhagavā dhammaŋ deseti uttaruttariŋ paṇītapaṇītaŋ kaṇhasukkasappaṭibhāgaŋ tathā tathāhaŋ tasmiŋ dhamme abhiññāya idhekaccaŋ dhammaŋ dhammesu niṭṭhamagamaŋ, satthari pasīdiŋ – sammāsambuddho bhagavā, svākkhāto bhagavatā, dhammo, suppaṭipanno sangho” ti.

490. ‘Yassa kassaci, bhikkhave, imehi ākārehi imehi padehi imehi byañjanehi tathāgate saddhā niviṭṭhā hoti mūlajātā patiṭṭhitā, ayaŋ vuccati, bhikkhave, ākāravatī saddhā dassanamūlikā, daḷhā; asaŋhāriyā samaṇena vā brāhmaṇena vā devena vā mārena vā brahmunā vā kenaci vā lokasmiŋ. Evaŋ kho, bhikkhave, tathāgate dhammasamannesanā hoti. Evañca pana tathāgato dhammatāsusamanniṭṭho hotī’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Vīmaŋsakasuttaŋ niṭṭhitaŋ sattamaŋ.

8. Kosambiyasuttaŋ
491. Evaŋ me sutaŋ– ekaŋ samayaŋ bhagavā kosambiyaŋ viharati ghositārāme. Tena kho pana samayena kosambiyaŋ bhikkhū bhaṇḍanajātā kalahajātā vivādāpannā aññamaññaŋ mukhasattīhi vitudantā viharanti. Te na ceva aññamaññaŋ saññāpenti na ca saññattiŋ upenti, na ca aññamaññaŋ nijjhāpenti, na ca nijjhattiŋ upenti. Atha kho aññataro bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca– ‘idha, bhante, kosambiyaŋ bhikkhū bhaṇḍanajātā kalahajātā vivādāpannā aññamaññaŋ mukhasattīhi vitudantā viharanti, te na ceva aññamaññaŋ saññāpenti, na ca saññattiŋ upenti, na ca aññamaññaŋ nijjhāpenti, na ca nijjhattiŋ upentī’ ti.

Atha kho bhagavā aññataraŋ bhikkhuŋ āmantesi– ‘ehi tvaŋ, bhikkhu, mama vacanena te bhikkhū āmantehi– “satthā vo āyasmante āmantetī”’ ti. ‘Evaŋ (p. 1.396) bhante’ ti kho so bhikkhu bhagavato paṭissutvā yena te bhikkhū tenupasankami; upasankamitvā te bhikkhū etadavoca– ‘satthā āyasmante āmantetī’ ti. ‘Evamāvuso’ ti kho te bhikkhū tassa bhikkhuno paṭissutvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinne kho te bhikkhū bhagavā etadavoca– ‘saccaŋ kira tumhe, bhikkhave, bhaṇḍanajātā kalahajātā vivādāpannā aññamaññaŋ mukhasattīhi vitudantā viharatha, te na ceva aññamaññaŋ saññāpetha, na ca saññattiŋ upetha, na ca aññamaññaŋ nijjhāpetha, na ca nijjhattiŋ upethā’ ti? ‘Evaŋ, bhante’. ‘Taŋ kiŋ maññatha, bhikkhave, yasmiŋ tumhe samaye bhaṇḍanajātā kalahajātā vivādāpannā aññamaññaŋ mukhasattīhi vitudantā viharatha, api nu tumhākaŋ tasmiŋ samaye mettaŋ kāyakammaŋ paccupaṭṭhitaŋ hoti sabrahmacārīsu āvi ceva raho ca, mettaŋ vacīkammaŋ …pe… mettaŋ manokammaŋ paccupaṭṭhitaŋ hoti sabrahmacārīsu āvi ceva raho cā’ ti? ‘No hetaŋ, bhante’. ‘Iti kira, bhikkhave, yasmiŋ tumhe samaye bhaṇḍanajātā kalahajātā vivādāpannā aññamaññaŋ mukhasattīhi vitudantā viharatha, neva tumhākaŋ tasmiŋ samaye mettaŋ kāyakammaŋ paccupaṭṭhitaŋ hoti sabrahmacārīsu āvi ceva raho ca, na mettaŋ vacīkammaŋ …pe… na mettaŋ manokammaŋ paccupaṭṭhitaŋ hoti sabrahmacārīsu āvi ceva raho ca. Atha kiñcarahi tumhe, moghapurisā, kiŋ jānantā kiŋ passantā bhaṇḍanajātā kalahajātā vivādāpannā aññamaññaŋ mukhasattīhi vitudantā viharatha, te na ceva aññamaññaŋ saññāpetha, na ca saññattiŋ upetha, na ca aññamaññaŋ nijjhāpetha, na ca nijjhattiŋ upetha Tañhi tumhākaŋ, moghapurisā, bhavissati dīgharattaŋ ahitāya dukkhāyā’ ti.

492. Atha kho bhagavā bhikkhū āmantesi– ‘chayime, bhikkhave, dhammā sāraṇīyā piyakaraṇā garukaraṇā sangahāya avivādāya sāmaggiyā ekībhāvāya saŋvattanti. Katame cha? Idha, bhikkhave, bhikkhuno mettaŋ kāyakammaŋ paccupaṭṭhitaŋ hoti sabrahmacārīsu āvi ceva raho ca. Ayampi dhammo sāraṇīyo piyakaraṇo garukaraṇo sangahāya avivādāya sāmaggiyā ekībhāvāya saŋvattati.

‘Puna caparaŋ, bhikkhave, bhikkhuno mettaŋ vacīkammaŋ paccupaṭṭhitaŋ hoti sabrahmacārīsu āvi ceva raho ca. Ayampi dhammo sāraṇīyo piyakaraṇo (p. 1.397) garukaraṇo sangahāya avivādāya sāmaggiyā ekibhāvāya saŋvattati.

‘Puna caparaŋ, bhikkhave, bhikkhuno mettaŋ manokammaŋ paccupaṭṭhitaŋ hoti sabrahmacārīsu āvi ceva raho ca. Ayampi dhammo sāraṇīyo piyakaraṇo garukaraṇo sangahāya avivādāya sāmaggiyā ekībhāvāya saŋvattati.

‘Puna caparaŋ, bhikkhave, bhikkhu ye te lābhā dhammikā dhammaladdhā antamaso pattapariyāpannamattampi, tathārūpehi lābhehi appaṭivibhattabhogī hoti sīlavantehi sabrahmacārīhi sādhāraṇabhogī. Ayampi dhammo sāraṇīyo piyakaraṇo garukaraṇo sangahāya avivādāya sāmaggiyā ekībhāvāya saŋvattati.

‘Puna caparaŋ, bhikkhave, bhikkhu yāni tāni sīlāni akhaṇḍāni acchiddāni asabalāni akammāsāni bhujissāni viññuppasatthāni aparāmaṭṭhāni samādhisaŋvattanikāni tathārūpesu sīlesu sīlasāmaññagato viharati sabrahmacārīhi āvi ceva raho ca. Ayampi dhammo sāraṇīyo piyakaraṇo garukaraṇo sangahāya avivādāya sāmaggiyā ekībhāvāya saŋvattati.

‘Puna caparaŋ, bhikkhave, bhikkhu yāyaŋ diṭṭhi ariyā niyyānikā niyyāti takkarassa sammā dukkhakkhayāya tathārūpāya diṭṭhiyā diṭṭhisāmaññagato viharati sabrahmacārīhi āvi ceva raho ca. Ayampi dhammo sāraṇīyo piyakaraṇo garukaraṇo sangahāya avivādāya sāmaggiyā ekībhāvāya saŋvattati.

‘Ime kho, bhikkhave, cha sāraṇīyā dhammā piyakaraṇā garukaraṇā sangahāya avivādāya sāmaggiyā ekībhāvāya saŋvattanti. Imesaŋ kho, bhikkhave, channaŋ sāraṇīyānaŋ dhammānaŋ etaŋ aggaŋ etaŋ sangāhikaŋ etaŋ sanghāṭanikaŋ– yadidaŋ yāyaŋ diṭṭhi ariyā niyyānikā niyyāti takkarassa sammā dukkhakkhayāya. Seyyathāpi, bhikkhave, kūṭāgārassa etaŋ aggaŋ etaŋ sangāhikaŋ etaŋ sanghāṭanikaŋ yadidaŋ kūṭaŋ; evameva kho, bhikkhave imesaŋ channaŋ sāraṇīyānaŋ dhammānaŋ etaŋ aggaŋ etaŋ sangāhikaŋ etaŋ sanghāṭanikaŋ (p. 1.398) yadidaŋ yāyaŋ diṭṭhi ariyā niyyānikā niyyāti takkarassa sammā dukkhakkhayāya.

493. ‘Kathañca, bhikkhave, yāyaŋ diṭṭhi ariyā niyyānikā niyyāti takkarassa sammā dukkhakkhayāya? Idha, bhikkhave, bhikkhu araññagato vā rukkhamūlagato vā suññāgāragato vā iti paṭisañcikkhati– “atthi nu kho me taŋ pariyuṭṭhānaŋ ajjhattaŋ appahīnaŋ, yenāhaŋ pariyuṭṭhānena pariyuṭṭhitacitto yathābhūtaŋ nappajāneyyaŋ na passeyyan” ti? Sace, bhikkhave, bhikkhu kāmarāgapariyuṭṭhito hoti, pariyuṭṭhitacittova hoti. Sace, bhikkhave, bhikkhu byāpādapariyuṭṭhito hoti, pariyuṭṭhitacittova hoti. Sace, bhikkhave, bhikkhu thīnamiddhapariyuṭṭhito hoti, pariyuṭṭhitacittova hoti. Sace, bhikkhave, bhikkhu uddhaccakukkuccapariyuṭṭhito hoti, pariyuṭṭhitacittova hoti. Sace, bhikkhave, bhikkhu vicikicchāpariyuṭṭhito hoti, pariyuṭṭhitacittova hoti. Sace, bhikkhave, bhikkhu idhalokacintāya pasuto hoti, pariyuṭṭhitacittova hoti. Sace, bhikkhave, bhikkhu paralokacintāya pasuto hoti, pariyuṭṭhitacittova hoti. Sace, bhikkhave, bhikkhu bhaṇḍanajāto kalahajāto vivādāpanno aññamaññaŋ mukhasattīhi vitudanto viharati, pariyuṭṭhitacittova hoti So evaŋ pajānāti– “natthi kho me taŋ pariyuṭṭhānaŋ ajjhattaŋ appahīnaŋ, yenāhaŋ pariyuṭṭhānena pariyuṭṭhitacitto yathābhūtaŋ nappajāneyyaŋ na passeyyaŋ. Suppaṇihitaŋ me mānasaŋ saccānaŋ bodhāyā” ti. Idamassa paṭhamaŋ ñāṇaŋ adhigataŋ hoti ariyaŋ lokuttaraŋ asādhāraṇaŋ puthujjanehi.

494. ‘Puna caparaŋ, bhikkhave, ariyasāvako iti paṭisañcikkhati– “imaŋ nu kho ahaŋ diṭṭhiŋ āsevanto bhāvento bahulīkaronto labhāmi paccattaŋ samathaŋ, labhāmi paccattaŋ nibbutin” ti? So evaŋ pajānāti– “imaŋ kho ahaŋ diṭṭhiŋ āsevanto bhāvento bahulīkaronto labhāmi paccattaŋ samathaŋ, labhāmi paccattaŋ nibbutin” ti. Idamassa dutiyaŋ ñāṇaŋ adhigataŋ hoti ariyaŋ lokuttaraŋ asādhāraṇaŋ puthujjanehi.

495. ‘Puna caparaŋ, bhikkhave, ariyasāvako iti paṭisañcikkhati– “yathā rūpāyāhaŋ diṭṭhiyā samannāgato, atthi nu kho ito bahiddhā añño samaṇo (p. 1.399) vā brāhmaṇo vā tathārūpāya diṭṭhiyā samannāgato” ti? So evaŋ pajānāti– “yathārūpāyāhaŋ diṭṭhiyā samannāgato, natthi ito bahiddhā añño samaṇo vā brāhmaṇo vā tathārūpāya diṭṭhiyā samannāgato” ti. Idamassa tatiyaŋ ñāṇaŋ adhigataŋ hoti ariyaŋ lokuttaraŋ asādhāraṇaŋ puthujjanehi.

496. ‘Puna caparaŋ, bhikkhave, ariyasāvako iti paṭisañcikkhati– “yathārūpāya dhammatāya diṭṭhisampanno puggalo samannāgato, ahampi tathārūpāya dhammatāya samannāgato” ti. Kathaŋrūpāya ca, bhikkhave, dhammatāya diṭṭhisampanno puggalo samannāgato? Dhammatā esā, bhikkhave, diṭṭhisampannassa puggalassa– “kiñcāpi tathārūpiŋ āpattiŋ āpajjati, yathārūpāya āpattiyā vuṭṭhānaŋ paññāyati, atha kho naŋ khippameva satthari vā viññūsu vā sabrahmacārīsu deseti vivarati uttānīkaroti; desetvā vivaritvā uttānīkatvā āyatiŋ saŋvaraŋ āpajjati”. Seyyathāpi, bhikkhave, daharo kumāro mando uttānaseyyako hatthena vā pādena vā angāraŋ akkamitvā khippameva paṭisaŋharati; evameva kho, bhikkhave, dhammatā esā diṭṭhisampannassa puggalassa– “kiñcāpi tathārūpiŋ āpattiŋ āpajjati yathārūpāya āpattiyā vuṭṭhānaŋ paññāyati, atha kho naŋ khippameva satthari vā viññūsu vā sabrahmacārīsu deseti vivarati uttānīkaroti; desetvā vivaritvā uttānīkatvā āyatiŋ saŋvaraŋ āpajjati”. So evaŋ pajānāti– “yathārūpāya dhammatāya diṭṭhisampanno puggalo samannāgato, ahampi tathārūpāya dhammatāya samannāgato” ti. Idamassa catutthaŋ ñāṇaŋ adhigataŋ hoti ariyaŋ lokuttaraŋ asādhāraṇaŋ puthujjanehi.

497. ‘Puna caparaŋ, bhikkhave, ariyasāvako iti paṭisañcikkhati– “yathārūpāya dhammatāya diṭṭhisampanno puggalo samannāgato, ahampi tathārūpāya dhammatāya samannāgato” ti. Kathaŋrūpāya ca, bhikkhave, dhammatāya diṭṭhisampanno puggalo samannāgato? Dhammatā esā, bhikkhave, diṭṭhisampannassa puggalassa– “kiñcāpi yāni tāni sabrahmacārīnaŋ uccāvacāni kinkaraṇīyāni tattha ussukkaŋ āpanno hoti, atha khvāssa tibbāpekkhā hoti adhisīlasikkhāya adhicittasikkhāya adhipaññāsikkhāya”. Seyyathāpi, bhikkhave, gāvī taruṇavacchā thambañca ālumpati vacchakañca apacinati; evameva kho, bhikkhave (p. 1.400) dhammatā esā diṭṭhisampannassa puggalassa– “kiñcāpi yāni tāni sabrahmacārīnaŋ uccāvacāni kinkaraṇīyāni tattha ussukkaŋ āpanno hoti, atha khvāssa tibbāpekkhā hoti adhisīlasikkhāya adhicittasikkhāya adhipaññāsikkhāya”. So evaŋ pajānāti– “yathārūpāya dhammatāya diṭṭhisampanno puggalo samannāgato, ahampi tathārūpāya dhammatāya samannāgato” ti. Idamassa pañcamaŋ ñāṇaŋ adhigataŋ hoti ariyaŋ lokuttaraŋ asādhāraṇaŋ puthujjanehi.

498. ‘Puna caparaŋ, bhikkhave, ariyasāvako iti paṭisañcikkhati– “yathārūpāya balatāya diṭṭhisampanno puggalo samannāgato, ahampi tathārūpāya balatāya samannāgato” ti. Kathaŋrūpāya ca, bhikkhave, balatāya diṭṭhisampanno puggalo samannāgato? Balatā esā, bhikkhave, diṭṭhisampannassa puggalassa yaŋ tathāgatappavedite dhammavinaye desiyamāne aṭṭhinkatvā manasikatvā sabbacetasā samannāharitvā ohitasoto dhammaŋ suṇāti. So evaŋ pajānāti– “yathārūpāya balatāya diṭṭhisampanno puggalo samannāgato, ahampi tathārūpāya balatāya samannāgato” ti. Idamassa chaṭṭhaŋ ñāṇaŋ adhigataŋ hoti ariyaŋ lokuttaraŋ asādhāraṇaŋ puthujjanehi.

499. ‘Puna caparaŋ, bhikkhave, ariyasāvako iti paṭisañcikkhati– “yathārūpāya balatāya diṭṭhisampanno puggalo samannāgato, ahampi tathārūpāya balatāya samannāgato” ti. Kathaŋrūpāya ca, bhikkhave, balatāya diṭṭhisampanno puggalo samannāgato? Balatā esā, bhikkhave, diṭṭhisampannassa puggalassa yaŋ tathāgatappavedite dhammavinaye desiyamāne labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. So evaŋ pajānāti– “yathārūpāya balatāya diṭṭhisampanno puggalo samannāgato, ahampi tathārūpāya balatāya samannāgato” ti. Idamassa sattamaŋ ñāṇaŋ adhigataŋ hoti ariyaŋ lokuttaraŋ asādhāraṇaŋ puthujjanehi.

500. ‘Evaŋ sattangasamannāgatassa kho, bhikkhave, ariyasāvakassa dhammatā susamanniṭṭhā hoti sotāpattiphalasacchikiriyāya. Evaŋ sattangasamannāgato (p. 1.401) kho, bhikkhave, ariyasāvako sotāpattiphalasamannāgato hotī’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Kosambiyasuttaŋ niṭṭhitaŋ aṭṭhamaŋ.

9. Brahmanimantanikasuttaŋ
501. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Ekamidāhaŋ, bhikkhave, samayaŋ ukkaṭṭhāyaŋ viharāmi subhagavane sālarājamūle. Tena kho pana, bhikkhave, samayena bakassa brahmuno evarūpaŋ pāpakaŋ diṭṭhigataŋ uppannaŋ hoti– “idaŋ niccaŋ, idaŋ dhuvaŋ, idaŋ sassataŋ, idaŋ kevalaŋ, idaŋ acavanadhammaŋ, idañhi na jāyati na jīyati na mīyati na cavati na upapajjati, ito ca panaññaŋ uttari nissaraṇaŋ natthī” ti. Atha khvāhaŋ, bhikkhave, bakassa brahmuno cetasā cetoparivitakkamaññāya– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva – ukkaṭṭhāyaŋ subhagavane sālarājamūle antarahito tasmiŋ brahmaloke pāturahosiŋ. Addasā kho maŋ, bhikkhave, bako brahmā dūratova āgacchantaŋ; disvāna maŋ etadavoca– “ehi kho, mārisa, svāgataŋ, mārisa! Cirassaŋ kho, mārisa, imaŋ pariyāyamakāsi yadidaŋ idhāgamanāya. Idañhi, mārisa, niccaŋ, idaŋ dhuvaŋ, idaŋ sassataŋ, idaŋ kevalaŋ, idaŋ acavanadhammaŋ, idañhi na jāyati na jīyati na mīyati na cavati na upapajjati. Ito ca panaññaŋ uttari nissaraṇaŋ natthī”’ ti.

Evaŋ vutte, ahaŋ, bhikkhave, bakaŋ brahmānaŋ etadavocaŋ ‘avijjāgato vata, bho, bako brahmā; avijjāgato vata, bho, bako brahmā; yatra hi nāma aniccaŋyeva samānaŋ niccanti vakkhati, addhuvaŋyeva samānaŋ dhuvanti vakkhati, asassataŋyeva samānaŋ sassatanti vakkhati, akevalaŋyeva samānaŋ (p. 1.402) kevalanti vakkhati, cavanadhammaŋyeva samānaŋ acavanadhammanti vakkhati; yattha ca pana jāyati jīyati mīyati cavati upapajjati tañca vakkhati– “idañhi na jāyati na jīyati na mīyati na cavati na upapajjatī” ti; santañca panaññaŋ uttari nissaraṇaŋ “natthaññaŋ uttari nissaraṇan” ti vakkhatī’ ti.

502. ‘Atha kho, bhikkhave, māro pāpimā aññataraŋ brahmapārisajjaŋ anvāvisitvā maŋ etadavoca– “bhikkhu, bhikkhu, metamāsado metamāsado, eso hi, bhikkhu, brahmā mahābrahmā abhibhū anabhibhūto aññadatthudaso vasavattī issaro kattā nimmātā seṭṭho sajitā vasī pitā bhūtabhabyānaŋ. Ahesuŋ kho ye, bhikkhu, tayā pubbe samaṇabrāhmaṇā lokasmiŋ pathavīgarahakā pathavījigucchakā, āpagarahakā āpajigucchakā, tejagarahakā tejajigucchakā, vāyagarahakā vāyajigucchakā, bhūtagarahakā bhūtajigucchakā, devagarahakā devajigucchakā, pajāpatigarahakā pajāpatijigucchakā, brahmagarahakā brahmajigucchakā– te kāyassa bhedā pāṇupacchedā hīne kāye patiṭṭhitā ahesuŋ. Ye pana, bhikkhu, tayā pubbe samaṇabrāhmaṇā lokasmiŋ pathavīpasaŋsakā pathavābhinandino, āpapasaŋsakā āpābhinandino, tejapasaŋsakā tejābhinandino, vāyapasaŋsakā vāyābhinandino, bhūtapasaŋsakā bhūtābhinandino, devapasaŋsakā devābhinandino, pajāpatipasaŋsakā pajāpatābhinandino, brahmapasaŋsakā brahmābhinandino– te kāyassa bhedā pāṇupacchedā paṇīte kāye patiṭṭhitā. Taŋ tāhaŋ, bhikkhu, evaŋ vadāmi– “ingha tvaŋ, mārisa, yadeva te brahmā āha tadeva tvaŋ karohi, mā tvaŋ brahmuno vacanaŋ upātivattittho”. Sace kho tvaŋ, bhikkhu, brahmuno vacanaŋ upātivattissasi, seyyathāpi nāma puriso siriŋ āgacchantiŋ daṇḍena paṭippaṇāmeyya, seyyathāpi vā pana, bhikkhu, puriso narakappapāte papatanto hatthehi ca pādehi ca pathaviŋ virādheyya, evaŋ sampadamidaŋ, bhikkhu, tuyhaŋ bhavissati. “Inghaŋ tvaŋ, mārisa, yadeva te brahmā āha tadeva tvaŋ karohi, mā tvaŋ brahmuno vacanaŋ upātivattittho. Nanu tvaŋ, bhikkhu, passasi brahmaparisaŋ sannipatitan” ti? Iti kho maŋ, bhikkhave, māro pāpimā brahmaparisaŋ upanesi.

‘Evaŋ (p. 1.403) vutte, ahaŋ, bhikkhave, māraŋ pāpimantaŋ etadavocaŋ– “jānāmi kho tāhaŋ, pāpima; mā tvaŋ maññittho– na maŋ jānātī” ti. Māro tvamasi, pāpima. Yo ceva, pāpima, brahmā, yā ca brahmaparisā, ye ca brahmapārisajjā, sabbeva tava hatthagatā sabbeva tava vasaŋgatā. Tuyhañhi, pāpima, evaŋ hoti– “esopi me assa hatthagato, esopi me assa vasaŋgato” ti. Ahaŋ kho pana, pāpima, neva tava hatthagato neva tava vasaŋgato’ ti.

503. ‘Evaŋ vutte, bhikkhave, bako brahmā maŋ etadavoca– “ahañhi, mārisa, niccaŋyeva samānaŋ niccanti vadāmi, dhuvaŋyeva samānaŋ dhuvanti vadāmi, sassataŋyeva samānaŋ sassatanti vadāmi, kevalaŋyeva samānaŋ kevalanti vadāmi, acavanadhammaŋyeva samānaŋ acavanadhamman” ti vadāmi, yattha ca pana na jāyati na jīyati na mīyati na cavati na upapajjati tadevāhaŋ vadāmi– “idañhi na jāyati na jīyati na mīyati na cavati na upapajjatī” ti. Asantañca panaññaŋ uttari nissaraṇaŋ “natthaññaŋ uttari nissaraṇan” ti vadāmi. Ahesuŋ kho, bhikkhu, tayā pubbe samaṇabrāhmaṇā lokasmiŋ yāvatakaŋ tuyhaŋ kasiṇaŋ āyu tāvatakaŋ tesaŋ tapokammameva ahosi. Te kho evaŋ jāneyyuŋ– “santañca panaññaŋ uttari nissaraṇaŋ atthaññaŋ uttari nissaraṇanti, asantaŋ vā aññaŋ uttari nissaraṇaŋ natthaññaŋ uttari nissaraṇan” ti. Taŋ tāhaŋ, bhikkhu, evaŋ vadāmi– “na cevaññaŋ uttari nissaraṇaŋ dakkhissasi, yāvadeva ca pana kilamathassa vighātassa bhāgī bhavissasi. Sace kho tvaŋ, bhikkhu, pathaviŋ ajjhosissasi, opasāyiko me bhavissasi vatthusāyiko, yathākāmakaraṇīyo bāhiteyyo. Sace āpaŋ… tejaŋ… vāyaŋ… bhūte… deve… pajāpatiŋ… brahmaŋ ajjhosissasi, opasāyiko me bhavissasi vatthusāyiko, yathākāmakaraṇīyo bāhiteyyo” ti.

‘Ahampi kho evaŋ, brahme, jānāmi– sace pathaviŋ ajjhosissāmi, opasāyiko te bhavissāmi vatthusāyiko, yathākāmakaraṇīyo bāhiteyyo. “Sace āpaŋ… tejaŋ… vāyaŋ… bhūte… deve… pajāpatiŋ… brahmaŋ ajjhosissāmi, opasāyiko te bhavissāmi vatthusāyiko, yathākāmakaraṇīyo bāhiteyyo” ti api ca te ahaŋ, brahme, gatiñca pajānāmi, jutiñca pajānāmi– evaŋ mahiddhiko bako brahmā, evaŋ mahānubhāvo bako brahmā, evaŋ mahesakkho bako brahmā’ ti.

‘Yathākathaŋ (p. 1.404) pana me tvaŋ, mārisa, gatiñca pajānāsi, jutiñca pajānāsi– “evaŋ mahiddhiko bako brahmā, evaŋ mahānubhāvo bako brahmā, evaŋ mahesakkho bako brahmā” ti?


‘Yāvatā candimasūriyā, pariharanti disā bhanti virocanā.


Tāva sahassadhā loko, ettha te vattate vaso.


‘Paroparañca jānāsi, atho rāgavirāginaŋ;


Itthabhāvaññathābhāvaŋ, sattānaŋ āgatiŋ gatin’ ti.

‘Evaŋ kho te ahaŋ, brahme, gatiñca pajānāmi jutiñca pajānāmi– “evaŋ mahiddhiko bako brahmā, evaŋ mahānubhāvo bako brahmā, evaŋ mahesakkho bako brahmā” ti.

504. ‘Atthi kho, brahme, añño kāyo, taŋ tvaŋ na jānāsi na passasi; tamahaŋ jānāmi passāmi. Atthi kho, brahme, ābhassarā nāma kāyo yato tvaŋ cuto idhūpapanno. Tassa te aticiranivāsena sā sati pamuṭṭhā, tena taŋ tvaŋ na jānāsi na passasi; tamahaŋ jānāmi passāmi. Evampi kho ahaŋ, brahme, neva te samasamo abhiññāya, kuto nīceyyaŋ? Atha kho ahameva tayā bhiyyo. Atthi kho, brahme, subhakiṇho nāma kāyo, vehapphalo nāma kāyo, abhibhū nāma kāyo, taŋ tvaŋ na jānāsi na passasi; tamahaŋ jānāmi passāmi. Evampi kho ahaŋ, brahme, neva te samasamo abhiññāya, kuto nīceyyaŋ? Atha kho ahameva tayā bhiyyo. Pathaviŋ kho ahaŋ, brahme, pathavito abhiññāya yāvatā pathaviyā pathavattena ananubhūtaŋ tadabhiññāya pathaviŋ nāpahosiŋ, pathaviyā nāpahosiŋ, pathavito nāpahosiŋ, pathaviŋ meti nāpahosiŋ, pathaviŋ nābhivadiŋ. Evampi kho ahaŋ, brahme, neva te samasamo abhiññāya, kuto nīceyyaŋ? Atha kho ahameva tayā bhiyyo. Āpaŋ kho ahaŋ, brahme …pe… tejaŋ kho ahaŋ, brahme …pe… vāyaŋ kho ahaŋ, brahme …pe… bhūte kho ahaŋ, brahme …pe… deve kho ahaŋ, brahme …pe… pajāpatiŋ kho ahaŋ, brahme …pe… brahmaŋ kho ahaŋ, brahme …pe… ābhassare kho ahaŋ, brahme …pe… subhakiṇhe kho ahaŋ, brahme… (p. 1.405) …pe… vehapphale kho ahaŋ, brahme …pe… abhibhuŋ kho ahaŋ, brahme …pe… sabbaŋ kho ahaŋ, brahme, sabbato abhiññāya yāvatā sabbassa sabbattena ananubhūtaŋ tadabhiññāya sabbaŋ nāpahosiŋ sabbasmiŋ nāpahosiŋ sabbato nāpahosiŋ sabbaŋ meti nāpahosiŋ, sabbaŋ nābhivadiŋ. Evampi kho ahaŋ, brahme, neva te samasamo abhiññāya, kuto nīceyyaŋ? Atha kho ahameva tayā bhiyyo’ ti.

‘Sace kho, mārisa, sabbassa sabbattena ananubhūtaŋ, tadabhiññāya mā heva te rittakameva ahosi, tucchakameva ahosī’ ti

‘“Viññāṇaŋ anidassanaŋ anantaŋ sabbato pabhaŋ”, taŋ pathaviyā pathavattena ananubhūtaŋ, āpassa āpattena ananubhūtaŋ, tejassa tejattena ananubhūtaŋ, vāyassa vāyattena ananubhūtaŋ, bhūtānaŋ bhūtattena ananubhūtaŋ, devānaŋ devattena ananubhūtaŋ, pajāpatissa pajāpatittena ananubhūtaŋ, brahmānaŋ brahmattena ananubhūtaŋ, ābhassarānaŋ ābhassarattena ananubhūtaŋ, subhakiṇhānaŋ subhakiṇhattena ananubhūtaŋ, vehapphalānaŋ vehapphalatte ananubhūtaŋ, abhibhussa abhibhuttena ananubhūtaŋ, sabbassa sabbattena ananubhūtaŋ’.

‘Handa carahi te, mārisa, passa antaradhāyāmī’ ti. “Handa carahi me tvaŋ, brahme, antaradhāyassu, sace visahasī” ti. Atha kho, bhikkhave, bako brahmā “antaradhāyissāmi samaṇassa gotamassa, antaradhāyissāmi samaṇassa gotamassā” ti nevassu me sakkoti antaradhāyituŋ.

‘Evaŋ vutte, ahaŋ, bhikkhave, bakaŋ brahmānaŋ etadavocaŋ– “handa carahi te brahme antaradhāyāmī” ti. “Handa carahi me tvaŋ, mārisa, antaradhāyassu sace visahasī” ti. Atha kho ahaŋ, bhikkhave, tathārūpaŋ iddhābhisankhāraŋ abhisankhāsiŋ– “ettāvatā brahmā ca brahmaparisā ca brahmapārisajjā ca saddañca me sossanti, na ca maŋ dakkhantī” ti. Antarahito imaŋ gāthaŋ abhāsiŋ–


‘Bhavevāhaŋ bhayaŋ disvā, bhavañca vibhavesinaŋ;


Bhavaŋ nābhivadiŋ kiñci, nandiñca na upādiyin’ ti.

‘Atha (p. 1.406) kho, bhikkhave, brahmā ca brahmaparisā ca brahmapārisajjā ca acchariyabbhutacittajātā ahesuŋ– “acchariyaŋ vata bho, abbhutaŋ vata bho! Samaṇassa gotamassa mahiddhikatā mahānubhāvatā, na ca vata no ito pubbe diṭṭho vā, suto vā, añño samaṇo vā brāhmaṇo vā evaŋ mahiddhiko evaŋ mahānubhāvo yathāyaŋ samaṇo gotamo sakyaputto sakyakulā pabbajito. Bhavarāmāya vata, bho, pajāya bhavaratāya bhavasammuditāya samūlaŋ bhavaŋ udabbahī” ti.

505. ‘Atha kho, bhikkhave, māro pāpimā aññataraŋ brahmapārisajjaŋ anvāvisitvā maŋ etadavoca– “sace kho tvaŋ, mārisa, evaŋ pajānāsi, sace tvaŋ evaŋ anubuddho, mā sāvake upanesi, mā pabbajite; mā sāvakānaŋ dhammaŋ desesi, mā pabbajitānaŋ; mā sāvakesu gedhimakāsi, mā pabbajitesu. Ahesuŋ kho, bhikkhu, tayā pubbe samaṇabrāhmaṇā lokasmiŋ arahanto sammāsambuddhā paṭijānamānā Te sāvake upanesuŋ pabbajite, sāvakānaŋ dhammaŋ desesuŋ pabbajitānaŋ, sāvakesu gedhimakaŋsu pabbajitesu, te sāvake upanetvā pabbajite, sāvakānaŋ dhammaŋ desetvā pabbajitānaŋ, sāvakesu gedhitacittā pabbajitesu, kāyassa bhedā pāṇupacchedā hīne kāye patiṭṭhitā. Ahesuŋ ye pana, bhikkhu, tayā pubbe samaṇabrāhmaṇā lokasmiŋ arahanto sammāsambuddhā paṭijānamānā. Te na sāvake upanesuŋ na pabbajite, na sāvakānaŋ dhammaŋ desesuŋ na pabbajitānaŋ, na sāvakesu gedhimakaŋsu na pabbajitesu, te na sāvake upanetvā na pabbajite, na sāvakānaŋ dhammaŋ desetvā na pabbajitānaŋ, na sāvakesu gedhitacittā na pabbajitesu, kāyassa bhedā pāṇupacchedā paṇīte kāye patiṭṭhitā. Taŋ tāhaŋ, bhikkhu, evaŋ vadāmi– ingha tvaŋ, mārisa, appossukko diṭṭhadhammasukhavihāramanuyutto viharassu, anakkhātaŋ kusalañhi, mārisa, mā paraŋ ovadāhī” ti.

‘Evaŋ vutte, ahaŋ, bhikkhave, māraŋ pāpimantaŋ etadavocaŋ – “jānāmi kho tāhaŋ, pāpima, mā tvaŋ maññittho– na maŋ jānātī” ti. Māro tvamasi, pāpima. Na maŋ tvaŋ, pāpima, hitānukampī evaŋ vadesi; ahitānukampī maŋ tvaŋ, pāpima, evaŋ vadesi. Tuyhañhi, pāpima, evaŋ hoti– “yesaŋ samaṇo gotamo dhammaŋ desessati, te me visayaŋ upātivattissantī” ti. Asammāsambuddhāva pana te (p. 1.407) pāpima, samānā sammāsambuddhāmhāti paṭijāniŋsu. Ahaŋ kho pana, pāpima, sammāsambuddhova samāno sammāsambuddhomhīti paṭijānāmi. Desentopi hi, pāpima, tathāgato sāvakānaŋ dhammaŋ tādisova adesentopi hi, pāpima, tathāgato sāvakānaŋ dhammaŋ tādisova. Upanentopi hi, pāpima, tathāgato sāvake tādisova, anupanentopi hi, pāpima, tathāgato sāvake tādisova. Taŋ kissa hetu? Tathāgatassa, pāpima, ye āsavā sankilesikā ponobbhavikā sadarā dukkhavipākā āyatiŋ jātijarāmaraṇiyā– te pahīnā ucchinnamūlā tālāvatthukatā anabhāvankatā āyatiŋ anuppādadhammā. Seyyathāpi, pāpima, tālo matthakacchinno abhabbo puna virūḷhiyā; evameva kho, pāpima, tathāgatassa ye āsavā sankilesikā ponobbhavikā sadarā dukkhavipākā āyatiŋ jātijarāmaraṇiyā– te pahīnā ucchinnamūlā tālāvatthukatā anabhāvankatā āyatiŋ anuppādadhammāti.

‘Iti hidaŋ mārassa ca anālapanatāya brahmuno ca abhinimantanatāya, tasmā imassa veyyākaraṇassa brahmanimantanikaŋteva adhivacanan’ ti.

Brahmanimantanikasuttaŋ niṭṭhitaŋ navamaŋ.

10. Māratajjanīyasuttaŋ
506. Evaŋ me sutaŋ– ekaŋ samayaŋ āyasmā mahāmoggallāno bhaggesu viharati susumāragire bhesakaḷāvane migadāye. Tena kho pana samayena āyasmā mahāmoggallāno abbhokāse cankamati. Tena kho pana samayena māro pāpimā āyasmato mahāmoggallānassa kucchigato hoti koṭṭhamanupaviṭṭho. Atha kho āyasmato mahāmoggallānassa etadahosi– ‘kiŋ nu kho me kucchi garugaro viya? Māsācitaŋ maññe’ ti. Atha kho āyasmā mahāmoggallāno cankamā orohitvā vihāraŋ pavisitvā paññatte āsane nisīdi. Nisajja kho āyasmā mahāmoggallāno paccattaŋ yoniso manasākāsi. Addasā kho āyasmā mahāmoggallāno māraŋ pāpimantaŋ kucchigataŋ koṭṭhamanupaviṭṭhaŋ. Disvāna (p. 1.408) māraŋ pāpimantaŋ etadavoca– ‘nikkhama, pāpima; nikkhama, pāpima! Mā tathāgataŋ vihesesi, mā tathāgatasāvakaŋ. Mā te ahosi dīgharattaŋ ahitāya dukkhāyā’ ti. Atha kho mārassa pāpimato etadahosi– ‘ajānameva kho maŋ ayaŋ samaṇo apassaŋ evamāha– “nikkhama, pāpima; nikkhama, pāpima! Mā tathāgataŋ vihesesi, mā tathāgatasāvakaŋ. Mā te ahosi dīgharattaŋ ahitāya dukkhāyā” ti. Yopissa so satthā sopi maŋ neva khippaŋ jāneyya, kuto pana maŋ ayaŋ sāvako jānissatī’ ti? Atha kho āyasmā mahāmoggallāno māraŋ pāpimantaŋ etadavoca– ‘evampi kho tāhaŋ, pāpima, jānāmi, mā tvaŋ maññittho– “na maŋ jānātī” ti. Māro tvamasi, pāpima; tuyhañhi, pāpima, evaŋ hoti– “ajānameva kho maŋ ayaŋ samaṇo apassaŋ evamāha– nikkhama, pāpima; nikkhama, pāpima! Mā tathāgataŋ vihesesi, mā tathāgatasāvakaŋ. Mā te ahosi dīgharattaŋ ahitāya dukkhāyāti. Yopissa so satthā sopi maŋ neva khippaŋ jāneyya, kuto pana maŋ ayaŋ sāvako jānissatī”’ ti?

Atha kho mārassa pāpimato etadahosi– ‘jāname kho maŋ ayaŋ samaṇo passaŋ evamāha– “nikkhama, pāpima; nikkhama, pāpima! Mā tathāgataŋ vihesesi, mā tathāgatasāvakaŋ. Mā te ahosi dīgharattaŋ ahitāya dukkhāyā”’ ti. Atha kho māro pāpimā āyasmato mahāmoggallānassa mukhato uggantvā paccaggaḷe aṭṭhāsi.

507. Addasā kho āyasmā mahāmoggallāno māraŋ pāpimantaŋ paccaggaḷe ṭhitaŋ; disvāna māraŋ pāpimantaŋ etadavoca– “etthāpi kho tāhaŋ, pāpima, passāmi; mā tvaŋ maññittho ‘na maŋ passatī’ ti. Eso tvaŋ, pāpima, paccaggaḷe ṭhito. Bhūtapubbāhaŋ, pāpima, dūsī nāma māro ahosiŋ, tassa me kāḷī nāma bhaginī. Tassā tvaŋ putto. So me tvaŋ bhāgineyyo ahosi. Tena kho pana, pāpima, samayena kakusandho bhagavā arahaŋ sammāsambuddho loke uppanno hoti. Kakusandhassa kho pana, pāpima, bhagavato arahato sammāsambuddhassa vidhurasañjīvaŋ nāma sāvakayugaŋ ahosi aggaŋ bhaddayugaŋ. Yāvatā kho pana, pāpima, kakusandhassa bhagavato (p. 1.409) arahato sammāsambuddhassa sāvakā. Tesu na ca koci āyasmatā vidhurena samasamo hoti yadidaŋ dhammadesanāya. Iminā kho evaŋ, pāpima, pariyāyena āyasmato vidhurassa vidhuroteva samaññā udapādi.

‘Āyasmā pana, pāpima, sañjīvo araññagatopi rukkhamūlagatopi suññāgāragatopi appakasireneva saññāvedayitanirodhaŋ samāpajjati. Bhūtapubbaŋ, pāpima, āyasmā sañjīvo aññatarasmiŋ rukkhamūle saññāvedayitanirodhaŋ samāpanno nisinno hoti. Addasaŋsu kho, pāpima, gopālakā pasupālakā kassakā pathāvino āyasmantaŋ sañjīvaŋ aññatarasmiŋ rukkhamūle saññāvedayitanirodhaŋ samāpannaŋ nisinnaŋ; disvāna tesaŋ etadahosi– “acchariyaŋ vata, bho, abbhutaŋ vata, bho! Ayaŋ samaṇo nisinnakova kālankato! Handa naŋ dahāmā” ti. Atha kho te, pāpima, gopālakā pasupālakā kassakā pathāvino tiṇañca kaṭṭhañca gomayañca sankaḍḍhitvā āyasmato sañjīvassa kāye upacinitvā aggiŋ datvā pakkamiŋsu. Atha kho, pāpima, āyasmā sañjīvo tassā rattiyā accayena tāya samāpattiyā vuṭṭhahitvā cīvarāni papphoṭetvā pubbaṇhasamayaŋ nivāsetvā pattacīvaramādāya gāmaŋ piṇḍāya pāvisi. Addasaŋsu kho te, pāpima, gopālakā pasupālakā kassakā pathāvino āyasmantaŋ sañjīvaŋ piṇḍāya carantaŋ; disvāna nesaŋ etadahosi– “acchariyaŋ vata, bho, abbhutaŋ vata, bho! Ayaŋ samaṇo nisinnakova kālankato, svāyaŋ paṭisañjīvito” ti Iminā kho evaŋ, pāpima, pariyāyena āyasmato sañjīvassa sañjīvoteva samaññā udapādi.

508. ‘Atha kho, pāpima, dūsissa mārassa etadahosi– “imesaŋ kho ahaŋ bhikkhūnaŋ sīlavantānaŋ kalyāṇadhammānaŋ neva jānāmi āgatiŋ vā gatiŋ vā. Yaŋnūnāhaŋ brāhmaṇagahapatike anvāviseyyaŋ etha, tumhe bhikkhū sīlavante kalyāṇadhamme akkosatha paribhāsatha rosetha vihesetha. Appeva nāma tumhehi akkosiyamānānaŋ paribhāsiyamānānaŋ rosiyamānānaŋ vihesiyamānānaŋ siyā cittassa aññathattaŋ, yathā taŋ dūsī (p. 1.410) māro labhetha otāran” ti. Atha kho te, pāpima, dūsī māro brāhmaṇagahapatike anvāvisi– “etha, tumhe bhikkhū sīlavante kalyāṇadhamme akkosatha paribhāsatha rosetha vihesetha. Appeva nāma tumhehi akkosiyamānānaŋ paribhāsiyamānānaŋ rosiyamānānaŋ vihesiyamānānaŋ siyā cittassa aññathattaŋ, yathā taŋ dūsī māro labhetha otāran” ti.

‘Atha kho te, pāpima, brāhmaṇagahapatikā anvāvisiṭṭhā dūsinā mārena bhikkhū sīlavante kalyāṇadhamme akkosanti paribhāsanti rosenti vihesenti– “ime pana muṇḍakā samaṇakā ibbhā kiṇhā bandhupādāpaccā ‘jhāyinosmā jhāyinosmā’ ti pattakkhandhā adhomukhā madhurakajātā jhāyanti pajjhāyanti nijjhāyanti apajjhāyanti. Seyyathāpi nāma ulūko rukkhasākhāyaŋ mūsikaŋ maggayamāno jhāyati pajjhāyati nijjhāyati apajjhāyati; evamevime muṇḍakā samaṇakā ibbhā kiṇhā bandhupādāpaccā ‘jhāyinosmā jhāyinosmā’ ti pattakkhandhā adhomukhā madhurakajātā jhāyanti pajjhāyanti nijjhāyanti apajjhāyanti. Seyyathāpi nāma kotthu nadītīre macche maggayamāno jhāyati pajjhāyati nijjhāyati apajjhāyati; evamevime muṇḍakā samaṇakā ibbhā kiṇhā bandhupādāpaccā ‘jhāyinosmā jhāyinosmā’ ti pattakkhandhā adhomukhā madhurakajātā jhāyanti pajjhāyanti nijjhāyanti apajjhāyanti. Seyyathāpi nāma biḷāro sandhisamalasankaṭīre mūsikaŋ maggayamāno jhāyati pajjhāyati nijjhāyati apajjhāyati; evamevime muṇḍakā samaṇakā ibbhā kiṇhā bandhupādāpaccā ‘jhāyinosmā jhāyinosmā’ ti pattakkhandhā adhomukhā madhurakajātā jhāyanti pajjhāyanti nijjhāyanti apajjhāyanti. Seyyathāpi nāma gadrabho vahacchinno sandhisamalasankaṭīre jhāyati pajjhāyati nijjhāyati apajjhāyati, evamevime muṇḍakā samaṇakā ibbhā kiṇhā bandhupādāpaccā ‘jhāyinosmā jhāyinosmā’ ti pattakkhandhā adhomukhā madhurakajātā jhāyanti pajjhāyanti nijjhāyanti apajjhāyantī’ ti.

‘Ye kho pana, pāpima, tena samayena manussā kālankaronti yebhuyyena kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjanti.

509. ‘Atha (p. 1.411) kho, pāpima, kakusandho bhagavā arahaŋ sammāsambuddho bhikkhū āmantesi– “anvāviṭṭhā kho, bhikkhave, brāhmaṇagahapatikā dūsinā mārena– etha, tumhe bhikkhū sīlavante kalyāṇadhamme akkosatha paribhāsatha rosetha vihesetha, appeva nāma tumhehi akkosiyamānānaŋ paribhāsiyamānānaŋ rosiyamānānaŋ vihesiyamānānaŋ siyā cittassa aññathattaŋ, yathā taŋ dūsī māro labhetha otāran” ti. Etha, tumhe, bhikkhave, mettāsahagatena cetasā ekaŋ disaŋ pharitvā viharatha, tathā dutiyaŋ, tathā tatiyaŋ, tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyābajjhena pharitvā viharatha. Karuṇāsahagatena cetasā …pe… muditāsahagatena cetasā …pe… upekkhāsahagatena cetasā ekaŋ disaŋ pharitvā viharatha, tathā dutiyaŋ, tathā tatiyaŋ, tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyābajjhena pharitvā viharathā” ti.

‘Atha kho te, pāpima, bhikkhū kakusandhena bhagavatā arahatā sammāsambuddhena evaŋ ovadiyamānā evaŋ anusāsiyamānā araññagatāpi rukkhamūlagatāpi suññāgāragatāpi mettāsahagatena cetasā ekaŋ disaŋ pharitvā vihariŋsu, tathā dutiyaŋ, tathā tatiyaŋ, tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyābajjhena pharitvā vihariŋsu. Karuṇāsahagatena cetasā …pe… muditāsahagatena cetasā …pe… upekkhāsahagatena cetasā ekaŋ disaŋ pharitvā vihariŋsu, tathā dutiyaŋ, tathā tatiyaŋ, tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyābajjhena pharitvā vihariŋsu

510. ‘Atha kho, pāpima, dūsissa mārassa etadahosi– “evampi kho ahaŋ karonto imesaŋ bhikkhūnaŋ sīlavantānaŋ kalyāṇadhammānaŋ neva jānāmi āgatiŋ vā gatiŋ vā, yaŋnūnāhaŋ brāhmaṇagahapatike anvāviseyyaŋ– etha, tumhe bhikkhū sīlavante kalyāṇadhamme sakkarotha garuŋ karotha mānetha (p. 1.412) pūjetha appeva nāma tumhehi sakkariyamānānaŋ garukariyamānānaŋ māniyamānānaŋ pūjiyamānānaŋ siyā cittassa aññathattaŋ, yathā taŋ dūsī māro labhetha otāran” ti Atha kho te, pāpima, dūsī māro brāhmaṇagahapatike anvāvisi– “etha, tumhe bhikkhū sīlavante kalyāṇadhamme sakkarotha garuŋ karotha mānetha pūjetha, appeva nāma tumhehi sakkariyamānānaŋ garukariyamānānaŋ māniyamānānaŋ pūjiyamānānaŋ siyā cittassa aññathattaŋ, yathā taŋ dūsī māro labhetha otāran” ti. Atha kho te, pāpima, brāhmaṇagahapatikā anvāviṭṭhā dūsinā mārena bhikkhū sīlavante kalyāṇadhamme sakkaronti garuŋ karonti mānenti pūjenti.

‘Ye kho pana, pāpima, tena samayena manussā kālankaronti yebhuyyena kāyassa bhedā paraŋ maraṇā sugatiŋ saggaŋ lokaŋ upapajjanti.

511. ‘Atha kho, pāpima, kakusandho bhagavā arahaŋ sammāsambuddho bhikkhū āmantesi– “anvāviṭṭhā kho, bhikkhave, brāhmaṇagahapatikā dūsinā mārena– etha, tumhe bhikkhū sīlavante kalyāṇadhamme sakkarotha garuŋ karotha mānetha pūjetha, appeva nāma tumhehi sakkariyamānānaŋ garukariyamānānaŋ māniyamānānaŋ pūjiyamānānaŋ siyā cittassa aññathattaŋ, yathā taŋ dūsī māro labhetha otāranti. Etha, tumhe, bhikkhave, asubhānupassino kāye viharatha, āhāre paṭikūlasaññino, sabbaloke anabhiratisaññino, sabbasankhāresu aniccānupassino” ti.

‘Atha kho te, pāpima, bhikkhū kakusandhena bhagavatā arahatā sammāsambuddhena evaŋ ovadiyamānā evaŋ anusāsiyamānā araññagatāpi rukkhamūlagatāpi suññāgāragatāpi asubhānupassino kāye vihariŋsu, āhāre paṭikūlasaññino, sabbaloke anabhiratisaññino, sabbasankhāresu aniccānupassino.

512. ‘Atha kho, pāpima, kakusandho bhagavā arahaŋ sammāsambuddho pubbaṇhasamayaŋ nivāsetvā pattacīvaramādāya āyasmatā vidhurena pacchāsamaṇena gāmaŋ piṇḍāya pāvisi. Atha kho, pāpima, dūsī māro aññataraŋ kumārakaŋ (p. 1.413) anvāvisitvā sakkharaŋ gahetvā āyasmato vidhurassa sīse pahāramadāsi; sīsaŋ vobhindi . Atha kho, pāpima, āyasmā vidhuro bhinnena sīsena lohitena gaḷantena kakusandhaŋyeva bhagavantaŋ arahantaŋ sammāsambuddhaŋ piṭṭhito piṭṭhito anubandhi. Atha kho pāpima, kakusandho bhagavā arahaŋ sammāsambuddho nāgāpalokitaŋ apalokesi “na vāyaŋ dūsī māro mattamaññāsī” ti. Sahāpalokanāya ca pana, pāpima, dūsī māro tamhā ca ṭhānā cavi mahānirayañca upapajji.

‘Tassa kho pana, pāpima, mahānirayassa tayo nāmadheyyā honti– chaphassāyataniko itipi, sankusamāhato itipi, paccattavedaniyo itipi. Atha kho maŋ, pāpima, nirayapālā upasankamitvā etadavocuŋ– yadā kho te, mārisa, sankunā sanku hadaye samāgaccheyya. Atha naŋ tvaŋ jāneyyāsi– “vassasahassaŋ me niraye paccamānassā” ti. So kho ahaŋ, pāpima, bahūni vassāni bahūni vassasatāni bahūni vassasahassāni tasmiŋ mahāniraye apacciŋ. Dasavassasahassāni tasseva mahānirayassa ussade apacciŋ vuṭṭhānimaŋ nāma vedanaŋ vediyamāno. Tassa mayhaŋ, pāpima, evarūpo kāyo hoti, seyyathāpi manussassa. Evarūpaŋ sīsaŋ hoti, seyyathāpi macchassa.

513. 
‘Kīdiso nirayo āsi, yattha dūsī apaccatha;


Vidhuraŋ sāvakamāsajja, kakusandhañca brāhmaṇaŋ.


‘Sataŋ āsi ayosankū, sabbe paccattavedanā;


Īdiso nirayo āsi, yattha dūsī apaccatha.


Vidhuraŋ sāvakamāsajja, kakusandhañca brāhmaṇaŋ.


‘Yo etamabhijānāti, bhikkhu buddhassa sāvako;


Tādisaŋ bhikkhumāsajja, kaṇha dukkhaŋ nigacchasi.


‘Majjhe sarassa tiṭṭhanti, vimānā kappaṭṭhāyino;


Veḷuriyavaṇṇā rucirā, accimanto pabhassarā.


Accharā tattha naccanti, puthu nānattavaṇṇiyo.


‘Yo (p. 1.414) etamabhijānāti, bhikkhu buddhassa sāvako.


Tādisaŋ bhikkhumāsajja, kaṇha dukkhaŋ nigacchasi.


‘Yo ve buddhena codito, bhikkhu sanghassa pekkhato;


Migāramātupāsādaŋ, pādanguṭṭhena kampayi.


‘Yo etamabhijānāti, bhikkhu buddhassa sāvako;


Tādisaŋ bhikkhumāsajja, kaṇha dukkhaŋ nigacchasi.


‘Yo vejayantaŋ pāsādaŋ, pādanguṭṭhena kampayi;


Iddhibalenupatthaddho, saŋvejesi ca devatā.


‘Yo etamabhijānāti, bhikkhu buddhassa sāvako;


Tādisaŋ bhikkhumāsajja, kaṇha dukkhaŋ nigacchasi.


‘Yo vejayantapāsāde, sakkaŋ so paripucchati;


Api vāsava jānāsi, taṇhākkhayavimuttiyo.


Tassa sakko viyākāsi, pañhaŋ puṭṭho yathātathaŋ.


‘Yo etamabhijānāti, bhikkhu buddhassa sāvako;


Tādisaŋ bhikkhumāsajja, kaṇha dukkhaŋ nigacchasi.


‘Yo brahmaŋ paripucchati, sudhammāyābhito sabhaŋ;


Ajjāpi tyāvuso diṭṭhi, yā te diṭṭhi pure ahu.


Passasi vītivattantaŋ, brahmaloke pabhassaraŋ.


‘Tassa brahmā viyākāsi, anupubbaŋ yathātathaŋ;


Na me mārisa sā diṭṭhi, yā me diṭṭhi pure ahu.


‘Passāmi vītivattantaŋ, brahmaloke pabhassaraŋ;


Sohaŋ ajja kathaŋ vajjaŋ, ahaŋ niccomhi sassato.


‘Yo etamabhijānāti, bhikkhu buddhassa sāvako;


Tādisaŋ bhikkhumāsajja, kaṇha dukkhaŋ nigacchasi.


‘Yo mahāmeruno kūṭaŋ, vimokkhena aphassayi;


Vanaŋ pubbavidehānaŋ, ye ca bhūmisayā narā.


‘Yo etamabhijānāti, bhikkhu buddhassa sāvako;


Tādisaŋ bhikkhumāsajja, kaṇha dukkhaŋ nigacchasi.


‘Na (p. 1.415) ve aggi cetayati, “ahaŋ bālaŋ ḍahāmī” ti;


Bālo ca jalitaŋ aggiŋ, āsajja naŋ sa ḍayhati.


‘Evameva tuvaŋ māra, āsajja naŋ tathāgataŋ;


Sayaŋ ḍahissasi attānaŋ, bālo aggiŋva saŋphusaŋ.


‘Apuññaŋ pasavī māro, āsajja naŋ tathāgataŋ;


Kinnu maññasi pāpima, na me pāpaŋ vipaccati.


‘Karoto cīyati pāpaŋ, cirarattāya antaka;


Māra nibbinda buddhamhā, āsaŋ mākāsi bhikkhusu.


‘Iti māraŋ atajjesi, bhikkhu bhesakaḷāvane;


Tato so dummano yakkho, natatthevantaradhāyathā’ ti.

Māratajjanīyasuttaŋ niṭṭhitaŋ dasamaŋ.

Cūḷayamakavaggo niṭṭhito pañcamo.

Tassuddānaŋ

Sāleyya verañjaduve ca tuṭṭhi, cūḷamahādhammasamādānañca;

Vīmaŋsakā kosambi ca brāhmaṇo, dūsī ca māro dasamo ca vaggo.

Sāleyyavaggo niṭṭhito pañcamo.

Idaŋ vaggānamuddānaŋ–

Mūlapariyāyo ceva, sīhanādo ca uttamo;

Kakaco ceva gosingo, sāleyyo ca ime pañca.

Mūlapaṇṇāsakaŋ samattaŋ.

